
  ЛĀТӇЫТ



  МĀНЬСИ-РУСЬ ЛĀТӇЫТ




МАТВЕЙ ХУМ ХАНСУМ
ЁМАС ЛЯ̄ХХАЛ

Глава 1


Ӣсус рӯт мире



1 Ӣсус Кристос, Тав Давид хōныл минам Пы̄г, Авраамыл минам Пы̄г, Тав рӯт мире урыл.
2 Авраамныл Ӣсаак ōлыс, Ӣсаакныл Яков ōлыс, Яковныл Иуда ос тав каӈканэ-āпсиянэ ты ōлсыт;
3 Иуданыл Фарес ос Зара самын ты патсы̄г, тэ̄н ся̄нēн Фамари ōлыс, Фаресныл Есром ōлыс, Есромныл Арам ōлыс,
4 Арамныл Аминадав самын патыс, Аминадавныл Наассон самын патыс, Наассоныл Салмон самын патыс,
5 Салмоныл Вооза самын патыс, тав ся̄нэ Рахава ōлыс, Воозаныл Овида самын патыс, тав ся̄нэ Руф ōлыс, Овиданыл Иессея самын патыс,
6 Иессеяныл Давид хōн ты самын патыс. Давид хōныл Соломон самын ты патыс, тав ся̄нэ Урия хум нэ̄г ōлыс.
7 Соломоныл Ровоам самын патыс, Ровоамныл Авия самын патыс, Авияныл Аса самын патыс,
8 Асаныл Иосафат самын патыс, Иософатныл Иорам самын патыс, Иорамныл Озия самын патыс,
9 Озияныл Иоафам самын патыс, Иоафамныл Ахаз самын патыс, Ахазныл Езекия самын патыс,
10 Езекияныл Манассия самын патыс, Манассияныл Амон самын патыс, Амоныл Иосия самын патыс,
11 Иосияныл Иоаким самын патыс, Вавилон нампа мāн кēтме порат Иоакимныл Иехония ос тав каӈканэ-āпсиянэ самын патсыт.
12 Хунь тāн Вавилонын кēтвесыт, Иехонияныл Салафиль самын патыс, Салафильныл Зоровавель самын патыс,
13 Зоровавельныл Авиуда самын патыс, Авиуданыл Елиаким самын патыс Елиакимныл Азор самын патыс,
14 Азорныл Садок самын патыс, Садокныл Ахим самын патыс, Ахимныл Елиуда самын патыс,
15 Елиуданыл Елеазар самын патыс, Елеазарныл Матфан самын патыс, Матфаныл Яков самын патыс,
16 Яковныл Ӯсюп самын патыс, Мария тав хумитэ ты. Марияныл Ӣсус, Кристосы̄г лāвим хум ты самын патыс.
17 Танай, ань Авраамныл ōвылтахтын ос Давид мус ōлнэ рӯт вāӈын сāвитэт нилахуйплов ты, ос Давидныл ōвылтахтын рӯт вāӈын Вавилонын вāнтлуптаныл мус ос нилахуйплов ты ōлыс. Вавилон нампа мāн вāнтлуптам пораныл ос Кристос мус ōс нилахуйплов рӯт вāӈын ōлыс.


Ӣсус самын паты



18 Ӣсус Кристос самын патум вāрмале тох ты ōлыс: хунь Тав Ся̄не Мария Ӯсюп ёт аквъёт кāтпувим ōлуӈкве потыртахтасы̄г, акван иӈыт миннэтэн э̄лы-пāлт, насати Тав Ялпыӈ Лылыныл ня̄врам ōсьнэ вāрмалил тарвитыӈыг ōлнэ̄тэ.
19 Мариян ул вос тах ты вāрмаль э̄сырмаг ōлыс, Ӯсюп хум, сāккон сирыл ōлнэ̄тэ мāгыс, сытамыг Таве нэ̄г тотуӈкве ат ēмталас.
20 Хунь Ӯсюп ты вāрмаль урыл номылматас, тав хуймēт Тōрум Ангел тав палтэ нэ̄глыс ос лāвыс: ”Ӯсюп, Давид пы̄г! Наӈ Мария нэ̄г тотуӈкве ул пӣлэн. Тав ōсьнэ ня̄враме Ялпыӈ Лылыныл ōлы.
21 Хунь Пы̄г самын паты, таве тах Ӣсус*а намыл пинэ̄лн, Тав тах мире карек вāрмалянылныл вēстыянэ*б”.
22 Пуссын та ēмтыс, хумус Кӯсяй такви лāтыӈ тотнэ хум*в сирыл лāвыс:
23 ”Ты Āги ня̄врам āгвмын паты, Пы̄г ōньси, ос Тав Еммануил намыл пинаве”, ты толмасьлаве: мāн ётув Тōрум.
24 Хунь Ӯсюп нōх-сāйкалас, ос хумус Тōрум Ангелн лāввес, тасир та вāрыс, нэ̄тэ тотыстэ,
25 ос нэ̄тэ ёт ат вāйхатас та мус, хунь нэ̄тэ такви ōвыл Пы̄гэ та самын патыс, ос Ӣсус намыл Ӯсюпын та пинвес.





*а 21  1:21  Ӣсус – ты грек лāтӈыл Кӯсяй вēсты

*б 21  1:21  вēстуӈкве – ты русь лāтӈыл спасти

*в 22  1:22  Тōрум лāтыӈ тотнэ хум – ты русь лāтӈыл пророк









Глава 2


Хōтал нэ̄глын ēрыл ōлнэ номтыӈ хумит



1 Ӣсус Юдея мāт Вифлеем ӯсыт самын патме порат тот Ирод нампа хум хōныг ӯнлыс. Тōнт хōтал нэ̄глын ēрыл номтыӈ хумит Иерусалимн ёхтысыт, ос лāвēгыт:
2 ”Усьты самын патум Юдея Хōн хōт ōлы? Тав нэ̄глапам тōрум сове мāн кāсалāлыслув ос Тав палтэ пуӈк пинуӈкве ёхтысув”.
3 Ты лāтӈыт хӯлмēт, Ирод-хōн ос пуссын Иерусалим мир тав ётэ хот-рохтысыт.
4 Пуссын пӯп-ōйкат кӯсяит*а ос Сāккон ханисьтан хумит*б акван атсанэ ос китыгласанэ, Кристос самын патуӈкве хōт э̄рыс.
5 Тāн тавēн лāвсыт: ”Юдея мāт Вифлеем ӯст, тох Тōрум лāтыӈ тотнэ хум нэ̄пакет хансым ōлыс:
6 ‘Ос наӈ, Иуда мāт ōлнэ Вифлеем, Иуда канасит ӯсанылныл сяр мāнь āти кос; наӈынныл тах Канась ēмты, Тав Ам Израиль мирум ӯрытэ тах’”.
7 Тōнт Ирод сытамхалт номтыӈ хумит атсанэ, тōрум сов нэ̄глын пора урыл ёмсякв китыгластэ.
8 Номтыӈ хумит Вифлеемн кēтсанэ ос лāвыс: ”Минэ̄н, ёмсякв Ня̄врам урыл китыглахтэ̄н. Хунь Таве хōнтылы̄н, āнумн ля̄ххал тотэ̄н, ам ос Тавēн тах пуӈк пинэ̄гум”.
9 Тāн хōн лāтӈыт хӯнтласаныл, та минасыт. Ос тāн кāсаласаныл, хумус тōрумт нэ̄глум сов тāн э̄лы-пāланылт та минас. Тувыл Ня̄врамакве ōлум мā нуми-пāлн ёхтыс, ёл та пōйтыс.
10 Хунь тāн сов кāсаласыт, сяр яныг ся̄гтылыл хот та ся̄гтсыт.
11 Хунь кол кӣвырн сялтсыт, Ня̄врам Мария ся̄не ёт та кāсаласаныл. Тāн сāнспуӈк ӯнтым Тавēн пуӈк та пинсыт, тāнти хусапаныл пāлыг-пӯнссаныл ос мӯйлупсат Тавēн тотсаныл: сōрни, ладан ос смирна нампа атыӈ саранōх.
12 Номтыӈ хумит хуиманыл порат Тōрум тāнанылн лāвыс: Ирод палт воссыг ул вос минэ̄гыт, ос мōт лё̄ӈх хосыт тāнки мāнанылн та минасыт.


Египет мāн ойнэ вāрмаль



13 Хунь номтыӈ хумит минасыт, Ӯсюп хуиматэ порат Кӯсяй Ангел тав палте нэ̄глыс ос лāвыс: ”Нōх-квāлэн, Ня̄врам ос Тав Ся̄не вуегы̄н, Египет мāн оен, ос тот ōлэн, ам лāвнэм тāл ювле ул ёхтэн. Ирод Ня̄врам кинсуӈкве ос алуӈкве таӈхитэ”.
14 Ӯсюп э̄ти та нōх-квāлыс, Ня̄врам ос Тав Ся̄не ёт висаге ос Египетн та минас.
15 Ос тот тав Ирод сорме мус та ōлыс. Тох та ēмтыс, хумус Кӯсяй такви лāтыӈ тотнэ хум сирыл лāвыс: ”Египет мāныл Амки Пы̄гум Ам вōвыслум”.
16 Тōнт Ирод торгамтастэ, тав номтыӈ хумитн лāплувес, тав сяр хот-кантмувес ос пуссын кит тāл яныт ос мāньнув хум ня̄врамыт Вифлеем ӯсыт ос та ӯс ēрыт сяма алуӈкве кēтыс. Та пора урыл тав май номтыӈ хумитыл сāртын ёмсякв-китыглахтас.
17 Тōнт Еремей нампа Тōрум лāтыӈ тотнэ хум сирыл та ēмтыс, тав май лāви:
18 ”Рōхсуй Рамат суйты, лю̄ньсь ос яныг лю̄ньсь. Рахиль такви ня̄враманэ урыл лю̄ньси, тāн āтимыг ēмтнэ̄ныл мāгыс, лю̄сьнэтэ̄ныл ёл-пōйтуӈкве ат таӈхи”.


Египет мāныл ювле-ёхтын вāрмаль



19 Хунь Ирод сорумн патыс, Ӯсюп хуйнэтэ порат тав палтэ Египетт Кӯсяй Ангел нэ̄глыс
20 ос лāвыс: ”Нōх-квāлэн, Ня̄врам ос Тав Ся̄нэ вуēгын ос Израиль мāн мӣнэн. Хотъютыт Ня̄врам алуӈкве тахсыт, ань сорумн патсыт”.
21 Ӯсюп нōх-квāлыс, Ня̄врам ос Тав Ся̄не ёт висаге ос Израиль мāн та ёхтыс.
22 Хунь хӯлыстэ, насати Архелай ань Ирод āсе пēнтсыл Юдея мāт хōныг ӯнлы, тав тув минуӈкве хот-рохтыс. Э̄т ӯлмēн хӯлтым сирыл Ӯсюп Галилея мāн та минас.
23 Ос тув ёхтумēт Назарет нампа ӯсын ōлмыгтас. Тōрум лāтыӈ тотнэ хумит лāвме сирыл сōль ēмтыс: Тав Назарей намыл пинаве тах.





*а 4 2:4 пӯп-ōйкат кӯсяй – ты русь лāтӈыл первосвященник

*б 4 2:4  Сāккон ханисьтан хум – ты русь лāтӈыл учитель Закона, книжник









Глава 3


Иоан Витн тӯлнэ хум



1 Та хōталытт Иоан Витн тӯлнэ хум ёхталас ос Юдея мир ōлтāл мāт Тōрум лāтыӈ тотыс.
2 Ос лāвыс: ”Тōрум нупыл ё̄ӈхēн, тōрум йильпи нот*а ля̄пан ты ёхтыс”.
3 Тав таи ты, хотъют урыл Тōрум лāтыӈ тотнэ хум Исая лāвыглалыс: ”Мир ōлтāл мāт турсуй суйты: ‘Кӯсяй мāгыс лё̄ӈх сё̄питэ̄н, Тавēн сохт, састум лё̄хъясыт сё̄питэ̄н’”.
4 Такви Иоан маснутанэ верблюд пуныл сагим ōлсыт, э̄нтапет сов э̄нтап квāлыг ōньсяс; саранча*б ос мāг тэ̄пыг тэ̄с.
5 Тōнт сāв Иерусалим ос пуссын Юдея ос Иордан мувлахи мāт ōлнэ мир тав палтэ кон-квāлыглалсыт.
6 Тāн Тōрум нупыл ё̄хсыт, ос тав тāнаныл Иордан витн янытаныл тӯлыглалыс.
7 Хунь Иоан тав нупылэ сāв фарисей ос садукей*в мир ё̄мнэ̄ныл кāсалас, тāн нупланыл лāвыс: ”Ялпыӈӯйныл тэ̄лум утыт! Хōӈхан нāн Тōрум э̄лаль ōлнэ лавныл сысы оюӈкве палямтавесы̄н?
8 Ёмас вāрмаль вāрēн, вос нāӈки, хумус нāн Тōрум нупыл ё̄ӈхысы̄н.
9 Наскассыг ул лāвēн: ‘Мāн āсюв Авраам’; ам нāнанн ты лāвēгум, Тōрум ты āхвтасытныл Авраам ня̄врамыт вāруӈкве вēрми;
10 Алам сāграп йӣв тытыт тāсыг хуи: ёмас пилн ат тэ̄лнэ кāсыӈ йӣв ёл-сāграве ос нāйн воськасаве тах.
11 Ам нāнан Тōрум нупыл ё̄хнэн мāгыс витн тӯлыянум, ос ам юи-пāлумт Йинэ ут āнумныл усьпылнэ̄г ё̄рыг ōлы; Тав лāгыл маснутаге тотуӈкве ам ат хōйхатэ̄гум; Тав нāнан Ялпыӈ Лылыл ос нāйл пинуӈкве паты;
12 Тав кāтэт мāнтэ ōлы ос Тав колассам анятэ сыстамты тах. Колассамыт Такви ōсилэ̄н акван-атыянэ, ос тōсам ня̄нь пумыт харыглаттāл нāйин тыттыянэ”.


Ӣсус витн тӯлым вāрмаль



13 Тōнт Ӣсус Галилея мāныл Иоан палт Иордан я̄ вāтан витн тӯлнэ мāгыс ёхтыс.
14 Иоан Таве пувыстэ ос лāвыглас: ”Āнумн Наӈыныл э̄ри витн тӯлуӈкве, Наӈ ос ам палтум ёхтысын!”
15 Ос Ӣсус ювле-лāвыс: ”Ань тох вос ōлы, хумус Тōрум тахнэ сирыл вēськат вос ēмты”. Тōнт Иоан Таве та тāратастэ.
16 Ос витн тӯлыглым юи-пāлэ̄т Ӣсус тāра витныл паг-квāлыс, – ос тувыл та, Тавēн тōрум пāлыг-пӯсхатас, ос Тав Тōрум Лылы та кāсаластэ, Тав голубь*г хурипал ёл, Тав тармылэ ты тāратахтас.
17 Ос нуми тōрумныл суйтыс: ”Ты Ам я̄тил Пыгквем ты, Тав Ам сымум э̄рнэ Пыгквем”.





*а 2  3:2 Тōрум йильпи нот – ты русь лāтӈыл Царство Божье

*б 4  3:4 саранча – тэ̄пканыт тэ̄лтнэ тэ̄нут холтнэ хомлах хурипаг нумӯйит

*в 7  3:7 садукей – религия ос политика партияныл э̄лумхōлас

*г 16  3:16 голубь – тōвлыӈ ӯй









Глава 4


Ӣсус я̄волын āрталаве



1 Тōнт Ялпыӈ Лылын Ӣсус мир ōлтāл мāн тотвес, тот я̄волн*а āрталан мāгыс.
2 Налыман хōтал ос налыман э̄т тэ̄п тāл ōлметэ юи-пāлт сыме сака э̄тгалавес.
3 Тав палтэ я̄вол ань та ёхтыс ос лāвыс: ”Наӈ ань ке Тōрум Пы̄г, лāвен, ты āхвтасыт ня̄ниг вос ēмтэ̄гыт”.
4 Тав ос ювле-лāвыс: ”Хансым ōлы: ‘Акв ня̄нил э̄лумхōлас туп хунь ōлы, тавēн Тōрум лāвнэ кāсыӈ лāтыӈ э̄ри’”.
5 Тувыл я̄волн Тав ялпыӈ ӯсын тотаве, ялпыӈ кол алан тӯсьтаве,
6 Ос Тавēн лāвыс: ”Наӈ Тōрум Пы̄г ке, мāн ёл-вуськасахтэн. Хансым май ōлы: ‘Такви Ангеланэ̄н Наӈ урынт лāви, кāтыл пувим Наӈын вос тотыяныл, Наӈ лāглагын āхвтасын ул вос хōиглэ̄г’”.
7 Ӣсус тавēн лāвыс: ”Ос лāвима: ‘Кӯсяйн, наӈ Тōрмын ул āрталэ̄лн’”.
8 Ос я̄волын яныг карыс урын тотаве, тавēн пуссын мā тарм ōлнэ хōн-мāт ос тāн янытлапаныл хӯлтыглы,
9 ос Тавēн лāвыс: ”Тыи пуссын Наӈын мыганум, Āнумн ке сāнспуӈкыл ӯнлым пуӈк хӯтылтэ̄гын”.
10 Тōнт Ӣсус тав нупылэ лāвыс: ”Сатана, пōхан минэн; Тōрум нэ̄пакыт*б хансым май ōлы: ‘Кӯсяйн, наӈ Тōрмын пуӈк хӯтылтаӈкве ос туп Тавēн лусытаӈкве э̄ри’”.
11 Тōнт я̄вол пōхан та минас, – тувыл та, Ангелыт ляпамасыт ос Тавēн лусытасыт.


Ӣсус Галилея мāн мины



12 Хунь Ӣсус Иоан кāснаколн ӯнттыматэ урыл хӯлыстэ, Тав Галилея мāн та минас.
13 Тав Назарет оссувлас ос ся̄рысь вāтат ōлнэ Капернаум нампа ӯсн, Завулон ос Неффалим рӯт нампа ēрт ты ōлмыгтас.
14 Тох та ēмтыс, хумус Кӯсяй такви лāтыӈ тотнэ хум Исая сирыл лāвыс:
15 ”Завулон мā ос Неффалим мā, ся̄рысь нупыл миннэ лё̄ӈх, Иордан я̄ та палт ōлнэ мā ос Галилея, Тōрум ат вāнэ мāхум мā –
16 турман мāт ӯнлын мир яныг пос кāсалас, турман сорум мāт ӯнлын мир мāгыс пос нэ̄глыс”.
17 Та пāсныл Ӣсус потыртаӈкве патыс: ”Тōрум нупыл ё̄ӈхēн, Тōрум йильпи нот ляпан ты ёхтыс”.


Симон, Андрей, Яков ос Иоан Ӣсусын ё̄т-вōвавет



18 Галилея ся̄рысь вāта пōхат ё̄мнэтэ мус Тав кит каӈкыг-āпсииг кāсалас, Симон, тав Пēтры̄г лāввес, ос тав ягпыге Андрей. Тэ̄н хӯлпыл ся̄рысьт хул алысьласыг; тэ̄н хӯлупъян хōтпаг ōлсы̄г.
19 Ӣсус тэ̄н нуплэн лāвыс: ”Ам юи-пāлумт йиēн, ос Ам нэ̄нанн э̄лумхōлас пувнэ хумы̄г вāриягум”.
20 Тэ̄н тāра хӯлпēн хультуптастэ̄н, Тав юи-пāлэт та минмыгтасы̄г.
21 Тувыл э̄лаль миныманыл Тав мōт кит āпсииг-каӈкыг кāсалас, Зеведей пы̄г Яков ос Иоан, тав ягпыге. Тэ̄н Зеведей āсен ёт хāп кӣвырт хӯлпен ю̄нтсым ӯнлысы̄г, ос тэ̄натэ̄н вōвсаге.
22 Тэ̄н тāра хāпен ос āсēн та хультуптасы̄г, Тав юи-пāлэт та минмыгтасы̄г.


Ӣсус āгвмыӈ мāхум пусмалтаӈкве ōвылтахты



23 Ос тасир Ӣсус Галилея мā янытэ̄т яласас, синагогатт*в мир ханисьтас, Ёмас Ля̄ххал Тōрум йильпи нот урыл тотым, сāвсыр āгвм ос тāрвит мир халт та пусмалтас.
24 Тав урет Сирия мā янытэ̄т лāтыӈ та минас. Ос Тав палтэ пуссын āгвмыӈ мир тотсаныл: сāвсыр āгвмытн ос кулитн пувим, лунатикыг ōлнэ мāхум ос нёвумтаттāл мāхум пуссын Тав та пусмалтасанэ.
25 Тав юи-пāлэт сāв мир та нё̄рыглалсыт: Галилея ос Десятиградия мāныл, Иерусалимныл, Юдея мāныл ос Иордан я̄ та пāлныл.





*а 1 4:1  я̄вол – ты русь лāтӈыл дьявол

*б 10 4:10  Тōрум нэ̄пак – ты русь лāтӈыл Писание

*в 23 4:23  синагога – еврей пōйксян кол









Глава 5


Ур алат Ӣсус ханисьтам лāтӈанэ



1 Хунь Ӣсус мир кāсалас, тōнт Тав урын хāӈхыс; хунь ёл-ӯнтыс, Тав палтэ ханисьтахтын хумиянэ ёхтысыт.
2 Ос Тав тāнаныл ханисьтаӈкве патыс ос потыртас:
3 ”Тāит сōтыӈыт, хотъютыт Тōрум э̄лы-пāлт тāнти нуса ōлупсаныл мāк вāганыл, Тōрум йильпи нот тāнанылн маим ōлы.
4 Кāстāл хōтпат сōтыӈыт, тāн сыманыл ся̄гтым торамтавет тах.
5 Нёмса хōтпат сōтыӈыт, тāнанылн тах мā э̄лаль паты.
6 Вēськат вāрмаль киснэ ос сымāныл э̄тгалан хōтпат, тāн пōйтнэ̄г та тэ̄гыт тах.
7 Мōт мир сāлитан хōтпат – тāн ты сōтыӈыт, Тōрумн тāн сāлитавет.
8 Сыстам сымпа мир – тāн ты сōтыӈыт, тāн тах Тōрум кāсалэ̄гыт.
9 Сōтыӈыт тāит, хотъютыт мир халт роттыг ōлнэ вāрмаль э̄лаль тотэ̄гыт, тāн Тōрум ня̄врамыты̄г лāвим ōлэ̄гыт.
10 Вēськат вāрмаль мāгыс ня̄влын мир – тāн ты сōтыӈыт, тōрум йильпи нот тāн палтаныл ты ōлы тах.
11 Нāн сōтыӈыт, хунь тах нāн ля̄выльттаӈкве ос хот-ня̄влуӈкве патавен ос Ам мāгсылум лю̄ль урккыӈ лāтӈыл лāвуӈкве нāн патавен.
12 Ся̄гтēн ос кāс вāрēн, ань нāн мāгсылын тōрумт яныг мӯйлупса ēмты: тох Тōрум лāтыӈ тотнэ хумит нāн э̄лы-пāлынт ōс хот-ня̄влувлалвēсыт”.


Нāн – солвал ос пос мā тармыл



13 ”Нāн мā солвал. Солвал ё̄рэ ке хот-холы, тōнт ос хумус таве солвалыӈыг вāрилы̄н? Тав нэ̄матры̄г атпыл хōйхаты. Тав мир лāгыл ёлы-пāлн хот-вуськасаве.
14 Нāн мир мāгыс посыг ōлэ̄гы̄н. Ур алат ӯнлын ӯс хот-тӯйтхатаӈкве ат вēрми.
15 Хунь исвеся пēламтаве, тав āны ёлы-пāлн ат тӯсьтаве, исвеся āны тармыл тӯсьтаве ос кол кӣвырт пуссын мир мāгыс тав посты.
16 Ос тасир мир э̄лы-пāлт нāн посы̄н вос посты, тāн нāн ёмас вāрмалянын вос кāсалыяныл ос нāн тōрумт ōлнэ Āсин вос э̄сгыяныл тах”.


Ӣсус ос Сāккон



17 ”Нāн ул номсэ̄н, Ам Сāккон ман ос Тōрум лāтыӈ тотнэ хумит лāтӈаныл мōт сирыл вāруӈкве ёхтысум; Ам тāнаныл мōтсир вāрнэ мāгыс хунь ёхтысум, тāнаныл вāрнэ мāгыс Ам ёхтысум.
18 Мāк нāнанн ты лāвēгум: мā ос тōрум ōлнэтэ̄н мус сяр акв мāнь пуква, манос сюртмил Сāккон нэ̄пакныл хот ат виве. Пуссын ēмтуӈкве э̄ри.
19 Хотъют аквман сяр мāнь сāккон лāтыӈ оссувлытэ ке ос мир тох ханисьты ке, таи тах Тōрум йильпи нотыт сяр мāниг намтаве. Ос хотъют Сāккон сирыл вāри ос ханисьты, таи тах Тōрум йильпи нотт янгы̄г та лāвавэ.
20 Ам нāнан ты лāвēгум, нāн вāрмалянын Сāккон ханисьтан хумитныл ос фарисейтныл вēськатыг ат ке патэ̄гыт, тōнт нāн Тōрум йильпи нотын ат сялтэ̄гын”.


Кант ос алысьлахтын урыл



21 ”Нан хӯлыгласын, хумус нāн āсянын ханисьтавес: ‘Ул алэ̄н’, ос ‘хотъют алы, таи сутытаӈкве э̄ри’.
22 Ос Ам нāнанн ты лāвēгум, хотъют юрте ля̄льт кантлы, таи сутытаӈкве э̄ри. Хотъют такви юрте ля̄льт лāви: ‘оссам’, таи синедрион*а сутыл сутытаӈкве э̄ри, ос хотъют лāви: ‘китхал патум ут’, таи турман мā нāйн тэ̄ӈкве э̄ри.
23 Наӈ наӈти мӯйлупсан йирхатнэ мāн ке тотылын ос тот та номылматэ̄гын, наӈ юртын наӈ ётын кантмалтахтым ōлы,
24 наӈти тотнэ мӯйлупсан йирхатнэ мā э̄лы-пāлт хультуптэ̄лын, тувыл ос минэн, сāртын юртын ёт ёмасмахтэн, тōнт усь ёхтэн ос наӈти йирын тотэ̄лн.
25 Наӈ ётын халыӈыг ōлнэ хōтпан ёт моляхнув ёмасмахтэн лё̄ӈх хосыт сутн миннэ̄н торыг, тав наӈын сутытан хум палт ул вос тотытэ тах, ос сутытан хум наӈын кāрвыльтан хумын ул вос мистэ, наӈ кāснаколн ул вос ӯнттувēсын.
26 Мāк наӈын ты лāвēгум: юи-ōвыл кодрант*б ойтнэн мус кон тах ат квалэ̄гын”.


Нэ̄г-хумы̄г халн сялтнэ вāрмаль



27 ”Нāн хулыглалыслы̄н, хумус нāн āсянын ханисьтавес: ‘Нэ̄г-хумы̄г халн ул сялтэ̄н’.
28 Ос Ам нāнанн лāвēгум: хотъют нэ̄ нупыл таӈхим сунсы, тав нэ̄г-хумы̄г халн сымет та сялтыс.
29 Ёмаспāл самын наӈын карек вāруӈкве хуйтытэ ке, хот-манумтэ̄лын, наӈкинāныл таве пōхан воськасэ̄лын; наӈ мāгсылын тыи ёмаснуве, матыр наӈти алпи лōмтын вос хот-порсы, пуссын алпи-харын ул вос турман мāн мины.
30 Ос нāӈ ёмаспāл кāтын карек вāруӈкве хуйтавен ке, таве хот-саграпēлын ос наӈтинāныл хот-воськасэ̄лын. Наӈ мāгсылын ёмаснув матыр наӈти алпи лōмтын вос хот-порсы, пуссын алпи-харын ул вос турман мāн паты тах”.


Китты̄г миннэ вāрмаль урыл



31 ”Лāвим ос ōлы: ‘Хотъют такви нэ̄тэ ёт китты̄г ке мины, нэ̄тэн китты̄г миннэ нэ̄пак хум вос хансы тах’.
32 Ос Ам нāнанн лāвēгум: хотъют нэ̄тэ мори мōт хум ёт хайтнэ вāрмаль ат ке ōньси, ос та хум нэ̄тэ ёт киттыг мины, тав нэ̄тэ тах лю̄ль сирыл э̄руптахтын вāрмалин мāгыртытэ. Ос хотъют ōйкатэ ёт киттыг минам нэ̄ э̄кваг ке тоты, та хум ос лю̄ль сирыл э̄руптахтын вāрмалин та паты”.


Мир э̄лы-пāлт маим тāк лāтыӈ



33 ”Ос нāн хӯлыгласлын, хумус нāн āсянын лāввес: ‘Тāк лāтыӈ Тōрум намыл лāвēгын ке, таи вāрелын’ ос ‘наӈ тāк лāтӈын Кӯсяй э̄лы-пāлт ювле ул воратэн’.
34 Ос Ам нāнанн лāвēгум: тāк лāтыӈ нэ̄мхуньт ул лāвēн: нуми тōрум ёт лāтыӈ ул маēн, нуми тōрум – таи Тōрум Хōн-пасан.
35 Мā ёт тāк лāтыӈ ул маēн, мā – Тав лāглаге лю̄льнэ мāге. Иерусалимныл тāк лāтыӈ ōс ул лāвēн, тав яныг Хōн ӯс ты.
36 Наӈти пуӈкыныл тāк лāтыӈ ул лāвēн, сяр акв атын войканыг ман ос сэ̄млыг вāруӈкве ат вēрмилын.
37 Ос лāвегы̄н тах: ‘Сōль, сōль’, ман ‘āти, āти’, ос ты коны-пāл лāтыӈ, таи кульныл ōлнэ лāтыӈ”.


Нāнти нуртотнэ хōтпанн э̄руптэлы̄н



38 ”Нāн хӯлыгласлын, лāвим ōлы май: ‘Сам мāгыс сам, пуӈк мāгыс пуӈк’.
39 Ам нāнанн лāвēгум: кантныл пōхан ул воратэ̄н. Хотъютын ёмаспал пāйтын ю̄ныгтавен, тагин мōтпал пāйтын тӯсьтэ̄лын.
40 Ос хотъют наӈ ётын сутытахтуӈкве тахмаи, наӈ супын хот виӈкве тахмаи, наӈ тавēн нуми маснутын ōс маēлн.
41 Ос хотъют наӈын акв вēрста такви ётэ ё̄муӈкве лāви, наӈ тав ётэ кит вēрста ё̄мен.
42 Наӈынныл матыр вōвнэ хōтпа маēлын, наӈыныл матыр сāймилаг виӈкве хōтпа тахмаи, сысы ул ё̄ӈхен.



43 Нāн хӯлыгласлын, хумус лāвим ōлы: ‘Ляпа хōтпан э̄руптэ̄лын ос нуртотнэ хōтпа лāвыл нэ̄глэ̄лын!’.
44 Ос Ам нāнанн лāвēгум: нāнти нуртотнэ хōтпанн э̄руптэлы̄н, нāн юи-пāлынт койгалан мāхум мāгыс пōйксēн.
45 Тасир ты тах нāнти Тōрум Āсин ня̄врамыты̄г патэгы̄н, алам Тав ты хōтал лāвитэ ёмас ос кантыӈ хōтпат нуми-пāлт ё̄ӈхуӈкве, ракв вит вēськат ос вēськаты̄г ōлтāл хōтпатн кēтытэ.
46 Хотъютыт нāнанн э̄руптэ̄гыт, таит нāн ос э̄руптаӈке патэгы̄н, тōнт ос мāныр мāгыс нāнанн мӯйлупсал мӯйлуптаӈкве тах? Пōт атнэ мāхум ман ос тысир ат вāрēгыт?
47 Ос ман туп нāнти руманын ёт пасяӈ вӣльтыл ке сунсхатэгы̄н, тысир нāн ман матыр таквисыр вāрмаль вāрегы̄н-а? Тōрум ат вāнэ мāхум ман ōс аквтох ат вāрēгыт?
48 Таимāгыс нāн ос ёмасыг ōлэ̄н, хумус нāн Тōрум Āсин ёмасыг ōлы”.





*а 22 5:22 синедрион – сяр яныг еврей сут вāрнэ кол

*б 26 5:26  кодрант – мāнь олнкер









Глава 6


Нё̄тмил нуса хōтпатн



1 ”Сунсэ̄н танай, нāн нуплын мир суснэ мāгыс, ёмас вāрмалин мори ул хӯлтыглэлы̄н. Таимāгыс тōрум Āсин мӯйлупсал ат мивен тах.
2 Хунь нуса хōтпатын олн мы̄гын, ты урыл турпат хосыт ул рōӈхен. Тох э̄сгил мāгыс синагогатт ос ӯсхӯлытт китвильтуп мāхум вāрēгыт. Мāк нāнанн ты лāвēгум: тāн тāнти мӯйлупсаныл ты выгыглāлыяныл.
3 Ос хунь наӈ нуса хōтпан олн мыгын ке, ты урыл нэ̄мхотъют ул вос вāгтэ,
4 тамле нё̄тмилын сытамыл маēлын. Сытамыг суснэ Āсин тах мӯйлупсал мāк та мӯйлуптавēн”.


Пōйкся урыл



5 ”Ос хунь пōйксēгын, китвильтуп хōтпат хольт ул вāрен. Тāн мирн вос суснэ̄ныл мāгыс, синагогат ос ӯсхӯлыт сāмыт пōйксян мāгыс ёл-лю̄лиглэ̄гыт. Ам сōль нāнанн лāвēгум, тāн тāнти мӯйлупсаныл ань вуиглāласāныл.
6 Ос наӈ хунь пōйксēгын, наӈти колнакын сялтэн, āвин лап-пантэ̄лын ос наӈти Āсин нупыл пōйксен, Тав сытамыг ōлы. Наӈ Āсин сытамыг ōлнэ ут кāсалытэ, наӈын тах мӯйлуптытэ.
7 Пōйксян порат Тōрум ат вāнэ мир хольт мори ул потыртэ̄н. Тāн номсэ̄гыт, тах сāв лāтыӈ ке лāвēгыт, тōнт э̄рттэм хӯлавет.
8 Тāн хольтаныл ул ōлэ̄н. Нāн Āсин алам нāн пōйксян э̄лы-пāлынт вāгтэ, мāныр нāнан э̄ри”.


Ӣсус пōйксяӈкве ханисьты



9 ”Ос тох пōйксēн: нуми тōрумт ōлнэ мāн Āсюв! Наӈ ялпыӈ намын вос янытлаве.
10 Наӈ йильпи нотын вос ёхты; Наӈ тахнэн сирыл ōлнэ вāрмаль нуми тōрум хольт ты мāт ос вос паты.
11 Тыхōтал мāнавн э̄рнэ ня̄нь маен.
12 Мāн āрнут вāрмалянув тāратэ̄н, хумус мāнавныл āрнутаг вуиглам мир мāн тāратэ̄в.
13 Ос āрталан вāрмалил мāнав ул пинэ̄лн, ос я̄волныл мāнав хот-ӯргалэ̄лын. Наӈ йильпи нотын, Наӈ ё̄рын ос Наӈ янытлан вāрмалин акваг э̄лаль та ōлы. Аминь.
14 Нāн ос хōтпат кареканыл хот ке тāратыяны̄н, тōнт нāн кареканын ос Тōрум Āсин хот-тāратавет тах.
15 Ос э̄лумхōласыт кареканыл нāн хот ат ке тāратыяны̄н, тōнт Āсин нāн карек вāрмалянын ос тах хот ат тāратыянэ”.


Пост урыл



16 ”Ос тах хунь поститахтэгы̄н, китвильтуп утыт хольт марсюмыг ул ōлэ̄н; май мāхум тāн поститахтынэ̄ныл урыл вос номсэ̄гыт, вильтаныл кантыӈыг вāрим. Сōль нāнанн лāвēгум: тāн тāнти мӯйлупсаныл висаныл.
17 Ос наӈ хунь поститахтэ̄гын, пуӈкын хот-сартлэ̄лын ос вильтын хот-ловтэ̄лын.
18 Поститахтым наӈ тах мир э̄лы-пāлн хунь нэ̄глэгы̄н, наӈ наӈти сытамы̄г ōлнэ Āсин э̄лы-пāлн ёхтэгы̄н. Наӈ Āсин, сытамыг ōлнэ вāрмаль сунсым, наӈын тах мӯйлуптытэ”.


Сака тыныӈ утыт урыл



19 ”Ты ōлнэ мāт сака тыныӈ утыт ул атэ̄н, хōт хāхытн ос харӈайн тэ̄вет ос тулмантыт сялтэ̄гыт ос тулмантыяныл.
20 Ос тōрумт тыныӈ утыт атэ̄н, хōт хāхытн ос харӈайн ат тэ̄вет ос тулмантыт ат сялтэ̄гыт ос ат тулмантыяныл.
21 Таимāгыс хōт нāн сака тыныӈ утанын ōлэ̄гыт, тот ос нāн сымын ōлуӈкве паты”.


Сам – алпи пос



22 ”Самыг алпи постын мāгыс ōлэ̄г. Таимāгыс, наӈ самагын сыстамыг ке ōлэ̄г, тōнт наӈ алпин янытэ̄т посыӈы̄г ос та ōлы.
23 Наӈ самагын лю̄лиг ке ēмтэг, тōнт наӈ алпин янытэ̄т сэ̄млыг та ēмты. Ань наӈ кӣврынт пос сэ̄млыг ке ēмты, ос турман тай манхурипа!



24 Нэ̄мхотъют кит кӯсяйн аквторыг лусытаӈкве ат вēрми: акватэ лāвыл нэ̄глуӈкве патытэ, ос мōтанэ э̄руптаӈкве. Э̄рыӈ акв кӯсяēн вēськатыг, мōтанэ̄н тōпалыг лусытаӈкве паты. Тōрумн ос сюнин аквторыг лусытаӈкве нāн ат вēрмегы̄н”.


Тōрум мāнав ӯргалытэ



25 ”Таимāгыс нāнанн ты лāвēгум: нāнти ōлупсан мāгыс пилым ул номсэ̄н, мāныр нāнан тэ̄ӈкве ос аюӈкве, алпин урыл ос ул номсэ̄н, мāныр маснутыл масхатуӈкве. Ōлупсан тэ̄нутыл яныгнув āти ос алпин – маснутыл?
26 Товлыӈ ӯйт нупыл āӈкватэ̄н: тāн колас пум ат ӯнттэ̄гыт, колас ат сāгрēгыт, колас пум акван ат атэ̄гыт, ос нāн тōрум Āсин тāн тыттавет. Нāн ман тāнанылныл тыныӈнувет āти?
27 Ос сāвсыр сори вāрим нэ̄мхотъютын такви нотэ сяр ат сāвмалтытэ.
28 Ос маснут урыл манрыг номсэгы̄н? Сунсэ̄н, хумус тэ̄пкан лӯптат яныгмēгыт: тāн ат рупитэ̄гыт, ат тахтэ̄гыт, понэ̄гыт.
29 Ам нāнанн лāвēгум: Соломон таквинатэ янытлыматэ порат тох лӯптат хольт нё̄тнэг ат масхатас.
30 Тōрумн тэ̄пкан лӯптат тох ке маставет, тāн тыхōтал лылыӈыт – холытан нāйн воськасавет, нāн, мосься агтнэ утыт, усьпыл ёмаснувēг маставēн!
31 Ос ул ӯргалахтэ̄н, ул лāвен: ‘Мāныр мāнавн тэ̄ӈкве?’ ман: ‘Мāныр аюӈкве?’ ман: ‘Мāнарыл масхатуӈкве?’
32 Пуссын тамле ут Тōрум ат вāнэ мāхум кинсэ̄гыт, ос нāн тōрум Āсин вāгтэ, нāнанн тыи пуссын э̄ри.
33 Сāртын Тōрум йильпи нот ос Тав вēськат ōлнэ вāрмалянэ кинсэ̄н, ос тах тыи пуссын ōс нāн палтын ёхты.
34 Холытан ēмтнэ хōтал мāгыс пилым ул номсэ̄н, холытан хōтал таквинāтэ такви ӯргалытэ. Кāсыӈ хōтал такви ӯргалан вāрмале тōвылхаты тах”.











Глава 7


Ул сутытэ̄н



1 ”Ул сутытэ̄н, тōнт нāн ос ат сутытавēн тах,
2 алам манхурип сут вāрмалил сутытэгы̄н, тамле сутыл нāн ос тах та сутытавēн. Манъяныт мōртмилыл мōртэгы̄н, та яныт мōртмилыл нāн ōс мōртавēн.
3 Манрыг тов лōмт ягпыгын самт сунсыглылын, ос наӈти самынт тай нор ат кāсалылын?
4 Ман ос, хумус ягпыгынн лāвуӈкве вēрмēгын: ‘Наӈ самынныл тов лōмт кон-лэ̄ватуӈкве āнум тāратэ̄лын’, наӈти самынт ос нор!
5 Китвильтуп хōтпа! Сāртын наӈ нор наӈти самынныл кон-вуēлын, тōнт кāсалылын, хумус тов лōмт ягпыгын самныл кон-лэ̄ватаӈкве тах.



6 Āмпытн ялпыӈ утыт ул маēн ос пурсит э̄лыпāлн тыныӈ саквсамыт ул пāхвтэ̄н, атиӈк тах лāглыл саквсамыт хот-ялыглыя̄ныл, ос нāн нуплын ювле-квāлапēгыт, нāнан пӯлиг-маныгтыяныл”.


Вōвēн, кинсэ̄н, рāтхатэ̄н



7 ”Вōвēн, ос мӣвēн тах. Кинсэ̄н, ос хōнтэгы̄н тах. Āвин рāтхатэ̄н, ос āви пӯнсавēн тах.
8 Матыр вōвнэ кāсыӈ хōтпа миве, ос матыр кӣснэ хōтпа хōнты тах, āви рāтнэ хōтпан āви пāлыг-пӯнсаве тах.
9 Нāн халынт аман тамле хōтпа ōлы, хунь тавēныл пы̄ге ня̄нь вōви, тав āхвтас поталы мы̄г?
10 Ос хунь хӯл вōви, тав ялпыӈӯйл мы̄гтэ?
11 Нāн кантыӈ хōтпаг кос ōлэгы̄н, ос ня̄враманын ёмас ут хāсэгы̄н миӈкве, ос тувыл кāсыӈ вōвнэ хōтпа Тōрум Āсин ёмас утыл миве тах.



12 Хумус нāн таӈхегы̄н, мāхум нāн ётын вāрнэныл хольт, нāн ос тасир тāн ётаныл вāрēн тах. Тыи ты̄ Сāккон ос Тōрум лāтыӈ тотнэ хумит ханисьтапаныл”.


Ōлупса марум кāрта āви



13 ”Марум кāрта āвилныл сялтэ̄н. Хунь кāрта āви пāхыӈ, лё̄ӈхе ос пāхыӈ, таи турман мāн миннэ лё̄ӈх, ос яныгпāл мире та āвилныл та сялтэ̄гыт.
14 Марум āви тāра ос осься лё̄хъяс хосыт ōлупса палт лё̄ӈх мины, ос мōрсыӈ хōтпа таи хōнтыяныл”.


Йӣв ос тав пиланэ



15 ”Тōрум лāтыӈ урык тотнэ хумитныл пилым ōлэ̄н! Тāн урккыӈыт, паля сов маснутыл нāн палтын ёхтэ̄гыт, ос кӣвранылт тай тэ̄тāл хāйтнутыт.
16 Тāнаныл яныгман пиланыл хосыт ханьсиянын. Пēлялахтын терновник нампа нирся̄хылныл виноград пил вāтаве ман ос пēлялахтын пумныл – смоква?
17 Кāсыӈ ёмас йӣв ёмас пил ты тоты, ос лю̄ль йӣв лю̄ль пил та тоты.
18 Ёмас йӣв лю̄ль пил ат вēрми тотуӈкве, лю̄ль йӣв ёмас пил ос ат вēрми тотуӈвке.
19 Ёмас пилын ат яныгманэ кāсыӈ йӣв, хот-сāграве ос нāйн воськасаве.
20 Ань пиланыл сирыл урккыӈ утыт та ханьсиянын тах.



21 Кāсыӈ хōтпа, хотъют Āнумн лāви: ‘Кӯсяй! Кӯсяй!’ Тōрум йильпи нотн хунь сялты. Та хōтпа сялты тах, хотъют Ам Тōрум Āсюм лāтӈэ сирыл ōлы.
22 Сāв хōтпа та хōталт тах Āнумн лāви: ‘Кӯсяй! Кӯсяй! Наӈ Намын ёт мāн Тōрумныл лāтыӈ ман ат тотыслув? Наӈ Намын нё̄тмилыл мāн кулит кон ман ат ня̄влыглалсӯв? Наӈ Намын ёт мāн сāв ōлыглаттāл вāрмаль ман ат вāрыглалсӯв?’
23 Ос тōнт Ам тāнанылн лāвēгум: ‘Ам нāнан нэ̄мхуньт ат вāсанум. Āнумныл пōхан минэ̄н, лю̄ль вāрмаль вāрнэ мāхум!’”


Номтыӈ ос оссам кол ӯнттын хум



24 ”Кāсыӈ хōтпа, хотъют ты лāтӈанум хӯлыянэ ос тыит сирыл вāри, тāнаныл ёмас номт ōсьнэ хōтпа ёт мōртыглāлуӈкве рōви, хотъют такви колэ кēрас тармыл ӯнттытэ.
25 Ос раквуӈкве патыс, ос я̄тыт яныг витн āмартавēсыт, ос яныг вōт вōтуӈкве патыс, тāн та кол нупыл итыӈысь нёвумтасыт. Ос кол ёл ат та патыс, тав кēрас тармыл ӯнттым ōлыс.
26 Ос кāсыӈ хōтпа, хотъют ты лāтӈанум хӯнтлыянэ ос тыит сирыл ат ке вāри, таи номттāл хōтпа хольт, хотъют такви колэ сэ̄гыӈ мā тармыл ӯнттыстэ.
27 Ос раквуӈкве патыс, ос я̄тыт яныг витн āмартавēсыт, ос яныг вōт вōтуӈкве патыс, ос та кол тармыл та патсаныл. Ос тав ёл та рагатас, патум вāрмале тай янгыг та ōлыс”.


Ӣсус, ё̄р ōсьнэ хум сирыл, ханисьты



28 Хунь Ӣсус ты лāтӈанэ лāвсанэ, мāхум Тав ханисьтапанэт ōсятахтыглалсыт.
29 Тав тāнаныл ё̄р ōсьнэ хум сирыл ханисьтасанэ, Сāккон ханисьтан хумит хольт ос фарисейт хольт Тав тāнаныл хунь ханисьтасанэ.











Глава 8


Проказал āгвмыӈ хум пусмалтавес



1 Хунь Тав урныл ёл-вāглыс, Тав юи-пāлэт сāв мир минмыгтасыт.
2 Тав палтэ проказал*а āгвмыӈ хум ляпан йис ос, Тавēн сāнспуӈкаге тармыл ӯнтым, лāвыс: ”Кӯсяй! Таӈхēгын ке, āнум та сыстамтаӈкве вēрмилын”.
3 Ӣсус кāтэ тактапастэ, тав палтэ карсмахтас ос лāвыс: ”Таӈхēгум, сыстамыг ēмтэн”. Хум тāра та проказа āгвменыл пусмыс.
4 Ӣсус тавēн лāвыс: ”Сунсэн тах, нэ̄мхотъютын ты ōвылтыт ул потыртэн. Ань пӯп-ōйка палт минэн, йир вāрэн, хумус Моисей лāвыс вāруӈкве, мāхум вос вāганыл, наӈ пусмалтавēсын”.


Хōнтхумит пуӈкхум агтыл



5 Хунь Ӣсус Капернаумн сялтыс, Тав палтэ хōнтхумит пуӈкхум ёхтыс ос Тавēн пōйкыстэ:
6 ”Кӯсяй! Колумт ам лусытан хумим хуи, тав параличил āгвмыӈ патыс, сака тāрвитыӈысь савалы”.
7 Ӣсус тавēн лāвыс: ”Ам ёхтэ̄гум тах ос таве пусмалтылум”.
8 Хōнтхумит пуӈкхум ювле-лāвыс: ”Кӯсяй! Ам Наӈын амки колум кӣвырн вōвуӈкве ат хōйхатэ̄гум. Топ лāтыӈ лягалэн, лусытан утум тах та пусми.
9 Ос ам пуӈктотнэ хōтпатын вāӈнхумы̄г ōлэ̄гум, ос сāлтатыт мāгыс ам пуӈктотнэ хумы̄г ōлэ̄гум. Акван лāвēгум: ‘Минэ̄н’, ос та мины, ос мōтанын: ‘Йӣен’, ос та ёхты; āнумн лусытан хумим палт: ‘Таи вāрелын’, ос та вāри”.
10 Ӣсус тыи хӯлме юи-пāлт ōсятахтыглалыс ос Тав юи-пāлэт ё̄мнэ мāхумн лāвыс: ”Мāк нāнанн ты лāвēгум: Израильт Ам ос тамле агтнэ вāрмаль ат хōнтыглалсум.
11 Ам нāнанн ты лāвēгум: сāв хōтпа хōтал нэ̄глын ос хōтал ӯнтнэ палныл тах ёхтэ̄гыт ос Авраам, Исаак ос Яков ёт тах пури пасан вāтан Тōрум йильпи нотыт та ӯнтэ̄гыт.
12 Ос мāхум, хотъютыт мāгыс Тōрум йильпи нот сё̄питавес, турман мāн кон-ня̄влавет тах: тот лю̄ньсь ос пуӈк сихралтан суй та суйты”.
13 Ӣсус хōнтхумит пуӈкхум нупыл лāвыс: ”Минэн, ос хумус наӈ агтсын, тасир вос ēмты”. Лусытан хуме та сё̄с та пусмыс.


Пēтыр оныпе ос мōт мир пусмалтавēсыт



14 Ӣсус Пēтыр колн ёхтумēт, тав āгвмыӈ оныпе кāсалас, тав алпитэ сяр исум ōлыс.
15 Ос таве кāтэт карсмаптастэ, алпи исуме хотталь та парс; нэ̄ нох-лю̄лис ос Ӣсусын лусытас.
16 Хунь э̄типалаг ēмтыс, Тав палтэ кулил вуим сāв мāхум тотвесыт, Тав лāтыӈ ё̄рыл тāн кӣвранылныл куляныл кон-ня̄влысанэ ос пуссын āгвмыӈ мāхум хот-пусмалтасанэ.
17 Тōрум лāтыӈ тотнэ Исая хум лāвме сирыл тох та ēмтыс: ”Тав мāн тарвитанув вис ос āгвманув тотсанэ”.


Ам юи-пāлумт йиēн!



18 Хунь Ӣсус сāв мир мувлахитэ̄т кāсалас, ханисьтахтын хумиянэ̄н лāвыс тӯр та пāлн товуӈкве.
19 Тōнт акв Сāккон ханисьтан хум Тав пōхатэн рōвыс ос Тавēн лāвыс: ”Ханисьтан хум! Ам Наӈ юи-пāлынт минэ̄гум, хоталь Наӈ атпыл ке минэ̄гын”.
20 Ос Ӣсус тавēн лāвыс: ”Охсарыт танки ӯй-хул вōӈха ōньсēгыт, ос тōрум товлыӈ ӯйт пити ōньсēгыт; туп Ам, Э̄лумхōлас Пы̄г, пуӈк пиннэ мā ат ōньсēгум”.
21 Мōт хум, Тав ханисьтан акв хумитэ, Тавēн лāвыс: ”Кӯсяй! Ōвлэ̄т āнум тāртэ̄лын ялуӈкве, āсюм ёл-сё̄питаӈкве”.
22 Ӣсус тавēн лāвыс: ”Ам юи-пāлумт йӣен, сорум патум утыт вос тāнти сорум патум утанылн ёл-сё̄питавет”.


Ӣсус яныг вōт ёл-пōилты



23 Хунь Ӣсус хāпн тāлыс, Тав юи-пāлэт ханисьтахтын хумиянэ тāлсыт.
24 Ос ань аквта торыг ся̄рысь яныг хумпыӈыг ēмтыс, хāп сяр хумпытн лап-тотаве; Тав ос хуяс.
25 Тōнт ханисьтан хумиянэ Тав похатэн ёхтысыт, Таве нōх-сāйкатасаныл ос лāвсыт: ”Кӯсяй! Лылыянув нэ̄гылттэн*б, ты порсэ̄в тах”.
26 Ос Ӣсус тāнанылн лāвыс: ”Манрыг нāн тох пилэгы̄н, мосься агтнэ хумит?” Тувыл нох-лю̄лим вōт ос ся̄рысь ат тāратас, ос сяр таванты̄г та ēмтыс.
27 Тав ханисьтан хумиянэ ōсятахтыглалым потыртасыт: ”Хотъют Тыи, Тавēн вōтыт ос ся̄рысь хӯнтлэ̄гыт?”


Ӣсус Гераса нампа мāт



28 Хунь Ӣсус ся̄рысь та пāл вāтан Гераса нампа мāн ёхтыс, Тав кулитн пувим кит утыг ёт хōнтхатас, тэ̄н āхвтас курсипытыт ōлнэ сопамытныл кон-квāлсы̄г, сака кантыӈыг, нэ̄мхотьют та лё̄ӈх хосыт яласаӈкве ат вēрмыс.
29 Ос тагигыг та рōӈхалтахтасы̄г: ”Мāныр Наӈын мēнамēныл э̄ри, Тōрум Пы̄г? Наӈ сутытан хōтал э̄лы-пāлт тыг ты ёхтысын, мēнамēн саватан мāгыс”.
30 Э̄лын пӯрысь яныг аня пум тāим ё̄мыгтасыт.
31 Ос кулит Таве пōйкысаныл: ”Мāнав кон ке ня̄влыянын, пӯрысь аня кӣвырн ня̄влэнн”.
32 Ос Тав тāнанылн лāвыс: ”Минэ̄н”. Тāн кон-квāлсыт, пӯрысь анян та минасыт. Пӯрысь аня янытэ̄т карыс сыпныл ся̄рысьн та воськасахтысыт ос витн та сялтсыт.
33 Пӯрысь ӯргалым хумит ӯсын хāйтсыт, пуссын урыл потыртасыт, хумус кулитн пувим утыг ёт ēмтыс, та урыл ос потыртасыт.
34 Ань ӯс тāгыл мир пуссын Ӣсус ёт хōнтхатнэ мāгыс кон-атхатсыт, Таве кāсаламанылт, пōйкысаныл, вос тāн мāнылныл пōхан мины.





*а 2  8:2  проказа – хāхтхатнэ лю̄ль āгвм

*б 25  8:25  лылытэ нэ̄гылттаӈкве – ты русь лāтӈыл спасти









Глава 9


Нёвумтаттāл хōтпа пусмалтаве



1 Тōнт Тав, хāпын тāлым, ся̄рысь та пāлн унсыс ос Такви ӯсэн ёхтыс.
2 Тав палтэ нёвумтаттāл хōтпа хуйнэ сованэ ёт тотвес. Ӣсус тāн агтнэ вāрмаляныл кāсаламет, нёвумтаттāл хōтпан лāвыс: ”Ул пилэ̄н, ня̄врамум! Наӈ кареканын тāратавēсыт”.
3 Това Сāккон ханисьтан хумит тāнкинāнылт номсысыт: ”Тав Тōрумныл мовиньты”.
4 Ӣсус ос, хунь тāн номтаныл торгамтасанэ, лāвыс: ”Манрыг нāн сыманынт лю̄ль номт ōньсегы̄н?
5 Мāныр кӯпнитнув лāвуӈкве: ‘Наӈ кареканын тāратавēсыт’, ман ос лāвуӈкве: ‘Нōх-лю̄лен ос ё̄мыгтэн?’
6 Нāн вос вāглы̄н, Э̄лумхōлас Пы̄г мā тармыл карекыт тāратан ё̄р ōньси”, – тōнт нёвумтаттāл хум нупыл лāвыс: ”Нōх-лю̄лен, хуйнэ сованын вуēн, наӈти колын юв-минэн”.
7 Ос тав нōх-лю̄лис, такви хуйнэ сованэ висанэ, колэн юв та минас.
8 Мāхум, тыги кāсалым, ōсятахтылалсыт, тамле ё̄рыл э̄лумхōласн миме мāгыс, Тōрум янытласыт.


Ӣсус Матвей нампа хум вōви



9 Тувыл миным, Ӣсус пōт атнэ Матвей нампа хум кāсалас. Тав пōт атнэ кол пōхат ӯнлахōлыс. Ӣсус тавēн ля̄галас: ”Ам юи-пāлумт йӣен”. Тав нōх-лю̄лис, Ӣсус юи-пāлт та минас.
10 Хунь Ӣсус Матвей колт мӯйлыс, пōт атнэ сāв мāхум ос карекыӈ мир Тав палтэ ёхтысыт, Тав ётэ ос ханисьтахтын хумиянэ ёт тāн тэ̄пъяласыт.
11 Фарисейт таи кāсаламанылт Тав ханисьтахтын хумиянэ нупыл лāвсыт: ”Манрыг нāн Ханисьтан хумын пōт атнэ ос карекыӈ мāхум ёт тэ̄г ос айи?”
12 Ӣсус хунь ты лāтӈыт хӯлсанэ, тāнанылн лāвыс: ”Āгвмтāл хōтпан лēккар хунь э̄ри, āгвмыӈ хōтпан лēккар э̄ри.
13 Минэ̄н, ханисьтэлы̄н, хумус таи торгамтаӈкве: ёмас сымпа хōтпāг ōлэ̄н, Āнумн йир мӯйлупса ат э̄ри. Ам вēськат хōтпат хунь вōвēгум, ам карекыӈ хōтпат вōвуӈкве ёхтысум. Тāн Тōрум нупыл вос ё̄ӈхēгыт”.


Поститахтын урыл



14 Тōнт Тав палтэ Иоан ханисьтын хумиянэ ёхтысыт ос лāвсыт: ”Манрыг мāн ос фарисейт сāв поститахтэ̄в, ос Наӈ ханисьтахтын хумиянын ат поститахтэ̄гыт?”
15 Ӣсус ювле-лāвыс: ”Ман мӯймāхум пури вāрнэ порат руталиг ōлэ̄гыт, хунь тāн ётаныл вāпс хум ōлы? Ос тамле пора ēмты, хунь вāпс хот-виве – тōнт усьта поститахтуӈкве патэ̄гыт.
16 Нэ̄мхотъют асыӈ пēс маснут йильпи тōрыл ат лолсалытэ, йильпи ю̄нтым лолта пēс тōр хот-маныгтытэ тах, асэ усьпылнэ̄г лю̄лиг ēмты.
17 Йильпи вина пēс сов хӯрыг кӣвырн хунь сōсаве. Та винан пēс хӯрыг пāлыг-маныгтаве, вина тах ёл-сōсхаты ос сов порсыг мины. Йильпи вина йильпи сов хӯргын сōсуӈкве э̄ри, тōнт таитэ ос тыитэ порсыг ат минэ̄г”.


Ӣсус пуӈкхум āгитэ нōх-ялтупты ос āгвмыӈ нэ̄ пусмалты



18 Хунь Тав тыи потыртас, Тав палтэ синагога акв пуӈкхум ляпан-ровыс, ос Тав лāглаге тытн рагатас ос лāвыс: ”Ам āгим усьты сорумн патыс, тув ёхтэн, ос Наӈти кāтын тав тармылэ пинэ̄лын, тав тах лылыӈыг паты”.
19 Ос нōх-лю̄лим, Ӣсус такви ханисьтан хумиянэ ёт тав юи-пāлэ̄т минасыт.
20 Ос акв э̄ква, тав китхуйплов тāл кēлпе сōсхатнэ āгвм ōньсис, сысэ̄ныл ляпамтахтас ос Тав маснут ōвылэ̄н карсмахтас.
21 Тав таквинāтэн нōмсыс: ”Тав маснутэн туп карсмахтэ̄гум ке, тōнт пусмēгум”.
22 Ос Ӣсус хунь ювле-āӈкватас, таве кāсаламēнт, лāвыс: ”Ул пилэ̄н, āгикве! Наӈ наӈти агтылы̄н пусмалтавēсын”. Та пасыл нэ̄ та пусмыс.
23 Хунь Ӣсус пуӈкхум колн ёхтыс, тот лю̄сь-э̄рыг ёнгын музыкантыт ос суясьлан мāхум пуссын кāсаласанэ,
24 тāнанылн лягалас: ”Кон минэ̄н! Āги сорумн ат патыс, тав нас ёл-ойилматвес!” Мāхум Тавēтыл мовиньтасыт.
25 Хунь мир кон-кēтвес, Тав колнакын сялтыс, āгирись кāт вистэ, ос āгирись нōх-лю̄лис.
26 Ты вāрмаль урыл потыр та мā янытыл та минас.


Кит сампыльтāл хōтпаг пусмалтавēг



27 Хунь Ӣсус тувыл минас, Тав юй-пāлэ̄т кит сампыльтāл хōтпаг ё̄мсы̄г ос рохсы̄г: ”Мēнмēн сāлитэлы̄н, Ӣсус, Давид Пы̄г!”
28 Хунь Тав колын ёхтыс, сампыльтāл хумыг Тав ляпатэн йисы̄г. Ӣсус тэ̄натэ̄нн лāвыс: ”Нэ̄н агтэгы̄н, Ам тыги тах вēрмилум вāруӈкве?” Тэ̄н Тавēн лāвēг: ”Агтэ̄в, Кӯсяй!”
29 Тōнт Тав тэ̄н саманэ̄н карсматасанэ ос лāвыс: ”Хумус агтэгы̄н, тасир нэ̄нанн ос вос паты”.
30 Саманэ̄н пāлыг та пӯсхатсы̄г. Ӣсусн тāк лāввесы̄г: ”Сунсэ̄н тах, ты урыл нэ̄мхотъют ул вос вāг”.
31 Ос тэ̄н кон-квāлмент, мā янытыл ты урыл потыртасы̄г.


Сӯп-нēлмтал хум пусмалтаве



32 Тагигы̄г кон-квāлмен порат, Тав палтэ кулин пувим сӯп-нēлмтал хум тотвес.
33 Хунь куль ня̄влувес, сӯп-нēлмтал хум потыртаӈкве патыс. Ос мир ōсятахтыглым потыртасыт: ”Нэ̄мхуньт тамле нак Израильт ат ōлыглалыс”.
34 Фарисейт ос потыртасыт: ”Тав кулит канась ё̄рыл кулит кон-ня̄влыянэ”.


Ӣсусн мир аня сāлиг ōлы



35 Ӣсус пуссын ӯсыт ос пāвлыт хосыт та яласас, синагогатт мир ханисьтым, тōрум йильпи нот урыл Ёмас Ля̄ххал лāтӈыт тāнанылн тотым, сāвсыр āгвм, ё̄ртал э̄лумхōлас пусмалтым та яласас.
36 Хунь Ӣсус мир анят кāсалас, Тавēн тāн сāлиг ōлсыт: ӯй-хул ӯрнэ хумитн оссувлым пāлят хольт тāн ё̄ртал ōлсыт.
37 Тōнт ханисьтан хумиянэ нупыл лāвыс: ”Сāгрын колас пум сāв, ос якытлан хōтпа мосься.
38 Ос колас пум сāгрын Кӯсяй пōйкелы̄н, ос пум сāгрын мāхум сāвнув Такви колас пумканэ̄н вос кēты тах”.











Глава 10


Китхуйплов апостол



1 Ӣсус китхуйплов ханисьтахтын хумиянэ Такви палтэ вōвсанэ, тāнанылн кулит тармыл ōлнэ ё̄рыл мисанэ, кулит хот-ня̄влын мāгыс, пуссын āгвм ос тāрвит пусмалтан мāгыс.
2 Китхуйплов апостолыг*а лāвим хумит наманыл тамле ты: ōвыл Симон, Пēтырыг лāваве, ос тав ягпыге Андрей, Яков, Зеведей пы̄ге ос тав ягпыге Иоан,
3 Филипп ос Варфоломей, Фома ос пōт атнэ Матвей, Алфей пы̄ге Яков, ос Фаддей,
4 Симон Кананит ос Иуда Искариот, ётыл тав Ӣсус лылы тыналастэ.
5 Ты китхуйплов утыт Ӣсус ты кēтсанэ, тамле лāтӈыл лāвсанэ: ”Тōрум ат вāнэ мāхум палт миннэ лё̄ӈхыт хосыт ул ё̄мен, Самарият ōлнэ ӯсын ул сялтэ̄н;
6 сāртын Израиль мāхум хот-тыпум палянаныл палт минэ̄н.
7 Минэ̄н ос лāвэ̄н: ‘Тōрум йильпи нот ляпат ōлы!’
8 Āгвмыӈ мир пусмалтэ̄н, сорумн патум утыт нōх-ялтуптэ̄н, проказал āгвмыӈ мāхум сыстамтэ̄н, кулит ня̄влэ̄н. Олнтāл майвесын, олнтāл маелы̄н.
9 Нāнти э̄нтапанын нэ̄матыр сōрни, ся̄лыг олн ос аргин олн ул пинэ̄н.
10 Хӯнт-хӯрыг, кит маснут, лāгыл маснут ос ё̄мнэ сув ёт ул вуен. Рӯпитан хōтпа рӯпататэ мāгыс тэ̄нутэ вос вы̄гтэ.
11 Хоты ӯсын ман пāвлын нāн ат ёхтэгы̄н, тāра-паттэлы̄н – хотъют нāнан ляпан виӈкве таӈхи, тот тав палтэ нāн миннэн мус ōлэ̄н.
12 Колн сялтнэн порат, тот ōлнэ хōтпатн юртыӈысь ōлнэ вāрмаль урыл лāвēн,
13 ос колэ ке нāн лāтӈанынн хōйхаты, та колн нāн юртыӈысь ōлнэ вāрмалин вос сялты, ос колэ ат ке хōйхаты, юртыӈысь ōлнэ вāрмалин нāнти палтын ювле вос ё̄ӈхи.
14 Ос хотъют нāнан ляпан ат вы̄ганэ ос нāн лāтӈанын ат хӯнтлы, тōнт та колныл ман та ӯсныл квāлнэн порат порс лōмтыт лāгланылныл хот-хосгувлэ̄н.
15 Мāк нāнанн лāвēгум: та ӯсныл кӯпнитнуве Содом ос Гоморра нампа ӯсытт сутытан хōтал паты”.


Аквтупыл пāлят сāлы пурнэ ӯйт халт



16 ”Ам ань нāнан аквтупыл пāлят хāйтнутыт халн кēтыянум: ос нāн ялпыӈ ӯй хольт номтыӈыг ōлэ̄н, ос сыманын вос сыстамыт, голубь ӯй хурипаг ōлэ̄н.
17 Э̄лумхōласытныл хурахлэ̄н: тāн нāнан сутытан мāн миӈкв патыяныл ос тāнти синагоганылт нāнан рāтуӈкве патыяныл.
18 Ос нāн кӯсяит ос хōныт палт Ам мāгсылум тотавēн. Та ēмты тах, тāн палтаныл ос Тōрум ат вāнэ мāхумн Ам урумт потыртаӈкве вос тотавēн.
19 Хунь нāн сутытаӈкве тотавēн, ул номсэ̄н, мāныр та торыг лāвуӈкве; та сё̄ст мāныр потыртаӈкве э̄ри, тах нāнанн мивēн.
20 Тōнт нāн нāнки ат потыртэгы̄н, тай Āсин Лылы нāнант потырты тах.
21 Ягпыг ягпыге тāнки халанылт сōрум мāгыс тыналыяныл тах, ос āсь – ня̄врамане; ня̄врамыт ся̄нь-āсь ля̄льт квāлēгыт ос тāнаныл сяма алыяныл тах;
22 нāн пуссын мирын Ам Намум мāгыс лавыл нэ̄главēн. Ос хотъют юи-ōвыл мус вēриты, таи вēстхаты тах.
23 Хунь акв ӯсныл нāн ня̄влавēн, мōт ӯсн хайтэ̄н. Мāк нāнанн лāвēгум: Израиль мā ӯсыт пуссын яласаӈкве ат āлымеганы̄н, хунь Э̄лумхōлас Пы̄г та ёхты тах.
24 Ханисьтахтын хум Ханисьтан хуменыл янгыг ат ōлы, лусытан хум такви кӯсяеныл янгыг ос ат ōлы:
25 тōвлы таи, хунь ханисьтахтын хум ханисьтан хумитэ хольт паты, ос лусытан хум кӯсяе хольт паты. Кол кӯсяй хум вēльзевулыг*б ке лāввес, ос колт ōлнэ мōт хōтпат усьпылнэ̄г тох лāвавēт?”


Хōтпатныл ул пилэ̄н



26 ”Таимāгыс хōтпатныл ул пилэ̄н. Нэ̄матыр тӯйтнэ вāрмалиг ат ōлы, тав мирын пӯсхаты тах, нэ̄матыр сытам вāрмалиг ат ōлы, тав мирын вāӈкве патаве тах.
27 Мāныр Ам нāнанн турманыт потыртэ̄гум, нāн посыӈ хōталыт потыртэ̄н; маныр пāль асн восгим хӯлэгы̄н, э̄лаль кол аланыл рōӈхувлэ̄н.



28 Тамле хōтпатныл ул пилэ̄н, хотъютыт э̄лумхōлас алпитэ алыяныл ос лылытэ алуӈкве ат вēрмēгыт; Тавēныл пилэ̄н, хотъют э̄лумхōлас алпитэ ос лылытэ турман мāт хōлтуӈкве вēрми.
29 Кит сяӈсирисыг мāнь олнкер тыныл ман ат тыналавēг? Ос нāн Āсин кāсасяпе тал нэ̄мхотъютэ мāн ёл ат паты.
30 Нāн пуӈканынт иӈ пуӈкāтанын пуссын ловиньтым ōлэ̄гыт;
31 Ос ул пилэ̄н! Нāн тынаны̄н сāвсыр сяӈсит тынанылныл тыныӈнувет.



32 Ос кāсыӈ хōтпа, хотъют мир э̄лы-пāлт Āнум кāсаси, Ам таве Амки Тōрум Āсюм э̄лы-пāлт ос кāсасēгум тах;
33 Ос хотъют Āнумныл мир э̄лы-пāлт хот-вораты, таиныл Амки Тōрум Āсюм э̄лы-пāлт Ам ос тах хот-воратэ̄гум.
34 Ул номсэ̄н, э̄рттэм Ам мир палт ротты̄г ōлнэ вāрмаль тотуӈкве ты мāн ёхтысум; рот вāрмаль тотнэ мāгыс хунь ёхтысум; сырай тотым ёхтысум.
35 Пы̄г такви āсе ёт, āги такви ся̄не ёт, мань такви оныпе ёт киттыг тотнэ мāгыс Ам ты ёхтысум.
36 Э̄лумхōлас лāвыл нэ̄гылттан утанэ – таи тав колэт ōлнэ мāхманэ та”.


Хотъют Ӣсусн хōйхаты?



37 ”Хотъют āсе ман ос ся̄не Āнумныл тāкысьнуве э̄руптытэ, таи Āнумн ат хōйхаты; хотъют пы̄ге ман ос āгитэ Āнумныл тāкысьнуве э̄руптытэ, таи Āнумн ат хōйхаты;
38 Хотъют такви пēрнатэ ат вы̄гтэ ос Ам юи-пāлумт юв, таи Āнумн ат хōйхаты.
39 Такви ōлупсатэ ӯргалан хōтпа ōлупсатэ тыпылтытэ тах, ос хотъют Ам мāгсылум такви ōлупсатэ тыпылтытэ, таи таве тах ос хōнтытэ”.


Ӣсус ляпан-винэ хōтпа



40 ”Хотъют нāнан ляпан-вы̄г, таи Āнум ляпан-вы̄г тах; ос хотъют Āнум ляпан-вы̄г, таи Āнум Кетум Āсь ляпан-вы̄г;
41 Хотъют Тōрум лāтыӈ тотнэ хум тав наме мāгыс ляпан-вы̄гтэ, Тōрум лāтыӈ тотнэ хум мӯйлупсал миве тах; ос хотъют вēськат хōтпа тав наме мāгыс ляпан-вы̄гтэ, вēськат хōтпа мӯйлупсал миве тах.
42 Ос хотъют Ам намум мāгыс пōлям вит āныл ханисьтахтын хумитныл ōлнэ акв ротсымпа хōтпа айты ке, мāк нāнанн лāвēгум, такви мӯйлупсатэ ат тыпылтытэ”.





*а 2  10:2  апостол – Тōрумн лусытан, Ӣсусын вōвим э̄лумхōлас

*б 25  10:25  вēльзевул – я̄вол, лю̄ль лылыт кӯсяй









Глава 11


Витн тӯлнэ хум Иоан китыглытэ Ӣсус



1 Хунь Ӣсус ханисьтапанэ Такви китхуйплов ханисьтахтын хумиянэ̄н потыртасанэ, тувыл э̄лаль ханисьтаӈкве ос лāтыӈ тотуӈкве мōт та мā ӯсытын та минас.
2 Иоан, турман колт ӯнлым, Кристос вāрмалит урыл хӯлмет, кит такви ханисьтан хумияге кēтсаге
3 Тавēн лāвуӈкве: ”Наӈ ман Таи ты, Хотъютын э̄ри ёхтуӈкве, ос мāнавн мōтан ӯруӈкве э̄ри тах?”
4 Ӣсус тэ̄натэ̄нн ювле лāвыс: ”Минэ̄н, Иоанын лāвен, мāныр хӯлэгы̄н ос кāсалэгы̄н:
5 Сампыльтāл мāхум сампосн ёхтавет тах, лāгыл нōхнэ мāхум ё̄мыгтаӈкве патэ̄гыт, проказал āгвмыӈ мāхум хот сыстамавет ос пальтāл мāхум хӯлуӈкве патэ̄гыт, сорум патум утыт нōх-ялтэ̄гыт ос нуса мирн Ёмас Ля̄ххал тотаве тах;
6 Ос ань Ам ётум кāсасян хōтпа сōтыӈыг ōлы”.


Ӣсус витн тӯлнэ Иоан хум урыл потырты



7 Хунь тāн минасыт, Ӣсус мирын Иоан урыл потыртаӈкве патыс: ”Мāныр сунсыглаӈкве нāн мир ōлтāл мāн ялсы̄н? Вōтын нёвитан пум сунсуӈкве?
8 Мāныр сунсыглаӈкве нāн ялсы̄н? Тыныӈ маснутыл масхатам э̄лумхōлас сунсуӈкве? Тыныӈ маснутыӈ мāхум хōныт колытт ōлэ̄гыт.
9 Мāныр сунсыглаӈкве нāн ялсы̄н? Тōрум лāтыӈ тотнэ хум? Ам нāнан лāвēгум, тав Тōрум лāтыӈ тотнэ хумыл яныгнуве.
10 Тыи ōлы таи, хотъют урыл хансыма: ‘Ам Амти Ангелум Наӈ э̄лы-пāлын кēтылум, тав Наӈ мāгсылын лё̄ӈх сё̄питы’.
11 Мāк нāнанн лāвēгум: нэ̄тын ōньсим хōтпатныл витн тӯлнэ хумныл Иоаныл яныгнув нэ̄мхōтпа ат ōлыс. Топ ань Тōрум йильпи нотт сяр мāниг ōлнэ ут, тавēныл яныгнув.
12 Витн тӯлнэ Иоан хум лāтыӈ тотум хōталанэныл ань ты хōтал мус, тōрум йильпи нот ля̄льт вори тотнэ вāрмаль ты ōлы, ос тōват таве ё̄рыл тāнки нупланыл манумтаӈкве āрталыяныл.
13 Пуссын Тōрум лāтыӈ тотнэ хумит ос Сāккон Иоан ōлнэтэ пора мус Тōрум йильпи нот урыл потыртасыт.
14 Тав алам, ваӈкв ке таӈхилы̄н, Ӣлия тав ты, хотъютын э̄рыс тыг ёхтуӈкве.
15 Хотъют хӯнтлын паль ōньси, вос хӯлытэ!
16 Хотъют хурипат ань ты ōлнэ мир? Ты мир ня̄врамыт хурипат, тāн кон ӯнлэ̄гыт ос юртанылн
17 рōхтахтэ̄гыт: ‘Мāн нāн мāгсылын свирелил ёнгысув, ос нāн ат йӣквсы̄н. Мāн нāн мāгсылын тыстылыӈ э̄ргыт э̄ргысув, ос нāн ат лю̄сьсы̄н’.
18 Иоан ёхтыс, тав ат тэ̄г, ат айи; ос тāн лāвēгыт: ‘Тав кулил вуим ōлы’.
19 Э̄лумхолас Пы̄г ёхтыс, тэ̄г ос айи, ос лāвēгыт: ‘Тытты э̄лумхōлас, тав тэ̄ӈкве ос вина аюӈкве э̄рупты, тав пōт атнэ ос карекыӈ мāхумн румаг ōлы’. Ос номт вāрмалит Тōрум сāв номтанэ ты хӯлтыяныл”.


Ӣсус Галилея ӯсыт нупыл кантлы



20 Тувыл Тав ōвылтахтас ӯсыт нупыл кантлуӈкве, хōт Тав сака сāв сāвсыр ōлыглаттāл вāрмалит вāрыглāлыс, ос тāн Тōрум нупыл ат ё̄ӈхысыт:
21 ”Мāныр саватпи наӈын, Хоразин ӯс! Мāныр саватпи наӈын, Вефсаида! Нэ̄н Тōрум вāрум ё̄р вāрмалит вāсиньтасаны̄н. Тир ос Сидон ӯсыт ōлнэ мāхум тамле ё̄р вāрмалит вāсаныл ке, тāн хосат тāгыл рубище нампа маснутыл масхатым, хӯлюм халт ӯнлым, Тōрум нупыл ё̄хнувыт ке.
22 Таимāгыс нāнанн ты лāвēгум: тах Тир ос Сидонын сут хōталыт нāнанныл кӯпнитнуве паты.
23 Ос наӈ, Капернаум ӯс, номсэ̄гын наӈ тōрум палт нōх-āлмавен? Наӈ тах ёлы-мāн воськасавен. Наӈ кӣврынт ōлнэ ё̄р вāрмалит Содом ӯсыт ке ōлыглалсыт, та ӯс аньмус ӯнлынув.
24 Ос таимāгыс ты лāвēгум, сутытан хōталыт Содом мāнн наӈынныл кӯпнитнуве тах паты”.


”Ам палтум йиēн ос ӯсьлахтэ̄н”



25 Аквнакт Ӣсус лāвыс: ”Наӈын янытлылум, Āсюм, тōрум ос мā Кӯсяй, Наӈ ты вāрмалит ня̄врам хурип хōтпатын хӯлтсанын, номтыӈ ос ханисьтам мирныл хот-тӯйтыслын.
26 Тасир та, Āскве, Наӈ тох таӈхыс”.



27 ”Пуссын вāрмалит Āнумн Амти Āсюмныл майвесыт, ос нэ̄мхотьютын Āсе коны-пāл Пы̄г ат вāвэ; Āсь ос нэ̄мхотъютын Пы̄ге коны-пāл ат вāве, ос та хōтпан вāве, хотъютын тах Пы̄г Āсе хӯлтуӈкве тахмаи.
28 Пуссын рӯпитан ос тāрвит тотнэ мāхум Ам палтум ёхтэ̄н, ос Ам нāнан тах ёл-ротмалтыянум.
29 Ам ханисьтапанум вуēн ос Āнумныл ханисьтахтэ̄н, Ам канттāл ос ротсымпа, ос нāн лылыянын мāгыс урак нак хонтэгы̄н тах.
30 Ам āлмтанутум кӯпнит, Ам тотнэ утум тāрвит ат ōньси”.











Глава 12


Сабат-хōтал Кӯсяй



1 Аквнакт Ӣсус сабат-хōталт ня̄ньпум янмалтан тэ̄пкан хосыт ё̄мыс; Тав ханисьтахтын хумиянэ тэ̄тал ōлсыт, колас-самыт маныгтаӈкве ос тэ̄ӈкве патсыт.
2 Хунь фарисейт тамле вāрмаль кāсаласыт, Тавēн лāвсыт: ”Наӈ ханистахтын хумиянын тамле вāрмаль вāрēгыт, мāныр сабат-хōталыт вāруӈкве ат рōви!”
3 Тав тāнанылн лāвыс: ”Нāн ман ат ловиньтāсын, хумус Давид-хōн вāрыс, хунь тав такви ос тав ётэ ōлум мāхманэ тэ̄ӈкв тахмаясыт?
4 Хумус тав Тōрум колын сялтыс, Тōрумн пиным ня̄нит тэ̄с, мāнарыт тавēн ос тав ётэ ōлум мāхманэн тэ̄ӈкве ат рōвсыт кос, та ня̄нит пӯп-ōйкатн туп тэ̄ӈкве рōвсыт?
5 Нāн ман сāккон ат ловиньтāсын, сабат-хōтал пӯп-ōйкат ялпыӈ колыт рӯпитэ̄гыт, ос карекыӈы̄г ат ловиньтаве?
6 Ос нāнан лāвēгум: тыт Таи, Хōӈха ялпыӈ колныл яныгнувег ōлы;
7 Нāн вāслын ке тамле лāтӈыт: ‘Сāлитан вāрмаль таӈхēгум, йир тотнэ вāрмаль ат э̄ри’, тōнт наскасыг мāхум ат сутытанувын;
8 Э̄лумхōлас Пы̄г ос сабат-хōтал кӯсяйг ōлы”.


Ӣсус сабат-хōталт кāтэ хот-тōсум хум пусмалты



9 Тувыл Ӣсус пōхан минас ос та мā синагоган юв-сялтыс.
10 Тот кāтэ тув-тōсум хум ōлыс. Ос фарисейт Ӣсус, Таве нуралан мāгыс, китыгласаныл: ”Ман сабат-хōталт пусмалтаӈкве рōви?”
11 Тав ос тāнанылн лāвыс: ”Нāнанылныл хотъют акв пāля ōньси ке, пāлятэ сабат-хōталт вōӈхан ке рагаты, таве ман ат вы̄гтэ ос нōх ат харттытэ?
12 Ос э̄лумхōлас сāв сё̄с пāляныл тыныӈнуве! Таимāгыс сабат-хōталт ёмас вāрмаль вāруӈкве хōйхаты”.
13 Тōнт та э̄лумхōласн лāвыс: ”Кāтын тактэ̄лын”. Тав кāтэ тактыстэ; ос кāтэ мōтпал кāтэ хольт пусыг та ēмтыс.
14 Фарисейт кон-квāлсыт, номсахтасыт хумус тах Таве алуӈкве. Ӣсус та урыл ханьсюмет тувыл пōхан та минас.


Ӣсус, Тōрумн пēриим мēтхум



15 Ӣсус юи-пāлэ̄т сāв мир минмыгтасыт, ос Тав тāнаныл пуссын пусмалтасанэ.
16 Тав тāнанылн Такви хӯлтмалтāлыглаӈкве ат тāратахтыс.
17 Тох та ēмтыс, хумус Кӯсяй такви лāтыӈ тотнэ хум Исая сирыл лāвыс:
18 ”Тыи Ам Мēтхумум, Таве Ам пēрияслум, Ам Э̄руптан утум, лылым Тав мāгсылэ ся̄гты. Ам лылым Тав нуплэ пинылум, ос Тав мирытн вēськат сут вāрмаль урыл тах ля̄ххал тоты.
19 Тав ворасьлаӈкве ос рōӈхуӈкве ат паты, ос нэ̄мхōтъютын ӯс хулытт Тав турсуе ат хӯлаве тах;
20 вēськат сут вāрмаль нōх ат патнэтэ мāгыс, мāнь пум ат сакваты ос нāйил суртгин понал пум ат харыгты тах.
21 Пуссын мирыт Тав вēстын намēн агтуӈкве патэ̄гыт тах”.


Ӣсус ос вēльзевул



22 Тōнт Ӣсус палт сампыльтāл ос сӯп-нēлумтāл кулил вуим хōтпа тотвес. Ӣсус таве пусмалтастэ, ань сампыльтāл ос сӯп-нēлумтāл хōтпа потыртаӈкве ос кāсалаӈкве патыс.
23 Ос пуссын мир ōсятахтыглалсыт ос потыртасыт: ”Ты аман Кристос, Давид Пы̄г?”
24 Ты урыл фарисейт хӯлманылт, лāвсыт: ”Туп вēльзевул, куль канась ё̄рыл Тав кулит пōхан ня̄влы”.
25 Ӣсус тāн номтаныл вāим, тāнанылн лāвыс: ”Кāсыӈ хōн-мā, хōт тāнти халанылт воритотэ̄гыт, воньсялыг мины; ос кāсыӈ ӯс ман колтāгыл, хōт тāнти халанылт воритотэ̄гыт, порсыг та мины.
26 Ос куль такви ке ня̄влы, тав такви ётэ воритотыстэ: хумус тав хōн-мāтэ ӯнлуӈкве паты?
27 Ам вēльзевул ё̄рыл кулит пōхан ня̄влыянум ке, тōнт ос нāн ня̄враманы̄н мāныр ё̄рыл кулит пōхан ня̄влыяныл? Таимāгыс тāн нāн мāгсылын сутытан хōтпаг вос патэ̄гыт.
28 Ам Тōрум Лылы ё̄рыл ке кулит пōхан ня̄влыянум, тōнт нāн палтын Тōрум йильпи нот та ёхтыс.
29 Манос, хумус рōви тāксар хōтпа кол кӣвырн сялтуӈкве ос тав пормасанэ тӯлмантаӈкве, аман сāртын та хōтпа ёл нэ̄гсалаӈкве ат э̄ри? Тōнт усь та тав кол пормасанэ вēрми тӯлмантаӈкве.
30 Хотъют Ам ётум āтим, таи Ам торгум ōлы; хотъют Ам ётум матыр ке ат аты, таи лāкква-ня̄влы.



31 Таимāгыс нāнанн ты лāвēгум: пуссын карек ос сāвсыр лю̄ль лāтӈыт э̄лумхōласыт тāратавет; ос Ялпыӈ Лылы нупыл лāвнэ лю̄ль лāтӈыт Тōрумын ат тāратавет.
32 Хотъют лю̄ль лāтыӈ Э̄лумхōлас Пы̄г нупыл лāви ке, таи тāратаве; ос хотъют Ялпыӈ Лылы нупыл матыр лю̄ль лāтыӈ ке лāви, таи ань ты йисыт ат тāратаве, э̄лаль ōлнэ йисыт ос ат тāратаве тах”.


Йӣв ос тав пиланэ



33 ”Манос йӣв ёмас – тав пиланэ ос ёмасыг ōлэ̄гыт; манос йӣв лю̄ль, тав пиланэ ос лю̄лиг ōлэ̄гыт; йӣв яныгман пиланэ сирыл лāваве, ёмас ман лю̄ль.
34 Ялпыӈӯйныл тэ̄лум утыт! Хумус нāн, кантыӈ утыт, ёмас вāрмаль урыл потыртаӈкве вēрмегы̄н? Мāныр сым кӣвырт ōньси, та урыл сӯп-нēлм та потырты.
35 Ёмас хōтпа такви сымēныл ёмасэ мы̄г, ос кантыӈ хōтпа такви сымēныл кантэ мы̄г.
36 Ос ам нāнанн ты лāвēгум: кāсыӈ наскāссыг лāвум лāтӈе мāгыс э̄лумхōлас тах сутытан хōталыт ювле-лāваве:
37 тах наӈти лāтӈаныныл наӈ вēськатыг лāвавēн, манос наӈти лāтӈаныныл сутытавен”.


Ӣсусныл пōсе вōваве



38 Тōнт тōва Саккон ханисьтан хумит ос фарисейт лāвсыт: ”Ханисьтан хум! Мāн Наӈыныл матыр хӯлтхатнэ пос кāсалаӈкве тахсув кос”.
39 Тав ювле-лāвыс: ”Лю̄ль ос Тōрумн ат хӯнтлын ань ōлнэ мāхум хӯлтхатнэ пōс кинсэ̄гыт, Тōрум лāтыӈ тотнэ Иона хӯлтхатнэ пōсэ коны-пāл нэ̄матыр пōсыл тах ат мивет;
40 Хумус Иона кит кӣвырт хӯрум хōтал ос хӯрум э̄т ōлыс, тасир ос Э̄лумхōлас Пы̄г мā сым кӣвырт хӯрум хōтал ос хӯрум э̄т ōлы тах.
41 Ниневи мāхум сутытан хōталыт аньйис ōлнэ мир ёт нōх-лю̄лēгыт. Тāн Иона ханисьтап хӯлсыт ос Тōрум нупыл ё̄хсыт. Ам тай Ионаныл яныгнуве!
42 Алы мā хōн-нэ̄ сутытан хōталыт аньйис мāхум ёт нōх-лю̄ли ос тāнаныл сутытыянэ тах. Тав май мōтпал мā ерныл Соломон мутрат хӯнтлуӈкве ёхталас. Ос Ам Соломонныл яныгнуве!”


Куль ювле-ё̄ӈхы



43 ”Хунь куль э̄лумхōласныл кон квāлы, тав виттāл мāт хосыт яласы ос ӯсьлахтын мā кос кинсы, ос ат та хōнты.
44 Тōнт тав лāви: ‘Ювле, амти колумн минэ̄гум, хотыл ам кон-квāлсум’. Ос ёхтумēт, сунсы, колэ нэ̄мхотъютын ат сялтым, хосгим ос хот-сё̄питым ōлы.
45 Тōнт мины ос ёт сāт мōт лылы вы̄г, таквинāтэныл усьпылнэ̄г кантыӈыт, сялтэ̄гыт ос тот ōлэ̄гыт; та э̄лумхōлас мāгыс юи-ōвыл вāрмаль лю̄льнуве ōвылтыт ōлум вāрмалил. Тох паты тах ты аньйис ōлнэ кантыӈ мāхум ёт”.


Ӣсус Ся̄не ос āпсиянэ



46 Хунь Тав мирн потыртас, Ся̄не ос Тав āпсиянэ кон-лю̄льсыт, Тав ётэ потыртаӈкве тахсыт.
47 Хотъют тай Тавēн лāвыс: ”Танай, Наӈ Ся̄нин ос āпсиянын кон-лю̄лēгыт, Наӈ ётын потрамаӈкве таӈхēгыт”.
48 Тав ты лāвум хōтпа нупыл ля̄галас: ”Хотъют Ам ся̄нюм, ос хотъют Ам āпсиянум?”
49 Ос Такви кāтэтыл ханисьтахтын хумиянэ нупыл хӯлтым лāвыс: ”Тытты Ам ся̄нюм ос Ам ягпыганум.
50 Хотъют Ам Āсюм лāтыӈ сирыл ōлы, таи Ам ягпыгум ос ягāгим, ос ся̄нюм та”.











Глава 13


Колассам ӯнттын хум



1 Аквта хōталыт колныл кон-квāлмет, Ӣсус ся̄рысь вāтан ӯнтыс.
2 Сāв мир Тав палтэ атхатасыт, таимāгыс Тав хāпн тāлыс ос ӯнтыс, ос атхатам мир ся̄рысь вāтат лю̄ляхōлсыт.
3 Ос тāнанылн сāв ханисьтапыл ханисьтасанэ, тох лāвим: ”Ань колассам ӯнттын хум колассам ӯнттуӈкве квāлыс.
4 Хунь тав колассамыт пāхвтысанэ, тōва колассамыт лё̄ӈх пōхан рагатасыт, ос ӯйрисит тув тыламласыт ос тāнаныл та нāхвсаныл.
5 Тōва самыт āхвтасыӈ мāн рагатасыт, хōт мосься мā лōмт ōлыс. Молях та пум нэ̄глапас, тот вōвта мā ōлыс.
6 Хунь хōтал нэ̄глыс, тув-тōсыс, ос тар ат ōньсюм мāгыс порсыг та минас.
7 Тōва колассамыт пēлялахтын йӣв сяхыл халн рагатасыт, та порс-пум яныгмас, коласпумыт лап та яныгмавēсыт.
8 Тōва колассамыт пōртыӈ мāн рагатасыт ос тэ̄нут тотсыт: аква яныгсāт, мōтан хōтпан сёс сāвнувēг, тōва ос вāт сёс сāвнувēг тэ̄нутыг яныгмасыт.
9 Хотъют хӯнтлын паль ōньси, вос хӯлытэ!”


Манрыг Ӣсус ханисьтаптыл потырталы?



10 Ханисьтахтын хумиянэ ляпан йисыт ос Ӣсус нупыл лāвсыт: ”Манрыг Наӈ ханисьтапыл тāнанылн потыртэ̄гын?”
11 Тав тāн нупланыл ювле-лāвыс: ”Нāнан Тōрум йильпи нот сытам наке вāӈкве маим ōлы, ос тāнан таи вāӈкве маим ат ōлы.
12 Хотъют матыр ōньси, таин миве тах, ос ōсьнэ утэ усьпылнэ̄г сāвыг ēмты тах. Ос хотъют ат ōньси, тавēныл хот виве мāныр ōньси.
13 Таимāгыс тāнанылн ханисьтап лāтӈыл та потыртэ̄гум, тāн сунсым ат кāсалэ̄гыт, ос хӯнтлым ат хӯлэ̄гыт, ат торгамтэ̄гыт.
14 Тōрум лāтыӈ тотнэ Исая хум лāвме сирыл сōль ēмты тах: ‘Хӯнтлэгы̄н кос – ат торгамтылы̄н, ос самыл сунсуӈкве патэгы̄н кос – ат кāсалылы̄н тах.
15 Ты мāхум сыманыл сурумыг ēмтсыт, ос паляныл лю̄льсаӈ хӯлэ̄гыт, ос саманыл лап-пантсаныл. Самыл тāн кāсалаӈкве ат таӈхēгыт ос палил хӯлуӈкве ат таӈхēгыт. Тāн сыманыл торгамтаӈкве ат таӈхēгыт, тāнаныл пусмалтан мāгыс Ам нупылум ат ё̄ӈхēгыт’.



16 Кāсаланэн мāгыс нāн саманы̄н сōтыӈыт, ос хӯлнэн мāгыс нāн палянын сōтыӈыт.
17 Алам мāк нāнанн ты лāвēгум: сāвсыр тōрум лāтыӈ тотнэ хумит ос вēськат хумит таи кāсалаӈкве тахсыт, мāныр нāн кāсалэгы̄н, ос ат та кāсаласыт, ос таи хӯлуӈкве тахсыт, мāныр нāн хӯлэгы̄н, ос ат та хӯлсыт”.


Ӣсус колассам ӯнттын хум урыл ханисьтап торгамтаптытэ



18 ”Нāн колассам ӯнттын хум урыл ханисьтап хӯнтлэлы̄н:
19 Сāвсыр хōтпа тōрум йильпи нот урыл лāтыӈ хӯнтлы ос ат торгамты, тамле хōтпа палт я̄вол ёхты ос ты хōтпа сымēт ӯнттум утанэ та я̄волин хот-тулмантавет: та урыл лё̄ӈх пōхан патум колассамыт та ōлэ̄гыт.
20 Ос āхвтасыӈ мāн ӯнттым колассамыт – тай тамле хōтпа урыл, хотъют лāтыӈ хӯлы ос ся̄гтым та лāтыӈ аквтыторыг таквинāтэн вы̄гтэ,
21 ос тāр ат ōньси, таимāгыс хоса ат вēриты: хунь лāтыӈ мāгыс тāрвит пора ёхты манос ня̄влын вāрмаль ēмты, тōнт тāра тав лāтӈаныл хот-вораты.
22 Ос пēлялахтын йӣв сяхыл халн патум колассамыт, тай тамле хōтпа, хотъют лāтыӈ хӯлытэ кос, ос кāсыӈ хōтал сāв рӯпата ōсьнэтэ мāгыс ос сёлыӈы̄г ōлуӈкве тахнэ̄тэ мāгыс лāтӈэ хот та ёрувлытэ, тамле лāтыӈ пōрт ат ōньси.
23 Пōртыӈ мāн ӯнттым колассамыт – тай лāтыӈ хӯлнэ ос торгамтан хōтпа, тай пōртыӈыг ты ōлы, таимāгыс тōва яныгсāт, тōва хōтпан, тōва вāт сёс сāвнувēг пōртыӈ тайм янмалты”.


Колас пум ос порс пум урыл



24 Мōт ханисьтап Тав тāнанылн потыртас: ”Тōрум йильпи нот, тай аквтуп такви тэ̄пканэт пōртыӈ колассам ӯнттын э̄лумхōлас.
25 Хунь мāхум ёл-хуясыт, тав ётэ воритотнэ утэ ёхтыс ос колас пум халын порс пум самыт пāхвтыс ос та минас.
26 Хунь ня̄рпум нэ̄глыс ос колассамын яныгмаве, тōнт порс пум ос та нэ̄глыс.
27 Кӯсяй ёхтум мēтхумиянэ тавēн лāвсыт: ‘Кӯсяй! Ман наӈ пōртыӈ сам ат ӯнттысын наӈти тэ̄пканынт? Хотыл тот порс пум яныгмас?’
28 Тав лāвыс: ‘Ам ётум воритотнэ э̄лумхōлас тыи вāрыс’. Мēтхумит тав нуплэ лāвсыт: ‘Таӈхēгын ке, мāн минэ̄в, порсыт хот-маныгтыянув?’
29 Ос тав тāнанылн лāвыс: ‘Ат э̄ри. Нāн тах порс пум маныгтым, атиӈк колас пум лӯптат ос хот-манумтыяны̄н.
30 Колас пум сāгрын мус тыи ос таи аквъёт яныгмим хультуптэ̄н. Ос колас пум сāгрын порат ам пум сāгрын хōтпатн лāвēгум тах: сāртын порс пумыт атэ̄н ос акван нэ̄гсалэ̄н, нāйин тыттын мāгыс, ос колас пум ам сӯмъяхумын тах пинэ̄н’”.


Кортница янмалтан сам урыл



31 Ос акв ханисьтап Тав тāнанылн потыртас: ”Тōрум йильпи нот корчица-сам*а хурипа. Э̄лумхōлас та сам вистэ ос такви тэ̄пканэт та ӯнттыстэ.
32 Тав мōт самытныл сяр мāнь кос, ос хунь яныгми, тōнт тэ̄пкан пумытныл сяр янгы̄г ōлыглы. Тувыл йӣвыг ēмты, товлыӈ ӯйит тав тованэ̄н пити вāрēгыт тах”.


Ня̄ньсум урыл



33 Ос мотсыр ханисьтап Тав тāнанылн потыртас: ”Тōрум йильпи нот ня̄ньсум хурипа. Э̄ква таве яныг колас āнын*б рāвтыстэ, ос ня̄ньсум*в нōх-пāялтыс”.
34 Ты пуссын Ӣсус мирын ханисьтан потрыт сирыл потыртасанэ, ханисьтан потыртал тāнанылн нэ̄матыр ат потырталыс.
35 Тох та ēмтыс, хумус Кӯсяй такви лāтыӈ тотнэ хум сирыл лāвыс: ”Ханисьтан потранум мāгыс Ам сӯп-нēлмагум пāлыг-пунсыягум, лāвēгум та урыл, мāныр нэ̄мхōтпа мā ӯнтум пасныл ат васинтас”.
36 Тувыл мāхум хот-тāртым, Ӣсус колн сялтыс. Ханисьтахтын хумиянэ Тав палтэ рōвим лāвсыт: ”Мāнавн тэ̄пкан порс пум урыл ханисьтапын торгамтаптэ̄лын”.


Ӣсус порс пум урыл ханисьтап толмасьлытэ



37 Тав ос тāнанылн ювле-лāвыс: ”Ёмас колассам ӯнттын хум тай Э̄лумхōлас Пы̄гыг ōлы.
38 Тэ̄пкан тай мир. Пōртыӈ сам – таи Тōрум йильпи нот ня̄врамыт, порс пум – таи я̄вол ня̄врамыт.
39 Порс самыт ӯнттум воритотнэ ут, тай я̄вол. Колас пум сāгрын пора, тай йис холнэ пора, ос колас пум сāгрын хумит – тыи Ангелыт.
40 Таимāгыс, хумус порс пум акван-атаве ос нāйин пāхвтаве, тох йис холнэтэ порат паты тах.
41 Э̄лумхōлас Пы̄г тах Такви Ангеланэ кēтыянэ, ос Тав йильпи нотэ̄ныл тāн пуссын карек вāруӈкве хуйтнэ ос сāккон тал ōлнэ утыт акван-атыяныл
42 ос тāнаныл нāйиӈ кур кӣвырн воськасыяныл. Тот лю̄ньсь ос пуӈк сихралтан суй тах суйты.
43 Тōнт вēськат мāхум хōтал хольт Āсяныл йильпи нотыт суртгэ̄гыт тах. Хотъют хӯнтлын паль ōньси, вос хӯлытэ!”


Тэ̄пкант тӯйтым тыныӈ ут ос тыныӈ āхвтас урыл ханисьтап



44 ”Тōрум йильпи нот тэ̄пкант тӯйтым тыныӈ ут хурипаг ōлы, ōйка тай хōнтыстэ ос хот-тӯйтыстэ. Хот-ся̄гтым пуссын мāныр ōньси тыналыянэ, ос та тэ̄пканэ ёвты.
45 Ос Тōрум йильпи нот вāтахум хурипа, та вāтахум тыныӈ, нё̄тнэ āхвтасыт кинсы.
46 Тав акв тыныӈ āхвтас хонтыс, минас ос пуссын мāныр ōньсяс та тыналасанэ ос таи та ёвтыстэ”.


Витын воськасым толыг урыл



47 ”Ос Тōрум йильпи нот ся̄рысьн воськасым толыг хурипа, тав сāвсыр хӯл āмартас,
48 та толыг хунь тāгинтас, вāтан пāг-хартвес ос ӯнлым ёмас утыт хусапытн атвесыт, ос лю̄ль утыт пōхан пāхвтувесыт.
49 Тох паты тах йис холнэ порат: Ангелыт ёхтэ̄гыт ос лю̄ль мāхум вēськат мир халныл хот-хартыглалавет
50 ос тāн нāйиӈ кур кӣвырн воськасавет; тот лю̄ньсь ос пуӈк сихралтан суй тах суйты”.
51 Ӣсусн тāн китыглавесыт: ”Пуссын тыи нāн торгамтаслын?” Тāн Тавēн лāвсыт: ”Тасир та, Кӯсяй!”
52 Тав ос тāнанылн лāвыс: ”Таимāгыс кāсыӈ Сāккон ханисьтан хум, хōӈха Тōрум йильпи нот ханисьтам хумыг ēмтыс, аквтуп кӯсяй, тав такви āмпареныл йильпи ос пēс утыт кон-тотыянэ”.


Ӣсус Такви самын патум ӯсэ̄н мины



53 Хунь Ӣсус ты ханисьтапанэ потыртасанэ, тувыл та минас.
54 Ос Такви самын патум ӯсэ̄н ёхтыс, тāн синагоганылт тāнаныл ханисьтас, тāн ōсятахтылалсыт ос лāвыглалсыт: ”Хотыл Тав тамле номт ос ё̄р вāрмалит ōньси?
55 Йӣвныл матыр вāрнэ хōтпа пы̄г Тав āти? Тав ōматэ Марияг ат лāваве, ос Тав āпсиянэ Яков, Ӯсюп, Симон ос Иуда?
56 Ос Тав э̄сянэ ман пуссын мāн халувт ат ōлэ̄гыт? Хотыл Тав палтэ пуссын тыи ōлы?”



57 Таимāгыс тāн Тав урет пōхан-ё̄ӈхысыт. Ӣсус ос тāнанылн лāвыс: ”Тōрум лāтыӈ тотнэ хум акваг янытлаве. Туп такви самын патум ӯсэ̄т ман такви колэ̄т тав ат янытлаве”.
58 Ос тāн ат агтнэ̄ныл мāгыс Тав тот сāв ōлыглаттāл вāрмаль ат вāрыс.





*а 31 13:31 кортница – ты русь лāтӈыл горчица

*б 33 13:33 яныг колас āны – хӯрумхуйпловкем литра

*в 33 13:33 ня̄ньсум – восьрамыӈ колас (ты русь лāтӈыл закваска)









Глава 14


Витн тӯлнэ хум Иоан хумус алаве



1 Та торыг Ирод, Галилея пуӈкхум, Ӣсус урыл потрыт хӯнтамлас.
2 Ос тав палтэ лусытан утанэ̄н лāвыс: ”Тыи витн тӯлнэ хум Иоан. Тав сорум патыглас, ань ос нōх-ялтыс, таимāгыс ōлыглаттāл вāрмалит тав вāри”.
3 Алам Ирод Иоан пувыстэ, таве нэ̄гсаластэ ос Филипп каӈке Иродита нампа нэ̄тэ мāгыс турман колн ӯнттыстэ,
4 Иоан тавēн лāвме мāгыс: ”Наӈын ат рōви каӈкын нэ̄ ōньсюӈкве”.
5 Ирод таве алуӈкве таӈхыстэ, ос мирныл пилыс, та хум Тōрум лāтыӈ тотнэ хум мāгыс ōлнэтэ, янытлавес.
6 Ирод самын патум хōталт Иродита āгитэ мӯйлын мāхум э̄лы-пāлт йӣквыс. Ирод пӯмсялахтым āги нупыл сунсыс.
7 Тав тōнт мир э̄лы-пāлт тāк лāтыӈ лāвыс, āги мāныр вōви, таил тах мы̄гтэ.
8 Тав ос, хумус ся̄нен ханисьтавес, ля̄галас: ”Тыт, пāнт āны тармыл витн тӯлнэ хум Иоан пуӈке āнумн маēлын”.
9 Хōн руталӣг ēмтыс, ос мӯйлын мāхманэ э̄лы-пāлт лāвум тāк лāтӈэ мāгыс, тавēн таи миӈкве лāвыс.
10 Ос хумитэ Иоан пуӈке хот-сāграпан мāгыс кāснаколн кēтыстэ.
11 Ос пуӈк пāнт āны тармыл пиным тотвес ос āгин майвес, тав ос такви ōматэ палт тотыстэ.
12 Ханисьтахтын хумиянэ ёхтысыт, тав алпитэ висаныл ос ёл-сё̄питасаныл. Тувыл тāн минасыт, та вāрмаль урыл Ӣсусн лāвсыт.


Ат ня̄нь ос кит хӯл



13 Ты урыл хӯлым, Ӣсус тактетэ мир ōлтāл мāн хāпыл минас. Мāхум, та урыл хӯлманылт, тāнти ōлнэ ӯсанылныл Тав юй-пāлэт лāглыл ё̄мсыт.
14 Хунь Ӣсус пāг-квāлыс, сāв мир кāсалас. Тав тāнаныл сāлитасанэ ос тāн āгвмыӈ хōтпаныл та пусмалтасанэ.
15 Хунь э̄типалāг ēмтыс, Тав палтэ ханисьтан хумиянэ ёхтысыт ос Тавēн лāвсыт: ”Тыт мир ōлтāл мā ос э̄тиӣг та ēмты. Мāхум тāратэ̄н, лāкква вос миныглэ̄гыт, пāвлытн тāнти мāгсыланыл тэ̄нут ёвтуӈкве”.
16 Ӣсус тāнанылн лāвыс: ”Тāнанылн ат э̄ри минуӈкве, нāн тāнанылн тāйм маēн”.
17 Тāн ос Тавēн лāвēгыт: ”Мāн тыт туп ат ня̄нь ос кит хӯл ōньсэ̄в”.
18 Ос Тав лāвыс: ”Таит Ам палтум ты̄г тотэ̄н”.
19 Мāхум пумыӈ мāн ёл-ӯнтуӈкве лāвсанэ, ос ат ня̄нь ос кит хӯл кāтэ̄н вуим, тōрум нупыл сунсыс, пӯмасипа лāвыс ос ня̄нит лōмтыг сакватым ханисьтахтын хумиянэ̄н мисанэ, ос ханисьтахтын хумиянэ – мāхумн мисаныл.
20 Пуссын мир пōйтнэ̄г тэ̄сыт. Ос хультум арыг тэ̄нутыт китхуйплов хусап тāгил атсыт.
21 Нэ̄ хōтпат ос ня̄врамыт тāл атахкем сōтыра мāхум тэ̄сыт.


Ӣсус вит хосыт ё̄ми



22 Тāра та Ӣсус ханисьтахтын хумиянэ хāпын тāлуӈкве ос Тав э̄лы-пāлэт та пāлн минмыгтаӈкве лāвсанэ. Тав та сыс мир юв-тāртыянэ.
23 Хунь мир тāртасанэ, Тав тактетэ пōйксян мāгыс урн нōх-хāӈхыс. Э̄типалāг тот тактетэ ōлыс.
24 Хāп ос ся̄рысь котильт ōлыс, тав хумпытн ратвес, ля̄льт вōт вотыс.
25 Э̄ти, нилахкем сё̄с порат Ӣсус тāн палтаныл ся̄рысь хосыт ё̄мим минас.
26 Ханисьтан хумиянэ Таве ся̄рысь хосыт ё̄мим кāсаласаныл, хот-рохтысыт ос лāвыглалсыт: ”Ты исхор!” Пилым, рōӈхалтахтасыт.
27 Ос Ӣсус тāра тāн ётаныл потыртаӈкве патыс ос лāвыс: ”Торамлэ̄н! Ты Ам, ул пилэ̄н”.
28 Пēтыр Тавēн ювле-лāвыс: ”Кӯсяй! Тыи сōль Наӈ ке, āнумн Наӈ палтын вит хосыт минуӈкве лāвен”.
29 Тав ос лāвыс: ”Ё̄мен”. Хāпыл квāлым, Пēтыр вит хосыт та ё̄мыс, Ӣсус пōхан ёхтын мāгыс;
30 Ос яныг вōт кāсалым хот-рохтыс ос витын сялтуӈкве патыс. Пēтыр рōӈхалтахтас: ”Кӯсяй! Āнум вēстэ̄лын”.
31 Ӣсус тāра та кāтэ тактыстэ, таве пувумтастэ ос тавēн лāвыс: ”Мосься агтыл ōсьнэ хум! Манрыг наӈ ёмсякв ат агтсын?”
32 Ос хунь тэ̄н хāпын тāлсыг, вōт хот та пōйтыс.
33 Хāпыт ōлум хумит Тавēн пуӈк пинсыт ос лāвсыт: ”Сōль та Наӈ Тōрум Пы̄г”.


Ӣсус Геннисарет мāт мир пусмалты



34 Ся̄рысь та палн минаманылт, Геннисарет нампа мāн пāг-пӯхтысыт.
35 Хунь та мāт ōлум мāхум Таве ханьсисаныл, та урыл та мā янытыл лāтыӈ тāртасыт ос Тав палтэ пуссын āгвмыӈ мāхум тотвесыт.
36 Тāн Ӣсус пōйксясаныл: Тав маснут ерн āгвмыӈ мāхум карсмахтуӈкве вос тāртыянэ. Хотъютыт карсмахтасыт, пуссын та пусмыгласыт.











Глава 15


Тōрум сāкконыт ос э̄лумхōлас сāкконыт



1 Тōнт Ӣсус палт Иерусалимныл фарисейт ос Сāккон ханисьтан хумит ёхтысыт ос лāвсыт:
2 ”Манрыг Наӈ ханистахтын хумиянын пēс-йис мāхманув потыр сирыл ат ōлэ̄гыт? Кāтаныл ат ловтэ̄гыт, хунь тэ̄ӈкве ōвылтахтэ̄гыт”.
3 Тав тāнанылн ювле-лāвыс: ”Нāн ос манрыг нāнти пēс-йис потрын мāгыс Тōрум сāккон сирыл ат ōлэгы̄н?
4 Тōрум май ты лāвыс: ‘Āсин ос ся̄нин янытлэ̄лын’, ос: ‘Āсе ман ся̄не ля̄выльттан хōтпа сōрумн вос паты’.
5 Ос нāн май лāвēгын: ‘Хотъют āсен ман ся̄нен лāви: Мāныр наӈынн āнумныл виӈкве э̄рыс, таи ам Тōрумн мӯйлуптаслум,
6 таи вēрми такви āсēн, манос такви ся̄нэ̄н ат нё̄туӈкве’. Пēс-йис потрыт мāгыс нāн Тōрум лāтыӈ мōт сирыл та вāрыслын.
7 Китвильтуп мāхум! Ёмсякв Тōрум лāтыӈ тотнэ хумн Исаян нāн ты намтвесы̄н:
8 ‘Ты мир Āнум сӯпыл-нēлмыл янытлыяныл. Тāн сыманыл ос Āнумныл э̄лн ōлэ̄гыт.
9 Тāн наскассыг Āнум янытлан вāрмалит ōньсияныл, туп э̄лумхōлас ханисьтан лāтӈыт тāн ханисьтыяныл’”.


Хумус э̄лумхōлас иксямы̄г ēмты?



10 Мир ляпан-вōвим Ӣсус тāнанылн лāвыс: ”Хунтлэ̄н ос торгамтэ̄н:
11 Таин хунь э̄лумхōлас иксямы̄г вāраве, мāныр сӯп кӣврен сялты, иксямыг таин вāраве, мāнырсыр лāтӈыт тав сӯп кӣвреныл кōналь-ю̄выт”.
12 Тōнт Тав ханисьтахтын хумиянэ Тав пōхатэн йисыт ос лāвсыт: ”Наӈ вāглын ман āти, фарисейт ты лāтӈыт хунь хӯлсыт, хот-кантмувēсыт?”
13 Тав ос ювле-лāвыс: ”Кāсыӈ яныгман йӣв, Ам Тōрум Āсюмн ке ат ӯнталавес, тах тāрыӈ тāгыл нох-манувтаве.
14 Фарисейт хультуптэ̄н! Тыи сампыльттāл мāхум вāнттавет сампыльттāл хōтпатн. Ос хунь сампыльттāл хōтпа сампыльттāл утын вāнттаве, тōнт сас тах вōӈхан та рагатэ̄г”.
15 Пēтыр Тавēн лāвыс: ”Ты лāтӈын мāнавн толмасьлэ̄лын”.



16 Ӣсус лāвыс: ”Нāн ман ань мус иӈ ат торгамтыяны̄н?
17 Таи ман ос ат торгамтылы̄н, пуссын сӯп кӣвырн сялтнэ тэ̄п нāн пуки тāран кональ та паты тах?
18 Ос сӯп кӣвырныл йинэ ут – таи сым кӣвырныл юв, таин ты э̄лумхōлас иксямы̄г вāраве.
19 Ос кантыӈ номтыт, э̄лумхōлас алнэ ос мōт хум нэ̄ ёт ōлнэ вāрмалит, лю̄ль карек вāрмалит, тӯлмантан, урккыӈ ос Тōрум лю̄камтан вāрмалит сымныл та нэ̄глэ̄гыт.
20 Тыи ты э̄лумхōлас иксямы̄г вāри, ос хōт ат ловтым кāтыл тэ̄нэ вāрмаль – таи э̄лумхōлас иксямы̄г ат вāритэ”.


Хананеянка агтыле



21 Тувыл кон-квāлмет Ӣсус Тир ос Сидон мā ēр нупыл минмыгтас.
22 Ос Тав палтэ та мāт ōлнэ акв хананеянка*а нэ̄глыс, Тавēн рōӈхыс: ”Āнум сāлитэн, Кӯсяй, Давид Пы̄г! Ам āгим кулил вуим ōлы”.
23 Ос Тав тавēн ювле нэ̄матыр лāтыӈ ат лāвыглалыс. Ос ханисьтахтын хумиянэ Тав пōхатэн ёхтуманылт пōйксясыт: ”Таве тāратэ̄лн, мāн юй-пāлувт та рōӈхи”.
24 Ӣсус ос ювле-лāвыс: ”Ам Израиль мāхум хот-тыпум пāлят палт туп кēтым ōлэ̄гум”.
25 Ос нэ̄ ляпан-йим Тав э̄лы-пāлн сāнсагēн ёл-патым лāвыглалыс: ”Кӯсяй! Āнумн нё̄тэн”.
26 Ос Ӣсус ювле лāвыс: ”Ня̄нь ня̄врамытныл хот-виӈкве ос кӯтювытн воськасаӈкве ат рōви”.
27 Тав лāвыс: ”Тасир та кос, Кӯсяй! Кӯтюврисит ос тāнти кӯсяяныл пасанныл патыглан ня̄нь саквыт тэ̄гыт”.
28 Тōнт Ӣсус тавēн ювле-лāвыс: ”О, нэ̄ хотпа! Наӈ агтылын сōль та яныг; вос паты хумус наӈ таӈхēгын”. Та сё̄с āгитэ та пусмыс.


Сāв мир ур тармыл пусмалтан урыл



29 Тувыл минас, Галилея ся̄рысь вāтан ёхтыс ос урын хāӈхим тув ӯнтыс.
30 Тав палтэ сāв мир ёхтысыт, тāн лāглыл нōхнэ, сампыльттāл, сӯп-нēлмтāл, сакватахтум ос мōт сāвсыр āгмыӈ мāхманыл ёт-ōньсим ёхтысыт. Тāнаныл Ӣсус лāглаге тытн вāнттысаныл, ос Тав тāнаныл та пусмалтасанэ.
31 Мāхум кāсаламēт, ōсятахтыглалсыт: сӯп-нēлмтāлыт потыртаӈкве патсыт, сакватахтум мāхум пусмысыт, лāглыл нōхнэ мāхум ё̄мыгтасыт ос сампыльтāлыт кāсалаӈкве патсыт. Тāн Израиль Тōрум янытласаныл.


Нила сōтыра мир пōйтнэ̄г тэ̄нэ урыл



32 Ӣсус ханисьтахтын хумиянэ ляпан-вōвсанэ, тāнанылн лāвыс: ”Āнумн ты мир сāлӣг ōлэ̄гыт. Тāн Ам ётум хӯрум хōтал ты ōлэ̄гыт, нэ̄матыр тāнанылн тэ̄ӈкве. Ам тāнаныл тэ̄тал тāратаӈкве ат тāӈхиянум, тōнт тах лё̄ӈханылт сяр вāгтāл патэ̄гыт”.
33 Тав ханисьтахтын хумиянэ Тавēн лāвēгыт: ”Тасāвит мир тыттын мāгыс, хотыл мāн мир ōлтāл мāт тасāвит ня̄нь выгув?”
34 Ӣсус китыглахтас: ”Мансāвит ня̄нь нāн палтын?” Тāн ос лāвсыт: ”Сāт ос матсāвит кем мāнь хӯлквет”.
35 Тōнт мирын мā тармыл ёл-ӯнтуӈкве лāвыс.
36 Сāт ня̄нь ос хӯлквет вуим, Тōрумн пӯмасипа лāвыс. Лōмтыг-лōмтыг сакватасанэ ос Такви ханисьтахтын хумиянэ̄н мисанэ, ханисьтахтын хумит ос – мирын.
37 Ос пуссын тэ̄пьяласыт, пōйтнэ̄г тэ̄сыт. Хультум арыг тэ̄нутыт сāт корсинка тāгыл акван-атсаныл.
38 Нила сōтыра сāвит хум ōлыс, нэ̄-хōтпат ос ня̄врамыт коны-пāл.
39 Ӣсус мāхум та тāртсанэ, хāпын тāлыс ос Магдала мāн та минас.





*а 22 15:22  хананеянка – таи Хананея нампа мāт хананея мир ōлсыт, та мир халт ōлнэ нэ̄ тав ты.









Глава 16


Ӣсусныл тōрум пōс вōвнэ урыл



1 Ӣсус палт фарисейт ос садукейт ёхтысыт ос, Таве āрталан мāгыс, Тавēныл вōвсыт: тōрумныл матыр пōс вос ēмты тах.
2 Ос Тав тāнанылн ювле-лāвыс: ”Э̄типалāг нāн лāвēгын: ‘Тōрум вы̄грыг ōлы, ёмас хōтал тах ēмты’
3 ос āлпыл: ‘Тōрум сатум ос вы̄гыр, тыхōтал яныг вōт ēмты тах’. Китвильтупыт! Тōрум нупыл сунсым, манхурип хōтал ēмты нāн таи тах вāглын, ос ань ōлнэ йис пōсыт ханьсюӈкве нāн ат вēрмегы̄н.
4 Урккыӈ ос Тōрумныл сысы ё̄ӈхум мир пōс кинсы, Тōрум лāтыӈ тотнэ хум Иона пōс коны-пāл, нāнанн пōс ат паты тах”. Тāнаныл хӯлим, пōхан та минас.


Фарисейт ня̄ньсум вит



5 Тав ханисьтан хумиянэ мōт палн пāг-пӯхтуманылт, ня̄няныл виӈкве хот-ёрувласаныл.
6 Ӣсус тāнанылн лāвыс: ”Ӯрхатым ōлэ̄н! Фарисейт ос садукейт ня̄ньсум витныл ӯргалахтэ̄н”.
7 Тāн ос тāнти халанылт номсысыт ос потыртасыт: ”Мāн ань ня̄нит ат висанув”.
8 Ӣсус та урыл торгамтастэ ос тāнанылн лāвыс: ”Нāн мосься агтылыӈ мāхум! Ня̄нь ат ōсьнэн урыл манрыг потыртэгы̄н?
9 Нāн ман иӈ ат торгамтэгы̄н? Ат ня̄нил ат сōтыра э̄лумхōлас тыттым, ат номилы̄н, ос мансāвит хусап тōнт атсын?
10 Сāт ня̄нь нила сōтыран, ос мансāвит корсинка тōнт атсаны̄н?
11 Хумус нāн ат торгамтылы̄н, Ам ня̄нь урыл хунь потыртэ̄гум: фарисейт ос садукейт ня̄ньсум витныл ӯргалахтэ̄н?”
12 Тōнт тāн усьта торгамтасаныл, Тав тāнанылн ня̄ньсум витыл ӯргалахтын урыл хунь потыртас, фарисейт ос садукейт ханисьтапныл ӯргалахтаӈкве э̄ри.


Пēтыр Ӣсус Кристосыг лāвитэ



13 Хунь Ӣсус Филиппос Кесария мāн ёхтыс, Ӣсус Такви ханисьтан хумиянэ китыгласанэ: ”Хотъюты̄г Āнум, Э̄лумхōлас Пы̄г, мāхум ловиньтыя̄ныл?”
14 Тāн лāвсыт: ”Тōват витн тӯлнэ хумыг Иоаныг ловиньтыя̄ныл, мōтаныт Ӣлияг, ос тōват Еремеяг ман ос хотты Тōрум лāтыӈ тотнэ хумыг ловиньтыя̄ныл”.
15 Тав тāнанылн лāвыс: ”Ос нāн хотъютыг Āнум ловиньтылы̄н?”
16 Симон Пēтыр лāвыс: ”Наӈ – Кристос, Лылыӈ Тōрум Пы̄г ты”.
17 Тōнт Ӣсус тавēн лāвыс: ”Симон, Ионин пы̄г, наӈ сōтыӈыг ōлэ̄гын. Э̄лумхōласын наӈ ат хӯлтвесын, тōрумт ōлнэ Ам Āсюмн ты урыл хӯлтвесын.
18 Ос Ам наӈын ты лāвēгум: наӈ – Пēтыр*а, ос ты кēрас тармыл Ам тах Амти Ялпыӈ колум Āнумн агтнэ мāхум мāгыс ӯнттэ̄гум, ёлы-мā ё̄рытн таве ёлымтаӈкве ат вēрмаве.
19 Ос Ам наӈын Тōрум йильпи нот туман нēлмыт мыганум. Мāныр ты мāт нэ̄гсалэ̄гын, таи тōрумт нэ̄гсалаве тах; мāныр ты мāт тāратэ̄гын, таи тах тōрумт тāратаве”.
20 Тōнт Ӣсус Такви ханисьтан хумиянэ̄н потыртаӈкве ат тāртахтас, Тав Кристосыг ōлы.
21 Та пасныл Ӣсус Такви ханисьтахтын хумиянэ̄н потыртаӈкве патыс, Тавēн Иерусалимн минуӈкве э̄ри. Тот мир пуӈкхумитныл*б, пӯп-ōйкат кӯсяитныл ос Сāккон ханисьтан хумитныл Тав тах савалаӈкве паты. Тав ань алаве тах ос хӯрмит хōталэт нōх-ялты тах.
22 Пōхан Таве вōвим, Пēтыр Ӣсус нупыл лю̄камтаӈкве патыс: ”Тōрум Наӈын вос сāлитытэ, Кӯсяй! Тысир Наӈ ётын ул вос паты!”
23 Тав Пēтыр нупыл ё̄ӈхыгпим, ювле-лāвыс: ”Āнумныл пōхан минэ̄н, сатана! Наӈ Āнум карек вāруӈкве хуйты̄лын, наӈ Тōрум сирыл ат номсэ̄гын, наӈ э̄лумхōлас номтыл номсэ̄гын”.


Ӣсус юи-пāлэт миннэ урыл



24 Тōнт Ӣсус Такви ханисьтахтын хумиянэ̄н лāвыс: ”Хотъют Ам юи-пāлумт минуӈкве ке таӈхи, таи таквинāтэ хот вос ёрувлытэ. Такви пēрнатэ вос выгтэ ос Ам юй-пāлумт вос мины.
25 Хотъют такви ōлупсатэ ӯргалаӈкве таӈхи, таи ōлупсатэ хот-тыпылтытэ. Ос хотъют Ам мāгсылум ōлупсатэ тыпылтытэ, таи ōлупсатэ хōнтытэ.
26 Мāныр пāрс э̄лумхōласын ēмты, хунь пуссын мир тавēн ке паты, ос лылытэ тыпылтытэ? Манос мāныр э̄лумхōлас такви лылытэ мāгыс миӈкве вēрми?
27 Э̄лумхōлас Пы̄г Такви Āсе посе ёт ос Такви Ангеланэ ёт ёхты, тōнт тах кāсыӈ хōтпан такви вāрум вāрмалянэ сирыл хōйхатнэг уртытэ.
28 Мāк нāнанн ты лāвēгум: тыт лю̄льнэ хōтпат халт тōват сорумн патнэ̄ныл э̄лы-пāлт Э̄лумхōлас Пы̄г тах такви йильпи нот хōныг ёхтынэ̄тэ кāсалыяныл”.





*а 18 16:18 Пēтыр – та грек лāтӈыл кēрас

*б 21 16:21 мир пуӈкхум – ты русь лāтӈыл старейшина









Глава 17


Ӣсус Моисей ос Ӣлия ёт потыртан урыл



1 Хōт хōтал минам юи-пāлт Ӣсус Пēтыр ос кит ягпыгыг Яков ос Иоан ёт-висанэ, ос тувыл карыс урын танкеныл нōх-хāхмыстанэ.
2 Тāн э̄лы-пāланылт Тав мōтхурипаг ēмтапас: Тав вильтэ аквтупыл хōтал хольт вольгуӈкве патыс, Тав маснутанэ пос хурипаг я̄ӈкыг ēмтапасыт.
3 Тыт ань тāн палтаныл Моисей ос Ӣлия, Ӣсус ёт потрамим ты нэ̄глысы̄г.
4 Тōнт Пēтыр Ӣсус нупыл лāвыс: ”Кӯсяй! Мāнавн тыт такем ёмас ōлуӈкве. Таӈхēгын ке, тыт хӯрум колпāл вāрēв: аква Наӈ мāгсылын, аква – Моисейн ос аква – Ӣлиян”.
5 Хунь тав потыртас, войкан тулын тāн лап-тотвēсыт. Тул халныл турсуй суйтыс: ”Ты Ам я̄тил Пы̄гум, Ам сымум э̄рнэ Пы̄гквем! Тавēн хӯнтлэ̄н”.
6 Тыи хӯлым, ханисьтахтын хумит хоми-вуськасахтасыт, сяр хот-рохтысыт.
7 Ос Ӣсус тāн ляпанылн минас, тāн палтаныл карсмахтас ос лāвыс: ”Нōх-лю̄лēн, ул пилэ̄н”.
8 Саманылныл нōӈхаль āӈкватасыт, ос Ӣсус коны-пāл нэ̄мхотъют атпыл кāсаласыт.
9 Урныл ёл-вāглуманыл порат Ӣсусн лāввēсыт: ”Нэ̄мхотъютн ул потыртэ̄н, мāнарыл нāн тыт нэ̄глыглāлвесын, та пора мус ул потыртэ̄н, хунь тах Э̄лумхōлас Пы̄г сорме юи-пāлт тах нōх-ялты”.
10 Ханисьтахтын хумиянэ̄н Тав китыглавес: ”Манрыг сāккон тотнэ хумит лāвēгыт, э̄рттэм сāртын Ӣлиян э̄ри ёхтуӈкве?”
11 Ӣсус тāнанылн ю̄вле-лāвыс: ”Сōль, Ӣлиян э̄ри сāртын ёхтуӈкве ос пуссын вāрмале сё̄питаӈкве.
12 Ос Ам нāнāн лāвēгум, Ӣлия ань ёхтыс. Ос тāн таве ат ханьсисāныл, тав ётэ хумус тахсыт, тох та вāрсыт. Тасир тāнаны̄лныл Э̄лумхолас Пы̄г ос савалы тах”.
13 Тōнт ханисьтахтын хумит торгамтасаныл, Тав витн тӯлнэ хум Иоан урыл потыртас.


Ӣсус кулин вуим пы̄г пусмалтан урыл



14 Тāн мир палт ювле миныманылт, Ӣсус пōхат акв э̄лумхōлас йис. Тав э̄лы-пāлэ̄н сāнспуӈкаге тармыл воськасахтас,
15 лāвыс: ”Кӯсяй! Ам пы̄гум сāлитэ̄лын; тав лунатикыг ēмтум ос сака савалы, вāтихал нāйин ос витын лайхаталы.
16 Ам таве Наӈ ханисьтахтын хумиянын палт тотыгласлум кос, ос тāн таве пусмалтаӈкве ат вēрмысāныл”.
17 Ӣсус ювле-лāвыс: ”А-на-на, агттāл ос хот-сакум мāхум! Хоты мус Āнумн нāн ётын ōлуӈкве ос нāнан вēритаӈкве? Таве Ам палтум тотэ̄лын”.
18 Ӣсус кульн пōхан-минуӈкве лāвыс. Куль тавēныл кон та минас, ос та сё̄ст пы̄грись тāра та пусмыс.
19 Тувыл ханисьтахтын хумиянэ, хунь Ӣсус ёт тāнкеныл хультсыт, Таве китыгласаныл: ”Манрыг мāн таве кон-ня̄влуӈкве ат вēрмыслув?”
20 Ӣсус тāнāныл лāвыс: ”Ат агтнэ̄н мāгыс. Сōль Ам нāнāн ты лāвēгум: нāн агтылын кортница сам янытыг ōлнув ке, тōнт ты ур нупыл лāвегы̄н: ‘тыгыл тувле ӯнтэн’, тав тах тув ӯнтхāты. Ос нэ̄матыр, матыр нāн вāруӈкве ат вēрмегы̄н ат та ōлы.
21 Тамле куль пōйкилыл ос поститахтын вāрмалил туп кон-ня̄влуӈкве рōви”.


Ӣсус такви сорме урыл ōс потырты



22 Галилея мāт ōлманыл порат Ӣсус тāнанылн лāвыс: ”Э̄лумхōлас Пы̄г мāхум кāтын миве тах.
23 Тувыл сяма алаве тах, ос хӯрмит хōталэт нōх-ялты”. Тāн хот рутальтахтасыт.


Ялпыӈ кол мāгыс пōт олн атнэ урыл



24 Тāн хунь Капернаумн ёхтысыт, Пēтыр палт ялпыӈ кол мāгыс пōт атнэ хумит ёхтысыт ос лāвсыт: ”Нāн Ханисьтан хумын ос нэ̄матыр пōт ялпыӈ кōл мāгыс ат ойты?”
25 Тав лāвыс: ”Мы̄г”. Пēтыр кол кивырн сялтмет ос иӈ нэ̄матр ат алымас лāвуӈкве, Ӣсусн та китапавес: ”Симон, хотъютыл ты мир хōныт пōт олн атэ̄гыт, тāнти ня̄враманылныл манос мōт мāхумныл?”
26 Пēтыр Тавēн лāвыс: ”Мōт мāхумныл”. Ӣсус тавēн лāвыс: ”Тасир ня̄врамыт пōтныл лыпасит.
27 Ос тāнаныл ат саватан мāгыс, ся̄рысьн минэн, нясын витын воськасэ̄лын. Ōвыл нясын хōйнэ хӯл вуēлын, сӯпе палыг хартэ̄лын. Тот ся̄лыг олн хōнтэ̄гын тах. Та олн вуēлын ос Āнумныл ос наӈтинāнныл таи маēлын”.











Глава 18


Хотъют сяр яныг?



1 Тōнт ханисьтахтын хумит Ӣсус ляпан рōвсыт ос китыглахтасыт: ”Хотъют сяр янгыг Тōрум йильпи нотт паты?”
2 Ӣсус мāнь ня̄врам ляпан вōвыстэ, тāн халанылн таве ӯнттыстэ,
3 ос лāвыс: ”Мāк нāнанн ты лāвēгум: нāн Тōрум нупыл ё̄ӈхуӈкве ат ке патэгы̄н ос ня̄врам хурипаг ат ке ēмтэгы̄н, Тōрум йильпи нотын ат сялтэгы̄н.
4 Таимāгыс, хотъют таквинāтэ ёлымты, ты ня̄врам хольт, таи сяр янгыг ōлы тах Тōрум йильпи нотт;
5 ос хотъют Ам намум мāгыс акв тамле ня̄врам сымн вы̄г, таи Āнум ос сымын та вы̄гтэ.
6 Ос хотъют Āнумн ня̄врам хольт агтнэ акв хōтпа карек вāрмалин хуйтытэ, тамле хōтпан сыплувēн колас сакватан āхвтас нэ̄гсалаӈкве э̄ри ос ся̄рысь вит милын уйтуптаӈкве э̄ри.
7 Э̄лумхōлас карекн хуйтнэ мāгыс тыстыл мирн та паты. Тох та ēмтуӈкве паты тах. Ос тыстыл таин та паты, хотъют мāгыс тох ēмталāлы!
8 Наӈ ань кāтын манос лāглын карек вāрмаль нупыл хуйтавен ке, тōнт таин хот-саграпēлын ос наӈтинāныл э̄л-вуськасэ̄лын: ёмаснув кāттал манос лāгылтал акваг э̄лаль ōлуӈкве, ман кит кāт кит лāгыл ōньсим нāй кӣвырн акваг та воськасым.
9 Ос наӈти самын карек вāрмаль нупыл хартавен ке, хот-манумтэ̄лын ос наӈтинāныл э̄л-вуськасэ̄лын: ёмаснув сампалыӈыг акваг э̄лаль ōлуӈкве, манос кит сам ōньсим турман мā нāйн воськасым.
10 Ӯргалахтэ̄н! Нэ̄мхотъют ты мāнь хōтпатныл лавыл ул нэ̄гылттэ̄н. Ам нāнанн ты лāвēгум: нуми тōрумт тāн Ангеланыл акваг Ам Āсюм вильтэ кāсалыяныл”.


Хот-тыпум пāля урыл ханисьтап



11 ”Э̄лумхōлас Пы̄г хот-тыпылтахтум утыт кинсуӈкве ос вēстуӈкве ёхтыс.
12 Нāн хумус номсэгы̄н? Хотъют яныгсāт пāля ōньсяс ке, ос акватэ хот-тыпыс ке, ос тав яныгсāт нупыл онтолов пāлянэ урыт оссувлануванэ манос тыпум пāлятэ кинсуӈкве мины?
13 Ос тасир ке ēмты – пāлятэ хōнтытэ, мāк нāнанн ты лāвēгум: тōнт тав акв пāлятэ мāгыс усьпылнэ̄г ся̄гты, ман хот ат тыпылтам яныгсāт нупыл онтолов пāлянэ урыл.
14 Танай, нāн Тōрум Āсин ат таӈхи, ты ня̄врамытныл сяр нэ̄мхотъют ул вос хот-порсы”.


Карек вāрнэ юрт урыл



15 ”Наӈ нупылн наӈ Тōрумн агтнэ юртын карек ке вāри, тāве нэ̄нти халынт ōлыман ёл-пōилттэлын: ос тав наӈынн хӯнтамлы ке, тōнт тав сōль наӈ юртын.
16 Ос тав наӈ лāтӈанын ат ке хӯнтамлы, ос аква ман кит хōтпа ёт вуēн, ‘кит ман ос хӯрум хōтпа лāвум лāтӈыл кāсыӈ вāрмаль урыл мāк вос потыртавес’.
17 Ос тāнанылн ат ке хӯнтамлы тах, тōнт ялпыӈ колт лāвен; ос ялпыӈ кол кӣвырт ат ке хӯнтамлы, тōнт таве Тōрум ат вāнэ ос пōт атнэ хум хурипаг вос ōлы.
18 Мāк нāнанн ты лāвēгум: мāныр нāн ты мāт нэ̄гылы̄н, таи пуссын тōрумт ос нэ̄гим та паты; ос мāныр ты мāт хот-тāратэгы̄н, таи пуссын ос тōрумт хот-тāратаве тах.
19 Ос мāк нāнанн ты лāвēгум: ты мāт нāнанныл кит хōтпа ке кāсасēг матыр утыт вōвуӈкве, Ам нуми тōрумт ōлнэ Āсюмныл тāнанылн ёхты тах.
20 Хōт китыг ман хӯрум Ам намум мāгыс акван атхатым ōлэ̄гыт, тот Ам ос тāн халанылт ты ōлэ̄гум”.


Кантыӈ сымпа лусытан хум урыл ханисьтап



21 Тōнт Пēтыр Тав пōхатэн рōвыс ос лāвыс: ”Кӯсяй! Манах сё̄с Тōрумн агтнэ юртум ам нупылум вāрнэ карек āнумн тāратаӈкве э̄ри? Сāт сё̄с ман?”
22 Ӣсус тавēн лāвыс: ”Ат лāвēгум: сāт мус, ос сāт сё̄с сāтлов мус.
23 Таимāгыс Тōрум йильпи нот тамле хōн хурипа, хотъют такви мēтхумиянэ ёт ловиньтахтуӈкве тахмаяс.
24 Хунь тав ловиньтахтуӈкве ōвылтахтас, тав палтэ акв хōтпа тотвес, таи тавēн лов сōтыра талант*а āрумтаӈы̄г ōлыс.
25 Ос таи тасāвит ат ōньсяс, тōнт хōн таквинāтэ, нэ̄тэ, тав ня̄враманэ, пуссын мāныр пормас ōньсяс тыналаӈкве лāвсанэ, ос āрнта ойтуӈкве.
26 Тōнт та мēтхум тав э̄лы-пāлын мāн ёл-вуськасахтыс ос лāвыглалыс: ‘Кӯсяй! Мось āнумныл вēритэн, ам пуссын āрнтам тах ойтылум’.
27 Хōнын такви мēтхум сāлиг ēмтыс, таимāгыс таве тāратастэ ос āрумтанэ хот та тāратасанэ.
28 Ос та мēтхум кон-квāлмет такви акв руматэ кāсалас, таи тавēн яныгсāт динарий сāвитпа āрнта олн ōньсяс. Та руматэ пувумтастэ ос турен пухвтым лāвыглас: ‘Āрнта олнын āнумн ювле-маелн’.
29 Тōнт тав руматэ тав э̄лы-пāлын мāн рагатас, таве пōйксяӈкве патыстэ ос лāвыс: ‘Мось āнум вēритэлы̄н, ам пуссын олнын ойтылум тах’.
30 Ос та хум тасир ат таӈхыс, минас ос āрнтатэ ойтнэтэ мус руматэ каснаколн та ӯнттыстэ.
31 Ты вāрмаль сунсум тав руманэ сака хот рутальтахтасыт. Тāн хōнаныл палт ёхтысыт, ты урыл пуссын потыртасаныл.
32 Тōнт хōн таве вōвыстэ ос тавēн лāвыс: ‘Кантыӈ мēтхум! Пуссын āрнтан ам наӈын тāратаслум, наӈ āнум ты урыл пōйксын.
33 Наӈын ман наӈти руман ос сāлитаӈкве ат рōвыс, хумус ам наӈын сāлитыслум?’
34 Ос сака хот-кантмим хōн таве э̄лумхōлас ратнэ хумитн та мистэ, āрнта ōлнэ пуссын ойтнэтэ мус.
35 Ам Тōрум Āсюм нāн ётын ос тах тох вāри, нāн нāнти сыманынныл Тōрумн агтнэ юртанын карек хот ат ке тāратылын”.





*а 24 18:24  талант – таи хōт сōтыр динарий. Ос акв динарий – тай хōтал ōлнэ олн.









Глава 19


Китты̄г миннэ урыл



1 Хунь Ӣсус Такви потре потыртастэ, Тав Галилея мāныл Иордан я̄ та палт ōлнэ Юдея мāн минас.
2 Тав юи-пāлэт сāв мир минасыт, ос Тав тāнаныл пусмалтасанэ.
3 Тав палтэ фарисейт ёхтысыт, ос Таве āрталан мāгыс китыгласаныл: ”Кāсыӈ матыр вāрмаль мāгыс сāккон сирыл хум нэ̄тэ ёт китты̄г минуӈкве вēрми?”
4 Ӣсус тāнанылн ювле-лāвыс: ”Нāн ман ат ловиньталсын, Тōрум сāртын хум ос нэ̄ вāрыс,
5 ос лāвыс: ‘Таимāгыс хум āсяге-ся̄няге та хультуптыяге ос э̄кватэ̄нт аквъёт ōлуӈкве патэ̄г. Тэ̄н китыгыг акв алпи-харыг ты ēмтэ̄г’?
6 Тэ̄н воссыг кит хōтпаг ат ōлэ̄г, тэ̄н акв хōтпаг ēмтэ̄г. Ос мāныр Тōрум акван ōлтыстэ, э̄лумхōласн китты̄г маныгтаӈкве ат рōви”.
7 Тāн Тавēн лāвēгыт: ”Ос хумус Моисей май лāвыглас китты̄г миннэ нэ̄пак хансуӈкве ос тувыл хумн нэ̄тэ ёт киттыг минуӈкве?”
8 Ӣсус тāнанылн лāвыс: ”Моисей, нāн кантыӈ сыманы̄н мāгыс, э̄кванын ёт китты̄г минуӈкве нāнан тāратасанэ. Ос сāртын тох ат ōлыс.
9 Ос Ам нāнанн ты лāвēгум: хотъют нэ̄тэ мори мōт хум ёт хайтнэ вāрмаль ат ке ōньси, тōнт та хумн китты̄г минуӈкве нэ̄тэ ёт ат рōви ос тувыл хум йильпииг мōт нэ̄ тоты ке, – карекын та паты. Ос хумитэ ёт китты̄г минам э̄ква нэ̄г тотытэ ке, тыи ос карекыг ōлы”.
10 ”Хум хōтпан тох ке нэ̄ тотнэ вāрмаль нупыл сунсуӈкве э̄ри, тасир тавēн нэ̄ тотуӈкве сяр ат э̄ри!” – Тавēн ханисьтахтын хумиянэ лāвсыт.
11 ”Кāсыӈ хумн нэ̄тал ōлуӈкве ат вēрми, туп таи, хотъют Тōрумн ё̄рыл майвес”, – Тав тāнанылн ювле-лāвыс. –
12 ”Тамле хōтпат ōлэ̄гыт, хотъютыт ат вēрмегыт нэ̄ тотуӈкве, тāн тамлег самын патсыт. Мōтаныт евнухыг э̄лумхōласн вāрвесыт, ос тамле хōтпат ōлэ̄гыт, хотъютыт Тōрум йильпи нот мāгыс нэ̄ ат тотэ̄гыт. Таи хотъют сымын виӈкве вēрми, вос выгтэ!”


Ӣсус кāтаге ня̄врамыт пуӈканылн пины



13 Ӣсус палт ня̄врамыт тотвēсыт, Тав тāн палтаныл кāтаге вос пины ос пōйкси. Ос ханисьтахтын хумиянэ тāнаныл ля̄выльтасаныл.
14 ”Ня̄врамыт Ам палтум вос ёхталэ̄гыт, тāнаныл ул торастэ̄н! Тōрум йильпи нот ня̄врамыт хурипаг ты ōлы!” – Ӣсус тāнанылн лāвыс.
15 Ос кāтаге тāн пуӈканылн пиныгласаге, тувыл Тав та минас.


Сёлыӈ хум ос Ӣсус



16 Аквматнакт Тав палтэ э̄лумхōлас ёхтыс ос китыглахтас: ”Ханисьтан ёмас хум, āнумн мāныр ёмас вāруӈкве э̄ри, акваг э̄лаль ōлнэм мāгыс?”
17 ”Мāнрыг наӈ Āнум ёмас урыл китыглылын? Акв Тōрум, Тав туп ёмас”, – Ӣсус тавēн ювле-лāвыс. ”Ос таӈхēгын ке акваг э̄лаль ōлуӈкве, Тōрум сāкконыт сирыл ōлэн”.
18 Хум Тавēн лāвыс: ”Манхурипат?” Ӣсус лāвыс: ”Нэ̄мхотъют ул алэн, нэ̄гы̄г-хумы̄г халн ул сялтэн, ул тӯлмантэн, ул уркен,
19 āсин ос ся̄нин янытлэ̄гын, ос наӈтинан хольт ляпа хōтпан э̄руптэ̄лын”.
20 Мāньлат хум Тавēн лāвыс: ”Пуссын тыит сирыл ам мāнь тāгыл ōлсум; мāныр āнумн иӈ ат тōвылхаты?”
21 Ӣсус тавēн лāвыс: ”Сяр вēськат хōтпаг таӈхēгын ке ōлуӈкве, минэн ос мāныр ōньсēгын, пуссын тыналэ̄лын. Тувыл нуса мирын олнанын лакква-уртэ̄лын. Тōнт тах наӈын тōрумт сёл ēмты. Тувыл ёхтэн ос Ам юи-пāлумт йиен”.



22 Тамле потыр хулым, хум кāсталы̄г пōхан ё̄мантас, тав яныг ōлтул ōньсис.
23 Ӣсус Такви ханисьтахтын хумиянэ̄н лāвыс: ”Сōль нāнанн ты лāвēгум: сёлыӈ хōтпан тāрвит Тōрум йильпи нотн сялтуӈкве.
24 Ос нāнанн лāвēгум: верблюдын ю̄нтуп ас тāра кӯпнитнуве сялтуӈкве, ман сёлыӈ хōтпан Тōрум йильпи нотн сялтуӈкве”.
25 Ты урыл хӯлым, ханисьтахтын хумиянэ сака ōсятахтыгласыт ос лāвсыт: ”Ос хотъют тах вēстхатуӈкве вēрми?”
26 Ос Ӣсус тāн нупланыл сунсым тāнанылн лāвыс: ”Э̄лумхōласыт тох ат вēрмегыт, Тōрум тай пуссын вēрми”.


Ханисьтахтын хумит мӯйлупса



27 Тōнт Пēтыр Тавēн лāвыс: ”Мāн, танай вāрмалянув пуссын оссувласанув ос Наӈ юй-пāлынт та йисув. Мāнавн тувыл тах ос мāныр паты?”
28 Ӣсус тāнанылн лāвыс: ”Мāк нāнанн ты лāвēгум: нāн, хотъютыт Ам юй-пāлумт йисы̄н, йильпи Тōрум мāт тах, хунь Э̄лумхōлас Пы̄г Такви пос хōн-пасанэ̄н ӯнты, нāн ос китхуйплов хōн-пасант ӯнлэгы̄н тах ос Израиль китхуйплов рӯт мир сутытэгы̄н тах.
29 Ос кāсыӈ хōтпа, хотъют коланыл, ягпыганыл, ягāгияныл, āсяныл, ся̄няныл, ня̄враманыл, ман тэ̄пкананыл хот-хультупты тах Ам намум мāгыс, тав яныгсāт сёс сāвнув вы̄г тах ос акваг э̄лаль ōлуӈкве тах паты.
30 Сāв сāртын ōлум мāхум юи-ōвлыг патэ̄гыт тах. Ос сāв юи-ōвыл мāхум сяр ōвылы̄г патэ̄гыт тах”.











Глава 20


Виноград яныгман мāт рӯпитан мāхум урыл ханисьтап



1 ”Алам Тōрум йильпи нот кол кӯсяй хурипа. Та кӯсяй сяр āлпыл виноград яныгман мāтэт рӯпитан мāгыс мир кинсуӈкве кон-квāлыс.
2 Ос, хōтал рӯпата тынэ акв динарий сāвит урыл рӯпитан мире ёт потыртахтым, тāнаныл такви виноградникын та кēтсанэ.
3 Онтолов сё̄с порат кон-квāлмет, тав мōтаныт ӯсхул котильт кāсалас, тāн нэ̄матыр ат вāрим лю̄ляхōлсыт.
4 Тāнанылн ос лāвыс: ‘Нāн ос ам виноградникумн минэ̄н, мансāвит рӯпитэгы̄н, тасāвитыл та ойтыянум тах’.
5 Тāн та минасыт. Китхуйплов ос хӯрум сё̄сыт кол кӯсяй ос тох вāрыглас.
6 Юи-ōвылт, ат сё̄с порат, тав ос мōтаныт кāсалас, нэ̄матыр ат вāрим лю̄люм мир, ос тāнанылн лāвыс: ‘Манрыг нāн хōтал палыт нэ̄матыр ат вāрим тыт лю̄лэгы̄н?’
7 Тāн тавēн лāвыглалсыт: ‘Нэ̄мхотьют мāнав рӯпитаӈкве ат вистэ’. Тав тāнанылн лāвыс: ‘Нāн ос ам виноградникумн минэ̄н, мансāвит рупитэгы̄н тах, тасāвит олн выгы̄н’.
8 Хунь э̄типалаг ēмтыс, виноградник кӯсяй такви рӯпата тотнэ хумēн лāвыс: ‘Рӯпитан мир ляпа-вōвен, олныл ойтэн, юй-ōвлыл ōвылтахтэн, ос сāртын ōлум хōтпа мус ойтэн’.
9 Ос ат сё̄сыт ёхтум мир динарий сāвит олн та висыт.
10 Сāртын ёхтум мир номсасыт, тāн сāвнув олн вы̄гыт тах, тāн ос динарий сāвит олн туп висыт.
11 Ос олн вим мāхум кол кӯсяй урыл лю̄льсаӈ потыртаӈкве патсыт,
12 ос потыртасыт: ‘Ты юи-ōвылт ёхтум мāхум акв сё̄с палыт туп рӯпитасыт, ос наӈ тāнаныл мāн ётув акван мортыслын, мāн ты тāрвит рēгыӈ хōтал палыт рӯпитасув’.
13 Тав тāн халанылт акв хōтпан лāвыс: ‘Рума! ам наӈ ётын нур хунь тотэ̄гум. Динарий сāвит тын мāгыс наӈ ман ам ётум ат потыртахтыглāлсын?
14 Наӈти олнын вуēлн ос минэн. Ам ты юи-ōвыл хōтпан таӈхēгум ос таи миӈкве, мāныр наӈын мисум.
15 Ман ам ат вēрмēгум āмти олнанум ёт таи вāруӈкве хумус ам таӈхēгум? Э̄рыӈ наӈ сымын таимāгыс ся̄рги, ам ёмас ōлэ̄гум?’
16 Ань юи-ōвыл хōтпат сāртын ōлнэ хōтпаг ēмтэ̄гыт, ос сāртын ōлум хōтпат юи-ōвлыг патэ̄гыт. Сāв хōтпа вōвим ōлы, ос мосься пēриим ōлы”.


Ӣсус такви сорме урыл ōс потырты



17 Ос Иерусалимн миным, Ӣсус китхуйплов ханисьтахтын хумиянэ танкеныл пōхан вōвсанэ ос тāнанылн лāвыс:
18 ”Мāн ань Иерусалимн ты сялтэ̄в, Э̄лумхōлас Пы̄г пӯп-ōйкат кӯсяит ос Сāккон ханисьтан хумит кāтанылн тах миве, ос Тав сорумн патнэ сутыл сутытаве тах.
19 Тōрум ат вāнэ мāхумн мувиньтан ос ратнэ мāгыс ос пēрнан керсолил ратнэ мāгыс Тав миве, ос хӯрмит хōталэ̄т Тав нōх-ялты тах”.


Яков ос Иоан ся̄нь тахнэ урыл лāтӈэ



20 Тōнт Зеведей пы̄гыг ся̄нь пы̄гагэ ёт Ӣсус палт ляпан рōвыс, пуӈк пиным ос матыр Тавēныл вōвим.
21 Ӣсус тавēн лāвыс: ”Мāныр наӈ таӈхēгын?” Нэ̄ Тавēн лāвыс: ”Лāвен, Наӈ йильпи нотт ам кит пы̄гагум Наӈ палтын вос ӯнлэ̄г, акватэ ёмаспāл кāтын торыг ос мōтанэ вōртыпāл кāтын торыг”.
22 Ӣсус ювле-лāвыс: ”Нāн ат вāглы̄н, мāныр вōвегы̄н. Нāн вēрмегы̄н та саватпи āныл аюӈкве, хотыл Ам аюӈкве патэ̄гум? Ман ос вēрмегы̄н Ам витн тӯлхатнэм сирыл витн тӯлхатуӈкве?” Тāн Тавēн лāвсыт: ”Вēрмēв”.
23 Ос тāнанылн лāвыс: ”Ам āным аюӈкве патэгы̄н, ос хумус Ам витн тӯлхатэ̄гум, нāн ос тох витн тӯлхатуӈкве патэгы̄н. Ос ёмаспāлумт ман вōртыпāлумт ӯнлуӈкве – таи Āнумныл ат мины, таи Ам Āсюм хӯлты”.
24 Ты потрыт хӯлым, мōт лōв ханисьтахтын хумит та кит каӈкыг-āпсигыг нупыл хот-кантмувēсыт.
25 Ӣсус, тāнаныл ляпан-вōвим, лāвыс: ”Нāн вāглын, хōныт мираныл нуми-пāлт кӯсяйлахтэ̄гыт, ос яныг хōтпат миранылт кӯсяйлахтэ̄гыт.
26 Ос нāн халынт тох ул вос ēмты: ос хотъют нāн халынт янгыг ōлуӈкве таӈхи, таи нāн мāгсылын лусытан хумы̄г вос ēмты.
27 Ос хотъют нāн халынт сāртын хōтпаг ōлуӈкве таӈхи, таи нāн мāгсылын мēтхумы̄г вос ēмты.
28 Ань Э̄лумхōлас Пы̄г мēтхум ōсьнэ мāгыс тыг хунь ёхтыс, Тав мире мāгыс лусытаӈкве тыг ёхтыс. Такви лылытэ пуссын мире мāгыс йирыг мыгтэ тах”.


Ӣсус кит сампыльтāл хōтпаг пусмалтыяге



29 Ос хунь тāн Иерихон ӯсныл кональ минасыт, Тав юи-пāлэт сāв мир миныглāлсыт.
30 Ос лё̄ӈх пōхат кит сампыльтāл хōтпаг ӯнлысыт. Тāн хӯлыстэ̄н, Ӣсус тэ̄н пōхатэт ё̄мнэтэ, ос рōӈхуӈкве патсы̄г: ”Кӯсяй, Давид Пы̄ге! Мēнмēн сāлитэгы̄н!”
31 Мирын такос тэ̄н тув-поилттавēсыг. Ос тэ̄н усьпылнэ̄г тāкысь рōӈхуӈкве патсы̄г: ”Мēнмēн сāлитэгы̄н, Кӯсяй, Давид Пы̄ге!”
32 Ӣсус ёл-лю̄лим тэ̄натэ̄н ляпан-вōвсаге ос лāвыс: ”Мāныр нэ̄н Āнумныл таӈхегы̄н?”
33 Тэ̄н Тавēн лāвсыг: ”Кӯсяй! мēн саманмēн вос пӯнсхатэ̄гыт”.
34 Ӣсусн тэ̄н сāлитавесыг, тэ̄н саманэ̄н палт карсмахтас. Ань тāра та саманэ̄н кāсалаӈкве патсыт, ос тэ̄н Тав юи-пāлэт та минасы̄г.











Глава 21


Ӣсус Иерусалим ӯсын сялты



1 Хунь Иерусалим ӯсн ляпамасыт ос Виффагия пāвылт ōлнэ Вōййӣв урн*а ёхтысыт, Ӣсус кит ханисьтахтын хумияге э̄лаль кēтсаге.
2 Тэ̄натэ̄н лāвыс: ”Нэ̄н э̄лы-пāлынт ōлнэ пāвылн минэ̄н. Ос тāра ёл-нэ̄гсалым нэ̄ осёл ос тав ётэ ōлнэ осёл нēвыр хōнтэ̄н. Тэ̄нтэ̄н хот-пēстегы̄н ос Ам палтум тотэгы̄н.
3 Хотъют нэ̄нанн матыр ке лāви, ювле-лāвен: ‘Тэ̄н Кӯсяйн э̄рег’, тōнт тāра та мивēн”.
4 Тыи пуссын ōлыглāлыс, Тōрум лāтыӈ тотнэ хум тāра тох вос паты, тав май лāвыглалыс:
5 ”Сион āгитен лāвен: ‘Тыи наӈ Хōнын наӈ палтын ты юв. Тав нёмса, нэ̄ осёл тармыл ос тāрвитыӈ пормас хартнэ нэ̄ осёл нēвыр тармыл ӯнлым ю̄в’”.
6 Ханисьтахтын хумияге минасы̄г ос тох вāрсыг, хумус Ӣсусн лāввесыг.
7 Нэ̄ осёл ос мāньлат осёл вāнттувесыг ос тэ̄н тармылэн маснутаныл пинсаныл, ос Ӣсус та тармыл та тāлыс.
8 Сāв мир тāнти маснутаныл лё̄ӈхын пиныглāлсаныл, ос мōтаныт йӣв товыт сакватасаныл ос лё̄ӈхын пиныглāлсаныл.
9 Тав э̄лы-пāлэт ос Тав юи-пāлэ̄т йинэ мир рōӈхувлāлсыт: ”Осанна*б Давид Пы̄гын! Тōрум-Кӯсяй наме мāгыс Йинэ хум э̄сгаве! Осанна нуми тōрумт!”
10 Хунь Тав Иерусалим ӯсн сялтыс, ӯс янытэ̄т нас сомпйис ос китыглахтасыт: ”Тыи хотъют?”
11 Мāхум ос лāвыгласыт: ”Тыи Ӣсус, Тōрум лāтыӈ тотнэ хум Галилеят ōлнэ Назарет ӯсныл Тав ты”.


Ӣсус Тōрум ялпыӈ кол хот-сыстамтытэ



12 Ӣсус Тōрум ялпыӈ колн та сялтыс ос пуссын хотъют тыналахтас ос ёвтхатас ялпыӈ кол кӣвырт кон-ня̄влысанэ. Тав олн пēнтнэ хумит пасананыл ос голубь тыналан мāхум уласаныл хоми-пāхвтысанэ.
13 Ос тāнанылн лāвыглас: ”Хансым ты ōлы: ‘Ам колум пōйксян колы̄г лāвуӈкве патаве’. Нāн ос таве хōрахсит вōӈхāг вāрыслы̄н”.
14 Ялпыӈ колт ос Тав палтэ сампыльтāл ос лāглыл нōхнэ мāхум ляпан-рōвсыт, Тав ос тāнаныл пусмалтасанэ.
15 Пӯп-ōйкат кӯсяит ос Сāккон ханисьтан хумит Тав вāрнэ ōлыглаттāл вāрмалит кāсаласаныл, ос хумус ня̄врамыт ялпыӈ колт рōӈхувлāлсыт ос лāвыглāлсыт: ”Давид Пы̄гын осанна!” сяр кантмувēсыт.
16 Ос Ӣсусн та лāвсыт: ”Хӯлы̄лын, мāныр тāн потыртэ̄гыт?” Ӣсус тāнанылн ос лāвыглас: ”Хӯлы̄лум! Ман нэ̄мхуньт ат ловинталсын: ‘Мāнь ня̄врам сӯпныл ос сякв няртнэ ня̄врамытныл Наӈ Наӈтинāн э̄сгил вāрсын’?”
17 Ос тāнаныл хультуптым, ӯсныл хот-минас Вифания нампа пāвылн ос тот э̄т палыт ōлыс.


Тув-тōсум смоковница-йӣв



18 Āлпыл ос, ӯсын ювле-минамет, Ӣсус тэ̄ӈкв тахмаяс.
19 Тав лё̄ӈх пōхат акв смоковница-йӣв*в кāсалас, пōхатэн минас. Нэ̄матыр тāйм тот ат хōнтыс, лӯптат туп тот ōлсыт. Тōнт Ӣсус йӣв нупыл лāвыс: ”Наӈ палтын тāйм пил воссыг нэ̄мхуньт ат яныгми!” Ос смоковница тāра та тув-тōсыс.
20 Тыи кāсалым, ханисьтахтын хумиянэ ōсятахтыгласыт ос потыртасыт: ”Аман хумус тāра та смоковница тув-тōсыгпас?”
21 Ӣсус тāнаныл ювле-лāвыс: ”Мāк нāнан ты лāвēгум: нāн агтыл ке ōньсегы̄н ос мōтсирыл сяр ат ке номсэгы̄н, тōнт нāн вēрмегы̄н Ам смоковница ёт мāныр вāрсум, таи тах нāн ос вāруӈкве вēрмегы̄н. Та коны-пāл нāн ты урыл лāвуӈкве вēрмегы̄н: ‘Нōх-лю̄лен ос ся̄рысьн воськасахтэн!’ – тох та паты.
22 Ос пуссын, мāныр нāн агтым пōйксян порат вōвегы̄н, выгы̄н тах”.
23 Хунь Ӣсус ялпыӈ колын ёхтыс ос ханисьтас, Тав пōхатэн пӯп-ōйкат кӯсяит ос мир пуӈкхумит ляпан-рōвсыт ос лāвсыт: ”Мāныр ё̄рыл Наӈ тыи вāрēгын? Ос хотъютын Наӈ тамле ё̄рыл майвēсын?”
24 Ӣсус тāнанылн ювле-лāвыс: ”Ам нāнан ос акв нак урыл китыглыя̄нум. Нāн та урыл Āнумн лāвēгын ке, тōнт Ам ос лāвēгум, мāныр ё̄рыл Ам тыи вāрēгум.
25 Иоан Витн тӯлнэ хум вāрмале хотыл ōлыс: тōрумныл ман ос э̄лумхōласныл?” Тāн тāнти халанылт потрамасыт: ”Лāвев ке: ‘тōрумныл’, тōнт Тав мāнавн лāви: ‘Ос манрыг нāн тавēн ат агтсын?’
26 Ос лāвев ке: ‘Э̄лумхōласныл’, – мирныл пилэ̄в, тāн пуссын Иоан Тōрум лāтыӈ тотнэ хумы̄г ловиньтыяныл”.
27 Таимāгыс тāн Ӣсусн ювле-лāвсыт: ”Ат вāглув”. Тāнанылн Тав лāвыс: ”Тасир ке Ам ос ат лāвēгум, мāныр ё̄рыл Ам тыи вāрēгум”.


Кит пы̄гыг урыл ханисьтап



28 ”Ос хумус нāн номсэгы̄н? Акв хōтпа кит пы̄г ōньсяс. Тав ōвыл пы̄ге палт минас ос лāвыс: ‘Пы̄г! Минэн, тыхōтал ам виноградникумт рӯпитэ̄н’.
29 Ос тав ювле-лāвыс: ‘Ат таӈхēгум’, ос ётыл, ты урыл ё̄ӈхумēт, та минас.
30 Ос мōтанэ палт минас ос тасир лāвыс. Тыитэ ювле-лāвыс: ‘Минэ̄гум, кӯсяй’, ос атпыл минас.
31 Хоты пы̄ге āсе лāтыӈ сирыл вāрыс?” Тавēн лāвсыт: ”Ōвыл пы̄г”. Ӣсус тāнанылн лāвыс: ”Мāк нāнанн ты лāвēгум, пōт олн атнэ хумит ос мори ōлнэ нэ̄т моляхнув нāн э̄лы-пāлынт Тōрум йильпи нотн сялтэ̄гыт тах.
32 Иоан нāн палтын ёхтыс вēськат лё̄ӈх хӯлтнэ мāгыс, нāн ос тавēн ат агтсын, пōт олн атнэ хумит ос мори ōлнэ нэ̄т тавēн агтсыт. Нāн ос, ты вāрмаль сунсум мāхум, ётыл ты урыл ат та ё̄ӈхысы̄н, тавēн агтнэ мāгыс”.


Акв хум винограднике мōт мāхмытн хӯлистэ



33 ”Мōт ханисьтап хӯнтлэ̄лын. Акв кол кӯсяй хум ōлыс, тав виноград тэ̄лтыс, та мāтэ осил вāрыстэ, тот пил ялыглан вōӈха хилыс, карыс осься кол суснэ мāгыс тот ӯнттыс. Тувыл винограднике янмалтан хумитн хӯлистэ, такви мōт мāн минас.
34 Хунь виноград вāтнэ пораг ēмтыс, тав такви лусытан мāхманэ виноград янмалтан мāхум палт пиланэ виӈкве мāгыс кēтсанэ.
35 Виноград янмалтан мāхум тав лусытан мāхманэ пувумтасаныл, тōва ратсаныл, тōва алсаныл ос тōва āхвтасыл ратсаныл.
36 Ос мōт усьпылнэ̄г сāвнув лусытан мāхманэ тав кēтыс. Таиянэ ёт тāн ос тох вāрсыт.
37 Юи-ōвылт тав тāн палтаныл такви пы̄ге кēтыстэ, тымус лāвим: ‘Ам пы̄гумныл тай тах э̄ссамтэ̄гыт’.
38 Ос виноград янмалтан хумит, пы̄г кāсалым, тāнти халанылт ля̄галалсыт: ‘Тыгин тах виноград янмалтан кан хультуптаве. Минэ̄в, таве алылув, тōнт тах винограднике мāнавн хульты’.
39 Таве пӯвумтасаныл, виноградник каныл пōхан лысаныл ос та алсаныл.
40 Ос лāвēн, хунь виноградник кӯсяй ёхты, тав мāныр тāн ётаныл вāри?”
41 Тавēн лāвēгыт: ”Ты лю̄ль мāхум пилысьмаӈ сормыл алыянэ ос винограднике мōт виноград янмалтан мāхумн мыгтэ тах. Тāн тах э̄рнэ порат пиланыл тавēн мыяныл”.
42 Ӣсус тāнанылн лāвыс: ”Нāн ман нэ̄мхуньт Тōрум Нэ̄пакт ат ловиньтаслы̄н: ‘Кол ӯнттын мāхумн пōхан воськасым āхвтас, таи кол сāм пуӈк āхвтасыг патыс. Тыи Кӯсяйныл ты ōлы, ос мāн саманув э̄лы-пāлт тыи мāнавн хасьтāлыг сусхаты’?
43 Таимāгыс нāнан ты лāвыглэ̄гум: нāнанныл тах Тōрум йильпи нот хот-виве ос та мирн миве тах, хотъютыт Тōрум лāтыӈ сирыл ōлэ̄гыт.
44 Ос хотъют ты āхвтас тармыл рагаты, та сакватахты. Ос хотъют тармыл тав ке рагаты, тай тāвриӣг ēмты”.
45 Тав ханисьтапанэ хӯнтлым, пӯп-ōйкат кӯсяит ос фарисейт торгамтасаныл, Тав тāн уранылт ты потырты.
46 Таве пувуӈкве кос ēмталасаныл, тымус мирныл пилсыт, тāн Таве Тōрум лāтыӈ тотнэ хумы̄г ловиньтасаныл.





*а 1 21:1 Вōййӣв ур – ты русь лāтӈыл Елеонская гора

*б 9 21:9 осанна – ты еврей лāтӈыл: ”Вēстэн, нё̄тэн! Ӯргалэн!”

*в 19 21:19 смоковница-йӣв – ты инжир-йӣв, тав яныг атыӈ пил ōньси









Глава 22


Пӯри вāрнэ пасан урыл ханисьтап



1 Ӣсус, тāн мāгсыланыл э̄лаль ханисьтапыл потыртым, лāвыс:
2 ”Тōрум йильпи нот аквтупыл хōн, хōӈха такви пы̄ге мāгыс пӯри вāрыс.
3 Ос лусытан хумиянэ кēтсанэ мӯйлын мāхум пӯри вāрнэ мāн вōвуӈкве. Ос таит ёхтуӈкве ат тахсыт.
4 Тувыл мōт лусытан мāхум кēтыс, лāвим: ‘Вōвнэ мāхумн лāвен: Ам тэ̄нэ пасанум вāрсум, хāрмисанум ос ёмсякв тыттум мāньмисанум алсанум, ос пуссын āстысыт. Пы̄гум пури пасанн ёхтэ̄н’.
5 Ос тāн ты лāтӈыт ат хӯнтамлāлсыт, хотъют тэ̄пканэн минас, хотъют тыналахтын мāтэн минас.
6 Мōтаныт тав лусытан хумиянэ пувумтасаныл, сакватасаныл ос тāнаныл алсаныл.
7 Ты урыл хӯлмет, хōн ōйка сяр хот-кантмувес. Такви хōнт хумиянэ кēтым, лусытан хумиянэ алам утыт порсласанэ ос тāн ӯсаныл нāйн тыттыстэ.
8 Тōнт тав такви лусытан мāхманэ̄н лāвыс: ‘Маньнэ̄ пури пасан āстыс, ос вōвыглам мāхум тыт ӯнлуӈкве ат хōйхатэ̄гыт.
9 Ань лё̄ӈх лāккваг патнэ мāнн минэ̄н ос хотъют хōнтэгы̄н, пуссын маньнэ̄ пӯри пасанн вōвēн’.
10 Лусытан мāхум, лё̄ӈхытн миным, хотъют хōнтсыт, пуссын мир, кантыӈ ман ёмас хōтпа акван-атсаныл. Ос пӯри пасан мирыл та тāгинтас.
11 Хōн, атхатам мир āӈкваталуӈкве ёхтым, тот акв э̄лумхōлас кāсалас, тав пӯри вāрнэ маснутыл масхатым ат ōлыс.
12 Ос тавēн лāвыс: ‘Рума! Наӈ хумус пӯри вāрнэ маснуттāл тыг сялтсын?’ Таи ос ат потыртас.
13 Тōнт хōн лусытан хумиянэ̄н лāвыс: ‘Кāтанэ ос лāгланэ нэ̄гсалэ̄н, таве вуēлын ос кон турман мāн воськасэ̄лын. Тот лю̄нсь ос пуӈк лясгил суйты тах’.
14 Вōвим мāхум сāв кос, туп пēриим мāхум мосься”.


Рим хōн мāгыс пōт ойтнэ урыл



15 Тōнт фарисейт минасыт ос сё̄псялтахтасыт, хумус Таве лāтӈе сирыл пувумтаӈкве.
16 Тāн Тав палтэ тāнти ханисьтахтын хумияныл иродиан мāхум ёт кēтыяныл, лāвим: ”Ханисьтан хум! Мāн вāглув, Наӈ вēськат, ос мāк Тōрум лё̄ӈх сирыл ты ханисьтэ̄гын. Наӈ ат ӯргалахтэ̄гын, мāныр хōтпат наӈ ōвылтытн номсэ̄гыт, Наӈын тāн пуссын аквхурипат.
17 Тасир ос мāнавн лāвен: хумус Наӈ номсэ̄гын? Рим хōнын пōт ойтуӈкве рōви ман ос āти?”
18 Ӣсус тāн нēрхатнэ писяныл кāсаластэ ос лāвыс: ”Манры̄г Āнум нēрхатэгы̄н, китвильтупыт?
19 Āнумн суссылтэ̄н та олнкер, манарыл пōт ойтаве”. Тāн Тав палтэ динарий тотсыт.
20 Ӣсус тāнанылн лāвыс: ”Тыт хотъют хури ос нам ōлы?”
21 Тавēн лāвсыт: ”Рим хōн”. Тōнт Ӣсус тāнанылн лāвыс: ”Ос хōнын хōн утанэ маēн, ос Тōрумн Тōрум утанэ маēн”.
22 Тыи хӯнтамлым, тāн ōсятахтыглāлсыт, ос Таве хӯлим та минасыт.


Сорум патум утыт нōх-ялтнэ вāрмаль урыл



23 Та хōтал Ӣсус палт садукей мāхум ёхтысыт. Тāн лāвēгыт, э̄рттам сорум патум утытн нōх-ялтнэ вāрмаль āтим, ос Таве китыглалсаныл:
24 ”Ханисьтан хум! Моисей лāвыс: ‘Хотты хум ке сорум паты, ня̄врам ат ōньсим, тōнт āпситэ таквинāтэ̄н тав нэ̄тэ вос вы̄гтэ. Тасир āпситэ кол э̄лаль рӯтмалтаве’.
25 Акв сēмьят сāт пы̄г ōлсыт. Ōвыл каӈк нэ̄ тотыс. Тувыл сорумн патыс. Ня̄врам ат ōньсяс, такви нэ̄тэ āпситэ̄н хӯлистэ.
26 Тасир китыт āпситэ мус, ос хӯрмит āпситэ мус, ос сяр ань сāтыт āпситэ мус тох та ōлыс.
27 Юи-ōвылт нэ̄ ōс сорумн та патыс.
28 Ань, нōх-ялтнэ̄тэт тах сāт ягпыгыт халт, хотъют нэ̄г тав паты? Алам тāн пуссын тавēн хумы̄г ōлсыт”.
29 Ӣсус тāнанылн ювле-лāвыс: ”Нāн хот-тыпылтахтум утыт, хансым Нэ̄пакыт ос Тōрум ё̄р ат вāганы̄н.
30 Алам нōх-ялтнэ юи-пāлт нэ̄ ат тотаве, хум ат вāраве. Тāн Ангелыт хольт тōрумт ōлуӈкве патэ̄гыт.
31 Ос нāн ман ат ловиньтāлыслын-а, Тōрум нāнанн нōх-ялтнэ урыл мāныр потырты:
32 ‘Ам Авраам тав Тōруме, Исаак тав Тōруме ос Яков тав Тōруме’? Тōрум сорумн патум мāхум Тōрмыг хунь ōлы, Тав лылыӈ мāхум Тōрмыг ōлы”.
33 Ос мир ты лāтӈыт хӯнтлым, Тав ханисьтапанэ̄н ōсятахтыглалсыт.


Тōрум сяр ōвыл сāкконэ



34 Ань фарисейт хӯлманылт, хумус Ӣсус садукейт тув пойтуптасанэ, акван атхатасыт.
35 Ос акваныл, Сāккон ханисьтан хум, Тавēтыл нēрхатым, Таве китыгластэ:
36 ”Ханисьтан хум! Моисей сāкконыт хоты сāккон сяр янгы̄г ōлы?”
37 Ӣсус тавēн лāвыс: ”‘Наӈ Кӯсяйн, Тōрмын сяр сымыӈысь э̄руптэ̄лн, пуссын наӈти лылын ос номтаны̄н пиным э̄руптэлы̄н’.
38 Тыи ōвыл ос сяр яныг Тōрум сāккон ты.
39 Китыт Тōрум сāкконэ ос тамле: ‘Ляпа хōтпан наӈкинāнын э̄руптанэ̄н хольт э̄руптэ̄лын’.
40 Ты кит Тōрум сāкконыг сирыл пуссын Сāккон ос Тōрум лāтыӈ тотнэ хумит ханисьтан лāтӈаныл ōлэ̄гыт”.


Кристос хотъют Пы̄г?



41 Хунь фарисейт акван атхатасыт, Ӣсус тāнаныл китыгласанэ:
42 ”Мāныр нāн Кристос урыл номсэ̄гын? Тав хотъют Пы̄г?” Тавēн лāвēгыт: ”Давид пы̄ге”.
43 Тāн нупланыл Тав лāвыс: ”Ос манрыг Давид Тōрум Лылыл вуим Таве Кӯсяйг лāвитэ, хунь потырты:
44 ‘Кӯсяй ам Кӯсяюмн лāвыс: Та мус хунь Наӈ лāвыл нэ̄гылтан утанын Наӈ лāглагын ёлы-пāлн пиныянум, Наӈ Ам ёмаспāл кāтум торыг ӯнтэн’.
45 Ос танай, Давид Кристос Кӯсяйг ке лāвитэ, хумус Кристос тавēн пы̄гы̄г ōлуӈкве вēрми?”
46 Нэ̄мхотъют воссыг Тавēн акв лāтыӈ ювле-лāвуӈкве ат вēрмыс. Ос та хōтал пасныл воссыг нэ̄мхотъют Таве китыглаӈкве ат кӯстыс.











Глава 23


Фарисейт ос Сāккон ханисьтан хумит мāгыс ханисьтапыт



1 Тōнт Ӣсус мирын ос Такви ханисьтахтын хумиянэ̄н тох потыртас:
2 ”Моисей ӯнлын мāт Сāккон ханисьтан хумит ос фарисейт ты ӯнлэ̄гыт.
3 Таимāгыс пуссын, хумус тāн нāнанн лāвēгыт, тох вāрēн. Тāн ханисьтан вāрмаляныл хӯнтлэ̄н. Ос тāн вāрмаляныл сирыл ул вāрен, тāн нас потыртэ̄гыт, ос тасир ат вāрēгыт.
4 Тāн тāрвитыӈ ос рōвтал хӯнтыт акван нэ̄гыглāлыяныл, тувыл таи мāхум вāӈын тармыл пиныяныл, тāнти ос тулё̄выл ат ю̄ныгталэ̄гыт.
5 Пуссын тāн мāныр вāрēгыт, мирын вос кāсалавет. Тāнти вӣльтъятн ос кāтсорн нэ̄гнэ тōрлōмтаныл сāкконыл ōлнэ лāтӈыт ёт янгыг вос ōлэ̄гыт ос маснут русыяныл хосагнув вос хосыгхатэ̄гыт.
6 Тāн пӯри пасан пōхат ос синагогат яныг улас тармыл ӯнлуӈкве э̄руптэ̄гыт.
7 Тāн э̄руптэ̄гыт, хунь тāн мāхум атхатнэ мāт янытлавēт, ос мирын вос лāвавет: ‘равви’*а!
8 Ос нāн нāнтинāнн раввииг лāвуӈкве ул тāртэ̄н, нāн акв Ханисьтан хум – Кристос туп ōньсегы̄н, ос нāн нāнти халынт – пуссын ягпыгыт ты.
9 Ос нэ̄мхотъют ты мā тармыл нāнти Āсиг ул лāвēлын, нāн акв Āсь туп ōньсегы̄н, Тав тōрумт ōлы.
10 Ос ханисьтан кӯсяйиг нāнтинāн лāвуӈкве ул тāртэ̄н, акв Ханисьтан кӯсяй ōньсегы̄н – тыи Кристос.
11 Хотъютын сяр яныг, таи вос нāн мāгсылын лусытан хумы̄г ōлы.
12 Алам тах, хотъют таквинāтэ янытлы, таи ёлымтаве, ос таквинāтэ ёлымтан хōтпа, таи тах янытлаве”.


Китвильтуп мāхум урыл



13 ”Сāккон ханисьтан мāхум ос фарисейт, нāнан тыстыл! Нāн китвильтуп мāхум: нāн Тōрум йильпи нотн сялтнэ āви э̄лумхōлас мāгыс лап-пантылы̄н. Нāн нāнти тув ат сялтэгы̄н, ос тув сялтуӈкве тахнэ хōтпат ат тāратэгы̄н.
14 Сāккон ханисьтан мāхум ос фарисейт, нāнан тыстыл! Нāн китвильтуп мāхум: хумияныл āтимыг ēмтум нэ̄т колт хот-хартыяны̄н ос китвильтпаг намыл хоса пōйксегы̄н: таимāгыс усьпылнэ̄г сāв лю̄камтан лāтыӈ выгы̄н тах.
15 Сāккон ханисьтан мāхум, фарисейт, китвильтуп мāхум: тыстыл нāнанн паты тах, ся̄рысь ос тōсам мāтт пуссын мувылтыяны̄н нāнти нуплын акв хōтпа хартнэ мāгыс; хунь та хōтпа нāнти нуплын хартылын, тōнт таве турман мā хōтпаг вāрилы̄н тах, ос нантинāнныл кит сёс лю̄льнувēг тах.
16 Мир э̄лаль тотнэ сампыльтāл кӯсяит, нāнан тыстыл! Нāн лāвегы̄н: ‘Хотъют ялпыӈ колыл тāк лāтыӈ ке мы̄г, тай нэ̄матыр рēтэ āтим; ос хотъют ялпыӈ кол сōрнитэтыл тāк лāтыӈ мы̄г ке, та лāтӈе э̄ри вāруӈкве’.
17 Номттāлыт ос сампыльтāлыт! Мāныр яныгнуве: сōрни ман ос сōрни ялпыӈыг вāрнэ ялпыӈ кол?
18 Ос май: ‘Хотъют йир пиннэ нормал тāк лāтыӈ ке мы̄г, тай нэ̄матыр рēтэ āтим; ос хотъют тот хуйнэ мӯйлупсал ке тāк лāтыӈ мы̄г, таи э̄ри тах вāруӈкве’.
19 Номттāлыт ос сампыльтāлыт! Мāныр яныгнуве: мӯйлупса, ман ос мӯйлупса ялпыӈыг вāрнэ, йир пиннэ норма?
20 Хотъют йир пиннэ нормал тāк лāтыӈ ке мы̄г, таитыл ос пуссын, мāныр тув пиным ōлы, таитыл тāк лāтыӈ та мы̄г;
21 Ос хотъют ялпыӈ колыл ке тāк лāтыӈ мы̄г, таитыл ос тот Ōлнэ утыл ос тāк лāтыӈ та мы̄г;
22 Ос тōрмыл тāк лāтыӈ минэ хōтпа Тōрум ӯнлын хōн уласыл ос та тармыл Ӯнлын утыл тāк лāтыӈ та мы̄г.
23 Сāккон ханисьтан мāхум, фарисейт, китвильтуп мāхум, тыстыл нāнан! Нāн янмалтам мятаныл, укропныл ос тминныл*б ловит лōмтаныл Тōрумн мыгы̄н, ос сāкконт сяр яныг ханисьтан вāрмалит: вēськат вāрмаль, сāлитан вāрмаль, Тōрумн агтнэ вāрмаль хот-вуськасаны̄н. Тыи э̄ри вāруӈкве, та вāрмаль урыл хот ат ёрувлым.
24 Сампыльттāл кӯсяит, нāн лёмвой хот-атылын, ос верблюд тай тох таяпилын!
25 Сāккон ханисьтан мāхум, фарисейт, китвильтуп мāхум: тыстыл нāнан, нāн āны ос пāнтāны коны-пāланыл хот-сыстамтыяны̄н, ос кӣвырт тэ̄н тӯлмантым утыл ос уркыл тāгиньтым ōлэ̄г.
26 Сампыльтāл фарисей! Сāртын āнын ос пāнтāнын кивре хот-сыстамтэ̄лын, та хосыт коны-пāланэ̄н ос сыстамы̄г вос ēмтэ̄г тах.
27 Сāккон ханисьтан мāхум, фарисейт, китвильтуп мāхум: тыстыл нāнан, нāн аквтуп я̄ӈк ōльпыл сартым савыӈкант ōлнэ курсипыт хурипаг ōлэгы̄н, тāн коны-пāланыл – нё̄тнэт, ос кӣвранылт сорум патум хōтпат лувнарт ос сāвсыр лю̄ль утыт та хуēгыт.
28 Нāн ос коныл тох та сусхатэгы̄н, авктупыл вēськат мāхум, ос кӣвранынт тай китвильтупыт ос сāккон тāл ōлнэ мāхмыт нāн ты.
29 Сāккон ханисьтан мāхум, фарисейт, китвильтуп мāхум: тыстыл нāнан, нāн Тōрум лāтыӈ тотнэ хумит мāгыс курсипыт ӯнттэгы̄н ос вēськат хумит памятниканыл нё̄тнэг хорамтыяны̄н.
30 Ос лāвегы̄н: ‘Мāн āсянув ōлум поранылт ōлсув ке, тōнт мāн Тōрум лāтыӈ тотнэ хумит кēлп сōснэ хумыг тāн ётаныл ат ōлнувув’.
31 Тасир танай нāн нāнти нāнти урынт мāк лāвегы̄н, нāн таит ня̄врамыт, хотъютыт Тōрум лāтыӈ тотнэ хумит ты алсыт.
32 Ос тай āсталтēн, мāныр нāн āсянын ōвылтасыт!
33 Ялпыӈӯйныл тэ̄лум утыт! Нāнан турман мāн сутытан вāрмальныл хумус хот-оюӈкве рōви?
34 Таимāгыс ты Ам нāн палтын Тōрум лāтыӈ тотнэ хумит, номтыӈ хумит ос Сāккон ханисьтан хумит кēтэ̄гум. Нāн тах тōват сяма алыяны̄н ос пēрнан керсолил ратыяны̄н, ос тōват тах нāн синагогатт рāтуӈкве патыянын ос акв ӯсныл мōт ӯсын ня̄влуӈкве патыянын.
35 Нāн палтын вēськат мир мāн сосхатам кēлпе пуссын ювле вос сосхаты, вēськат Авель ōвыл сосхатам кēлпеныл ос Варахиин ōйка Захария пы̄ге сосхатам кēлпе мус, май таве нāн ялпыӈ колыг ос йир-мӯйлупса пиннэ нормаг халт сяма алыслын.
36 Мāк нāнанн ты лāвēгум, ты пуссын тах ань йис ōлнэ мир палт ты ёхты”.


Иерусалим ӯс урыл лю̄сьнэ нак



37 ”Иерусалим, Иерусалим, Тōрум лāтыӈ тотнэ хумит алнэ ӯс, ос Тōрумн кēтым хōтпат āхвтасыл пāхвтын ӯс! Манах сё̄с кос Ам наӈ ня̄враманы̄н акван-атуӈкве тахсанум, хумус нэ̄ сиськурек такви ня̄враманэ товлаге кӣвырн атыянэ, ос нāн тох ат тахмаясы̄н!
38 Сунсэ̄н сар: нāн колын тāтлыг хот-хӯляве тах.
39 Ам нāнанн ань ты лāвēгум: Āнум воссыг та мус ат кāсалылы̄н, хунь тах ат лāвегы̄н: ‘Кӯсяй наме мāгыс Йинэ хум э̄сгаве’!”





*а 7 23:7 Равви – ты еврей лāтӈыл ханисьтан хум

*б 23 23:23 мята, укроп ос тмин – атыӈ тэ̄нэ пумыт









Глава 24


Ялпыӈ кол хот-саквалан вāрмаль урыл



1 Ос Ӣсус кон-квāлыс, ялпыӈ колныл ё̄мнэтэт, Тав пōхатэ̄н ханисьтахтын хумиянэ ёхтысыт, Тавēн ялпыӈ кол каныт ōлнэ колыт хӯлтыглаӈкве.
2 Ӣсус тāнанылн лāвыс: ”Тыи пуссын кāсалылын? Мāк нāнанн ты лāвēгум: тыт тах āхвтас тармыл āхвтас ат хульты; пуссын тах хот-сакватаве”.


Мир оигпан-ōвыл пōсыт урыл



3 Хунь Тав Вōййӣв урыт ӯнлахолыс, Тав палтэ сытамыг ханисьтахтын хумиянэ ёхтысыт ос китыглахтасыт: ”Мāнавн лāвен, хунь ты вāрмаль ēмты тах? Наӈ ёхтын порант ос ты мир холнэ поратэт манахурип пōс паты?”
4 Ӣсус тāнанылн ювле-лāвыс: ”Ӯргалахтым ōлэ̄н, нэ̄мхотъютн ул вос лāплавен.
5 Сāв хōтпа Ам намумтыл ёхтэ̄гыт ос лāвēгыт тах: ‘Ам Кристос’, ос сāв мир тах лāплэ̄гыт.
6 Ос нāн хōнтлын вāрмаль урыл ос хōнтыт урыл ля̄ххал хӯлэгы̄н тах. Сунсэ̄н, хот ул рохтуптахтэ̄н; та вāрмалит сōль ēмтэ̄гыт. Ты юи-ōвыл хōтал āти.
7 Алам акв мир мōт мир ля̄льт, акв хōн мōт хōн ля̄льт хōнтлаӈкве патэ̄гыт. Сāвсыр мāт мāхум тэ̄тал саватпин патэ̄гыт ос мā тōргуӈкве паты.
8 Тыи пуссын āгвмыӈ-мосыӈ пора ōвылтахты.
9 Тōнт нāн саватаӈкве ос алысьлаӈкве патавен; нāн Ам намум мāгыс пуссын мирытн лāвыл нэ̄глуӈкве патавен.
10 Тōнт сāв мир Āнумн агтнэ вāрмалянылныл хот-воратэ̄гыт тах; тāнти халанылт ляпа мāхманыл тыналаӈкве патэ̄гыт, тāнти халанылт лāваныл нэ̄глуӈкве патыяныл тах.
11 Ос сāв лāплахтын Тōрум лāтыӈ тотнэ хумит ēмтэ̄гыт тах, ос сāв хōтпа лāплавет тах.
12 Ос лю̄ль вāрмалит сāвыг ēмтнэтэ мāгыс, сāв хōтпат сым э̄рупсаныл ос мосьсягнувēг ēмты тах.
13 Хотъют сяр юи-ōвыл мус вēриты, таи вēстхаты тах.
14 Ос ты ёмас Ля̄ххал Тōрум йильпи нот урыл пуссын мирытн хӯлнэ мāгыс мā янытыл потыртаве тах, тōнт усь та пуссын мир холы тах”.


Яныг саватпи пора урыл



15 ”Ос хунь тах нāн, Тōрум лāтыӈ тотнэ Данил лāтыӈ сирыл, пилысьман ос иксям нак ялпыӈ мāт кāсалылы̄н, – ловиньтан хōтпа вос торгамты̄тэ тах, –
16 тōнт Юдея мāт ōлнэ мāхумн урыӈ мāн оюӈкве э̄ри;
17 ос хотъют кол алат ōлы, пормасанэ мāгыс ёл ул вос вāглы;
18 ос хотъют тэ̄пкант ōлы, маснутанэ мāгыс юв ул вос сялты.
19 Ня̄врамыл тāрвитыӈ ōлнэ э̄кватын ос ня̄врам сяквыл тыттын э̄кватын та хōталытт яныг саватпи ēмты!
20 Пōйксēн, ойнэ хōталын тэ̄лы порат ул вос ōлыс ос сабат-хōталн ул вос ликмыс.
21 Та порат тах яныг саватпи ēмты, тамле нак мā ӯнттум пасныл ань ты мус ат ōлыглāлыс ос нэ̄мхуньт ат ēмты тах.
22 Ос та хōталыт атпыл ке мосьсямтавесыт, тōнт нэ̄матыр лылыӈ ут ат хультнув; ос пēриям хōтпат мāгыс та хōталыт мосьсямтāнувēт.
23 Тōнт тах, хотъют нāнанн ке лāви: ‘Сунсэ̄н, тыт ты Кристос’, манос ‘Кристос тот’, – ул агтэ̄н;
24 Ос нōх-воратэ̄гыт тах кристосыг тахнэ урккыӈ утыт ос Тōрум лāтыӈ тотнэ урккыӈ хумит, ос лāплан мāгыс тāн яныг пōсыт ос ōлыглаттал вāрмалит хӯлтуӈкве патэ̄гыт, ос вēрмēгыт ке Тōрумын пēриим хōтпат ос лāплыяныл.
25 Танай, Ам сāртын нāнанн та лāвсум.
26 Ос нāнанн лāвēгыт ке: ‘Тот ты, Тав мир ōлтāл мāт’, – тув ул минэ̄н; ‘Тыт ты, Тав ты колнакыт ты тӯйтыглахты’, – ул агтэ̄н.
27 Хумус сяхыл сāлыл хōтал нэ̄глын палныл сӯлтмаи ос хōтал ӯнтнэ пал мус нāӈки, тох Э̄лумхōлас Пы̄г ёхтын вāрмале ты паты тах.
28 Хōла хуйнэ мāн хулахыт атхатэ̄гыт тах”.


Э̄лумхōлас Пы̄г ёхтын наке



29 ”Илттыг ос тах, та тыстылыӈ хōталыт юи-пāлт, хōтал лап-харыглы, э̄тпос ос такви посэ ат мы̄гтэ, тōрум совыт тōрмыл ёл-патэ̄гыт, тōрум ё̄ранэ тōргалтахтэ̄гыт.
30 Тōнт тах Э̄лумхōлас Пы̄г пōсэ тōрумт нэ̄глы; ос тōнт тах ты мā янытыл ōлнэ сāвсыр мāхум пуссын янгысь лю̄ньсēгыт, Э̄лумхōлас Пы̄г тасир кāсалыяныл: тōрум тулыт тармыл сāв ё̄ре ёт ос Тōрум посэ ёт Тав тах та нэ̄глы.
31 Суиӈ турпа суил Тав Такви Ангеланэ тах кēтыянэ. Тāн Тав пēриям утанэ нила мā ēр пāлныл атыяныл, тōрум акв ēрыл ос мōт ēре мус акван-атыяныл”.


Смоковница нампа йӣвныл ханисьтап



32 ”Смоковница-йӣвныл ханисьтахтэ̄н: хунь тав тованэ кāминьты̄г ēмтэ̄гыт ос лӯптаныл нэ̄глэ̄гыт, тōнт ваелы̄н, мосēртын тах тувыг ты ēмты.
33 Тасир ты тах, хунь ты вāрмалит кāсалэ̄гын, ваелы̄н: юи-ōвыл хōталыт ляпат, сяр āви пōхан ёхтым ты ōлэ̄гыт.
34 Мāк нāнанн ты лāвēгум: ты вāрмалит ēмтнэ э̄лы-пāлт ты э̄лумхōлас рӯт ат холы.
35 Тōрум ос мā холэ̄г, ос Ам лāтӈанум ат холэ̄гыт”.


Хōтал ос сё̄с ат вāвēг



36 ”Та хōтал урыл ос та сё̄с урыл нэ̄мхотъют ат вāг, тōрум Ангелыт ос ат вāганыл, та урыл туп Ам Āсюм тактēтэ вāгтэ.
37 Хумус Ной ōлум порат ōлыглас, тасир ос Э̄лумхōлас Пы̄г ёхтынэ̄тэ порат та ēмты.
38 Хумус та хōталыт ōлыс, мā янытэ̄т витн амаранэ̄тэ э̄лы-пāлт, мāхум тэ̄сыт, айсыт, нэ̄ тотыгласыт ос хум вāрыгласыт, Ной яныг кāраплин тāлнэ̄тэ хōтал мус.
39 Ат номсасыт та мус, хунь мā янытэ̄т витн амаравес ос пуссын хот-порславēсыт, – тох Э̄лумхōлас Пы̄г ёхтын вāрмале ос ты паты.
40 Тōнт кит хōтпа тэ̄пкант ōлэ̄г тах: акватэ виве, ос мōтанэ хӯльтуптаве;
41 Кит э̄кваг колас сам ратнэ утыл колас сам ратэ̄г: акватэ виве, ос мōтанэ хӯльтуптаве тах.
42 Ӯрхатым ōлэ̄н! Нāн ат вāглын, хоты сё̄сыт нāн Кӯсяйн ёхтын поратэ тах ēмты.
43 Ос таи нāн вāглын, кол кӯсяй вāнувтэ ке, хунь тӯлмах ёхты, тōнт тав ёл ат хуйнув ос такви кол пōхе хилуӈкве ат тāратанувтэ.
44 Таимāгыс нāн ос сё̄питахтым ōлэ̄н: хунь ат ӯрхатэ̄гын, тōнт тах Э̄лумхōлас Пы̄г ёхты”.


Кӯсяен агтнэ ос кӯсяен ат агтнэ мēтхумыг урыл



45 ”Хōӈха та сōлиӈ ос номтыӈ мēтхум, хотъют кӯсяен мōт мēтхумиянэ нуми-пāлт тӯсьтуве ос э̄рнэ порат тав тāнанылн тэ̄нут урты̄тэ тах?
46 Сōтыӈ тамле мēтхум, хотъют кӯсяе ёхтын порат тох рӯпитым ōлы.
47 Мāк нāнанн ты лāвēгум: пуссын такви ōлтулэ тармыл таве та тӯсьтытэ.
48 Ос та мēтхум кантыӈ ке, такви сымет лāви тах: ‘Кӯсяюм молях ат ёхты’,
49 Ос такви мēтхумиянэ ос мēтнэ̄танэ рāтуӈкве патыянэ, аюм хōтпат ёт тэ̄ӈкв ос аюӈкве паты, –
50 тōнт та мēтхум кӯсяе та хōталыт ёхты, хоты хōталыт тав ат ӯрхаты, та сё̄ст ёхты, хоты тав ат вāстэ.
51 Ос тōнт кӯсяен тав та сака ратаве ос алаве тах, ос китвильтуп хōтпат палт кēтаве. Тот лю̄нсь ос пуӈк сихыртап суйты тах”.











Глава 25


Лов āги урыл ханисьтап



1 ”Тōнт Тōрум йильпи нот лов āги хурипаг ēмты тах, тāн тāнти вōйил постын лампаныл вуим ос хумияныл ёт хōнтхатуӈкве кон-квāлсыт.
2 Тāн халанылт ат номтыӈыт ос ат номттāлыт ōлсыт.
3 Номттāл āгит лампаныл ёт висаныл, ос лампа вōй ат висыт;
4 Номтыӈ āгит лампаныл ёт ос сōпас мāгыс лампа вōй висыт.
5 Нэ̄ тотнэ хум лāсял йис, āгит юнсуӈкве патсыт ос ёл та ойвēсыт.
6 Ос э̄т котильт тай рōӈх сумыллас: ‘Тыт ты вāпс юв, кон-квāлэн тав ётэ хōнтхатуӈкве’.
7 Тōнт пуссын āгит нох-квāлсыт ос тāнти лампаныл сё̄питасаныл.
8 Номттāл āгит номтыӈ āгит нупыл лāвсыт: ‘Нāн вōянынныл мāнавн маēн, мāн лампанув ты харыглэ̄гыт’.
9 Номтыӈ āгит ювле-лāвыглāлсыт: ‘Тасир ул вос ēмты: мāнавн ат тōвылхаты тах, нāнан ос ат тōвылхаты тах, ялэ̄н тыналахтын мāхум палт ос нāнтинан мāгсылын ёвтэ̄н’.
10 Хунь тāн минасыт тāнти мāгсыланыл вой ёвтуӈкве, вāпс та ёхтыс, сё̄питахтам āгит тай тав ётэ пӯри вāрнэ мāн та сялтсыт, ос āвит лап та пантвēсыт.
11 Ётылнув ань та мōт āгит ёхтысыт ос лāвēгыт: ‘Кӯсяй! Кӯсяй! Мāнавн палыг пӯнсэ̄лын!’
12 Тав ос тāнанылн ювле-лāвыс: ‘Мāк ты лāвēгум: нāнан ат вāганум’.
13 Ос ӯрхатым ōлэ̄н, нāн ат вāглын, хоты хōталт, хоты сё̄сыт Э̄лумхōлас Пы̄г тах ёхты”.


Сōрниӈ олнкēрыт урыл ханисьтап



14 ”Ос Тōрум йильпи нот та э̄лумхōлас хурипаг ōлы, хōӈха мōт э̄лы мāн миннэ̄тэ порат такви мēтхумиянэ ляпан вōвсанэ ос такви ōлтуланэтыл тāнанылн кӯсяйлахтуӈкве лāвсанэ.
15 Ос акван тав ат талант мис, мōтанын китыг, тōван аква, кāсыӈ хōтпан тав ё̄ре сирыл; тувыл тāра та минас.
16 Ат талантыл маим хум минас, войлам олнанэ̄ныл матыр вāрмаль вāрыс ос та коны-пāл мōт ат талант кāтын паттыс.
17 Тасир ос кит талант вим хум вāрыс ос мōт кит талант кāтын паттыс.
18 Акв талант вим хум минас ос таве мāн хилыстэ ос такви кӯсяе олнкēр хот та тӯйтыстэ.
19 Хоса пора минаме юи-пāлт, мēтхумит кӯсяяныл ты ёхтыс ос тāнанылн олнкēранэ мāгыс ловиньтахтуӈкве лāвыс.
20 Ос ат талантыл мāйлым хум ляпан йис, мōт ат талант тотыс ос лāвыс: ‘Кӯсяй! Ат талантанын наӈ āнумн мисанын; тыт ты мōт ат талант, ам тāнаныл та ат талант хосыт кāтн ты паттысанум’.
21 Тав кӯсяе тавēн лāвыс: ‘Тасир ты ёмас. Ёмас ос вēськат мēтхумум! Ты мāнь вāрмальт наӈ вēськатыг ōлсын, ань яныг вāрмаль тармыл наӈын тӯсьтылум; наӈти кӯсяйн пӯри вāрнэ мāн сялтэ̄н’.
22 Кит талантыл майлым хум ос тасир ляпан йис ос лāвыс: ‘Кӯсяй! Кит талант наӈ āнумн мисагы̄н; тыт ты мōт кит талант, ам тэ̄натэ̄ныл та кит талант хосыт кāтн ты паттысагум’.
23 Тав кӯсяе тавēн лāвыс: ‘Тасир ты ёмас. Ёмас ос вēськат мēтхумум! Ты мāнь вāрмальт наӈ вēськатыг ōлсын, ань яныг вāрмаль тармыл наӈын тӯсьтылум тах; наӈти кӯсяйн пӯри вāрнэ мāн сялтэ̄н’.
24 Акв талантыл мāйлым хум ляпан йис ос лāвыс: ‘Кӯсяй! Ам вāслум наӈ тāк хум: ня̄нь пум якытлэ̄гын, хōт колас сам ат ӯнттыслын, ос атэ̄гын, хōт колас сам ат пāхвтыгласын.
25 Ос пилым ōлмумт наӈ талантын мāн тӯйтыгласлум; тыт ты наӈ утын’.
26 Кӯсяе тавēн ювле-лāвыс: ‘Лю̄ль ос савыӈ мēтхум! Наӈ вāслын, ам ня̄нь пум якытлэ̄гум, хōт ат ӯнттыслум, ос атэ̄гум, хōт ат пāхвтыгласум;
27 Таимāгыс наӈын э̄рыс ам олнанум банкн сāвмалтан мāгыс миӈкве. Тōнт ам ювле-ёхтумумт олнум нё̄тмиланыл ёт винуванум.
28 Тавēныл талантэ хот-вуēлын ос таи лов талант ōсьнэ хōтпан маēлын.
29 Кāсыӈ матыр ōсьнэ хōтпа ос миве тах ос майнэ утэ сāвыг ēмты тах, ос хотъют мосься ōньси, таиныл мосься ōсьнэ утэ ос хот-виве тах.
30 Ос нэ̄матрыг ат хōйхатнэ мēтхум турман мāн кон-вуськасэ̄лын, хōт тах лю̄нсь ос пуӈк сихыртан суй суйты’”. Тыи лāвим, рōӈхувлас: ”Хотъют паль ке ōньси, та вос хӯнтлы!”


Юи-ōвыл сутытан вāрмаль урыл



31 ”Хунь тах Э̄лумхōлас Пы̄г Такви посэ ёт ёхты ос пуссын Ялпыӈ Ангелыт Тав ётэ, тōнт Такви Янытлапе хōн улас тармыл та ӯнты тах.
32 Тав э̄лы-пāлэн пуссын мирыт тах акван-атавет; ос мāхум халанылт лāкква-уртыянэ тах, хумус пāля ӯрнэ хум пāлянэ козатныл лāкква-уртыянэ.
33 Ос пāлянэ Такви ёмас кāт пал нупыл тӯсьтыянэ тах, козат ос – вōртыпал кāтпал нупыл тӯсьтыянэ тах.
34 Тōнт Хōн ёмас кāт пал нупыл лю̄льнэ утанэ̄н лāви тах: ‘Ёхтэ̄н, Ам Āсюмн э̄рупсал вōвим утыт, мā ӯнтум порат нāн мāгсылын сё̄питым Тōрум йильпи нот вуēлын:
35 Ам сымум э̄тгалавес, нāн Āнумн тэ̄нут мисын; вит аюӈкве тахсум, ос нāн Āнум айтыслы̄н; колтāл ōлсум, ос нāн Āнум ляпан-вислы̄н;
36 Ня̄р алпил ōлсум, ос нāн Āнум мастыслы̄н; āгвмыӈ ōлсум, ос нāн Āнум уральтаслы̄н; турманколт ōлсум, ос нāн Ам палтум ёхтысы̄н’.
37 Тōнт вēськат мāхум Тавēн ювле-лāвēгыт: ‘Кӯсяй! хунь мāн Наӈын тэ̄тал ōлнэн вāслув, ос тыттыслув? Ман ос аюӈкве тахсын, ос айтыслув?
38 Хунь мāн Наӈын колтāл ōлым вāслув, ос ляпан-вислув? Ман ос ня̄р алпил ōлсын, ос мастыслув?
39 Хунь Наӈын āгвмыӈыг кāсаласлув, ман ос турман колт ōлнэнт, ос Наӈ палтын ёхтыгласув?’
40 Ос Хōн тōнт тāнанылн ювле-лави: ‘Сōль нāнанн ты лāвēгум: нāн таи вāрсын акв Ам сяр мāнь āпсим мāгыс, таи Ам мāгсылум та вāрсын’.
41 Тōнт вōртыпал кāтэ торыг ӯнлын утытн ос лāви тах: ‘Āнумныл пōхан минэ̄н, лю̄ль накыӈ утыт! Акваг э̄лаль тэ̄нэ нāй капайн минэ̄н! Ты куль ос тав ангеланэ мāгыс сё̄питым ōлы:
42 Ам сымум э̄тгалавес, ос нāн Āнумн тэ̄нут ат мисы̄н; вит аюӈкве тахсум, ос нāн Āнум ат айтыслы̄н.
43 Ам колтāл ōлсум, нāн Āнум ляпан ат вислы̄н; ня̄р алпил ōлсум, ос Āнум ат мастыслы̄н; āгвмыӈ ос турман колт ӯнлысум, нāн Āнум ат уральтаслы̄н’.
44 Тōнт таит ос тах ювле Тавēн лāвēгыт: ‘Кӯсяй! Хунь мāн Наӈын тэ̄тал, ман вит аюӈкве таӈхим, ман колтāл ōлым, ман ня̄р алпил, ман āгвмыӈы̄г, ман мāн турман колт васлув, ос Наӈын ат лусытасув?’
45 Тōнт тāнанылн лāви: ‘Мāк нāнанн ты лāвēгум: нāн тыи ты акв сяр мāнь утум мāгыс ат вāрсын, Āнумн ат та вāрсын’.
46 Ос тыит тах акваг э̄лаль ōлнэ савалан мā нупыл та минэ̄гыт, ос вēськат утыт акваг э̄лаль ōлнэ ōлупсан та минэ̄гыт тах”.











Глава 26


Ӣсус пēрнан ратнэ урыл потыртахтасыт



1 Хунь Ӣсус пуссын ты лāтӈанэ лāвсанэ, Такви ханисьтахтын хумиянэ нупыл лāвыс:
2 ”Нāн вāглын, кит хōталыг миннэ юи-пāлт Яныг ялпыӈ хōтал*а ēмты тах, ос Э̄лумхōлас Пы̄г тах пēрнан ратнэ мāгыс тыналаве тах”.
3 Тōнт Каифа нампа пӯп-ōйкат кӯсяй колн пӯп-ōйкат кӯсяит, Сāккон ханисьтан хумит ос мир пуӈкхумит атхатсыт,
4 тāн Ӣсус осьмарыл виӈкве ос алуӈкве потыртахтасыт.
5 Ос тāн лāвыгласыт: ”Ялпыӈ хōтал порат ат э̄ри ты вāрмаль вāруӈкве, атиӈк тах мир хот-кантмаяве”.


Ӣсус тыныӈ атыӈ вōйл сартвес



6 Хунь Ӣсус Вифаният, проказал āгвмыӈ Симон колт ōлыс,
7 Тав палтэ алабастерныл*б вāрим сулья ёт, нэ̄ ляпан-рōвыс. Сулья кӣвырт тыныӈ вōй ōлыс, та атыӈ вōй Ӣсус тэ̄нэ̄тэ порат Тав пуӈке тармыл сōсыстэ.
8 Таи кāсалым, Тав ханисьтахтын хумиянэ хот-кантмувесыт ос лāвыглалсыт: ”Манрыг наскасыг тасāвит олн холтуӈкве?
9 Ты вōй рōвыс яныг тын мāгыс тыналаӈкве ос нуса мāхумн та ōлнэ уртуӈкве”.
10 Хунь Ӣсус ты урыл торгамтастэ, тāнанылн лāвыс: ”Манрыг нэ̄ э̄ссамтаптылалы̄н? Тав ёмас вāрмаль Ам мāгсылум вāрыс.
11 Нуса хōтпат акваг нāн ётын ōньсиянын, ос Āнум акваг хунь ёт ōньсилы̄н.
12 Ам палтум вōй сōсым, тав Āнум ёл-сё̄питан мāгыс тох ты вāрыс;
13 мāк ты лāвēгум: Мā яныт, хōт ты Ёмас Ля̄ххал лāваве, тот тах тав ос номтыл патаве, тав вāрум утэ урыл потыртаӈкве ты патаве”.


Иуда лю̄ль тыналан хōтпаг ēмты



14 Китхуйпловныл ōлнэ акв Иуда Искариот нампа ханисьтахтын хум пӯп-ōйкат кӯсяит палт та минас
15 ос лāвыс: ”Мāныр нāн āнумн мыгы̄н тах, ам Таве нāнанн тыналанэм мāгыс?” Тāн тавēн вāт ся̄лыг олнкēр миӈкве лāвсыт.
16 Та пасныл тав тамле э̄рнэ нак кинсыс, хунь Таве тах тāнанылн тыналытэ.


Яныг ялпыӈ хōтал тэ̄п пасан сё̄питахтэ̄гыт



17 Ōвыл сумтāл ня̄нь тэ̄нэ ялпыӈ хōталт ханисьтахтын хумиянэ Ӣсус палт ляпан рōвсыт, Таве китыгласаныл: ”Хот мāнавн Наӈ мāгсылын Яныг ялпыӈ хōтал тэ̄нэ пāсан сё̄питаӈкве рōви?”
18 Тав лāвыс: ”Ӯсын тамле-тамле хōтпа палт минэ̄н, тавēн лāвен: ‘Ханисьтан хумув лāви: Ам сё̄сум ляпан ты ёхтыс; наӈ колынт Амти ханисьтахтын хумиянум ёт Яныг ялпыӈ хōтал тэ̄нэ тэ̄п вāрēгум’”.
19 Ӣсус лāвум сирыл ханисьтахтын хумиянэ та вāрсыт, ос Яныг ялпыӈ хōтал тэ̄нэ пасан та сё̄питасыт.
20 Хунь э̄типалаг ēмтыс, Тав китхуйплов ханисьтахтын хумиянэ ёт пасан ватат атхатас.
21 Тэ̄пъяманыл порат, лāвыс: ”Сōль нāнанн та лāвēгум, тах нāн халынт акв утын Ам та тыналавēм”.
22 Тāн сака кāстāл патсыт, ос кāсыӈ хōтпа Тавēн лāвуӈкве патыс: ”Ос ам āти, Кӯсяй?”
23 Тав ос ювле-лāвыс: ”Ам ётум катэ āнын тотнэ хумн тах та тыналавем;
24 Э̄лумхōлас Пы̄г, хансым сирыл, та сысы-мины, ос таин яныг саватпи паты, хотъютн Э̄лумхōлас Пы̄г тыналаве тах: ёмаснуве ōлнув таин самын ат патуӈкве”.
25 Тōнт Таве тыналан Иуда лāвыс: ”Равви, ул ам āти ман?” Ӣсус тавēн лāвыс: ”Наӈ ты лāвсын”.


Яныг ялпыӈ хōтал тэ̄п



26 Хунь тāн тэ̄пъяласыт, Ӣсус ня̄нь катн вистэ, Тōрумн пӯмасипа лāвыс, ня̄нь лōмтыг сакватастэ ос ханисьтахтын хумиянэ̄н маим, лāвыс: ”Вуелы̄н, тāēн. Ты Ам алпим”.
27 Āны вис, Тōрумн пӯмасипа лāвыс, тāнанылн мистэ ос лāвыс: ”Пуссын тыгыл аēн,
28 тыи Ам кēлпум ос йильпи потыртахтын нак кēлуп, тав сāв мир кареканыл тāратанэ мāгыс ты сōсхаты.
29 Нāнанн ты лāвēгум: воссы̄г тах ты виноградныл вāрим айнут та хōтал мус ат патэ̄гум аюӈкве, хунь нāн ётын Амти Āсюм йильпи нотыт йильпи вина аюӈкве патэ̄гум тах”.
30 Тāн Тōрум янытлан э̄рыг э̄ргысыт, ос Вōййӣв урын минасыт.


Пēтыр такви лāтӈанэ̄ныл хот-вораты



31 Тōнт Ӣсус тāнанылн лāвыс: ”Ты э̄т нāн пуссын Āнум оссувлылы̄н, хансым сирыл ōлы: ‘Пāля ӯрнэ хум тэ̄рнлылум, пāлят лакква-хайтэ̄гыт тах’.
32 Хунь нōх-ялтэ̄гум тах, нāнанныл моляхнуве Галилея мāн минэ̄гум”.
33 Пēтыр Тавēн ювле-лāвыс: ”Тāн пуссын Наӈынныл хот-воратэ̄гыт ке, ос ам Наӈын ат оссувлылум”.
34 Ӣсус тавēн лāвыс: ”Мāк наӈын ты лāвēгум, ты э̄т тах сиськурек ат āлыми рōӈхувлаӈкве, хумус наӈ хӯрум сё̄с тах Āнумныл пōхан воратэ̄гын”.
35 Пēтыр Тавēн лāвыс: ”Āнумн Наӈ ётын сорумн патуӈкве вос э̄рыс кос, Наӈыныл пōхан сяр ат воратэ̄гум”. Тысир пуссын ханисьтахтын хумиянэ лāвыглāлсыт.


Ӣсус Гефсимания нампа мāт



36 Тувыл тāн ётаныл Ӣсус Гефсимания нампа мāн ёхты, ос ханисьтахтын хумиянэ̄н лāвыс: ”Ам ялнэм сыс тыт ӯнлахōлэ̄н, Ам тот мось пойксēгум”.
37 Такви ётэ Пēтыр ос Зеведей кит пы̄гаге вис, тувыл Тав такем та алпи-харе нас тōргуӈкве патыс ос сяр кāстāлыг ēмтыс.
38 Тōнт Ӣсус тāнанылн лāвыс: ”Ам сымум пилысьмаӈ тыстылын патыс, Ам ётум тыт ōлэ̄н, ёл ул вос оилматавēн”.
39 Мось пōханнув минамēт, хоми мā тармыл рагатас, пōйксим лāвыглалыс: ”Ам Āсюм! Рōви ке ты саватпиӈ āны Ам тāрам вос тотаве; Ам таӈхнэм сирыл ул вос ēмты, Наӈ таӈхнэн сирыл вос ēмты”.
40 Ханисьтахтын хумиянэ палт ёхтыс, тāнаныл ёл-ойим хōнтсанэ, ос Пēтыр нупыл лāвыс: ”Нāн акв сё̄с Ам ётум ӯлумтāл ат та вēрмысы̄н?
41 Ёл ул вос оявēн ос пōйксēн, савалан вāрмалин ул майхатэ̄н. Кивыр лылы тāк кос, алпи-хар тай вāгтал”.
42 Ос, мōт сё̄с пōхан миным, пōйксяс, потыртым: ”Ам Āсюм! Ты саватпиӈ āны Ам тāрам ат ке рōви тотуӈкве, Āнумн ат айнэ мāгыс, тōнт Наӈ лāвмын сирыл вос паты тах”.
43 Ос ёхтумēт, таиганэ ōс ёл-ойим хōнтсанэ, тāн саманыл тāрвитыӈы̄г ēмтманыл мāгыс.
44 Тāнаныл хӯлим, ос хӯрмиттыг пōйксяӈкве минас, ос акв та лāтӈэ лāвыс.
45 Тōнт Такви ханисьтан хумиянэ палт ёхтыс, тāнанылн лāвыс: ”Нāн иӈ та хуегы̄н ос ӯсьлахтэгы̄н? Ань ты сё̄с ляпан та ёхтыс, ос Э̄лумхōлас Пы̄г карекыӈ мāхум кāтын та миве.
46 Нōх-квāлэ̄н, минэ̄в, Āнум тыналан ут ляпан ты ёхтыс”.


Ӣсус пуваве



47 Ӣсус иӈ потыртас, тыт ты Иуда – китхуйпловныл акв ут ос тав ётэ сāв сыраиӈ ос йивсупыӈ тāгыл хумит ёхтысыт, тāн пӯп-ōйкат кӯсяитныл ос мир пуӈкхумитныл кēтым ōлсыт.
48 Таве тыналан хум тāнанылн пōс хӯлтыс, лāвим: ”Хотъют ам тах аниглылум, Таи ты, Таве та пувилы̄н”.
49 Тāра та ос Ӣсус пōхан ёмыс, лāвыс: ”Пася ōлэн, Равви!” Ос Таве та анигластэ.
50 Ӣсус ос тавēн лāвыс: ”Рума, наӈ тыи мāгыс ёхтысын”. Тōнт хумит та ёхтыгпасыт, Ӣсус кāтыл та пувумтасаныл.
51 Ӣсус ёт ōлум акв хум, кāтэ тактапастэ, сырае кон-хасумтастэ, пӯп-ōйкат кӯсяй мēтхум сыраил ю̄ныгтастэ, таи пале хот та сāграпастэ.
52 Тōнт Ӣсус тавēн лāвыс: ”Наӈти сыраин такви сыпалēн пинэ̄лн, алам хотъют сырай вы̄г, таи сыраил та порсы тах.
53 Э̄рыӈ наӈ номсэ̄гын Ам ань Амти Āсюмныл ат вēрмēгум вōвуӈкве, Тав аквтаторыг Āнумн китхуйплов Ангел легионытыл*в сāвнув миӈкве вēрми?
54 Хумус тōнт Нэ̄пакт хансым лāтӈыт ēмтэ̄гыт тах, тасир ты вāрмале минуӈкве э̄ри?”
55 Та сё̄ст Ӣсус хумитн лāвыс: ”Нāн сыраиӈ ос йивсупыӈ тāгыл Āнум пувнэ мāгыс аквтупыл хорахси пувуӈкве сё̄питахтасы̄н; кāсыӈ хōтал ялпыӈ колт мир ханисьтым ӯнлахōлсум, ос нāн Āнум ат пувыглалыслы̄н.
56 Ты вāрмаль пуссын тысир та ēмтыс, Тōрум лāтыӈ тотнэ мāхум Нэ̄паканыл сирыл вос ēмтэ̄гыт”. Тōнт пуссын Тав ханисьтахтын хумиянэ Таве оссувласаныл, та оясыт.


Ӣсус синедрион э̄лы-пāлт



57 Ос Ӣсус пувум хумит Таве Каифа нампа пӯп-ōйкат кӯсяй палт тотсаныл, тув Сāккон ханисьтан хумит ос мир пуӈкхумит атхатасыт.
58 Пēтыр тāн юи-пāланылт юилнув, пӯп-ōйкат кӯсяй кол кāрта мус йис. Хунь ось кӣвырн сялтыс, лусытан мāхум ёт ёл-ӯнтыс, э̄лаль миннэ вāрмаль суснэ мāгыс.
59 Пӯп-ōйкат кӯсяит, мир пуӈкхумит ос пуссын синедрион*г хумит Ӣсус урыл урккыӈ вāрмаль киссыт, Таве алнэ мāгыс,
60 ос нэ̄матыр ат вēрмысыт хōнтуӈкве; тыкос сāв урккыӈ мāхум ёхталасыт, ос ат та хōнтсыт. Ос тувыл кит урккыӈ хōтпаг ёхтысы̄г
61 ос лāвсы̄г: ”Тав лāвыглас: ‘Вēрмегум Тōрум ялпыӈ кол хот-сакватаӈкве ос тувыл хӯрум хōтал сыс таве нōх-ӯнттуӈкве’”.
62 Ос, нōх-лю̄лим, пӯпыт кӯсяй хум Тавēн лāвыс: ”Манрыг нэ̄матыр ювле ат лāвēгын? Мāныр тāн Наӈын пōри мāгыс хӯлтэ̄гыт?”
63 Ӣсус нэ̄матыр ат лāвыс. Ос пӯп-ōйкат кӯсяй Тавēн лāвыс: ”Ам лылыӈ Тōрум намēтыл Наӈын тāкысь лāвēгум: мāнавн лāвен, Наӈ ман Кристос, Тōрум Пы̄ге?”
64 Ӣсус тавēн лāвыс: ”Наӈ тасир лāвсын, ос нāнанн лāвēгум: ты пāсыл нāн кāсалылы̄н тах, Э̄лумхōлас Пы̄г Тōрум ёмас кāтпал торыг ӯнлы тах ос тōрум тулыт халн ёхты тах”.
65 Тōнт пӯп-ōйкат кӯсяй такви маснутанэ пулиг манумтасанэ ос лāвыс: ”Тав Тōрумыл мовиньты! Манрыг воссыл ӯлты хумит э̄рēгыт? Ань танай Тав Тōрум урыл мовиньтанэтэ нāн хӯлыслын!
66 Хумус нāн номсэгы̄н?” Тāн ювле-лавсыт: ”Тав ōвылн патум, Тавен сорумн патуӈкве э̄ри!”
67 Тōнт Тав вильтэ̄ полхыл сальгувес ос сяхныл рāтвес; мōтанытн Тав пāйтагет рāтвес
68 ос лāвыгласыт: ”Кристос, э̄лаль потыртэн, хотъютын Наӈ ю̄ныгтавесын?”


Пēтыр Ӣсусныл хот-вораты



69 Пēтыр кол кāртат ӯнлыс. Тав ляпатэ̄н акв лусытан нэ̄ ёхтыс ос лāвыс: ”Наӈ ос Галилеяныл ōлнэ Ӣсус ёт ōлсын”.
70 Ос тав таил мир э̄лы-пāлт хот-воратас ос лāвыс: ”Ат торгамтылум, мāныр урыл наӈ потыртэ̄гын”.
71 Кāрта āви пōхан ёхтумет, мōт нэ̄н кāсалавес, таи тот ōлум мāхумытн лāвыс: ”Тыи ōс Назаретныл ōлнэ Ӣсус ёт ōлыс”.
72 Ōс тāк лāтыӈ маим тав таиныл пōхан воратас, э̄рттэм Ты Э̄лумхōлас ат вāгтэ.
73 Мось ётылнув тот лю̄ляхōлнэ мāхум ляпан йисыт ос Пēтырн лāвсыт: ”Соль, наӈ ос тāнанылныл ты ōлэ̄гын, наӈ потрын ос тасир ты”.
74 Тōнт тав ля̄втуӈкве патыс ос тāк лāтыӈ мистэ, э̄рттэм Ты Э̄лумхōлас ат вāгтэ. Ос илттыг сиськурек та рōӈхалтахтас.
75 Ос Пēтыр Ӣсусн лāвим лāтӈэ та номылматастэ: ”Сиськурек рōхнэ э̄лы-пāлт Āнумныл хӯрум сё̄с пōхан воратэ̄гын тах”. Ос кон-квāлым, саватпиӣг лю̄ньсюӈкве та патыс.





*а 2 26:2 Яныг ялпыӈ хōтал – ты русь лāтӈыл пасха

*б 7 26:7 алабастер – я̄ӈк сӯли, русь лāтӈыл алебастр

*в 53 26:53 легион – 6000 хōнт хум

*г 59 26:59 синедрион – яныг совет, тот та мā кӯсяйг ōлыс









Глава 27


Ӣсус Пилат палт тотаве



1 Хунь āлпылыг ēмтыс, пуссын пӯп-ōйкат кӯсяит ос мир пуӈкхумит Ӣсус урыл потыртахтасыт, Тав порсланэтэ урыл.
2 Ос ёл-нэ̄гсалым, Таве Понтий Пилат нампа губернатор палт тотсаныл, тавēн мисаныл.


Иуда такви нуре торгамты̄тэ



3 Тōнт Ӣсус тыналам Иуда, кāсаламēт, хумус Тав сутытаве, ос такви нуре торгамтастэ, вāт ся̄лыг олнкēр пӯп-ōйкат кӯсяитн ос мир пуӈкхумитн ювле-мисанэ.
4 Тав лāвыс: ”Карек вāрмаль вāрсум, каректāл Кēлпе тыналасум”. Тāн ос тавēн лāвсыт: ”Мāнавн та урыл тэ̄ла хунь? Наӈти сунсэн”.
5 Тав ся̄лголн олнкēрыт ялпыӈ кол кӣвырн воськасанэ, пōхан минас ос нōх-саватахтас.
6 Пӯп-ойкат кӯсяит, ся̄лголн олнкēрыт вуим, лāвсыт: ”Ялпыӈ колт ōлнэ олн хусапн тыит ат рōвēгыт пинуӈкве, тāн кēлп тыныл ōлэ̄гыт”.
7 Потыртахтасыт, ос ты олныл сӯлипут вāрнэ хумныл мā ёвтсыт, мōтпал мā мāхум тот ёл-сё̄питан мāгыс.
8 Таимāгыс ты хōтал мус та мā тох та лāваве ”кēлпыӈ мā”.
9 Тōнт Еремей нампа Тōрум лāтыӈ тотнэ хум лāтӈанэ сирыл та ēмтыс: ”Ос вāт ся̄лголн олнкēрыт висыт, тын та ут мāгыс, Хоты Израиль мāхумн тасāвит тыныл та пинвес.
10 Ос сӯлипут вāрнэ хум мāтэ мāгыс та олныт майвēсыт, хумус āнумн Кӯсяй лāвыс”.


Ӣсус Пилат э̄лы-пāлт



11 Ӣсус губернатор э̄лы-пāлт лю̄лис. Ос Тав губернаторн китыглавес: ”Наӈ еврей хōн?” Ӣсус тавēн лāвыс: ”Тох ты наӈ лāвнэн сирыл”.
12 Ос хунь Тав пӯп-ōйкат кӯсяитн ос мир пуӈкхумитн лю̄камтавес, Тав нэ̄матыр ювле ат лāвыглас.
13 Тōнт Пилат Тавēн лāвыс: ”Ат хӯлылы̄н, мансавит ӯлты мāхум Наӈ урынт пōри потыртэ̄гыт?”
14 Ос ювле сяр акв лāтӈе мāгыс Тав нэ̄матыр ат лāвсас, таимāгыс губернатор сака осятахтыглалыс.


Ӣсус пēрна тармыл сутытаве



15 Кāсыӈ Яныг ялпыӈ хōтал кастыл губернатор акв хōтпа кāснаколыл тāратаӈкве вēрмыс, таи, хотъют мир тāратаӈкве таӈхыс.
16 Тōнт тот мирын вāнэ сутытым Варавва нампа хум ōлыс.
17 Хунь мир акван атхатасыт, Пилат тāнанылн лāвыс: ”Нāн хотъют таӈхегы̄н, ам вос нāн палтын тах тāратылум: Варавва ман ос Кристосы̄г лāвнэ Ӣсус?”
18 Тав вāстэ, лю̄льсаӈ сыманыл ся̄ргин мāгыс Ӣсус тав кāтэ̄н мисаныл.
19 Хунь тав сут вāрнэ уласт ӯнлыс, нэ̄тэ тав палтэ лāтыӈ кēтыс: ”Та Вēськат хōтпан нэ̄матыр ул вāрен, ам Таве ты э̄тт ӯлмаяслум, ос ам сака Тав мāгсылэ саваласум”.
20 Пӯп-ōйкат кӯсяит ос мир пуӈкхумит атхатам мир хуйтсаныл Варавва тāртуӈкве, Ӣсус ос алуӈкве.
21 Губернатор тāнаныл китыгласанэ: ”Ты кит хōтпаныл хотъютэ таӈхегы̄н нāн палтын тāртуӈкве?” Тāн лāвсыт: ”Варавва”.
22 Пилат тāнанылн лāвыс: ”Ос мāныр ам Кристосы̄г лāвнэ Ӣсусн вāрēгум?” Пуссын тавēн лāвēгыт: ”Пēрнан рāтуӈкве!”
23 Губернатор лāвыс: ”Манхурип лю̄ль Тав вāрыс?” Тāн усьпылнэ̄г суиӈысь рōхсыт: ”Пēрнан рāтуӈкве!”
24 Пилат кāсалытэ, нэ̄матыр нё̄тмил ат вēрми вāруӈкве, мир кант акваг тāкысӣг ты ēмтанты, вит вис ос мир э̄лы-пāлт кāтаге хот-ловтсаге ос лāвыс: ”Ам нэ̄матыр лю̄ль Ты Вēськат Хōтпа нупыл ат ōньсēгум; нāн палтын Тав кēлпыӈ вāрмале та паты тах”.
25 Ос пуссын мир ювле-лāвсыт: ”Тав кēлпе мāн палтув ос мāн ня̄враманув палт вос паты тах”.
26 Тōнт тāн палтаныл Варавва тав та тāратастэ ос Ӣсус рāтуӈкве лāвыстэ. Тувыл пēрна йӣвн кāтаге-лāглагэ рāтуӈкве та лāвсанэ.


Хōнтхумит Ӣсусыл нёссыртахтэ̄гыт



27 Тōнт губернатор хōнтхумиянэ Ӣсус тотсаныл губернатор колын, тув хōнт янытэ̄т атсаныл.
28 Таве хот-āхвсаласаныл, тувыл Тавē вы̄гыр маснутыл мастысāныл.
29 Тувыл пуӈк лāкв пēлялахтын пумыл сагвес, та лāкв Тав пуӈкēн мастысаныл ос ёмаспāл кāтэн сув мисаныл. Тав э̄лы-пāлэн санспуӈкыл ӯнтым, Тавēныл нёсыртахтым, лāвыглāлсыт: ”Пася ōлэн, еврей Хōн!”
30 Ос полхыл Тав сальгувес ос, сув вуим, Тав пуӈкēт рāтвес.
31 Ос хунь Тавēтыл мовиньтаӈкве астысыт, вы̄гыр маснут Тавēныл хот-āӈхвсаныл ос Таве Такви маснутанэ̄н мастысаныл, ос Таве пēрнан кēрсолил рāтункве вāнттысаныл.


Ӣсус пēрна йӣвын кēрсолил рāтаве



32 Ӯсныл минаманылт акв Киринея мāныл ōлнэ Симон нампа хум ляльт-хōнтсыт; таи мāгыртасаныл Тав пēрнатэ āлумтаӈкве.
33 Хунь тāн Голгофа нампа мāн (ты толмасьлаве ”пуӈк-хопалы нампа мā”) ёхтысыт,
34 Тавēн уксус, вусьрам ёт тэ̄лыгтым, аюӈкве мисыт; ос, мосьнув питьмиянэ̄н хōилтым, воссыг аюӈкве ат таӈхыс.
35 Таве кēрсолил пēрнан рāтум хōнтхумит, учалахтым: матыр воськасалым, Тав маснутанэ лакква-уртсаныл;
36 ос ӯнлым, тот Таве кāрвальтасаныл.
37 Таве тамле ōвылн патме мāгыс, пуӈке нуми-пāлт хассыт: ”Тав Ӣсус ты, еврей Хōн”.
38 Тōнт Тав ётэ ос кит хōрахсиг пēрнан рāтым ōлсы̄г: акватэ ёмаспāл кāтэ торыг, ос мōтанэ вортыпāл кāтэ торыг.
39 Та торыг ё̄мнэ мир, пуӈк хосгим, Тав урет кантыӈысь нēрхатым,
40 лāвыглāлсыт: ”Ялпыӈ кол хот-сакватан ос хӯрум хōтал сыс нōх-ӯнттын ут! Наӈтинāнн вēстэ̄лын; Наӈ ке Тōрум Пы̄г, пēрнаныл хот-квāлэн”.
41 Пӯп-ōйкат кӯсяит Сāккон ханисьтан хумит ёт ос мир пуӈкхумит ос фарисейт ёт ос тасир та нēрхатым потыртасыт:
42 ”Мōтаныт вēстысанэ, ос Таквинāтэ тай вēстуӈкве ат вēрми! Тав Израиль хōн ке, ань вос пēрнаныл ёл-вāглы, тōнт Тавēн агтэ̄в тах.
43 Тōрум ёмасн агтыс: ань Тōрумн Тав э̄ри ке, Тōрумн вос вēставе. Тав май Такви лāвыс: ‘Ам Тōрум Пы̄г’”.
44 Тысир ос Тав ётэ пēрнан рāтым хōрахсиг Таве ля̄выльттасы̄г.


Ӣсус сорме



45 Хōталъятныл хӯрум сё̄с мус пуссын мā янытыл турман ōлыс.
46 Ос хӯрум сё̄стем порат Ӣсус тāк турсуил рōӈхалтахтыс: ”Эли, Эли! лама савахфани?” Ты толмасьлан сирыл: ”Ам Тōрмум, Ам Тōрмум! Манрыг Наӈ Āнум оссувласлын?”
47 Тōва тот лю̄люм мāхум, ты лāтӈыт хӯлым, потыртасыт: ”Тав Ӣлия вōвитэ”.
48 Тара та тот лю̄люм акв хум хāйтыс, тōрлōмт*а āлмаяс, уксус винал посылтастэ ос, сувын нэ̄гым, Тавēн айнэ мāгыс сӯпен такталāлыстэ.
49 Мōтаныт ос потыртасыт: ”Пойтэн-я, сунсэ̄в, Ӣлия Таве вēстуӈкве аман тах ёхты”.
50 Ӣсус ос тāкысь рōӈхувлым, лылытэ та оигпас.
51 Ты торыг, ялпыӈ колт тōрсāй нумыл ёлытэ мус китты̄г тōлматас; ос мā нас тōргалтахтас, ос керас хот-саквалас;
52 сопамыт пāлыг-пӯсхатсыт, сāв сорумн патум ялпыӈ ут алпияныл нōх-ялтысыт.
53 Тāн сопамытныл нōх-квāлсыт, Тав нōх-ялтме юи-пāлт ялпыӈ ӯсын сялтсыт ос сāв хōтпан вāсинтавесыт.
54 Хōнтхумит пуӈкхум ос тав ётэ ōлум Ӣсус кāрвальтам хумит, мā тōргил ос пуссын мōт сāвсыр вāрмалит кāсаламанылт, сака хот-рōхтысыт ос лāвыглāлсыт: ”Сōль та Тав Тōрум Пы̄гы̄г та ōлыс!”
55 Тот ос сāв нэ̄т ōлсыт, э̄лыл тāн сунсысыт, тāн Ӣсус юи-пāлэ̄т Галилея мāныл, Тавēн лусытан мāгыс, йисыт.
56 Тāн халанылт Мария Магдалина ōлыс, Яков ос Иосия тэ̄н ся̄нēн – Мария ōлыс, Зеведей пы̄гыг ся̄нēн ōс тот ōлыс.


Ӣсус ёл-сё̄питаве



57 Э̄типалāг хунь ēмтыс, Аримапея мāныл Ӯсюп нампа сёлыӈ хум ёхтыс. Тав ōс Ӣсус ханисьтахтын хумыг ōлыс.
58 Тав Пилат палт ёхтыс Ӣсус Алпитэ вōвнэ мāгыс. Тōнт Пилат Алпитэ тавēн миӈкве лāвыс.
59 Ӯсюп Алпи вистэ, сыстам понал тōрыл Таве лап-пēрыгтастэ
60 ос йильпи вāрум āхвтас курсипын пиныстэ: ос яныг āхвтасыл āвитэ лап-лаквтыстэ, та минас.
61 Тот Мария Магдалина ос мōт Мария ōлсы̄г, тэ̄н āхвтас курсип торыг ӯнлысы̄г.


Ӯрнэ мāхум курсип карвальтэ̄гыт



62 Ёты хōтал, сāт хōтыт хōталт, пӯп-ōйкат кӯсяит ос фарисейт Пилат палт атхатасыт,
63 ос потыртасыт: ”Кӯсяй! Мāн номылматыслув, та урккыӈ ут, хунь иӈ лылыӈы̄г ōлыс, лāвыглāлыс: ‘Хӯрум хōтал мины, тах нōх-ялтэ̄гум’;
64 ос лāтыӈ маēн, хӯрум хōтал мус тах āхвтас курсипе вос кāрвальтаве. Тав ханисьтахтын хумиянэ̄н, э̄ти ёхтым, хот ул вос тулмантаве, мирын ул вос лāвēгыт: ‘Сорум патыгламēныл нōх-ялтыс’; ос юи-ōвыл урык сāр урккеныл усьпылнэ̄г лю̄лиг паты”.
65 Пилат тāнанылн лāвыс: ”Кāрвальтан утыт ōньсēгын; минэ̄н, хумус вāглын, кāрвальтэлы̄н”.
66 Тāн минасыт ос курсип пōхан кāрвальтан утыт тӯсьтысыт, āхвтас тармыл пēсят пōсум ёр пинсыт.

Глава 28


Ӣсус нōх-ялты



1 Сабат-хōтал хунь минас ос сāт ōвыл хōталэ нэ̄гылттахтумēт, Мария Магдалина ос мōт Мария āхвтас курсип сунсуӈкве ёхтысы̄г.
2 Ос мā яныг тōргил ēмтыс: Кӯсяй Ангел, тōрмыл ёл-вāглым, курсип пōхан ёхтым, āхвтас пōхан-лаквтыстэ ос та āхвтас тармыл ӯнтыс.
3 Тав сяхыл сāлыл хурипаг ōлыс, ос маснутэ тӯйт хурипаг я̄ӈкыг ōлыс.
4 Тавēныл рохтым, кāрвальтан утыт хот-торгатахтасыт ос аквтупыл сорум патум уты̄г ēмтапасыт.
5 Ангел ос, э̄кваг ля̄льт лāвыс: ”Нэ̄н ул пилэ̄н, ам вāглум, нэ̄н пēрнан рāтым Ӣсус кинсэ̄гын.
6 Тав тыт āтим: Тав нōх-ялтыс, хумус лāвыглāлыс; ляпан-йиēн, та мāтэ сунсэлы̄н, хōт Кӯсяй хуяс.
7 Ос молях минэ̄н, Тав ханисьтахтын хумиянэ̄н лāвēн, Тав сорумныл нōх-ялтыс. Тав нāнанныл моляхнуве Галилея мāн мины: тот Таве кāсалылын; тыи ам нэ̄нанн ты лāвсум”.
8 Ос āхвтас курсипыл молях кон-квāлым, тэ̄н пилым ос яныг ся̄гтальпиӈ номтыл Тав ханисьтахтын хумиянэ̄н лāтыӈ тотнэ мāгыс та хайтсы̄г.
9 Хунь тэ̄н Тав ханисьтахтын хумиянэ̄н лāтыӈ тотуӈкве ё̄мсы̄г, илттыг Ӣсус тэ̄натэ̄н ля̄льт-хōнтсаге ос лāвыс: ”Пася ōлэ̄н!” Ос тэ̄н, Тав пōхатэн рōвсыг, Тав лāглаген сынумтахтасыг ос Тавēн пуӈк пинсы̄г.
10 Тōнт Ӣсус тэ̄натэ̄н лāвыс: ”Ул пилэ̄н; минэ̄н, Ам āпсиянумн лāвен, Галилея мāн вос минэ̄гыт, тот Āнум кāсалыяныл тах”.


Сыраиӈ кāтыл кāрвальтам хумит потыр



11 Хунь тэ̄н минасы̄г, тōва кāрвальтам хумит ӯсын минасыт, пӯп-ōйкат кӯсяитн пуссын потыртасыт мāныр тыт ōлыс.
12 Ос тāн, периим яныг хумит ёт потыртахтасыт, сāв олн сыраиӈ утытн мисыт
13 ос лāвсыт: ”Тасир лāвēн: хунь мāн хуясув, Тав ханисьтахтын хумиянэ̄н э̄ти ёхтувес ос хот-тулмантавес.
14 Ос ты урыл губернатор хӯлытэ ке, мāн тах таве потыртылув, ос тōнт нāн мāгсылын нэ̄матыр лю̄ль тах ат ēмты”.
15 Тāн, олн висыт, тасир та вāрсыт, хумус ханисьтавесыт. Ос та лāтӈыт еврей мир халт ты хōтал мус иӈ та суйтэ̄гыт.


Ӣсус юи-ōвыл лāтӈанэ ханисьтахтын хумиянэ̄н



16 Аквхуйплов ханисьтахтын хумиянэ Галилеян, урын минасыт, хоталь Ӣсусын лāввесыт.
17 Ос Таве кāсаламанылт, пуӈк ёл-хӯтыглāлсыт; ос тōват тай ат агтсыт.
18 Тāн пōханылн ёхтым, Ӣсус тāнанылн лāвыс: ”Āнумн пуссын ё̄р тōрумт ос мāт мāим ōлы.
19 Ос минэ̄н, пуссын мир Ам ханисьтан хумиянумыг вāрēн: Āсь, Пы̄г ос Ялпыӈ Лылы нам мāгыс тāнаныл витн тӯлыглэ̄н.
20 Тāнаныл э̄рнэ сир вāруӈкве ханисьтэ̄н, мāныр Ам нāнанн лāвсум; ос вāēн, Ам нāн ётын кāсыӈ хōтал йис холнэтэ мус та ōлэ̄гум тах. Аминь”.







МАРК ХУМ ХАНСУМ ЁМАС ЛЯ̄ХХАЛ

Глава 1


1Тōрум Пы̄г Ӣсус Кристос урыл ōлнэ Ёмас Ля̄ххал тох ты ōвылтахты:
2*аТōрум лāтыӈ тотнэхум Исая такви нэ̄пакēт тох лāвыс:
— Мир ōлнэ мāн Наӈ ёхтынэн э̄лы-пāлт ангелум кēтэгум.
Тав Наӈ йинэ мāгсылын лё̄ӈх сё̄питы.
 
3Ам тамле турсуй мир ōлтал мāт хӯлсум:
 “Яныг Кӯсяюв мāгыс сохыт,
састум лё̄ӈх сё̄питэ̄лы̄н!”

4Тōрум ля̄ххал тотнэ хум, Иоан, мир ōлтал мāт ōлыс. Тав мир Тōрум ля̄льт сунсуӈкве ос кареканыл хот-вуськасаӈкве лāвыгласанэ.
5Иерусалим ӯсныл, Юдея мāныл сāв мāхум тав палтэ ёхтысыт. Кареканыл вуськасан ос Тōрум ля̄льт суснэ мāхум Иоан Иордан я̄т *бвитыл пēрнал пинсанэ.
6Иоан верблюд пунныл сāгим маснутыл масхатым ōлыс. Тав совныл вāрим э̄нтап квāлыг ōньсис. Тав *всаранча ос мāг тāим ōлыс.
7Тав мирн лāвыглас:

— Ам юи-пāлумт та хум ёхты. Тав āнумныл ё̄рнув. Тав лāгыл маснут квāлганэ хoт-пēсталаӈкве ат хōйхатэ̄гум.
8Ам нāнан витыл пēрнал пинсанум, Тав нāнан Ялпыӈ Лылыл пиниянэ.


Хумус Ӣсус витыл пēрнал пинавeос Ӣсус сатанан касилтаве


9Та порат Галилeя мāт ōлнэ Назарет ӯсныл Ӣсус ёхтыс. Тав Иоанын Иордан я̄т витыл пēрнал пинвес.
10Ӣсус витныл нōх-нэ̄глуме порат Иоан кāсаластэ: тōрум пāлыгпӯсхатас ос Ялпыӈ Лылы, *гголубь хурил Тав палтэ ёл-тāртахтас.
11Нуми тōрумныл суйтыс:

— Наӈ Ам я̄тил Пыгквем! Наӈ Ам сымум э̄рнэ Пыгк­ вем!


12Ӣсус витыл пēрнал пиныматэ юи-пāлт Ялпыӈ Лылын мир ōлтал мāн тотвэс.
13Тав тот налыман хōтал ōлыс. Сатана Таве āквагкасилтастэ. Тав мувлахитэ̄т вōруйт ōлсыт осангелыт Тавēн *длуситасыт.


Ӣсус ханисьтахтын ōвыл юртанэ


14Иоан *екāснаколн ӯнттыматэ юи-пāлт Ӣсус Галилея мāн минас. Тот Тав Тōрум ōлнэ хōн-мā урыл Ёмас Ля̄ххал потыртаӈкве
15патыс:

— Пора та ёхтыс, Тōрум ōлнэ хōн-мā ляпат! Нāнкареканын хультуптэн ос Ёмас Ля̄ххалн *жагтэ̄н!


16Аквматнакт, Галилея ся̄рысь вāтат ё̄миматэ, Ӣсус хӯл алысьлан хумыг кāсалас: каӈкы̄г-апсиы̄г Симон ос Андрей. Тэ̄н та торыг хӯл алысьласы̄г.


17Ӣсус тэ̄н нупылэ̄н лāвыс:

— Ам юи-пāлумт йиēн. Ам нэ̄нан э̄лумхōлас пувнэ хумы̄г вāриягум!


18Каӈкы̄г-апсиы̄г аквтаторыг хӯлпēн оссувластэ̄н. Ӣсус юи-пāлэ̄т минмыгтасы̄г.


19Э̄лаль-миныматэ, Ӣсус Зeвeдeй-ōйка пыгы̄г, Яков ос Иоан, кāсаласагe. Тэ̄н хāпт хӯлпанэ̄н сё̄пи­тасы̄г.
20Ӣсус тэ̄на тэ̄н ōс ёт вōвсаге. Тэ̄н тāра-та Тав ётэ минмыгтасы̄г, Зеведей-ōйка ос мēтхумияныл хāпт та хультсыт.


Ӣсус āгмыӈ мāхум пусмалтаӈквe ōвылтахты


21Капернаум ӯсн ёхтуманыл порат, Ӣсус *зсабатхоталт *исинагоган минас ос тот мāхум ханисьтас.
22Тав мāхум кӯсяй хольт ханисьтасанэ. Тав *ксāккон тотнэ хум хурипаг ат ōлыс, таимāгыс мāхум Тав осятахтыгласыт.
23Та порат синагогат кулил вуим хōтпа ōлыс. Тав рōӈхалтахтас:


24— Наӈын манавныл мāныр э̄ри, Назарет мāныл ёхтум Ӣсус? Наӈ мāнав порслаӈкве ёхтысын? Ам вāглум, Наӈ хотъют — Наӈ Тōрумныл ōлнэ Ялпыӈ!


25— Астал ōлэ̄н! — Ӣсус кантыӈысь ля̄галас. — Кон-минэ̄н!


26Куль та хум тōргалтастэ ос сӯиӈ рōӈхыл тав кӣвреныл кон-минас.


27Мāхум осятахтыгласыт, халанылт китыглахтасыт:

— Ты мāныр? Йильпи ханисьтан накэ тамле ё̄р та ōньси? Тав кулит кон-ня̄влуӈкве вēрми. Кулит Тавēн ōс хӯнтлэ̄гыт!


28Мосēртын Галилея мāт ōлнэ мирн Ӣсус вāӈкве та патвес.


29Ӣсус синагоганыл кон-квāлме юи-пāлт Яков ос Иоан ханисьтахтын юртаге ёт Симон ос Андрей пāлт минасыт.
30Симон ōныпе āгмыӈ ōлыс. Тав алпитэ исум ōлыс. Ты ōвылтыт мāхум Ӣсусын лāвсыт.
31Тав та нэ̄ пāлт йис, нэ̄ кāтпалэ̄т пувыстэ ос нōх-лю̄люӈкве нё̄тыстэ. Āгмыӈ нэ̄ тāра-та пусмыс. Аквтаторыг нэ̄ тāнаныл тыттуӈкве-айтуӈкве патсанэ.


32Э̄типалаг, хōтал ӯнтнэ юи-пāлт, Ӣсус палт āгмыӈ ос кулил вуим мāхум тотыглалвесыт.
33Ӯс тāгыл мир та кол āви пōхан ёхтысыт.
34Тав сāв хōтпа сāвсыр āгманыл пусмалтасанэ ос сāв кулит коння̄влысанэ. Кулит вāсаныл Тав хотъют, таимāгыс Тав тāнаныл потыртаӈкве ат тартсанэ.


35Сяр āлпыл Тав нōх-квāлыс. Тувыл миртāл мāн пōйксяӈкве минас.
36Симонын ос мōт ханисьтахтын хумиянэ̄н Тав кинсуӈкве патвес.
37Юи-ōвылт Тав хōнтвес.

— Мир пуссын Наӈын кинсыяныл! — тāн Ӣсус нупыл лāвсыт.


38Ӣсус тāнанылн лāвыс:

— Ляпа пāвлытн ос ӯсытн минэ̄в. Тот Āнумн Тōрум Ёмас Ля̄ххал потыртаӈкве э̄ри, таимāгыс Ам ты мāн ёхтысум.
39Галилея мā янытыл Тав синагогатт Ёмас Ля̄ххал потырталыглас ос кулит кон-ня̄влыглāлыс.


*лПроказа āгмыӈ э̄лумхōлас пусмалтыл


40Аквматнакт Ӣсус палт проказал āгмыӈ хōтпа ёхтыс. Тав Ӣсус э̄лы-пāлн сāнспуӈкаге тармыл ӯнтыс ос Таве пойкуӈкве патыстэ:

— Таӈхēгын-ке, Наӈ āнум пусмалтаӈкве вēр милын.


41Тав Ӣсусн сāлиг ēмтыс. Ӣсус āгмыӈ хōтпа кāтэ̄тыл карссматас ос лāвыс:

— Ам наӈын пусмалтаӈкве таӈхēгум. Пусмэн!


42Ты лāтӈыт юи-пāлт āгме та минас ос тав пусмыс.
43Та хум нупыл Ӣсус кантыӈысь лāвыс:


44— Нэ̄мхотъютын ты ōвылтыт ул потыртэн. Минэн, пӯп-ōйкан сусылтахтэн. Моисей сāккон сирыл пусмумын мāгыс *мйир вāрен. Пуссын вос вāганыл, наӈ хумус пусмалтавēсын.


45Та хум минас, пусмалтыматэ урыл мирн потыртаӈкве патыс. Таимāгыс Ӣсус ӯсн ёхтуӈкве ат вēрмыс, миртал мāт ōлыс. Тав палтэ мир сāвсырмāныл āкваг ёхталасыт.



*а 1:2 Тōрум лāтыӈ тотнэ хум — ты русь лāтӈыл пророк

*б 1:5 витыл пēрнал пинуӈкве — ты русь лāтӈыл крестить

*в 1:6 саранча — алысāмыт ōлнэ тāнкисыр нумӯйит, тэ̄пканыт тэ̄лтнэ тэ̄нут холтнэ хомласыт

*г 1:10 голубь — тōвлыӈ ӯй

*д 1:13 луситаӈкв*1:10 голубь — тōвлыӈ ӯйе — ты русь лāтӈыл служить

*е 1:14 кāснакол — ты ōс турманкол

*ж 1:15 агтуӈкве — ты русь лāтӈыл верить, поверить

*з 1:21 сабат-хōтал — еврей услахтын хотал

*и 1:21синагога — еврей пойксян кол

*к 1:22 сāккон — ты русь лāтӈыл закон

*л 1:40 проказа — хāхтхатнэ лю̄ль āгм

*м 1:44 йир — ты русь лāтӈыл жертва




Глава 2

    Ӣсус параличыл āгмыӈ хум хумус пусмалты

    
1Матахмат хōтал хультум юи-пāлт Ӣсус Капернаум ӯсн ōс ёхтыс. Мир Тав юв-ёхтуме ōвылтыт хӯлсаныл.
2Тасāвит мир та атхатас, āви пōхат лю̄льнэ мā ōс āтим ōлыс. Ӣсус Тōрум лāтыӈ потыртас.
3Тав палтэ нила хум ёхтысыт. Тāн параличыл āгмыӈ хōтпа тотсаныл.
4Сака сāв мир ōлыс. Тāн Ӣсус ляпан йиӈкве ат вēрмысыт. Таимāгыс тāн кол ала хот-лōсытасаныл, āгмыӈ хум хуйнэ сованэ ёт нумыл ёл-тāртсаныл.
5Ӣсус кāсаластэ: мāхум Тавēн агтэ̄гыт ос āгмыӈ хум нупыл лāвыс:

— Пыгкве! Наӈ кареканын хот-ёрувлахтэ̄гыт.


6Тот ань сāккон ханисьтан матахкем хум ӯнлысыт. Тāн нōмсахтасыт:


7— Ӣсус ань Тōрум нупыл манрыг люкамтахты? Тōрум коны-пāл э̄лумхōлас кареке хотъютн хотёрувлаӈкве вēрмаве?


8Ӣсус тāн номтаныл вāсанэ, тāнаныл китыгластэ: 

— Нāн манры̄г тох номсэгы̄н? 
9Мāныр кӯпнитнув? Āгмыӈ хōтпан лāвуӈкве: “Кареканын хот-ёрувлахтэ̄гыт” манос лāвуӈкве: “Нōх -лю̄лен, наӈки хуйнэ сованын вуēн ос ё̄мыгтэн?”
10Нāн вос вāглын, Э̄лумхōлас Пы̄г мā тармыл карекыт хот-ёрувлан ё̄р ōньси. Тувыл Тав āгмыӈ хōтпа нупыл лāвыс:


11— Нōх-лю̄лен, хуйнэ сованын вуēн ос юв-минэн.


12Э̄лумхōласыт кāсаласыт хумус āгмыӈ хум аквтаторыг нōх-лю̄лис, хуйнэ сованэ акван-атсанэ ос кон-квāлыс. Мир такем-та осятахтыглас ос Тōрум янытлым лāвыглāлыс:

— Тамле нак мāн нэ̄мхуньт ат вāсинтасув.


Ӣсус Лēви нампа хум вōви


13Ань Ӣсус ōс ся̄рысь вāтан минас. Тав мӯвлахитэ̄т сāв мир атхатасыт. Тав тāнаныл ханисьтасанэ.
14Ся̄рысь вāтат ё̄миматэ Тав Алфей-ōйка пыг Лēви касаластэ. Лēви *апōт-олн атым ӯнлыс. Ӣсус тавēн лāвыс:

— Ам ётум минымēн.

Ань хум Тав ётэ та минмыгтас.


15Ӣсус ханисьтахтын хумиянэ ёт Лēви колт ӯсьлахтасыт. Тув ань пōт атнэ хумыт ос карекыӈ хōтпат ёхтысыт. Тав юи-пāлэ̄т āкваг сāв мāхум минасыт.
16Сāккон ханисьтан хумыт ос *бфарисейт Таве сāвсыр мир ёт тэ̄нэ̄тэ порат кāсаласаныл, ōс ханисьтахтын хумиянэ нупыл лāвыглāлсыт:

— Тав пōт атнэ хумыт ос карекыӈ хōтпат ёт манрыг тэ̄г-айи?


17Ӣсус ты лāтӈыт хӯнтамлас ос ювлэ-лāвыс: 

— Пус хōтпан лēккар хунь э̄ри. Āгмыӈ хōтпан лēккар э̄ри. Ам *ввēськат хōтпат ат вōвēгум. Ам карекыӈ хōтпат кареканыл хот-вуськасан мāгыс ёхтысум.


*гПост ос сабат-хōтал урыл


18Иоан ханисьтахтын хумиянэ ос фарисейт поститахтасыт. Тāн Ӣсус палт ёхтысыт ос китыглахтасыт:

— Иоан ос фарисейт ханисьтахтын хумияныл поститахтэ̄гыт. Наӈ ханисьтахтын хумиянын манрыг ат поститахтэ̄гыт?


19Ӣсус тāнанылн лāвыс:

— Пури порат нэ̄ тотнэ хум юртанэ тэ̄нутныл ат воратэ̄гыт. Нэ̄ тотнэ хум ōлнэ̄тэ сыс, тāн касмустал ōлуӈкве ат вермэ̄гыт.
20Хунь нэ̄ тотнэ хум хот-виве, тōнт юртанэ поститахтэ̄гыт.


21— Асыӈ пес маснутыт йильпи тōрыл нэ̄мхотъютын лап ат лолсалавет. Йильпи тōрыл лолсалым асыт усьпылнэ̄г янгыг пасапēгыт.
22Усь-āстум вина пēс сов хӯргын нэ̄мхотъютын ат сōсаве. Сōсавеке, ань та винан пēс хӯрыг пāлыг-маныгтаве. Винатэ кон-сōсхаты. Усь-āстум вина йильпи сов хӯргын сōсуӈкве э̄ри.
23Аквматнакт сабат-хōтал порат Ӣсус ня̄нь-пум янмалтан тэ̄пкан хосыт ё̄мантас. Тав ханисьтахтын хумиянэ колас-самыт маныгтаӈкве патсыт.
24Тōнт фарисейт Ӣсус нупыл лāвсыт:

— Сунсэ̄н, тāн тох манрыг вāрēгыт? Сабат-хōтал тох вāруӈкве ат рōви.


25Ӣсус тāнанылн лāвыс:

— Нāн ман нэ̄мхуньт ат ловиньтāлсын: Давид-хōн мāныр вāрыс хунь тав мāхманэ тэ̄тал ōлсыт?
26Авиафар яныг пӯпыг ōлум порат Давид-хōн Тōрум колн сялтыс ос Тōрумн ӯнттым ня̄нь тэ̄ӈкве ōвылтахтас. Та ня̄нил юрт мāхманэ ёт уртхатас. Ань пӯпыт коны-пāл ты ня̄нь нэ̄мхотъютын тэ̄ӈкве ат рōвыс!


27Тувыл Ӣсус лэ̄выс:

— Сабат-хōтал э̄лумхōлас мāгыс ōлы. Э̄лумхōлас сабат-хōтал мāгыс aт ōлы.
28Э̄лумхōлас Пы̄г ань сабат-хōтал кӯсяйиг ōс ōлы!



*а 2:14 пōт-олн — ты русь лāтӈыл налоги

*б 2:16 фарисей — Моисей сāккон сирыл ōлнэ ос сāккон э̄лаль тотнэ хум

*в 2:17 веськат — ты: ёмас

*г 2:18 пост — тэ̄тал ōлнэ пора




Глава 3

Ӣсус кāтэ тōсум э̄лумхōлас пусмалты

    
1Ӣсус синагоган ōс та ёхтыс. Тот кāтэ тōслым хум ōлыс.
2Тав нупылэ фарисейт суссыт: сабат-хōталт Ӣсус āгмыӈ хум пусмалтаӈкве патытэ мāн āти. Тōнт тāн Таве лю̄камтаӈкве вēрмияныл.
3Ань кāтэ тōслым хум нупыл Ӣсус лāвыс:

— Нōх-лю̄лен, мāхумн сусылтахтэн.


4Тувыл Ӣсус тāнаныл китыгласанэ:

— Сабат-хōтал ёмас вāрмаль манос лю̄ль вāрмаль вāруӈкве рōви? Ань э̄лумхōлас лылытэ нэ̄гылттаӈкве манос порслаӈкве э̄ри?
5Ӣсус тāн нупыланыл кантыӈысь āӈкватāлыс. Тав кāстал патыс. Тāн такем-та лю̄ль сымпа мāхмыг та ōлнэ̄ныл. Ӣсус та э̄лумхōлас нупыл лāвыс:
— Кāтын э̄лаль тактэ̄лын!
Тав кāтэ тактыстэ, кāтэ аквтысёс пусмыс.

6Фарисейт кон-квāлсыт ос Ирод-хōн мāхум ёт потыртахтаӈкве патсыт: Ӣсус хумус алуӈкве вēрмияныл.


7Ӣсус ханисьтахтын хумиянэ ёт ся̄рысь вāтан ё̄мантасыт. Тав юи-пāлэ̄т Галилея мāныл ос Юдея мāныл сака сāв мир минмыгтасыт.
8Иерусалимныл, Идумеяныл, Иордан я̄ та-пāлныл, Тир ос Сидон ӯсыг мӯвлахи ōлнэ мир пуссын Тав палтэ йисыт. Тāн ань хӯлсаныл Ӣсус мāныр вāрыглāлыс.
9Тав ханисьтахтын юртанэ̄н лāвыс: Тав мāгсылэ хāп вос сё̄питэ̄гыт. Сāв мир атхаты-ке, Таве ул вос  марылтаве.
10Тав сāв хōтпа пусмалтас, таимāгыс āгмыӈ мāхум пуссын Тав палтэ лайхатыгласыт Таве карссатаптуӈкве вос вēрминувыт.
11Кулил вуим мāхум Таве кāсаламанылт Тав э̄лы-палэ̄нёл-вуськасахтасыт ос рōхсыт:

— Наӈ Тōрум Пы̄г!


12Ӣсус Тав ōвылтытэ потыртаӈкве тāнаныл ат тāртсанэ. Тāн ань вāсаныл, Тав хотъютыг ōлы.


Китхуйплув *аапостол


13Ӣсус ханисьтахтын хумиянэ ёт ур алан нōххāхсыт.
14Тав ётэ ōлуӈкве Ӣсус тāнанылныл китхуйплув хум пēрияс. Тав тāнаныл Ёмас Ля̄ххал потыртаӈкве кēтсанэ.
15Тав тāнанылн āгмыӈ мāхум пусмалтан ос кулит кон-ня̄влын ё̄р мис.
16Тав китхуйплув хōтпат пēрияс: Симон — Ӣсусын тав Пēтырыг намаявес, 
17Зеведей-ōйка пыгаге Иоан ос Яков — Ӣсусын сяхыл кургын пыгы̄г намаявесы̄г.
18Мōт хумиянэ намыл Андрей, Филипп, Варфоломей, Матфей, Фома, Алфей-ōйка пыге Яков, Фаддей, Симон Кананит
19ос Искариот ӯсныл ōлнэ Иуда. Иуда тувыл Ӣсус тыналытэ.


Ӣсус ос *бвеельзевул


20Хунь Ӣсус юв-ёхтыс, тув ос сāв мир атхатас. Таимāгыс Тав ханисьтахтын юртанэ тэ̄ӈкве ат вēр-мысыт.
21Ӣсус рӯтанэ та урыл хӯлманылт тāн Таве пōхан вōвнэ мāгыс ёхтысыт, лāвсыт:

— Ӣсус пентым патыс.


22Иерусалим ӯсныл ёхтум сāккон тотнэ хумыт ōс лāвыглāлсыт:

	 — Ӣсус кӣвырт веельзевул ōлы. Тав веелзевул ё̄рыл кулит кон-ня̄влыянэ.


23Тувыл Ӣсус тāнаныл ляпан вōвсанэ, ос ханисьтан потрыл потыртаӈкве патыс:

— Сатана таквинāтэ кон-ня̄влуӈкве хумус вēрмитэ?
24Хōн-мā киттыг ке паты, тамле хōн-мā э̄лаль ӯнлын нотэ холы.
25Ос хоты сēмьят ворасьлахтуӈкве-ке патэ̄гыт, тамле кол тāгыл лāкква-паты.
26Ос сатана такви ётэ воритотуӈкве-ке паты, тōнт тав э̄лаль ōлуӈкве ат вēрми. Тав нотэ та холы.
27Алам, ё̄р кӯсяй ōсьнэ колныл пормас тӯлмантаӈкве нэ̄мхотъют ат вēрми. Тав кол кӯсяй ōвлэт ёл-нэ̄гсалытэ. Тōнт тӯп тав кол пормасанэ тӯлманты.
28Нāнан мāк лāвēгум: э̄лумхōласыт пуссын кареканыл ос Тōрум нупыл пуссын сāвсыр лю̄ль вāрмалит хот-ёрувлаӈкве вēрмавет.
29Туп Ялпыӈ Лылы лю̄камтан хōтпа кареканэ Тōрумын нэ̄мхуньт ат ёрувлавэт. Та э̄лумхōлас кареканэ тавēн āкваг та хультэ̄гыт.


30Тāн тох та нōмсахтасыт: Ӣсус кулил вуим ōлы, таимāгыс Тав тох потыртас.


Ӣсус ся̄нэ ос āпсиянэ


31Ӣсус ся̄нэ ос āпсиянэ ёхтысыт. Тāн лāвсыт:

— Ӣсус тыг вōвелы̄н.


32Ӣсус мӯвлахи сāв мāхум ӯнлысыт ос Тавēн лāвсыт:

	— Наӈ ся̄нын ос āпсияны̄н китыглавен.


33Ӣсус тāнанылн ювле-ля̄галас:

— Ам ся̄нюм ос āпсиянум хотъютыт?


34Тав мӯвлахитэ ӯнлум мир нупыл āӈкваталыс ос лāвыс:

— Ам ся̄нюм ос āпсиянум тит-ты-я!
35Тōрум лāвум сирыл ōлнэ хōтпат, тāн Ам āпсиянум, э̄сянум ос Ам ся̄нюм.



*а 3:13 апостол — Тōрумн лусытаӈкве, Ӣсусын вōвим э̄лумхōлас

*б 3:20 веельзевул — кулит пуӈкхуманыл




Глава 4

    *аКолас-сам ӯнттум хум

    
1Ӣсус ся̄рысь вāтат мир ханисьтаӈкве ōс та патыс. Тав мӯвлахитэ̄т сака сāв мир атхатасыт, таимāгыс Тав хāпн тāлыс. Атхатам хōтпат нāлми вāтат лю̄ляхōлсыт.
2Ōс сāв ханисьтан потыр тāнанылн потыртас:


3— Хунтлэн, ань колас-сам ӯнттум хум тэ̄пканэ̄н колас-самыт пāхтуӈкве минас.
4Матахкем самкве лё̄ӈх похан рагатасыт, та колас-самыт ӯйрисытын юв-тāяпавēсыт.
5Тōва колас-самыт āхвтасыӈ мāн рагатасыт. Тот ань мā вōвта ōлыс, таимāгыс тот колас-самыт молях яныгмасыт.
6Тӯп ань хōтал рēгыл та ня̄ньпум тарсыт тув-тōссыт, тāраныл тӯпкамыт ōлсыт.
7Тōва колас-самыт пēлялахтын йӣв сяхыл халн рагатасыт ос тот яныгмасыт, тāн порс-пумын тармыл яныгмавēсыт. Та колас-самыт тэ̄нутыг ат яныгмасыт.
8Ань тōва колас-самыт пōртыӈ мāн рагатасыт. Тāн нōх-нэ̄глысыт, яныгмасыт ос тах: ман вāт, тав ман хōтпан, тав ман яныгсāткем сёс сāвнувēг ēмтыт.


9Тувыл Ӣсус тāнанылн лāвыс:

— Хотъют паль оньси, Анум вос хӯлытэ!


10Ётылнув, мире минам юи-пāлт китхуйплув ханисьтахтын хумиянэ ос мōт хōтпат Ӣсус ханисьтан потре урыл китыгласаныл.


11Ӣсус тāнанылн лāвыс:

— Тōрум ōлнэ хōн-мā *бситам наке мир пуссын вāӈкве ат вēрмияныл. Туп нāн вāглын. Тōрум ōлнэ хōн-мā коны-пāлт ōлнэ мāхум ты ситам нак ат торгамтыяныл.


12
“Тан саманыл сунсэ̄гыт ос ат касалэ̄гыт.
Паляныл хунтлэ̄гыт ос ат хулэ̄гыт,
ат торгамтэ̄гыт. Тōрум пāлт ёӈхегыт-ке,
кареканыл ат ёрувлавет”.



13Тувыл Ӣсус тāнаныл китыгласанэ:

— Нāн ты ханисьтан потыр ман ōс ат торгамтаслын-а? Мōт ханисьтан потранум нāн хумус торгамтыяны̄н?
14Колас-сам ӯнттум хум Тōрум лāтыӈ хӯлты.
15Лё̄ӈх пōхан ӯнттым колас-самыт — тай тамле мāхум, хотъютыт лāтыӈ хӯлэ̄гыт. Тувыл та лāтӈе сымēныл сатанан армалтаве.
16Āхвтасыӈ мāн ӯнттым колас-самыт — тай тамле мāхум урыл, хотъютыт лāтыӈ хӯлэ̄гыт. Тувыл та лāтыӈ сымн та выгāныл.
17Туп тāн тāр ат ōньсегыт, таимāгыс хоса ат вēритэ̄гыт. Лāтыӈ мāгыс тāрвит пора ēмтнэ торыг, тāн аквтаторыг та лāтӈаныл хот-воратэ̄гыт.
18Мōт колас-самыт пēлялахтын йӣв сяхлыт халн рагатэ̄гыт. Тай тамле мāхум, хотъютыт лāтыӈ хӯлыяныл кос,
19ос тāн лāтӈаныл порт ат ōньсēгыт. Кāсыӈ хōтал сāв рӯпата ōсьнэ̄ныл мāгыс ос сёлыӈы̄г ōлуӈкве тахнэ̄ныл мāгыс лāтӈаныл хоса ат вēриты.
20Пōртыӈ мāн патнэ колас-самыт — тай тамле мāхум, хотъютыт лāтыӈ хӯлыяныл ос сымнанылн выганыл. Та мāхум ман вāт, ман хōтпан, ман ос яныгсāт савнувēг ēмтсыт.


Пос урыл


21Тувыл Ӣсус тāнаныл китыгласанэ:

— Ань исвеся хунь пēламтаве, тав ман койка ёлы-пāлн манос āны кӣвырн хунь тӯсьтаве? Исвеся, алам, тамле мāн тӯсьтаве, хотыл тав посты.
22Мāныр сытамы̄г ōлы, ётыл пуссын ос нэ̄глы тах.
23Хотъют паль ōньси, Анум ёмсякв хӯлытэ тах!


24Тав тāнанылн лāвыс:

— Номсахтэ̄н, нāн мāныр хулэ̄гы̄н. Манхурип *вмōртмилыл нāн мортэгы̄н, тамле мōртмилыл нāнан ювле-мōртавēн, ман ос тувныл сāвнувыл мортавēн.
25Хотъют матыр ōньси, тавēн савнувег миве. Нэ̄матыр ōсьнэ хōтпа, юи-ōвыл ōсьнутэ виве.


Колас-самыт урыл


26Ӣсус лāвыс:

—*гТōрум ōлнэ хōн-мā — таи аквтуп хунь э̄лумхōлас колас-сам ӯнтты.
27Э̄тэ мины, хōталэ мины. Э̄лумхōлас ёл-хуи, нōх-квāлы. Колас-сам хумус яныгми, тав таи ат вāгтэ.
28Мā такви янмалты. Ōвлэ̄т ня̄рпум тальхе нэ̄глы. Та юи-пāлт ня̄рпум колас-самын яныгмаве. Тувыл колас-саманэ янгы̄г та ēмтэ̄гыт.
29Хунь ня̄ньпум яктын пора ёхты, тав тāра-та хӯтмилыӈ касайл ёхты, ня̄ньпум якытлаӈкве та ōвылтахты.


*дКорчица-сам урыл


30Ӣсус лāвыс:

— Мāныр ёт Тōрум ōлнэ хōн-мā мōртуӈкве рōви? Мāныр сирыл таве хӯлтуӈкве рōви?
31Тав корчица-сам хурип. Корчица-сам мāн пиннэ̄тэ порат мōт янмалтан самытныл сяр мāнь.
32Тав хунь яныгми, тōнт мōт пумытныл сяр янгы̄г ēмты. Тав яныг тованэ халт сāвсыр товлыӈ ӯйит пити вāруӈкве вēрмēгыт.


33Ӣсус сāв тамле ханисьтан потрыт мāхумн потыртас. Тав тасавыт потыртāлыс, мансāвыт тāн торгамтаӈкве вēрмысыт.
34Тав ханисьтан потрыттāл тāнаныл нэ̄мхуньт ат ханисьтāлсанэ. Ханисьтахтын хумиянэ ёт хунь Тав тактēтэ хультыглāлыс, тōнт Тав потранэ тāнанылн пуссын толмасьлāлыглāсанэ.


Ӣсус яныг вōт ёл-пōилты


35Акв та хōтал, э̄типāлаг, Ӣсус ханисьтахтын хумиянэ нупыл лāвыс:

— Ся̄рысь та-пāлн хāпыл унсэ̄в.


36Ханисьтахтын хумиянэ̄н мāхум лāкква-тартвēсыт. Тāн хāпн тāлсыт. Тот ань Ӣсус ōлыс. Мōт хāпыт тāн ётаныл ōс минмыгтасыт.
37Яныг вōт хояс. Хумпыт хāп ēрн хōюӈкве патсыт. Хāп витн āмараӈкве патвес.
38Ӣсус та хāп пōсумыт осмаг матыр пиным хуяс. Хот-рохтум юртанэ Таве нōх-сāйкатасаныл:

— Ханисьтан хумув! Наӈ ман тэ̄лан āтим, мāн алам ты āмаравēв, порсэ̄в!


39Ӣсус нōх-квāлыс, вōт ёл-поилттастэ ос ся̄рысь нупыл кантыӈыс лāвыс:

— Астал ōлэн! Ёл-пōйтэн!

Ань вōт холас, сяр таванты̄г та ēмтыс.


40Ӣсус тāнанылн лāвыс:

— Нāн мāнры̄г тох рохтысы̄н? Нāн ань Тōрумн агтнэ вāрмалин хōт ōлы?


41Хот-рохтум юртанэ халанылт китыглахтасыт:

—Тав аман хōӈха? Вōтын ос ся̄рысн Тав хӯнтлаве?



*а 4:1 колас-сам ӯнттум хум — ты русь лāтӈыл сеятель

*б 4:11 ситам нак — ты русь лāтӈыл секрет

*в 4:24 мōртмил — ты русь лāтӈыл мера

*г 4:26 Тōрум ōлнэ хōн-мā — ты русь лāтӈыл Царство Божье

*д 4:30 корчица — ты русь лāтӈыл горчица




Глава 5

    Ӣсус кулил вуим хум пусмалты

    
1Ӣсус ханисьтахтын хумиянэ ёт ся̄рысь та-пāлн Гераса нампа мāн уссыт.
2Ӣсус хāпныл пāг-квāлмēт Тав ля̄льтэ кулил вуим хум аквтаторыг нэ̄глыс.
3Ты хум савыӈкант ōлнэ курсип кӣвирт ōлыс. Нэ̄мхотъютын тав ёл-нэ̄гсалаӈкве ат вēрмувес.
4Тав лāглагэ-кāтагэ сāв сёс кēр квāлгыл ёл-нэ̄гсалāлвēсыт. Кāсыӈ ēмт та юи-пāлт тав хот-маныгтахтыглас.
5Э̄тэ ос хōталэ пāлыт тав савыӈкант ос урыт алат тармыл мори рōӈхыс, таквинāтэ āхвтасыл рāтыстэ.
6Тав э̄лыл Ӣсус кāсаластэ ос Ӣсус палт хāйтыс. Тавēн пуӈк пиныс,
7тāкыс рōӈхалтахтас:

— Наӈын āнумныл мāныр э̄ри, Ӣсус, Тōрум Пы̄г? Ам Тōрум намыл Наӈын пōйкилум, āнум ул саватэ̄лын.


8Та торыг Ӣсус тавēн лāвыс:

— Куль, ты хумныл, кон-квāлэн!


9Тав Ӣсусын китыглавес:

— Наӈ намын мāныр?

Тав Ӣсус нупыл ювле-лāвыс:

— Ам намум *аЛегион. Мāн сака сāвыг ōлэ̄в.


10Куль Ӣсус нупыл пойксяӈкве патыс, ты ōлнэ мāныл тав ул вос ня̄влаве.


11Ты торыг ур пōхат яныг пӯрысь аня пум тэ̄с.
12Сāв кулит Ӣсус пōйкуӈкве патсаныл:

— Мāнав ты пӯрсит кӣвырн сялтуӈкве лāвēлын!


13Ӣсусын тāн лāввēсыт. Хумныл кон-квалумкулит пӯрсит кӣвырн та сялтсыт. Ань кит сōтыра пӯрысь ур аланыл витн та лайхатасыт, витн сялтсыт.
14Пӯрысь ӯрнэ хōтпат ляпат ōлнэ павлыӈ ос ӯсыӈ мирн ты урыл потыртасыт. Мāхум сунсуӈкве ёхтысыт, ань мāныр нак ēмтыс.
15Тāн Ӣсус пāлт ёхтысыт, сунсэ̄гыт, Легион нампа куль ōньсюм хум ань масхатым ос номтыӈы̄г-сайтыӈы̄г унлахōлы. Мāхум хот-рохтысыт.
16Ты нак вāсиньтам мāхум мōт хōтпатын ты урыл потыртāлыглāлсыт.
17Ты нак ōлум юи-пāлт мāхум Ӣсус пōйкуӈкве пат-саныл: Тав тāн ōлнэ мāнылныл пōхан вос мины.


18Тувыл кулянэ кон-ня̄влым хум Ӣсус ёт минуӈкве воратас. Ӣсусын тав ёт ат вуйвес.
19Ань хум нупыл тох лāвыс:

— Наӈки ляпа мāхманын пāлт юв-минэн! Тāнанылн потыртэн, Кӯсяй хумус наӈын сāлитастэ ос наӈ мāгсылын мāныр вāрыс.


20Хум минас. Тав *бДекаполис нампа мāт потыртаӈкве патыс, Ӣсус тавēн мāныр вāрыс. Мир пуссын сака осятахтыглāлсыт.


Āгирись хумус нōх-ялты ос Ӣсус āгмыӈ нэ̄ хумус пусмалты


21Ӣсус хāпыл ся̄рысь та-пāлныл ювле-ёхтыс, сāв мир Тав мӯвлахитэ ōс атхатас. Тав ся̄рысь вāтат ōлыс.
22Синагога акв пуӈкхум Яир тув ōс ёхтыс. Ӣсус кāсаламēт та пуӈкхум Тав лāглаге пāлт рагатас,
23Таве пōйкуӈкве патыстэ:

	 — Ам āгим хотталь ты сялты. Таяныт ёмас варēн, ёхтэн! Āгим кāтыл пиным пусмалтэ̄лын. Лылытэ вос нэ̄глы, āтимы̄г ул вос ēмты.


244Ӣсус тав ётэ минас. Тав юи-пāлэ̄т сāв мир нё̄рыглас.
25Мир халт акв нэ̄ ё̄мыс. Тав китхуйплувтал кēлпе нэ̄гылтавес.
26Сāв лēккарытн кос пусмалтавес, сāв олын ойтыс, пӯстагыл ат ēмтыс, āкваг вāгтал та патыс.
27Ӣсус мир пусмалтанэ̄тэ урыл та нэ̄ хулыглāлыстэ, таимāгыс тав Ӣсус маснутанэ карссатаптыглаӈкве таӈхыс.


28— Ам тӯп Тав маснутанэ карссатаптыянум-ке, тōнт пусмēгум, — ань нэ̄ нōмсыс.


29Та нэ̄ кēлпе тāра-та ёл-пōйтыс. Тав ань торгамтастэ, тав та пусмалтавес.


30Ӣсус хунь торгамтастэ, Тавēныл ё̄р та минас, Тав мāхум нупыл āӈкватас ос китыглахтас:

— Хотъют Ам маснутум палт карссатаптахтыглас?


31Тōнт ханистахтын хумиянэ Тавēн лāвсыт:

— Наӈ наӈки сунсэн, мансāвыт мир Наӈ палтын марылтахтэ̄гыт, Наӈ тай китыглахтэ̄гын: “Хотъют Ам палтум карссатаптахтыглас?”


32Та хōтпа кинсым Ӣсус мӯвлахи сунсыглахтас.
33Та нэ̄ рохтыс ос тōргым Ӣсус пāлт ё̄мыс, Тав лāглаге палт рагатас. Тав ётэ мāныр ēмталас, пуссын потыртастэ.
34Ӣсус тавēн лāвыс:

— Āгикве, наӈ Тōрумн агтнэ вāрмалин пусмалтавēсын. Тōрум ёт минэн! Пӯстāгыл ōлэн!


35Ань Ӣсус ты нэ̄ ёт потыртамēт синагога пуӈкхум колэ̄ныл ля̄ххал тотнэ хумыт ёхтысыт ос лāвсыт:

— Наӈ āгин āтимыг ēмтыс. Ханисьтан хумн наӈ торас манрыг иӈ вāрēгын?


36Ань Ӣсус ты лāтӈыт хӯлманэ порат синагога пуӈкхум нупыл тох ты лāвыс:

— Ул пилэн! Тōрумын тӯп агтэн!


37Тав юи-пāлэ̄т нэ̄мхотъютын йиӈкве ат тāртахтас. Тав туп Пēтр ос каӈкы̄г-апсиы̄г Яков ос Иоан ёт вōвсанэ.
38Тāн синагога пуӈкхум колэ̄н ёхтысыт. Тот мāхум накын патмыт. Тāн сака лю̄сьсыт.
39Ӣсус кол кӣвырн сялтыс ос тāнанылн лāвыс:

	 — Нāн манры̄г лю̄ньсегы̄н. Ня̄врам āтимыг ат ēмтыс. Тав нас ёл-ойилматвес.


40Мāхум Тавēтыл мувиньтасыт. Ӣсус мāхум пуссын кон-кēтсанэ, туп āгирись ся̄няге-āсяге ос Тав ётэ ōлум хумиянэ юн-хультуптасанэ. Тувыл Тав āгирись ōлнэ колнакын сялтыс.
41Āгирись кāт вистэ, лāвыс: “Талифа куми!” Ты тох толмасьлаве:“Āгирись, Ам наӈын лāвēгум, нōх-лю̄лен!”


42Āгирись тāра-та нōх-лю̄лис ос ё̄мыгтаӈкве патыс; тав китхуйплувкем тāлэ ōлыс. Сунсум мир пуссын сака осятахтыгласыт.
43Ӣсус тāнанылн ты урыл нэ̄мхотъютын потыртаӈкве ат тāртахтас. Тувыл Тав āгирись тэ̄нутыл миӈкве лāвыстэ.



*а 5:9 легион — хот сотыра

*б 5:20 Декаполис — лов-ӯс




Глава 6

    Ӣсус такви самын патум ӯсэ̄т

    
1Ӣсус тувыл такви самын патум ӯсэ̄н минас. Тав ётэ ханисьтахтын хумиянэ тув минасыт.
2Сабат-хōтал ēмтыс. Тав синагогат ханисьтаӈкве патыс. Таве хӯнтлан сāв хōтпат осятахтыгласыт:

— Ань Тав манры̄г тамле *амутраӈ? Тамле ōлыглаттāл нак Тав кāтагэ хумус вāрēг?
3Тав йӣвныл матырāти вāрнэ хумы̄г туп кос ōлы? Мария пыге, Яков, Ӯщуп, Иуда ос Симон нампа хумыт — тав ягпыганэ? Эрыӈ Тав э̄сянэ ос мāн халувт ат ōлэ̄гыт?

Таимāгыс мāхум Тавēныл пōхан-ёӈхысыт
4Ӣсус тāнанылн лāвыс:

— Тōрум лтыӈ тотнэ хум хōт-āти āкваг янытлаве. Туп такви самын патум ӯсэ̄т, такви колэ̄т ос такви рӯтанэ халт тав ат янытлаве.


5Тот Тав нэ̄матыр *бōлыглаттāл нак вāруӈкве ат вēрмыс. Тав тӯп матахкем āгмыӈ хōтпа кāтаге пиным пусмалтас.
6Ӣсус тāн Тōрумн ат āгтнэ вāрмаляныл осятахтыглас. Ӣсус ань ляпат ōлнэ пāвлытт яласаӈкве ос мир ханисьтаӈкве патыс.


Ӣсус китхуйплув апостол кēты


7Тав такви палтэ китхуйплув ханистахтын юртанэ акван-атсанэ. Тувыл кит-кит хōтпал тāнаныл кēтуӈкве ōвылтасанэ, кулит кон-ня̄влын ё̄р тāнанылн мис.
8Ӣсус тāнанылн тамле лāтӈыт лāвыс:

— ё̄амнэ сув коны-пāл лё̄ӈхын воссыг нэ̄матыр ул вуēн: хōлы-хӯрыг, ня̄нь, олн ул вуēн.
9Лāгыл маснут ос суп коны-пāл воссыг нэ̄матыр ул вуēн.
10Хотъют колн ке сялтэгы̄н, та колт э̄лаль миннэ̄н мус ōлэ̄н.
11Хоты колыт ляпан ат ке вивēн, ман ат ке хӯнтлавēн, миннэ̄н э̄лы-пāлт тот нāн сэ̄иӈ лāгланы̄н хот-паргалтэ̄н. Тох тāнанылн пōри вāрēн, тāн тах вос торгамтыяныл.


12Ханисьтахтын хумиянэ та минасыт ос Тōрум ля̄льт суснэ вāрмаль мирн потыртасыт.
13Тāн сāв кулит кон-ня̄влысыт, сāв āгмыӈ ос вāгтал хōтпа вōйл сартым пусмалтасаныл.


Витыл пēрнал пиннэ хум Иоан хумус алвес


14Ӣсус урыл лāтыӈ мā янытыл тāрамлас. Ты лāтыӈ Ирод-хōн хӯлыстэ. Тōва мāхум потыртасыт:

	 — Ты витыл пēрнал пиннэ хум Иоан! Тав нōх-ялтыс, таимāгыс тамле ōлыглаттāл вāрмаль вāри.


15Тōва хōтпат ос лāвыглāлсыт:

— Тав Илия нампа хум.

Мōт мāхум лāвыглāлсыт:

— Тав эрттам Тōрум лāтыӈ тотнэ хумытныл акв хум.


16Ирод-хōн та потрыт хӯнтамламēт лāвыс:

— Ты Иоан. Ам тав пуӈке хот-сагрыслум. Тав ань нōх-ялтыс.


17Ирод э̄кватэ намэ Иродида ōлыс. Ōвлэ̄т ты нэ̄Ирод каӈке нэ̄г ōлыс. Каӈке наме филипп ōлыс.
18Иоан Иродын лāвыглāлыс: “Каӈкын нэ̄ наӈын тотуӈкве ат рōви”.
19Таимāгыс Иоан Иродын кāснаколн ӯнттувес. Ань Иродида Иоан нупыл лаве нэ̄глыс, таве порслаӈкве таӈхыстэ, нэ̄матыр вāруӈкве ат вēрмыс.
20Ирод Иоанныл пилыс ос таве э̄руптастэ, таимāгыс тав Иоан ӯргаластэ. Ирод-хōн вāстэ, Иоан ялпыӈ ос вēськат хумы̄г ōлыс. Иоан потрыт Ирод-хōнын сака мӯстысыт, пуссын сымн ат вуйсанэ.


21Аквматнакт Иродидан э̄рнэ пора ēмтыс. Ирод-хōн самын патум хōталэ ōлыс. Тав яныг пасан вāрыс. Та пӯрин сāв мāхум вōвыс: сёлыӈ мāхум, хōнт кӯсяйт ос Галилея мā янытыл мирн э̄руптанэ мāхум.
22Та пӯрит Иродида āгитэ нё̄тнэ̄г йӣквыс. Мӯй мāхум сака пумсы̄г āги нупыл суссыт.
23Хōн āги нупыл лāвыс:

— Наӈын мāныр э̄ри, вōвен! Манырпыл ōньсēгум, кос хōн-мā акв-пāлэ — пуссын наӈын мигум!


24Āги ся̄нэ пāлт китыглахтуӈкве минас.

— Витыл пēрнал пиннэ Иоан хум пуӈке вōвен, — ся̄нэ ля̄галас.


25Āги хōн пāлт хāйтыс ос лāвыс:

— Āнумн витыл пēрнал пиннэ хум Иоан пуӈке āны пис кӣвырн пиным э̄ри.


26Ирод сака кāсталы̄г ēмтыс, мир э̄лы-пāлт лāвум лāтӈе ювле ат выгтэ.
27Хōн сираиӈ хумитэ Иоан пуӈке сāгруӈкве тара-та кēтыстэ.
28Сираиӈ хум кāснаколн та минас. Тот ань Иоан пуӈке хот-сāграпастэ. Тувыл āны пис кӣвырн пиныстэ, āгин та мистэ. Āги ос ся̄нēн та мистэ.


29Иоан ханисьтахтын хумиянэ ты хӯлманылт, ёхтысыт. Иоан висаныл ос ёл-сё̄питасаныл.


Ат ня̄нь ос кит хӯл


30Апостолыт Ӣсус пāлт атхатасыт. Тавēн потыртасыт, тāн ань э̄лы-мāт мāныр вāрсыт ос мир хумус ханисьтасаныл.
31Ӣсус тāнанылн лāвыс:

— Мир ōлтāл мāн минэ̄н. Нāнан мось ӯсьлахтуӈкве э̄ри.

Сāв мир āкваг ёхталас, таимāгыс ханисьтахтынхумиянэ тэ̄ӈкве ат āлымāлсыт.


32Тāн хāпн тāлсыт, мир ōлтāл мāн та минасыт.
33Мирн кāсалавēсыт, хумус тāн товумтасыт. Мāхум ся̄рысь вāта хосыт тāн юи-пāланылт хāйталтасыт, хāп э̄лы-пāлт мир ōлтāл мāн ёхтынэ̄ныл мāгыс.
34Хунь Ӣсус пāг-квāлыс, сāв мāхум кāсалас. Тавēн тāн сāлӣг ēмтсыт. Тāн аквтуп паля аняг ōлсыт; паля ӯрнэ хум ат ōнсьсыт. Ӣсусн тāн ань ханисьтаӈкве та патвēсыт.


35Э̄типāлаг ēмтум порат ханисьтахтын хумиянэ Тав пāлтэ ёхтысыт ос лāвсыт:

— Э̄тиӣг та ēмты.
36Мāхум юв-тāртэ̄н, ляпа пāвлытн вос ялэ̄гыт, тāнкинāнанылн тэ̄нут вос ёвтэ̄гыт.


37Ӣсус ювле-лāвыс:

— Нāн нāнки тāнаныл тыттэ̄н.

Ханисьтахтын хумиянэ осятахтыглāлсыт:

— Наӈ ман сōль номсэ̄гын, ты китсат *вдинарий сāвит олныл тāнанылн тэ̄нут ёвтуӈкве вēрмēв?


38Ӣсус китыглахтас:

— Нāн манах ня̄нь ōньсегы̄н? Ялэ̄н, тара-паттэлы̄н!

Тāн ялсыт, тāра-паттысаныл, манах ня̄нь тот ōсьсыт. Тувыл лāвēгыт:

— Ат ня̄нь ос кит хӯл ōньсēв.


39Ӣсус мāхум ня̄рпумыӈ мāн ёл-ӯнттункве лāвсанэ.
40Атпанахкēмыл, яныгсаткēмыл мир ёл-ӯнтсыт.
41Тувыл Ӣсус та ат ня̄нь ос та кит хӯлы̄г кāтэ̄н висанэ. Тав тōрум нупыл нōӈхал āӈкватас ос ня̄нь мāгыс Тōрумн пӯмасипа лāвыс. Тувыл Ӣсус ня̄нь ломты̄г-ломты̄г сакватасанэ ос ханисьтахтын хумиянэ̄н уртуӈкве патвēсыт. Ӣсус ань та кит хӯлыгныл кāсыӈ хōтпан ōс мāнь лōмт мис.
42Мир пуссын пōйтнэ̄г тэс.
43Та коны-пāл аквхуйплув *гкорсинкат арыгтам тэ̄нут иӈ хультыс.
44Тысыр атахкем сōтыра э̄лумхōлас тэ̄сыт.


Ӣсус вит хосыт ё̄ми


45Тāра-та ты вāрмаль юи-пāлт Ӣсус ханисьтахтын хумиянэ хāпын тāлуӈкве ос ся̄рысь та-пāлн Вифсаида ӯсн товуӈкве лāвсанэ. Ӣсус такви ся̄рысь ты-пāлт мир юв-тāртнэ мāгыс хультыс.
46Мир лāкква-миныглам юи-пāлт, Ӣсус ӯр алан пōйксяӈкве минас.


47Э̄тиӣг ēмтыс. Ханисьтахтын хумиянэ ся̄рысь котильт ōлсыт. Ӣсус тактēтэ ся̄рысь вāтат ōлыс.
48Тав сунсыс, тāнанылн вōт пōри товуӈкве хумус тāрвит. Э̄ти, нилахкем сё̄с порат тāн палтанылн вит хосыт лāглыл та минмыгтас.
49Тав хāп тāра ё̄мыс. Ханисьтахтын хумиянэ̄н Тав кāсалавес. Тāн хот-рохтысыт, номсэ̄гыт, ты ул исхор, рōӈхалтахтасыт.
50Ӣсус тāнанылн аквтаторыг лāвыс:

—Торамлэ̄н! Ты Ам. Ул пилэ̄н.


51Тав хāп кӣвырн тāлыс. Вōт ёл та пōйтыс. Ханисьтахтин хумиянэ сака осятахтыгласыт.
52Тāн ня̄няныл ёт ōлум ōлыглаттāл нак иӈ ат торгамтасаныл, сыманыл лап ōлсыт.


53Ся̄рысь та-пāлт тāн Геннисарет ӯс вāтан пāг-пӯхтысыт.
54Хунь тāн пāг-квāлсыт, соссаӈ мирн Ӣсус тāра-та хасьвес.
55Тāн Ӣсус пāлт хāйтсыт. Ӣсус урыл пāвлыӈ мир халт потыр минас. Тав пāлтэ āгмыӈ мāхум хуйнэ мананыл тотуӈкве патвēсыт.
56Хōты мāт Тав ат ōлыс, ӯст манос пāвылт, мир āгмыӈ мāхманыл Тав пāлтэ тотыглалсаныл. Тāн Ӣсус пōйкыглāлсаныл: Тав такви маснутанэ̄н āгмыӈ мāхум карссатаптыглахтуӈкве вос тāртыянэ, хоты хōтпа карссатаптыглахтыглас — та пусмыглас.



*а 6:2 мутраӈ — ты русь лāтӈыл мудрость

*б 6:5 ōлыглаттāл нак — ты русь лāтӈыл чудо

*в 6:37 динарий — Рим ся̄глолн олнкер

*г 6:43 корсинка — ты русь лāтӈыл корзинка




Глава 7

    Тōрум сāкконыт ос э̄лумхōлас сāкконыт

    
1Иерусалим ӯсныл фарисейт ос матахкем сāккон тотнэ хумыт Ӣсус пāлт ёхтысыт.
2Тāн кāсаласаныл: Ӣсус ханисьтахтын хумиянэ тōват кāтаныл ловттāл тэ̄сыт.
3Юдея мāт тамле пēс-йӣс сāккон ōлыс: кāт ловттāл тэ̄ӈкве ӯнтуӈкве ат рōвыс. Ты нак фарисей ос еврей мāхумын вāйвес.
4Ёвтхатнэ мāныл ёхтынэ̄ныл юи-пāлт кāтаныл ловтуӈкве э̄рыс. Та коны-пāл ōс сāвсыр пēс-йӣс вāрмалит ōлсыт. *aАргин пӯтыт ос мōт āны-сāныт хумус ловтуӈкве э̄ри.
5Ань фарисейт ос сāккон тотнэ хумыт Ӣсус китыгласаныл:

— Наӈ ханисьтахтын хумиянын пēс-йӣс сирыл ōлуӈкве манрыг ат таӈхēгыт? Тэ̄нэ э̄лы-пāлт тāн кāтаныл манрыг ат ловтыяныл?


66Ӣсус тāнанылн лāвыс:

— Соль та Исаян, Тōрум лāтыӈ тотнэ хумн, нāн кит-вильтупы̄г намтвесын:

“Ты мир Āнум сӯпаныл-нēлманыл

янытлыяныл.

Тāн сыманыл Āнумныл сака э̄лын ōлэ̄гыт.


7Āнум янытлан вāрмаляныл номт ат оньси.

Тāн ханисьтан вāрмаляныл э̄лумхōлас

ōлнэ писит”.


8— Нāн Тōрум сāккон хултуптаслы̄н. Нāн э̄лумхōлас пēс-йӣс ōлнэ хурин вуйхатэ̄гы̄н. Нāн āны-сāныт ловтнэ вāрмаль ос мōт пēс-йис вāрмалит вāрегы̄н.
9Пēс-йӣс вāрмаль мāгыс нāн Тōрум сāккон осьмарыӈы̄г пēнтыслын.
10Моисей лāвыс: “Нāнки ся̄нягы̄н-āсягы̄н янытлэ̄лы̄н” ос “Ся̄няге-āсяге люкамтан хōтпа сорумн вос паты”.
11Нāн ос э̄лумхōлас ся̄няге-āсяге нупыл тох лāвуӈкве ханисьтылы̄н: “Нэ̄н мāгсылын вāрнэ вāрмалянум ам Тōрумн мӯйлуптасанум”.
12Нāн ханисьтанēн сирыл э̄лумхōлас ся̄няге-āсяге мāгыс воссыг нэ̄матыр ул вос вāри.
13Нāн Тōрум лāтыӈ нāнки пēс-йӣс ханисьтан накын мāгыс пēнтыслын.


14Ӣсус мир ляпан вōвсанэ, тāнанылн лāвыс:

— Āнум хӯнтлэлы̄н, торгамтэлы̄н!
15Э̄лумхōлас юв-тэ̄нэ тэ̄нутыл “пāӈкыӈы̄г” ат ēмты. Э̄лумхōлас такви кӣврēныл квāлнэ вāрмалитныл “пāӈкыӈы̄г” ēмты.
16Хотъют пāль ōньси, Āнум хӯлытэ!


17Ётылнув ханисьтахтын хумиянэ̄н Ӣсус ты ханисьтан потре урыл китыглавес.
18Тав тāнанылн лāвыс:

— Нāн сōль ат та торгамтылын-а? Э̄лумхōлас кӣврēн коныл ся̄лтнэ матыр-āтин “пāӈкыӈы̄г” ат вāраве.
19Тэ̄нэ утанэ тэ̄п хӯргēн ся̄лтэ̄гыт. Тувыл кон-минэ̄гыт. Тāн сымн хунь ся̄лтэ̄гыт.

Ӣсус тох лāвыс:

— Кāсыӈ тэ̄нут сыстамы̄г ōлы.
20Ань э̄лумхōлас кӣврēныл квāлнэ номтанэ̄н “пāӈкыӈы̄г” вāраве.
21Э̄лумхōлас сымныл лю̄ль номтыт кон-квāлэ̄гыт: мōт хум нэ̄ ёт ōлнэ вāрмаль, алысьлахтын вāрмаль, тӯлмантан вāрмаль.
22Нялыӈы̄г, кантыӈы̄г, лаплахты̄гланэ̄г ōлнэ вāрмаль, Тōрум лю̄камтан вāрмаль.
23Пуссын э̄лумхōлас кӣврēныл квāлнэ кантэ̄н “пāӈкыӈы̄г” вāраве.


Хумус мōт мāныл ōлнэ нэ̄ Тōрумн агты


24Галилея мāныл Ӣсус Тир ос Сидон мāн минас. Тав сытамыл ёхтыс, ёхтуме урыл мāхумын ул вос вāве. Тав ёхтуме урыл мāхум ань хӯлсаныл.
25Ӣсус ёхтуме урыл акв нэ̄ хунь хӯлыстэ, тав аквтаторыг Ӣсус пāлт ёхтыс. Ӣсус э̄лы-пāлн сāнсагēн ёл-патыс. Та нэ̄ āгирысе кулил вуим ōлыс.
26Ты грек нэ̄, Сирийский Финикия мāныл, ōлыс. Нэ̄ Ӣсус пōйкуӈкве патыстэ, āгитэ̄ныл куль кон вос ня̄влыянэ.
27Ӣсус та нэ̄ нупыл лāвыс:

— Ōвлэ̄т, ня̄врамыт пōйтнэ̄г тыттуӈкве э̄рēгыт. Ня̄врамытныл ня̄нь виӈкве ос кӯтювытын лиӈкве ат рōви


28Нэ̄ ювле-лāвыс:

— Сōль лāвēгын, Кӯсяй. Ня̄врам пасанныл ёл-рагатам ня̄нь саквыт кӯтювытын тэ̄вет.


29Ӣсус ань нэ̄н лāвыс:

— Тамле лāтӈанын мāгыс пускāтыл-пуслāглыл юв-минэн! Куль наӈ āгиныл кон-минас.


30Нэ̄ юв-ёхтуме порат āгитэ пусмум, хуйнэмāт поварāлы. Куль тавēныл кон-минам.


Ӣсус пāльтал хōтпа пусмалты


31Ӣсус Тир мāныл Сидон ос Декаполис мāт тāра минас. Тувыл Галилея ся̄рысь вāтан ёхтыс.
32Тыт Ӣсус пāлт пāльтал хōтпа тотвес. Мāхум Ӣсус таве кāтэ пиным пусмалтаӈкве пōйкысаныл.
33Ӣсус та хум пōхан вāнттыстэ. Ань тӯлёвланэ та хум палясагēн пинсанэ, салямас ос хум нēлмēн карссатаптыглахтас.
34Тувыл Ӣсус  нōӈхаль аӈкватас, тыстувъим тавēн лāвыс: “Еффата!” Ты тох толмасьлаве: “Пāлыг-пӯсхатэн!”
35Хум палягэ тāра-та пӯсхатасыг. Тав сӯп-нēлумн ёхтувес. Тав сыстамы̄г потыртаӈкве патыс.
36Ӣсус ты урыл мирн потыртаӈкве ат тартахтас. Такем-та мāхум ӯсьпылнэ̄г сāвнув потыртасыт.


37Мāхум сака осятахтыгласыт, лāвсыт:

— Тав пуссын ёмас вāри. Насати Тав пальтāл хōтпанэ хӯлэ̄гыт, сӯп-нēлмтал хōтпанэ потыртэ̄гыт!



*а 7:4 аргын — ты русь лāтӈыл медь




Глава 8

    Нила сōтыра э̄лумхōлас тэ̄пын хумус тōвлувēсыт

    
1Ӣсус пāлт ос сāв мир атхатас. Тāн тэ̄нут ат ōньсыт. Ӣсус ханисьтахтын хумиянэ ляпан вōвсанэ ос лāвыс:


2— Āнумн ты мāхум сāлӣг ōлэ̄гыт. Ам ётум тāн хӯрум хōтал ōлсыт. Тāн тэ̄нут ат ōньсēгыт.
3Ам тāнаныл тэ̄тал ке юв-тāртыянум, тāн ювле-миннэ̄ныл сыс сяр вāгтал патэ̄гыт. Тōваныл э̄лы мāныл ōлэ̄гыт.


4Ханисьтахтын хумиянэ Ӣсус китыгласаныл:

— Тамле мāт тāнанылн тыттын ня̄нь мāн хотыл выгув?


5— Манах ня̄нь нāн ōньсегы̄н? — Ӣсус китыглахтас.

— Сāт ня̄нь, — ханисьтахтын хумиянэ лāвсыт.


6Ӣсус мāхум мā тармыл ӯнтуӈкве лāвсанэ. Тав ань сāт ня̄нь висанэ, Тōрумн пӯмасипа лāвыс. Ня̄нит лōмты̄г-лōмты̄г сакватасанэ ос ханисьтахтын юртанэ̄н мисанэ. Тāн ня̄нит мāхумын вос уртияныл.
7Тāн ань матахкем мāнь хӯлквет ōньсыт. Ӣсус ты хӯлквет мāгыс Тōрумн ōс пӯмасипа лāвыс. Ты хӯлквет ōс мāхумн уртвēсыт.
8Пуссын пōйтнэ̄г тэ̄сыт. Та коны-пāл сāт корсинкат арыгтам тэ̄нут хультыс!
9Аквъёт нилахкем сōтыра э̄лумхōлас тэ̄сыт. Ӣсусн мāхум лāкква-тартвēсыт.
10Такви хāпн тāлыс ос ханисьтахтын хумиянэ ёт Далманута мāн минмыгтас.


Ӣсусныл тōрум пōс вōвēгыт


11Фарисейт Ӣсус пāлт ёхтысыт. Тāн Тав ётэ ворасьлаӈкве патсыт. Тāн Тавēныл тōрум пōс вовыглалсыт. Таве арталасаныл.
12Ӣсус тыстувъялыс, лāвыс:

— Манрыг ты мāхум пōс кинсэ̄гыт? Ам нāнан мак лāвегум: ты мāхумн нэ̄матыр пōс ат мыг.
13Тав тāнаныл оссувласанэ, хāпн тāлыс, ся̄рысь та-пāлн унсыс.


Фарисейт ос Ирод-хōныл сунсым ōлэ̄н


14Ханисьтахтын хумиянэ ня̄нь виӈкве хот-ёрувламаныл. Хāпт тӯп акв ня̄нь ōньсыт.
15Мины-манылт Ӣсус тāнанылн кантыӈысь лāвыс:

— Сунсэ̄н! Фарисейт ос Ирод-хōн *аня̄ньсум витныл пилым ōлэ̄н!


16Ханисьтахтын хумиянэ халанылт китыглахтасыт:

— Мāн ань ня̄нь ат ōньсēв? Таимāгыс Тав ань ня̄ньсум вит урыл потырты?


17Ӣсус вāстэ, мāныр урыл тāн потрамасыт. Тав лāвыс:

— Нāн ня̄нь ат ōньснэ̄н урыл манрыг потыртэ̄гы̄н? Нāн сōль мāн ат кāсаласлы̄н-а? Ат торгамтаслы̄н-а? Нāн сыманы̄н сōль ман āхвтас хурипаг ōлэ̄гыт?
18Нāн сам ōньсегы̄н-кос, ат кāсалэгы̄н? Паль ōньсегы̄н-кос, ат хулэгы̄н? Сōль ман ат номылы̄н-а?
19Ам та ат ня̄нь ат сōтыра хōтпан хунь уртсанум, арыгтам ня̄нь мансāвит корсинкат хультыс?

— Китхуйплув корсинкат, — ханисьтахтын хумиянэ лāвсыт.


20— Ос Ам та сāт ня̄нь нила сōтыра хōтпан хунь уртсанум, мансāвит корсинкат ня̄нь хультыс?

— Сāт, — тāн лāвсыт.


21Ӣсус китыглас:

— Нāн ман сōль ат торгамтылы̄н-а?


Ӣсус сампыльтāл хōтпа Вифсаида пāвылт пусмалты


22Ӣсус ханисьтахтын хумиянэ ёт Вифсаида пāвылн ёхтыс. Тот Ӣсус пāлт сампыльтāл хум тот тотвес. Та хум Таве кāтыл карссатаптыглаӈкве пойкысаныл
23Ӣсус та хум кāтпалэ̄т вистэ, пāвылныл пōхан вāнттыстэ, самагēн салямас. Тувыл кāтыл пиныстэ ос китыгластэ:

— Наӈ матыр кāсалэ̄гын?


24Та хум мӯвлахи āӈкватāлым лāвыс:

— Мāхум кāсалэ̄гум: тāн йӣвыт хольт сусхатэ̄гыт.


25Тувыл Ӣсус кāтаге ōс акв сёс тав самагэ̄н пиныгласаге. Ань хум сампосн ёхтувес, ёмсякв кāсалаӈкве патыс!
26Ӣсус таве юв-кēтыстэ, лāвыс:

— Пāвылн ул минэн! Ты ōвылтыт нэ̄мхотъютын ул потыртэн!


Пēтр лāви: Ӣсус ты *бКристос


27Ӣсус ханисьтахтын хумиянэ ёт Кесария Филиппова мāн минас. Миныманылт Ӣсус тāнаныл китыгласанэ:

— Мāхум Āнум хотъюты̄г ловиньтыя̄ныл?
28Ханисьтхтын хумиянэ лāвсыт:

— Тāн лāвēгыт Наӈ витыл пēрнал пиннэ хум Иоан. Тōват Наӈын Ӣлияг лāвияныл. Мōт мāхум Наӈын Тōрум йӣс лāтыӈ тотнэ хумы̄г лāвия̄ныл.


29Ӣсус тāнаныл китыгласанэ:

— Нāн хумус номсэгы̄н? Ам хотъют?

Пēтр лāвыс:

— Наӈ Кристос.


30Ӣсус тāнанылн ты урыл нэ̄мхотъютын нэ̄матыр потыртаӈкве ат тāртахтас.


Ӣсус такви сормэ урыл потырты


31Тōнт Ӣсус та урыл потыртаӈкве патыс, Э̄лумхōлас Пы̄г хумус савалаӈкве паты. Тав пӯп-ōйкатын хумус хот-ня̄влаве ос порславе тах. Тав ань хӯрум хōтал юи-пāлт хумус нōх-ялты.
32Ӣсус ты ōвылтыт сохтыл потыртас. Тōнт Пēтырн Ӣсус э̄лнув вōввес. Пēтр Ӣсус потранэ мāгыс лю̄камтастэ.
33Ӣсус ханисьтахтын хумиянэ нупыл āӈкваталым Пēтр нупыл кантыӈысь ля̄галас:

— Аквпалын минэн, сатана! Наӈ э̄лумхōлас номтыл номсэ̄гын. Тōрум сирыл ат номсэ̄гын.


34Ӣсус мāхум ос ханисьтахтын хумиянэ ляпан вōвсанэ, лāвыс:

— Ам юи-пāлумт хотъют йиӈкве-ке таӈхи, таквинāтэ хот вос ёрувлытэ. Такви пēрнатэ вос выгтэ. Ам юи-пāлумт вос юв.
35Хотъют такви ōлупсатэ ӯргалаӈкве тāӈхи, таи ōлупсатэ та тыпылтытэ. Хотъют такви ōлупсатэ Ам мāгсылум ос Тōрум Ёмас Ля̄ххал мāгыс мыгтэ, тав лылытэ тах нэ̄гылтытэ.
36Мāныр пāрс та хōтпан, хотъют мā-вит пуссын кāтын паттыянэ, ос лылытэ тыпылтытэ.
37Манхурип тын лылытэ мāгыс ойтуӈкве вēрми?
38Хотъют тах ты карекыӈ мир халт Āнумныл ос Ам потранумныл эссамты, Āнумн та хōтпат мāгыс э̄сырмаг ēмты, хунь Āсюм посэ ёт ос ялпыӈ ангелыт ёт ювле-ёхтэ̄гум.    

     

* 8:15 ня̄ньсум вит — восьрамыӈ колас вит (ты русь лāтӈыл закваска)

* 8:27 Кристос — еврей лāтӈыл ты Мессиас. Мессиас — ты вōйл сартнэ хōтпа. Пēс порат Израиль мāт хунь хотъют та хоны̄г виве, ты э̄ли-пāлт тав вōйл сартвес. Ӣсус Тōрумын вōйл сартвес, таимāгыс Тав Мессиас — Кристос. Ань Кристос — ты Мессиас, Израиль мāхумн урвес.




Глава 9

  
1Ӣсус тāнанылн лāвыс:

— Мāк нāнан лāвēгум. Ань тыт лю̄льнэ мāхум тōва сорумн патнэ̄ныл э̄лы-пāлыт тах Тōрум ōлнэ хōн-мā такви ё̄ре ёт ёхтынэ̄тэ кāсалыяныл.


Ӣсус Моисей ос Ӣлия ёт потырты


2Хōт хōтал юи-пāлт Ӣсус карыс ур алан Пēтр, Яков ос Иоан ёт вōвсанэ. Тāн сунсыманыл Тав каны̄г, хуриптэ пēнтхатас.
3Тав маснутанэ сяр войканы̄г, тӯйт хурипāг ēмтсыт. Мā тāрмыл тамле хōтпа āтим, ань маснут тамлэ войканы̄г вāруӈкве вос вēрмынув.
4Тувыл тāн э̄лы-пāланылн Ӣлия ос Моисей нэ̄глысы̄г. Тэ̄н Ӣсус ёт потыртасы̄г.
5Пēтр Ӣсус нупыл лāвыс:

— Ханисьтан хум! Мāнавн тыт сака ёмас ōлуӈкве. Тыт хӯрум колпāл вāрēв: Наӈы̄н, Моисейн ос Ӣлия мāгсыл.


6Ханисьтахтын хумиянэ такем-та рохтысыт, ань Пēтр ат вāстэ, мāныр лāвуӈкве.
7Ань нумыл тул нэ̄глыс. Тāн тулын лап-тотвēсыт. Тул халныл турсуй лāвыс:

— Ты Ам я̄тил Пы̄гум, Тавēн хӯнтлэ̄н!


8Ханисьтахтын хумиянэ мӯвлахи сунсыглахтасыт, Ӣсус коны-пāл воссыг нэ̄мхотъют ат ōлыс.
9Урныл ёл-вāглуманыл Ӣсусын лāввēсыт, тāн ты урыл ул вос потыртэ̄гыт та пора мус, хунь Э̄лумхōлас Пы̄г сорме юи-пāлт нōх-ялты.
10Ханисьтахтын хумиянэ тāнки халанылт китыглахтасыт: мāныр ман тамле “сорумныл нōх-ялтуӈкве”.


11Ханисьтахтын хумыт Ӣсус китыгласаныл:

— Сāккон тотнэ хумыт манрыг тох лāвēгыт, эрттам Кристос ёхтьнэ̄тэ э̄лы-пāлт Ӣлия ювле-ёхты?


12Ӣсус лāвыс:

— Сōль, Ӣлиян сāртын ёхтуӈкве э̄ри, пуссын вāрмалит сё̄питан мāгыс. Э̄лумхōлас Пы̄г урыл тох хансым ōлы. Тав савалаӈкве паты ос Тавēныл пуссын пōхан-минасыт.
13Ам нāнан лāвēгум, Ӣлия ёхтыс. Мāхум тав ётэ мāныр тахсыт, таи вāрсыт. Тав урēтыл тох хансым ōлы.


Ӣсус кулил вуим пы̄грись пусмалты


14Ювле-ёхтуманылт тāн сунсэ̄гыт, юн хультсам ханисьтахтын хумиянэ мирн мӯвылтымат. Тāн ань сāккон тотнэ хумыт ёт ворасьлахтасыт.
15Мāхум Ӣсус кāсаламанылт Тав ётэ пасялахтуӈкве тара-та хāйтсыт.


16— Мāныр нāн ворасьлахтэгы̄н? — Ӣсус китыглахтас.


17Тōнт мāхум халныл акв хум нэ̄глыс, лāвыс:

— Ханисьтан хум! Ам Наӈ пāлтын пы̄гум тотсум. Тав кӣврэ̄т нēлмтал куль ӯнлы.
18Кулин сака саватаве: мā тāрмыл вуськасаве, сӯпе нēрыл контги, пуӈканэт сяхиртэ̄гыт. Тав йӣв сāйт хольт тōсыс. Наӈ ханисьтахтын хумиянын пы̄гум пусмалтаӈкве ēмталасаныл кос, ат вēрмысаныл.


19Ӣсус ювле-лāвыс:

— Ана-нā! Нāн нэ̄матырн ат агтнэ мāхум! Нāн ётын ōлуӈкве Āнумн иӈ мансāвит э̄ри? Пы̄грись тыг тотэлы̄н.


20Пы̄грись тотвес. Ӣсус кāсаламēт куль та пы̄грысь тōргалтастэ. Тав мā тāрмыл рагатас, сӯпēныл нēр контгыс.


21Ӣсус китыглахтас:

 — Тав тамлēг хосат ēмтыс?

— Сяр мāнь пора тāгыл, — āсе лāвыс.


22— Кулин сāв сёс порслаӈкве ēмталавес. Тавман нāйн, тавман витн вуськасāлыстэ. Мāнав сāлитэ̄лын! Вēрмэгын-ке, нё̄тэн!


23Ӣсус лāвыс:

— Манрыг лāвēгын “вēрмегын-ке”? Хотъют агты, тав пуссын вēрми.


24Пы̄грись āсе ань рōӈхувлас:

— Ам агтэ̄гум, Кӯсяй! Ам ат агтнэ вāрмалюмн нё̄тэн.


25Ань Ӣсус сунсы: мāхум ōс атхатаӈкве та патсыт. Тав куль нупыл кантыӈысь ля̄галас:

— Нēлмтал-пальтāл куль! Ам наӈын лāвēгум: пы̄грысьныл кон-минэн! Воссыг нэ̄мхуньт тавēн ул ся̄лтэн!


26Куль рōӈхалтахтас, пы̄грись тōргалтастэ, тавēныл кон-минас. Пы̄грись мā тāрмыл хуяс, сяр ат нёвсыс.

Ань мāхум лāвсыт:

— Сорумн та патыс.


27Пы̄грись Ӣсусын кāтэ̄т пуввес, нōх-лю̄люӈкве нё̄твес. Пы̄грись нōх-лю̄лис.


28Та вāрмаль юи-пāлт ханисьтахтын хумиянэ китыглахтасыт:

— Мāн ты куль кон-ня̄влуӈкве манрыг ат вēрмыслув?


29Ӣсус ювле-лāвыс:

— Тамле куль тӯп пōйкилыл ос пост ёт кон-ня̄влуӈкве вēрмаве.


30Ӣсус ханисьтахтын юртанэ ёт та мāныл Галилея мā тāра минас. Ӣсус сытамыл ōлыс.
31Тав юрт хумиянэ э̄лаль ханисьтасанэ:

— Э̄лумхōлас Пы̄г мāхум кāтын миве. Тувыл порславе. Хӯрум хōтал оигпан юи-пāлыт Тав нōх-ялты.


32Ханисьтахтын хумиянэ ты лāтӈыт ат торгамтасаныл, китыглахтуӈкве ос пилсыт.


Хотъют сяр яныгнув?


33Ӣсус ханисьтахтын хумиянэ ёт Капернаум ӯсн ёхтыс. Юн Ӣсусын тāн китыглавēсыт:

— Лāвēн, мāныр урыл нāн лё̄ӈх хосыт минымав потыртасын?


34Тōнт тāн нэ̄матыр ат лāвсыт. Лё̄ӈхыт тāн потыртасыт, хотъютаныл сяр яныгнув. Таи мāгыс тāн астал ōлсыт.
35Ӣсус ёл-ӯнтыс, китхуйплув хумиянэ ляпан вōвсанэ, лāвыс:

— Хотъют сяр янгы̄г ōлуӈкве таӈхи, таи сяр юи-ōвылт вос ōлы. Кāсыӈ хōтпан мēтхумы̄г вос ōлы.


36Тав мāнь ня̄врам ляпан вис, тāнки халанылн ӯнттыстэ, э̄лаль потыртас:


37— Хотъют тамле ня̄врам сымн вы̄г, таи Āнум сымн вы̄г. Ос хотъют Анум сымн вы̄г, тав Āнумн кēтум хōтпа сымн вы̄г.


Хотъют мāн торгув ат ōлы, таи мāн ётув ōлы


38Иоан Ӣсус нупыл лāвыс:

— Ханисьтан хум! Мāн акв э̄лумхōлас вāсув, тав Наӈ намынт кулит кон-ня̄влы. Тав мāн ётув ат ōлы, таимāгыс мāн тавēн лāвсув: тох ул вос вāри.


39Ӣсус лāвыс:

— Тох ул вāрēн! Хотъют Ам намум ёт ōлыглаттāл нак вāри, та хōтпа Āнумныл лю̄ль лāвуӈкве ат вēрми.
40Хотъют мāн торгув ат ōлы, таи мāн ётув ōлы.
41Мāк нāнан лāвēгум: хотьют Ам мāгсылум нāнан витыл айтытэ, та хōтпа такви мӯйлупсатэ ат тыпылтытэ.
42Ос хотъют Āнумын агтнэ ня̄врам карек вāруӈкве хуйтытэ, та хōтпа сыплувēн колас-сакватан пāртыл нэ̄гим ся̄рысьн вуськасаӈкве э̄ри.


43Наӈ кāты̄н карек вāруӈкве ке хуйтавен, кāтын хот-саграпēлын. Наӈын ёмаснув кāтпāлыл āкваг э̄лаль ōлуӈкве, ман кāтагын ёт турман мā ёлы-пāлн ся̄лтуӈкве ос тот āкваг нāй кӣвырт сяруӈкве.
44Наӈ лāглы̄н карек вāруӈкве ке хуйтавен, лāглын хот-саграпēлын. Ёмаснув, лāгылтал āкваг э̄лаль ōлуӈкве, ман лāглагын ёт турман мāн патуӈкве. 
45Наӈ лāглы̄н карек вāруӈкве ке хуйтавен, лāглын хот-саграпēлын. Ёмаснув, лāгылтал āкваг э̄лаль ōлуӈкве, ман лāглагын ёт турман мāн патуӈкве. 
46Тот ня̄руй ат холы, нāй ат харыглы.
47Наӈ самы̄н ке касилтавен карек вāруӈкве, самын хот-пувтмēлын. Ёмаснув акв сампāлыл Тōрум ōлнэ хōн-мāн ся̄лтуӈкве, ман кит самагын ёт турман мā ёлы-пāлн вуськасавен.


48Тот ня̄руй ат холы, нāй ат харыглы.


49Кāсыӈ хōтпа солвалтаӈкве э̄ри. Кāсыӈ йир солвалтаӈкве э̄ри.
50Солвал ёмас. Солвал аттāл ке ēмты, таве солвалыӈы̄г хумус вāрилы̄н? Нāнки кӣвырт ōсьнэ солвалы̄н ӯргалэ̄лы̄н. Халынт юртыӈысь, сымыӈысь олэ̄н.

     


Глава 10

    Ӣсус нэ̄ тотнэ ос китты̄г миннэ урыл потырты

  
1Та мāт хультуптаме юи-пāлт Иордан я̄ мōт пāлныл Ӣсус Юдея мāн ёхтыс. Тав пāлтэ ōс мир атхатас. Тав тāнаныл э̄лаль ханисьтаӈкве патсанэ.
2Ӣсус палт фарисейт ёхтысыт. Тāн Таве сāвсыр лāтӈыл пувумтаӈкве ēмталасаныл:

— Нэ̄г-хумы̄гн китты̄г минуӈкве рōви манос āти?


3Ӣсус ювле-китыглахтас:

— Нāнан Моисей сāккон сирыл мāныр вāруӈкве э̄ри?


4Тāн лāвсыт:

— Моисей китты̄г минуӈкве тартахтыглас. Китты̄г миннэ нэ̄пак хумытэ̄н хансуӈкве э̄рыс. Тувыл хумн нэ̄тэ хулю̄ӈкве рōвыс.


5Ӣсус лāвыс:

— Нāн кāнтыӈ лю̄ль сыманы̄н мāгыс Моисей нāнан тамле сāккон хӯлис.
6Мā-вит ӯнтум пāсыл Тōрум хум ос нэ̄ вāрыс.
7Таимāгыс хум ся̄няге-āсяге хӯлияге, э̄кватэ̄нт аквъёт ōлуӈкве патэ̄г.
8Тэ̄н аквтуп акв пуӈк, акв нё̄выль. Тэ̄н кит хōтпāг ат ōлэ̄г. Тэ̄н акв хōтпаг ēмтэ̄г.
9Тōрумн маныр акван тотыс, э̄лумхōласын китты̄г тотуӈкве ат рōви.


10Ётыл ханисьтахтын хумиянэ ты урыл ōс китыглахтасыт.
11Ӣсус тāнанылн тох лāвыс:

— Хотъют нэ̄тэ ёт киттыг мины, мōт нэ̄ тоты, та хум акв пуӈк акв нё̄выл хот-сакваты.
12Нэ̄ хумитэ ёт китты̄г ке мины, тав ос акв пуӈк, акв нё̄выл хот-сакваты.


Ӣсус ня̄врамыт пускāтыл-пуслāглыл э̄лаль ōлуӈкве лāвиянэ


13Мāхум мāнь ня̄враманыл Ӣсус палт тотсаныл. Тав тāн пāлттыланыл вос карссатаптыглахты. Ханисьтахтын хумиянэн та ня̄врамыӈ мāхум ляпан ат тāртыглāлсаныл.
14Ӣсус таи кантмувес кāсалас ос лāвыс:

— Тāнаныл Ам пāлтум ёхталаӈкве мāнрыг ат тартыяны̄н? Тōрум ōлнэ хōн-мā тамлэ ня̄врамыт мāгыс ōлы!
15Сōль Ам нāнан лāвēгум: хотъют ня̄врам хольт Тōрум ōлнэ хōн-мā ат вы̄г, таи нэ̄мхуньт тув ся̄лтуӈкве ат вēрми.


16Ӣсус кāтагэ ня̄врамыт пуӈканылн пиныгласаге ос тāнаныл Тōрум лāтӈыл э̄лаль ōлуӈкве лāвсанэ.


17Хунь Ӣсус э̄лаль ё̄мыгтас, Тав палтэ акв хум ёхтыгпас. Та хум Тав э̄лы-пāлэ̄н санспуӈкаге тармыл ӯнтыс ос китыглахтас:

— Ханисьтан ёмас хум! Āнумн мāныр вāруӈкве э̄ри, нотум холтāл ōлнэм мāгыс?


18Ӣсус таве китыгластэ:

— Наӈ Āнум мāнрыг ёмасы̄г лāвыслын? Тōрум тӯп ёмас.
19Наӈ Тōрум сāкконыт атхунь вāганын: “Нэ̄мхотъют ул алэн”, “Нэ̄г-хумы̄г халн ул ся̄лтэн”, “Ул тӯлмантэн”, “Ул уркен”, “Ся̄нягын-āсягын янытлэ̄лын”.


20— Ханисьтан хум! Ты сāкконыт сирыл мāнь тāглыл ōлэ̄гум, — та хум лāвыс.


21Ӣсус таве э̄руптым āӈкватас, лāвыс:

— Наӈын иӈ акв вāрмаль вāруӈкве э̄ри. Минэн ос мāныр ōньсēгын — пуссын тыналэ̄н. Тувыл олнанын нуса мирн уртэ̄н. Тōнт тах наӈ Тōрум ōлнэ хōн-мāт сюнь оньсегын. Тувыл тыг ёхтэн, Ам юи-пāлумт йиен.


22Хум хот-э̄ссамтавес. Тав кāсталы̄г пōхан та минас. Тав сака сёлыӈ хумы̄г ōлыс.


2323Ӣсус мӯвлахи аӈкватāлыс, ханисьтахтын юртанэ нупыл лāвыс:

— Сёлыӈ хōтпан Тōрум ōлнэ хōн-мāн сака тāрвит ся̄лтуӈкве.


24Ханисьтахтын хумиянэ ты лāтӈытыл осятахтыгласыт. Ӣсус китынтыг лāвыс:

— Ня̄врамыт, хотъют туп сёл кинсы, тамле хōтпан сака тāрвит Тōрум ōлнэ хон-мāн ся̄лтуӈкве.
25Верблюдын ю̄нтуп асын кӯпнитнув ся̄лтуӈкве. Сёлыӈ хōтпан сака тāрвит Тōрум ōлнэ хон-мāн ся̄лтуӈкве.


26Ханисьтахтын юртанэ усьпылнэ̄г осятахтыгласыт, китыглахтасыт:

— Ос тасир ке — хōӈха лылытэ нōх-паттуӈкве вēрми?


27Ӣсус тāн нупланыл āӈкватас ос лāвыс:

— Э̄лумхōлас тасир сōль ат вēрми. Тōрум тӯп пуссын вēрми.


28Тōнт Пēтр лāвыс:

— Мāн ōс, вāрмалянув пуссын оссувласанув, Наӈ юи-пāлынт минмыгтасув.


29Ӣсус ювле-лāвыс:

— Ам сōль нāнан лāвēгум: мāхум пуссын, хотъютыт коланыл, āпсияныл, ӯвсияныл, āсяныл, ся̄няныл, ня̄враманыл, тэ̄пкананыл Ам мāгсылум ос Тōрум Ёмас Ля̄ххал мāгыс оссувласаныл.
30Тāн яныгсāт сёс сāвнув кол, āпси, ӯвси, āсь, ся̄нь, ня̄врам, тэ̄пкан ос мирн ня̄влатпи халт хōнтэ̄гыт. Тувыл э̄лаль ōлнэ мāт ноттыӈ ōлупса хōнтэ̄гыт.
31Ань та сāртын ōлнэ мāхум тах юи-ōвыл хōтпаг ēмтэ̄гыт. Ос тōва юи-ōвыл ōлнэ хōтпат сяр ōвылы̄г ēмтэ̄гыт.


Ӣсус такви сорме урыл ōс потырты


32Ӣсус ос ханисьтахтын хумиянэ э̄лаль Иерусалим ӯс нупыл минасыт. Ӣсус сāртын ё̄мыс. Юртанэ рохтым ос осятахтым Тав юи-пāлэ̄т ё̄мсыт. Тав китхуйплув ханисьтахтын юртанэ ляпан вōвсанэ, ос Тав ётэ тах мосэ̄ртын мāныр ēмты, та ōвылтыт потыртаӈкве патыс:


33— Мāн Иерусалим ӯсн ёхтэ̄в. Тот Э̄лумхōлас Пы̄г яныг пӯп-ōйкат ос сāккон тотнэ хумыт кāтанылн миве. Тāн Таве сорумн сутитыяныл. Тувылмōт пупыг тōрумн агтнэ мāхумн саватан мāгыс мыганыл.
34Та мōт мāхум Тав нупылэ нēрхатуӈкве патэ̄гыт, Тав нупылэ полх сальгуӈкве патэ̄гыт, рāтуӈкве патыяныл, юи-ōвылт Таве порслыяныл. Хӯрум хōтал юи-пāлт Тав нōх-ялты.


35Яков ос Иоан — тэ̄н Зеведей-ōйка пыгы̄г, Ӣсус палт ёхтысыг, лāвсы̄г:

 — Ханисьтан хум! Мēн Наӈын акв вāрмаль урыл вōвуӈкве кос таӈхиламēн.


36— Нэ̄н мāныр таӈхегы̄н?


37— Наӈ хōн-мāт мēнамэ̄н Наӈ кит-пал сирыл ӯнтуӈкве тāртэ̄лын. Аквамēн — ёмаспал кāт сирыл, мотанēн вōртыпал кāт сирыл, — тэ̄н аньлавсы̄г.


38Ӣсус лāвыс:

— Нэ̄н ат вāглы̄н, мāныр урыл Āнум пōйкилы̄н. Нэ̄н ман ōс Ам хольтум Ам айнэ āнымныл *авосьрамыӈ аюӈкве вēрмегын? Ос Ам пēрна пиннэм сирыл пēрна пинуӈкве вēрмегын?


39— Вēрмимēн, — тэ̄н лāвсы̄г.

Тōнт Ӣсус тэ̄натэ̄н лāвыс:

— Та āныл, хотыл Ам аегум, нэ̄н ōс аюӈкве патэгы̄н. Āм хумус пēрнал пинвēсум, нэ̄н аквтох пēрнал пинавēн.
40Ам нэ̄нан ёмаспāлн манос вōртыпалн хумус унттыянум, ты лāвуӈкве Ам ат вēрмēгум. Та мāн та хōтпат ӯнттавет, ань хотъютыт тув лāвим ōлэ̄гыт.


41Мōт лōв ханисьтахтын хумиянэ ты потыр хӯнтамламанылт Яков ос Иоан нупыл хот-кант маявēсыт.
42Ӣсус тāнаныл акван-вōвсанэ ос лāвыс:

— Нāн вāглын, хōныт мир тармыл кӯсяйлахтэ̄гыт.
43Нāн халынт тамле ōлупса ул вос ēмты. Тох вāрēн: янытлахтын хōтпа нāнан мēтхумы̄г вос ēмты.
44Хотъют ос сāр хōтпаг ōлуӈкве таӈхи, таи пуссын мир мāгыс мēтхумы̄г вос ēмты.
45Ань Э̄лумхōлас Пы̄г мēтхум ōсьнэ мāгыс ты мāн ат ёхтыс. Тав мире мāгыс мēтхумы̄г ōлуӈкве ёхтыс. Такви лылытэ пуссын мире мāгыс йирыг мыгтэ.


Ӣсус сампыльтāл хум пусмалты


46Ӣсус ханисьтахтын хумиянэ ёт Иерихон ӯсн ёхтыс. Тувыл ювле йиме порат лё̄ӈх пōхат сампыльтāл Вартимей нампа хум кāсалас. Тав Тимей-ōйка пыгы̄г ōлыс. Хум лё̄ӈх пōхат кāтэ тактым ӯнлыс, мāхумныл олын вōвантас.
47Хунь тав торгамтастэ, Назарет мāныл ōлнэ Ӣсус тав тāратэ ё̄ми, тав та рōӈхалтахтас:

— Ӣсус, Давид-хōн пыге! Анумн нё̄тэн!


48— Астал ōлэн, наӈ манры̄г тох рōӈхēгын! — сāв мāхум лāвēгыт. Вартимей ос яныгнув рōӈхалтахтас:

— Ӣсус, Давид-хōн пыге! Ануми нё̄тэн!


49Ӣсус ёл-лю̄лис, таве ляпан вōвуӈкве лāвыстэ.

Мāхум сампыльтāл хум нупыл лāвēгыт:

—Ул пилэн! Нōх-лю̄лен, Тав наӈын ляпан вōвитэ!


50Вартимей нуми маснутанэ хот-вуськасанэ, нōх-лю̄люмтас, Ӣсус палт йис.


51Ӣсус китыглахтас:

— Наӈ мāныр таӈхēгын? Наӈ мāгсылын мāныр вāруӈкве?

— Ханисьтан хум, кāсалаӈкве таӈхēгум, — та хум лāвыс.


52Ӣсус лāвыс:

— Минэн! Наӈ агтнэ вāрмаль наӈын пусмалтастэ.

Сампыльтāл хōтпа тара-та сампосын ёхтувес ос лё̄ӈх хосыт Ӣсус ёт минмыгтас.

      

* 10:38 восьрамыӈ — ты русь лāтӈыл горький




Глава 11

    Ӣсус Иерусалим ӯст ōлы

    
1Иерусалим ӯс похат Елеон ур Виффагия ос Вифания пāвлы̄г ӯнлысы̄г. Ӣсус ханисьтахтын хумиянэ ёт тыг ёхтумēт кит юртаге э̄лаль кēтсаге.


2Тав тэ̄натэ̄н лāвыс:

— Минэ̄н э̄лаль ōлнэ пāвылн. Пāвылн сялтэгы̄н тах, ёл-нэ̄гим мāнь осёл нēвыр кāсалэгы̄н. Тав сы̄сэ тāрмыл нэ̄мхотъют иӈ ат яласас. Осёл нēвыр хот-пēстэлын, тыг вāнттэлы̄н.
3Китыглаӈкве-ке патавēн, мāныр вāрегы̄н, нэ̄н лавēн — осёл нēвыр Кӯсяйн э̄ри. Тав тах нāнан ювле-мӣве.


4Ханисьтахтын хумы̄г минасы̄г, пӯсас āви пōхан нэ̄гим осёл нēвыр хонтыстэ̄н. Тэ̄н нēвыр хот-пēстуӈкве патыстэ̄н.
5Тот лю̄люм тōва мāхум китыглахтуӈкве патсыт:

— Нэ̄н мāныр вāрэгы̄н? Осёл манры̄г хот-пēстылы̄н?


6Хумы̄г Ӣсусын лāвиматэ̄н сирыл ювлэ-лāвсы̄г. Тōнт мāхумн тэ̄н ювле-тāртвесы̄г.


7Тэ̄н осёл нēвыр Ӣсус палт вāнттыстэ̄н. Маснутанэ̄н осёл нēвыр тāрмыл пинсанэ̄н, ань Ӣсус нēвыр сыс тармыл тāлыс.
8Сāв мир Ӣсус йинэ лё̄ӈх маснутыл нортыгласаныл, йӣв товыл пантыгласаныл.
9Ӣсус э̄лы-пāлт ос юи-пāлт йинэ мāхум рōӈхувлāлсыт:

—*аОсанна!

Тōрум Кӯсяй наме ёт ёхтынэ хōтпа янытлым ōлы.


10Давид-хōн асюв хōн-мāтэ янытлым вос ōлы!

Осанна нумит!	


11Ӣсус Иерусалим ӯсн ёхтыс ос ялпыӈ колн минас. Тав тот пуссын янытэ̄т сунсыгластэ. Э̄тыпāлаг ēмтыс. Китхуйплув ханисьтахтын юртанэ ёт Вифания пāвылн минас.


Ӣсус ос *бсмоковница-йӣв


12Ётыт хōтал, Вифания пāвылныл миныманылт Ӣсус тэ̄тал ōлыс.
13Тав иӈ э̄лыл смоковница-йӣв кāсалас. Та йӣв лӯптаӈ ōлыс. Тав та йӣв ляпан минас, сунсыглахтас, тэ̄нэ пил ōньси ман āти. Ань йӣв тӯп лӯптат ōньсис. Инжирыт яныгман пораныл иӈ ат ēмтыс.
14Тōнт Ӣсус йӣв нупыл лāвыс:

— Вос наӈынныл нэ̄мхотъют нэ̄мхуньт пил ат тэ̄г!

Ханисьтахтын хумиянэ ты лāтӈыт хӯлсаныл.


Ӣсус тыналахтын мāхум ялпыӈ колныл кон-ня̄влы


15Ӣсус Иерусалим ӯсн ханисьтахтын юртанэ ёт ёхтыс ос ялпыӈ колн ся̄лтыс. Тав тыналахтын ос ёвтхатнэ мир ялпыӈ колныл кон-ня̄влысанэ. Олын пēнтутыт пасананыл ос голубь уй тыналан мāхум уласаныл мори пāхвтысанэ.
16Ялпыӈ кол āви ултта пормас тотыглаӈкве ат тартахтас.


17Тав тāнаныл ханисьтасанэ:

— Хансым ман ат ōлы: “Ам колум мир пуссын мāгыс пойксян колы̄г лāвуӈкве патаве”. Нāн ты кол хорахсит вōӈхāг вāрыслы̄н.


18Пӯп-ōйкат ос сāккон тотнэ хумыт ты урыл хӯлманылт номсахтуӈкве патсыт, Ӣсус хумус алуӈкве. Тав ханисьтан вāрмале ань мирн сака э̄руптавес, таимāгыс пӯп-ōйкат ос сāккон тотнэ хумыт Тавēныл пилсыт.
19Э̄типāлаг Ӣсус ханисьтахтын хумиянэ ёт ӯсныл пōхан минас.


Тӯв-тōсум смоковница-йӣв


20Āлпыл, ё̄миманыл, тāн кāсаласаныл, смоковница-йӣв тāранэ мус тӯв-тōсум.
21Тōнт Пēтр Ӣсус лāтӈанэ номылматастэ ос лāвыс:

— *вРāвви! Сунсэн! Наӈ лāвум лāтӈын сирыл смоковница-йӣв тӯв-тōсум!


22Ӣсус лāвыс:

— Тōрумн агтэ̄н!
23Ам нāнан сōль лāвēгум: нāн ты ур нупыл лāвуӈкве вēрмегы̄н: “Нōх-лю̄лэн ос ся̄рысьн лайхатэн!” Сыме ёлы-пāлт агты-ке — тав лāтӈэ сирыл ēмты. Тōнт мāныр лāви — тох ōс ēмты.
24Таимāгыс Ам нāнан лāвēгум: пуссын мāныр пойксянэ̄н порат вōвегы̄н — агтэ̄н мивēн, ос тох та ēмты.
25Пойксянэ̄н порат хотъют нупыл матыр кант ōньсегы̄н-ке, хот-ёрувлэ̄лын. Тōнт *гТōрум Āсин нāн кареканы̄н ōс хот-ёрувлыянэ.
26Кант ат ёрувлыянын-ке, тōнт Тōрум Āсин нāн кареканы̄н ōс ат ёрувлыянэ.


Ӣсус ё̄ре урыл пӯп-ōйкатын хумус китыглаве


27Ӣсус ханисьтахтын хумиянэ ёт Иерусалим ӯсн ёхтыс. Ялпыӈ колт ōлмēт Тав палтэ пӯп-ōйкат, сāккон тотнэ хумыт ос матум э̄руптан ōйкат ёхтысыт,
28Таве китыгласаныл:

— Наӈ ты вāрмалянын пуссын мāныр ё̄рыл вāрия̄нын?

— Наӈын тысыр вāруӈкве ты ё̄р хотъют мис?


29Ӣсус лāвыс:

— Ам ос нāнан китыглыя̄нум. Āнумн лāвēн, тōнт Ам ос лāвēгум, мāнырман ё̄рыл Ам ты вāрмалит вāрēгум.
30Иоан витыл пēрнал пиннэ вāрмале хотыл ōлыс? Э̄лумхōласныл манос Тōрумныл?


31Тāн тāнки халанылт номсахтуӈкве патсыт:

— Лāвев-кē Тōрумныл, Тав тах китыглахты: “Тох ке ōлы, нāн манры̄г тавēн ат агтсын?”


32— Манос лāвēв э̄лумхōласныл ōлы?

Тāн ань мирныл пилсыт. Мирн Иоан Тōрум лāтыӈ тотнэ хумы̄г ловиньтавес.
33Таимāгыс тāн ювле-лāвсыт:

— Ат вāглув.

 Ӣсус лāвыс:

— Тасыр-ке, Ам ōс нāнан ат лāвегум, мāныр ё̄рыл Ам ты вāрмалит вāрия̄нум.



*а 11:9 осанна — ты еврей лāтӈыл: “Вестэн, нё̄тэн! Ургалэн!”

*б 11:12 смоковница — ты инжир-йӣв, тав яныг атыӈ пил ōньси

*в 11:21 равви — ты еврей лāтӈыл ханисьтан хум

*г 11:25 Тōрум Āсь — ты Тōрум




Глава 12

    Хумус акв хум винограднике мōт мāхмытн хӯлистэ

    
1Мāхум Ӣсусын ханисьтан потрыл ханисьтаӈкве патвēсыт.

— Акв хум виноград ӯнттыс. Винограднике пӯсасыл вāрыстэ. Пил ялыглан вōӈха хилыс, ос тэ̄панэ ӯрнэ карыс кол ӯнттыс. Тувыл винограднике янмалтан хумытын хӯлистэ ос такви мōт мāн минас.
2Виноград вāтнэ пора ёхтыс. Акв мēтхумитэ кēтыстэ, яныгмам виноград пиланэ тав мāгсыле виӈкве.
3Виноград янмалтан мāхмытн мēтхумитэ пуввес, рāтвес ос тāтыл кāтыл кон-ня̄влувес.
4Тōнт кӯсяй хум китыт мēтхумитэ кēтыс. Китыт мēтхуме кэ̄лпыг рāтвес ōс кон-ня̄влувес.
5Кӯсяй ань хӯрмит мēтхумитэ кēтыс, та мēтхуме сяма алвес. Кēтыглам мōт мēтхумиянэ ōс ратвēсыт. Тōва сяма алвēсыт.
6Кӯсяй хум ань сымēн э̄рнэ акв пы̄г ōньсис. Юи-ōвылт пыге та кēтыстэ, тох номсыс: “Ам пыгумныл тāн эсырман патэ̄гыт”.
7Виноград янмалтан хумыт пыге кāсаламанылт, номылматсыт: таве алылув, винограднике тах мāнавн хульты.
8Тāн ань пы̄г пӯвумтасаныл, сяма алсаныл ос кāрта коны-пāлн лысаныл.


9— Ань кӯсяй мāныр вāри, хунь ты вāрмаль хӯлытэ? Тав ёхты, виноградникт рӯпитан мāхум сяма алыянэ ос винограднике мōт мāхумн мыгтэ.
10Нāн мāн ты ōвылтыт Нэ̄пакт ат ловинталсы̄н-а:

“Кол ӯнттын хумытн хоты āхвтас

хот-вуськасавес, та āхвтас кол сāм яныг 		

āхвтасыг ēмты!


11Тамле вāрмаль Тōрумныл юв.

Мāн сустēвт ты сяр хасьтал вāрмаль”.	


12Тōнт пӯп-ōйкат Ӣсус пувуӈкве таӈхысаныл, тӯп ань мирныл пилсыт. Тāн торгамтасаныл: Ӣсус ты ханисьтан потрēт тāн уранылт потыртас. Тāн Тавēныл пōхан-минасыт.


Хōн мāгыс атнэ пōт


13Ётыл тāн Ӣсус пāлт китыглахтан осьмарыӈ лāтыӈ ёт фарисейт ос иродианыт кēтсаныл. Таве пувнэ мāгыс тāн матыр киссыт.
14Тāн Ӣсус пāлт ёхтысыт ос китыглахтасыт:

— Ханисьтан хум! Мāн вāглув, Наӈ вēскаты̄г ōлэгы̄н. Наӈ хумыт вӣльт ля̄льт ат сунсэ̄гын. Наӈ тӯп Тōрум лё̄ӈх сирыл макы̄г мир ханисьтыя̄нын. Мāнавн лāвен, хōнын пōт ōйтуӈкве рōви маносāти? Мāнавн пōт миӈкве э̄ри ман āти?


15Ӣсус вāстэ тāн кит-вильтупы̄г мāхум, ань тāнанылн лāвыс:

— Āнум манры̄г āрталылы̄н? Ам палтум динарий олнкер тотэ̄н!


16Ӣсус палт олнкер тотвес. Тав китыглахтас:

— Тыт хотъют пōслым ōлы? Хотъют нам тыт хансым ōлы?

— Тыт хōн пōслым ōлы, — тāн лāвсыт.


17– Хōн мāныр ōньси, хōны̄н маелы̄н. Тōрум маныр ōньси, Тōрумн маелы̄н, – Ӣсус тāнанылн лāвыс.

Тāн Тавēтыл сака осятахтыгласыт.


Нэ̄ тотнэ урыл ос сорум патнэ хōтпа нōх-ялтнэ урыл


18Ӣсус пāлт *асаддукейт ёхтысыт. Тāн сорум патнэ хōтпа нōх-ялтнэ накын ат агтсыт, Таве китыгласаныл:


19– Ханисьтан хум! Моисей ты лāвыглас: ня̄врамтāл хум сорум патнэ̄тэ юи-пāлыт э̄кватэ āпситэ̄н нэ̄г тотуӈкве э̄ри. Тасыр кол э̄лаль рӯтмалтаве.
20Акв сēмьят сāт пы̄г ōлсыт. Ōвыл хумияныл нэ̄ тотыс. Тувыл сорумн та патыс.
21Ня̄врамтāл  холас. Тōнт тав нэ̄тэ апситэ̄н тотвес. Āпситэ ōс ня̄врамтāл сорумн патыс. Ань хӯрмит āпсияныл ōс акв тох ēмтыс.
22Сāт пы̄г та э̄ква пуссын нэ̄г тотыглалсаныл, ня̄врам ат хӯльсыт. Юй-ōвылт та нэ̄ ōс сорумн патыс.
23Хумус ēмты, ань сорумн патум хумыт хунь нōх-ялтэ̄гыт? Хоты хумияныл нэ̄гыг тав ēмты тах? Тāн пуссын тавēн хумы̄г ōлсыт.


24Ӣсус тāнанылн лāвыс:

– Нāн хансым Нэ̄пакыт ос Тōрум ё̄р ат вāганы̄н, таимāгыс мори похтэ̄гы̄н.
25Нōх-ялтнэ хōтпат нэ̄ ат тотэ̄гыт, хум ат вāрегыт. Тāн ангелыт хольт тōрумт ōлуӈкве патэ̄гыт.4
26Нōх-ялтнэ нак урыл таи лāвēгум. Нāн ман та урыл Моисей Нэ̄пакт ат ловиньтāлыслын-а, хōт ань Тōрум нāйын тэ̄нэ талква нирт халныл лāвыс: “Ам — Авраам Тōруме, Исаак Тōруме ос Яков Тōруме”?
27Тав ман сорумн патум мāхум Тōрум āти, Тав лылыӈ хōтпат мāгыс Тōрмыг ōлы! Нāн мори похтэ̄гын.


Тōрум сяр ōвыл сāкконэ


28Сāккон тотнэ акв хум ты потраныл ōс Ӣсус ёмсякв ювле лāвме хӯнтлас. Тувыл тав китыгластэ:

– Тōрум лāвум хоты лāтыӈ сяр ōвыл сāкконы̄г ōлы?


29Ӣсус лāвыс:

– Тōрум сяр ōвыл сāкконэ тамле: “хӯнтлэ̄н Израиль мā мир! Мāн Кӯсяюв коны-пāл воссы̄г нэ̄мхотты Тōрум āти
30Нāнки Кӯсяйӣн сымыӈы̄г, номтаны̄н ос ё̄раны̄н пиным э̄руптэлы̄н”.
31Тōрум китыт сāкконэ тамле: “Нāнкинāнын э̄руптанэ̄н хольт ляпа-хōтпан э̄руптэ̄лын”.


32– Наӈ ёмсякв лāвсын, – сāккон тотнэ хум лāвыс. – Тōрум аква ос мōтсыр Тōрум воссы̄г āтим.
33Таве сымыл э̄руптаӈкве э̄ри, номтыл э̄руптаӈкве э̄ри, ё̄рыӈы̄г-вāгыӈы̄г э̄руптаӈкве э̄ри, ляпа-хōтпан нāӈки хольттылын э̄руптэ̄лын. Ты нāйл ос йирхатнэ вāрмалитныл сяр яныг вāрмаль
34Ӣсус сунсы, ань сāккон тотнэ хум Таве ёмсякв торгамтастэ. Тувыл тавēн лāвыс:

– Наӈ Тōрум ōлнэ хōн-мā ляпат ōлэ̄гын.

Та пāсыл Ӣсус воссыг нэ̄мхотьютын ат китыглалвес.


35Ӣсус мир э̄лаль ханисьтаме порат ялпыӈ колт лāвыглас:

– Сāккон тотнэ хумыт манры̄г āкваг тох лāвēгыт, эрттам Кристос – Давид-хōн пы̄ге?
36Давид-хōн такви, Ялпыӈ Лылыл вуим лāвыс:

“Кӯсяй ам Кӯсяюм нупыл лāвыс:

Ам ёмаспал кāтум Наӈ та пора мус унлэн,

хунь Наӈын лавыл нэ̄гыттан мāхум

Наӈ лāглагын э̄лы-пāлт ёл-патэгыт”.


37Давид Таве Кӯсяйг намантэ-ке, Тав Давидын пы̄гы̄г ōлуӈкве хумус вēрми?

Мāхум Ӣсус лāтӈыт сымыӈысь хӯнтлысаныл.


38Ӣсус мāхум э̄лаль ханисьтасанэ:

– Сāккон тотнэ хоса маснутыӈ хумытныл пилым ōлэ̄н! Тāнанылн мӯсты хунь мирыӈ мāт тāн ётаныл мāхум пасялахтэ̄гыт.
39Синагогат тāн э̄лы-пāлт лю̄лнэ уласыт тāрмыл ӯнлуӈкве таӈхēгыт. Тэ̄нэ-айнэ пасан вāрнэ колт тāн ōс ёмас мāт ӯнлэ̄гыт.
40Тāн хумияныл порсум нэ̄т тэ̄пыӈ коланыл тэ̄ганыл-аияныл. Тувыл ань мир сунснэ торыг намыл хоса та пōйксēгыт. Тамле мāхум тах сака яныг саватпин ёхтавет.


Нуса нэ̄ йир тотме урыл


41Ӣсус йир пиннэ хусап торыг ӯнлыс. Тав сунсыс мāхум хумус йир пинэ̄гыт. Сёлыӈ мāхум сāв олн пиныгласыт.
42Ōйкатэ порсум нуса нэ̄ кит аргин олнкēр пиныс.
43Ӣсус ханисьтахтын юртанэ ляпан вōвсанэ ос тāнанылн лāвыс:

– Ты нуса нэ̄ мōт мāхумныл сāвнув олн пиныс.
44Олн пинум мāхум арыг олнаныл пинсыт. Нэ̄ такви нусатэ̄ныл пиныс. Тав ōлупсатэ мāгыс ōньсюм юи-ōвыл олнанэ — пуссын та мисанэ.




*а 12:18 саддукей – религия ос политика партияныл э̄лумхōлас




Глава 13

    Юи-ōвыл хōталыт

    
1Ӣсус ялпыӈ колныл кон-квāлнэ̄тэ порат акв ханисьтахтын юрт Тав нупылэ лāвыс:

– Ханисьтан хум! Сунсэн, манхурип āхвтасыт ос манхурип колыт!


2Ӣсус лāвыс:

– Ты яныг āхвтас колыт нупыл сунсэ̄н! Тāнанылныл тах акв āхвтас ат хульты, пуссын хот-сакватавет.


3Ӣсус Елеон ур алат ялпыӈ кол торыг ӯнлумēт Тав пāлтэ ханисьтахтын юртанэ Пēтр, Яков, Иоан ос Андрей ёхтысыт. Тāн китыглахтасыт:


4– Мāнавн лāвен, ты нак хунь ēмты, тав мāнырман пōс ōньси?


5Ӣсус тāнанылн лāвыс:

– Сунсым ōлэ̄н! Нэ̄мхотъютн ул вос лāплавēн.
6Сāв хōтпа Ам намум ёт ёхтэ̄гыт ос лāвēгыт, эрттам Кристосы̄г ōлэ̄гыт. Сāв хōтпа лāплэ̄гыт.
7Хōнтлан ōвыльтыт потыр манос потырохса хӯлнэ̄н порат — ул пилэ̄н. Ты вāрмалит тах пуссын ēмтэгыт. Ты юи-ōвыл хōтал āти.
8Мир мир ля̄льт, хōн хōн ля̄льт хōнтлаӈкве патэ̄гыт. Сāвсыр мāт мā тōргуӈкве паты. Мāхум тэ̄тал саватпин патэ̄гыт. Ты āгмыӈ-мосыӈ пора ōвылтахты.


9– Ӯргалахтэ̄н! Нāн тах сутитаӈкве патавēн. Синагогат рāтуӈкве патавēн. Нāн Ам мāгсылум кӯсяйт ос хōныт э̄лы-пāлт тӯсьтавēн. Ам ōвылтытум потыртаӈкве тӯсьтавēн.
10Ōвлэ̄т пуссын мир халт Ёмас Ля̄ххал потыртаӈкве ос хӯлтуӈкве э̄ри.
11Тах сут э̄лы-пāлт лю̄льнэ̄н порат сāртын ул номсахтэ̄н, мāныр урыл потыртаӈкве патэгы̄н. Та сё̄ст манарыл мивēн, та урыл потыртэ̄н. Ялпыӈ Лылы нāн кӣврынт потырты, нāн хунь потыртэ̄гын.


12– Ягпыг ягпыге нупыл ос āсь ня̄враманэ нупыл сорум нарыгтэ̄гыт. Ня̄врамыт ся̄няныл-āсяныл нупыл квāлэгыт ос ся̄нь-āсяныл алыяныл.
13Нāн мирн Ам мāгсылум лавыл нэ̄глуӈкве патавēн. Юи-ōвыл мус вēритан хōтпа вестхатахты.


Яныг саватпи пора


14– Хунь нāн пилисьмаӈ нак та мāт кāсалылы̄н, хōт ты ат рōви — Тōрум лāтыӈ тотнэ хум Данийл хумус лāвыглас — ловинтаӈкве хāснэ хōтпа ты ля̄ххалыт торгамтэ̄н! Тōнт Юдея мāт ōлнэ мāхумн нё̄рн оюӈкве э̄ри.
15Та торыг кол алат хотъют ӯнлы-ке, пормасанэ мāгыс юв ул вос ся̄лты.
16Тэ̄пкант хотъют рӯпитас-ке, маснут мāгыс юв ул вос ё̄ӈхы.
17Āгмыл ōлнэ э̄кватын ос сяквыл тыттын э̄кватын яныг саватпи ēмты.
18Пōйксēн, ты нак тэ̄лы ул вос ēмтнув.
19Тōнт тах та яныг саватпи ēмты. Ань Тōрум ма-вит ӯнттуме пāсыл тамле нак ат ēмталāлыглас ос ат ēмты.
20Тōрум та хōталыт ат мосьсямтасанэ-ке, тōнт ōлнэ мир пуссын та порсынувыт. Тав пēриям э̄лумхоласанэ мāгыс ты хōталыт мосьсяг вāрсанэ.
21Тōнт нāнан хотъют ке лāви: “Сунсэ̄н, тыт-ты Кристос!” манос: “Кристос тот-та!” – ул агтэ̄н.
22Та порат лāплахтын мāхум танкинāнаныл Кристосы̄г манос Тōрум лāтыӈ тотнэ хумы̄г ловиньтыя̄ныл. Тāн сāвсыр пōсыт ос ōлыглаттāл накыт сусылтаӈкве патэ̄гыт, Тōрумын пēриим хōтпат лāплан мāгыс.4
23Сунсэ̄н! Мāныр э̄лаль ēмты, Ам нāнан пуссын та лāвсум.
24Ты саватпи юи-пāлт “хōтал турманлы, э̄тпос постуӈкве ат паты.
25Совтыт тōрум харныл ёл-патыглэ̄гыт, тōрум ё̄ранэ торгэ̄гыт”.
26Тōнт мāхум Э̄лумхōлас Пы̄г кāсалыяныл, тулыт халт, сāв ё̄рэ ёт.
27Тōнт тах Тав ангеланэ кēтыянэ ос нила мā ēр пāлныл ос тōрум ēр пāл мус ос пēриям мāхманэ акван-атыя нэ.


28– Смоковница-йӣвныл ханисьтахтэ̄н: тав тованэ кāминьты̄г ēмтнэ порат лӯптатал нэ̄главе. Нāн ань ваглы̄н, мосēртын туиӣг ты ēмты.
29Тыт ōс тох: хунь касалылын, пуссын Ам лāвмум сирыл ēмтуӈкве паты, вāглы̄н, ань юи-ōвыл хōталыт ты ёхтысыт.
30Сōль нāнан Ам лāвēгум: ты нак ēмтнэ э̄лы-пāлт ты э̄лумхōлас рут ат холы.
31Мā ос тōрум холэ̄г, туп Ам лāтӈанум ат холэ̄гыт.


Хōтал ос сё̄с ат вāвēг


32– Ты нак хунь ēмты, хоты хōтал ос манах сё̄с порат, нэ̄мхотъютн ат вāве. Тōрум Пы̄г ос ангелыт ōс ат вāганыл. Тōрум Āсь та сё̄с туп вāгтэ.
33Сунсэ̄н! Ост ōлэ̄н! Пойксēн! Нāн ат вāглын, хоты порат ты нак ēмты.
34Та ӯрнэ вāрмаль ань э̄лумхōлас э̄лы лё̄ӈхын миннэ вāрмаль хурип. Тав колэ мēтхумиянэ̄н хӯлитэ. Кāсыӈ мēтхум такви вāрмалил мыгтэ, āви похат лю̄льнэ хум āви ӯргалаӈкве хӯлитэ.


35– Сунсэ̄н! Ост ōлэ̄н! Нāн ат вāглын кол кӯсяйн хунь ювле-ёхты: э̄типāлаг, э̄т-котильт, сиськурек рōхнэ порат, манос хōтал нэ̄глын порат.
36Нāн Таве ат ӯрнэ̄н торыг ул ёхтавēн, ӯрхатэ̄н, ёл ул вос ойлматавēн.
37Ам нāнан ōс аквсёс лāвēгум: ӯрхатым ōлэ̄н!

     


Глава 14

    Ӣсус пӯп-ōйкатын порслаӈкве таӈхаве

    
1Кит хōтал юи-пāлт пасха ос яныг ялпыӈ пора ёхтыс. Яныг пӯп-ōйкат ос сāккон тотнэ хумыт номсасыт, осьмарыл Ӣсус хумус кāтн-пāттуӈкве ос порслаӈкве.


2Пасха ялпыӈ хōтал порат тох вāруӈкве ат вēрмысыт. Мāхум тāн нупланыл ул вос кантмаявет ань пӯп-ōйкат тāнки халанылт тох потыртахтасыт.


3Ӣсус Вифания пāвылт, проказал āгмыӈ Симон колт ōлыс. Та колн ань нэ̄ сялтыс, кāтэ̄т *аалабастерныл вāрим вōйсулья пувыс. Ты вōй тыныӈ *бнардныл вāрим ōлыс. Та нэ̄ алабастер сулья хот-сакватастэ, вōйе Ӣсус пуӈк паттан сōсыстэ
4Тōва мāхум хот-кантмувēсыт:

– Тамле тыныӈ вōй манры̄г холтылын?
5Ты вōй хӯрумсат динарийныл тыныӈнувēг тыналаӈкве рōвыс. Олныт ос нуса мирн уртуӈкве рōвсыт.


6Ӣсус лāвыс:

– Таве ул нагэлы̄н! Нāн таве манры̄г э̄ссамтылы̄н? Тав Āнумн ёмас вāрмаль вāрыс.
7Нуса хōтпат āкваг нāн ётын ōлэгыт. Хунь тахмаēгы̄н, тāнанылн тōнт та ёмас вāрмаль вāрегы̄н. Ам ань нāн ётын āкваг ат ōлэ̄гум.
8Ты нэ̄ мāныр вēрмыс, таи та вāрыс. Ам алпим ёл-сёпитанэм вōйл та сартыстэ.
9Ам нāнан мāк лāвēгум: хоты мāт Ёмас Ля̄ххал потыртаӈкве патаве, тот ты нэ̄ ат ёрувлаве. Тав мирн номуӈкве патаве.


10Ӣсус китхуйплув хумиянэ халт акв хум, Иуда Искариот, ōлыс. Тав яныг пӯп-ōйкат пāлт минас. Тав Ӣсус пӯп-ōйкатын тыналаӈкве таӈхыстэ.
11Пӯп-ōйкат Иуда хунтламанылт хот-ся̄гтсыт. Иудан ся̄лыг олн ойтуӈкве лāвхатсыт. Та пāсыл Иуда номсахтас, Ӣсус порсланэ̄тэ мāгыс тāнанылн хӯлтытэ.


Пасха тэ̄нут вāрмаль


12Пасха ōвыл хōталэ̄т, пасха пāля-пы̄грись йирнэ хōтал, ханисьтахтын хумиянэ Ӣсус китыгласаныл:

– Хоты мāт Наӈы̄н пасха пāсан вāруӈкве э̄ри?


13Тōнт Ӣсус кит хумияге кēтсаге ос лāвыс:

– Ӯсн минэ̄н. Тот вит сӯлипӯт тотнэ акв хум кāсалэгы̄н. Нэ̄н тах тав юи-пāлэ̄т минэ̄н.
14Хоталь та хум сялты, тот нэ̄н кол кӯсяй нупыл лāвēн: “Ханисьтан хум китыглахты: ханисьтахтын хумиянум ёт пасха пāля тэ̄нэ колнакум хōт ōлы?”
15Та э̄лумхōлас нэ̄нан сёпитым яныг колнак хӯлты. Нэ̄н тот-та пасан вāрегы̄н.


16Ханисьтахтын хумы̄г минасы̄г, ӯсн ёхтысы̄г. Тувыл Ӣсус лāвум сирыл тох ēмтыс. Тэ̄н пасха пасан вāрсы̄г.
17Э̄типāлаг Ӣсус ань китхуйплув хумиянэ ёт тув ёхтыс.
18Тэ̄манылт Ӣсус лāвыс:

– Ам сōль нāнан лāвēгум: аква нāн халынныл, хотъют ань Ам ётум тэ̄г, Āнум тах пӯп-ōйкатын тыналытэ.


19Ханисьтахтын хумиянэ сяр кāстал патсыт, халанылт китыглахтасыт:

– Ул ам āти?


20Ӣсус тāнанылн лāвыс:

– Китхуйплув хумныл аква, тав ань Ам ётум ня̄не вōй āнын пувтмāнтытэ.
21Хумус хансым ōлы, Э̄лумхолас Пы̄гн савалаӈкве э̄ри, ань Āнум тыналанэ хум усьпылнэ̄г савалаӈкве паты! Тавēн самын патуӈкве ат э̄рыс.


22Тэ̄маныл порат Ӣсус ня̄нь вис, ня̄не мāгыс Тōрумн пӯмасипа лāвыс. Ня̄нь лōмтыг сакватастэ, хумиянэ̄н уртыстэ ос лāвыс:

– вуелы̄н, тāēн. Ты Ам алпим.


23Тувыл Тав āны вис, Тōрумн пӯмасипа лāвыс. Хумиянэ̄н ты āны мистэ. Хумиянэ пуссын ты āныныл айсыт.


24– Ты Ам кēлпум, тав сāв хōтпа мāгыс сōсхаты, – Ӣсус лāвыс.


25– Сōль нāнан лāвēгум: Тōрум ōлнэ хōн-мāт йильпи вина айнэм хōтал мус Ам виноград пилныл вāрим айнут аюӈкве воссы̄г ат патэ̄гум.
26Тōрум янытлан э̄рыг э̄ргуманыл юи-пāлт тāн Елеон урн минасыт.


27Ӣсус тāнанылн лāвыс:

– Нāн пуссын Āнум ты э̄т хультуптылы̄н. Ань хансым ōлы:

“Паля ӯрнэ хум тэ̄рнлылум,

пāлят лāкква-оēгыт”.


28– Ам нōх-ялтнэм юи-пāлт Галилея мāн ёхтэ̄гум. Нāнан тот ӯриянум.


29Тōнт Пēтр Тавēн лāвыс:

– Хумиянэ Наӈыныл пуссын ке хот-воратэгыт, ам Наӈын нэ̄мхуньт ат оссувлылум.


30– Сōль Наӈын лāвēгум, – Ӣсус тавēн ювле-лāвыс, – ты хōтал э̄типāлаг, ань сиськурек китынты̄г рōӈхалтахтын э̄лы-пāлт наӈ хӯрум сёс Āнумныл тах хот-воратэ̄гын.


31Пēтр ос тāкысьнув лāвыс:

– Э̄рмыглы-ке, Наӈ ётын сорумн патэ̄гум. Ам Наӈыныл сōль ат воратэ̄гум.

Ханисьтахтын хумиянэ пуссын тох та лāвыглāлсыт.


Гефсимания мā


32Тāн Гефсимания нампа мāн ёхтысыт. Ӣсус ханисьтахтын хумиянэ̄н лāвыс:

– Тыт ӯнлахōлэн. Ам пōйксяӈкве ялэ̄гум.


33Тав Пēтр, Яков ос Иоан ёт вōвсанэ. Тувыл Тав кивре такем-та марсюмлавес, номтэ хот-сакыс.


34– Ам сымум савалы, сяма вāгтал патум.

Тав хумиянэ нупыл лāвыс:

– Тыт ōлэ̄н. Ёл ул вос оявēн.


35Ӣсус мось э̄лнув минас. Тав мā тāрмыл патыс, пōйксяс, йинэ саватпитэ ань пōхан моляхнув вос миннув.


36– *вАвва, Āсюм! Наӈ пуссын вēрмегын! Ты яныг саватпи Ам тāрам тотэ̄лын. Ам таӈхнэм сирыл ул вос паты. Наӈ таӈхнэн сирыл вос ēмты.


37Тувыл Тав ханисьтахтын хумиянэ пāлт ювле-ёхтыс. Тāн ёл-оилматымат. Ӣсус Пēтр нупыл лāвыс:

– Симон, наӈ ёл-ойвēсын? Наӈ ман акв сё̄с ӯлумтāл ат вēритасы̄н?
38Ост ōлэ̄н! Пойксēн! Нēрхатнэ вāрмалин ул майхатэ̄н. Лылы ост кос ōлы, алпи сяр вāгтал.


39Тувыл Ӣсус минас ōс та лāтӈанэ лāвим пойксяс.
40Ювле-ёхтумēт ханисьтахтын хумиянэ ōс ёл-оилматымат. Тāн саманыл тāрвитыӈы̄г ēмтмыт; ат вāсаныл, Ӣсус нупыл мāныр лāвуӈкве


41Хӯрмиттыг ёхтумēт Ӣсус тāнанылн лāвыс:

– Нāн иӈ та хуегы̄н ос ӯсьлахтэгы̄н? Тōвлы! Та сё̄с та ёхтыс, Э̄лумхōлас Пы̄г карекыӈ мāхум кāтын та миве.
42Квāлэ̄н, минэ̄в! Āнум тыналан хум та ляпамас.


Ӣсус пӯввес


43Ӣсус ты иӈ потыртас, аквтасёс Иуда та нэ̄глыс. Иуда акв Тав ханисьтахтын китхуйплув хумиянэ̄ныл ōлыс. Иуда ёт сāв хумыт ёхтысыт: пӯп-ōйкат, сāккон тотнэ хумыт ос матум э̄руптан ōйкат тот ōлсыт. Тāн сырайиӈ ос йивсупиӈ тāгыл ёхтысыт.
44Таве хӯлтнэ хум тāн ётаныл тох потыртахтас: “Хотъют ам аниглылум, Таве тах пувумтэ̄лы̄н. Тувыл лāсьмарт ӯргалым кāснаколн тотэлы̄н”.
45Ляпан-ёхтуманылт Иуда аквтаторыг Ӣсус пāлт ёмалтас, лāвыс: “Равви! Ханисьтан хум!” ос Таве та анигластэ.


46Ӣсус та пуввес.
47Тот лю̄люм акв хум сирайе нōх-хасумтастэ, яныг пӯп-ōйка мēтхуме паль хот-сāграпастэ.


48Ань Ӣсус тāнаныл китыгласанэ:

– Ам ман хōрахси? Манрыг нāн сырайиӈ ос йивсупиӈ тāгыл Ам палтум ёхтысы̄н?
49Кāсыӈ хōтал Ам нāнан ялпыӈ колт ханисьтасанум, нāн Āнум тōнт ат пувиньтаслы̄н. Нэ̄пакыт хумус хансым ōлы, тох вос ēмты.


50Ханисьтахтын хумиянэ пуссын лāкква-оясыт. Ӣсус тактēтэ оссувлавес.
51Акв мāньлат хум Ӣсус юи-пāлт минмыгтāлыс. Тав тōрыл лап-мāнигтахтым ōлыс. Ӣсус пӯвумтыматэ порат та хум хот-манумтахтас,
52манигтахтыглам тōре та хультыс, ня̄рлōмтыл та ояс.


Ӣсус *гсинедрион э̄лы-пāлт


53Ӣсус сяр яныг пӯп-ōйка пāлт тотвес. Тыт пӯп-ōйкат, матум э̄руптан ōйкат ос сāккон тотнэ хумыт пуссын атхатасыт.
54Пēтр Ӣсус юи-пāлт минас, яныг пӯп-ōйка кол кāрта пōхан ёхтыс. Тот кол ӯрнэ мāхум ёт нāй пōхан тōлтыглахтуӈкве ӯнтыс.
55Пӯп-ōйкат ос синедрион мāхум Ӣсус урыл сāвсыр вāрмаль киссыт. Та вāрмалянэ мāгыс Таве порслануваныл. Тамле вāрмаль хōнтуӈкве ат вēрмысыт.
56Сāв уркыӈ мāхум кос потыртасыт, тāн лāтӈаныл мосься̄г ōлсыт.
57Тувыл матахкем уркыӈ хōтпа нōх-лю̄льсыт. Тāн потыртасыт:


58– Мāн хӯлыгласув, Тав потыртāлыс: “Э̄лумхōлас кāтыл вāрим ялпыӈ кол Ам хот-сакватылум. Тувыл тах хӯрум хōтал сыс э̄лумхōлас кāтыл вāртāл мōт ялпыӈ кол ӯнттэ̄гум”.


59Тāн лāтӈаныл мирн ат агтвēсыт.
60Тувыл ань пӯп-ōйка нōх-лю̄лис, Ӣсус китыгластэ:

– Нāӈ ювле манрыг нэ̄матыр ат лāвēгын? Ты мāхум лāвум лāтӈыт урыл ювле мāныр лāвуӈкве вēрмēгын?
61Ӣсус сяр акв лāтыӈ ат лāвыс. Яныг пӯп-ōйка Таве ōс китыгластэ:

– Наӈ ман сōль Кристос, Тōрум пы̄ге?


62– Сōль, – Ӣсус лāвыс, – нāн касалылы̄н тах:

– Э̄лумхōлас Пы̄г торум тулыт халн ёхтынэ̄тэ порат Тōрум ёмаспал кāтпале торыг ӯнлы тах.


63Пӯп-ōйка такем-та кантмаявес, такви маснутанэ пулиг-маныгтасанэ.

– Таве вāнэ манхурип хōтпа мāн иӈ кинсэ̄в? – тав рōӈхалтахтас.
64 Нāн хӯлыслы̄н-а, Тав Тōрум ля̄льт лю̄камтахты? Ты урыл нāн мāныр лāвегы̄н?

Пуссын Таве сутитасаныл, Ӣсус порслаӈкве э̄ри.


65Тōнт тōват Тав ля̄льтэ полх сальгуӈкве патсыт. Ӣсус самаге тōрыл лап-нэ̄гвесы̄г. Тав рāтвес. Тав нупылэ рōӈхуӈкве патсыт:

– Э̄лаль ōлнэ нот урыл потыртэн, я!

Та юи-пāлт Таве ӯргалан хумытын мōт мāн тотвес, тот ōс пилисьмаӈы̄г рāтвес.


Пēтр Ӣсусныл хумус хот-воратас


66Пēтр кол кāртат ōлыс. Тот ань яныг пӯп-ōйка мēтнэ̄н кāсалавес.
67Пēтр нāй пōхат толтыглахтым ӯнлыс. Нэ̄ тав нупылэ ёмсякв āӈкватāлыс ос лāвыс:

– Наӈ ōс Назаретыл ōлнэ Ӣсус ёт ōлсын.


68Пēтр хот-воратас.

– Ам сяр ат торгамтылум, наӈ мāныр урыл потыртэ̄гын, — Пēтр тох лāвим кон-минас. Тōнт ань сиськурек та рōӈхалтахтас.


69Ётылнув та нэ̄ таве ōс тот кāсаластэ, лāвыс:

– Ты ōс тāн акв хумия̄ныл.


70Пēтр ōс хот-воратас. Тот лю̄люм мāхум хӯнтамласаныл:

– Сōль наӈ тāн акв хумия̄ныл? Наӈ ōс Галилея мāныл ōлэ̄гын?
71Пēтр ӯсьпылнэ̄в хот-воратаӈкве патыс:

– Ам сяр ат вāглум, хотъют урыл нāн потыртэ̄гын.


72Сиськурек китынты̄г рōӈхалтахтам порат Пēтр Ӣсус лāтӈанэ номылматсанэ: “Сиськурек рōӈхалтахтан э̄лы-пāлт наӈ хӯрум сёс Āнумнылхот-воратэ̄гын тах”. Ос Пēтр лю̄ньсятахтас.



*а 14:3 алабастер – я̄ӈк сули, русь лāтӈыл алебастр

*б 14:3 нард – Индия мāт хорамыӈ лӯптат, та лӯптатныл тыныӈ вōй вāрыглавес

*в 14:36 авва – еврей лāтӈыл: “Ась!”

*г 14:53 синедрион – яныг совет, тот мā кӯсяйы̄г ōлыс




Глава 15

    Ӣсус Пилат э̄лы-пāлт

    
1Āлпыл пӯп-ōйкат, матум э̄руптан ōйкат, сāккон тотнэ хумыт ос синедрион Ӣсус урыл потыртахтасыт. Тāн Ӣсус ёл-нэ̄гсаласаныл, Пилат пāлт тотсаныл.
2Пилат Ӣсус китыгластэ:

– Наӈ сōль еврей хōны̄г ōлэ̄гын?

– Сōль, наӈ лāвегын, тасыр-та. – Ӣсус лāвыс.


3Пӯп-ōйкат Ӣсус нупыл сāвсыр лю̄ль вāрмаль патты̄сыт.
4Таимāгыс Пилат Таве ōс китыгластэ:

– Наӈ манрыг нэ̄матыр ат лāвēгын? Сунсэн, мансāвит лю̄ль вāрмаль Наӈ нупылн пинвес?


5Ӣсус ōс нэ̄матыр ювле ат лāвыс. Ань Пилат ты осятахтыс.


Э̄лумхолас алнэ хум Варавва хумус тартавес ос Ӣсус сутитавес


6Касыӈ ялпыӈ хōтал Пилат акв хум кāснаколыл тāртыглāлыс. Мирн хӯлтнэ хōтпа тāртыглāлыс.
7Тōнт ань э̄лумхōлас алам хум Варавва кāснаколт ӯнлыс. Тав алхатаме порат э̄лумхōлас алас.
8Мāхум Пилат вōвуӈкве патсаныл, ялпыӈ хōтал мāгыстав акв хōтпа вос тāраты.


9– Нāн танхегы̄н-ке, ам еврей хōн тāратылум? – Пилат мир китыгласанэ.


10Тав вāстэ: пӯп-ōйкат лаваныл нэ̄глын мāгыс Ӣсус тав кāтэ̄н мисаныл.
11Мир ань пӯп-ōйкатын хуйтвēсыт, тāн Варавва тāратаӈкве вос касилтыяныл.


12– Еврей хōн ёт, нāн сирынт, мāныр вāруӈкве э̄ри? – Пилат китыглахтас.


13– Тав пēрна тармыл порслаӈкве э̄ри! – мāхум рōӈхалтахтасыт.


14– Манры̄г? Мāныр лю̄ль вāрмаль Тав вāрыс?

Мир аня усьпылнэ̄г тāкысь рōӈхалтахтасыт:

– Таве пēрна тармыл порслэ̄лы̄н!


15Мāхум ёл-пōйлтан мāгыс Пилат-ōйка Варавва тāратастэ, ос Ӣсус рāтуӈкве лāвыстэ. Тувыл пēрна йӣвн кāтагэ-лāглагэ ёл-рāтуӈкве лāвсанэ.


Ӣсус хōнтхумытн хумус саватавес


16Хōнтхумыт Ӣсус Юдея-мā кусяй кāртан тотсаныл. Яныг хōнт пуссын тув атсаныл.
17Тāн Таве вы̄гыр маснутыл мастысаныл. Тувыл пēлялахтын пумныл вāрим лāкв Тав пуӈкēн мастысаныл.


18– Пася ōлэн, еврей хōн! – тāн рōӈхысыт.


19Тāн Таве пуӈкēт йӣвыл рāтсаныл. Тав ля̄льтэ полх сальгысыт, эрттам Таве янытланэ̄ныл мāгыс Тав э̄лы-пāлэ̄н санспуӈканыл тармыл лю̄лим пуӈк пинсыт.
20Саватаманыл юи-пāлт маснутэ хōт-ахвсаныл. Ōс такви маснутанэ̄тыл мастысаныл. Пēрнан кēрсолил ёл-рāтуӈкве та вāнттысаныл.


Пēрна йӣвын рāтвес


21Хōнтхумыт лё̄ӈх хосыт миныманыл Симон, Киринея мāныл ōлнэ Александр ос Руфус āсēн, кāсаласаныл. Тав тэ̄пканэ̄ныл ювле ё̄мыс. Тāн таве пēрна āлумтаӈкве лāвсаныл.
22Ӣсус Голгофа мāн тотвес. Ты толмасьлаве: пуӈк-хопалы.
23Хōнтхумытн Тав смирна ёт тэ̄лыгтым винал майлувес, Тав аюӈкве ат патыс.
24Тāн Ӣсус пēрна тāрмыл катагэ-лаглагэ рāтсаныл. Тав маснутанэ ӯчалахтым тāнки халанылт уртсаныл.
25Хӯрум сё̄с нупыл минаме порат Тав пēрнан рāтвес.
26Ӣсус пуӈке нуми-пāлт хансым ōлыс, мāныр мāгыс Тав пēрнан рāтвес: “Еврей хōн”.


27Ӣсус пōхат кит хōрахсиг пēрнан рāтвесы̄г: акватэ ёмаспāлн, мōтанэ вōртыпāлн.
28Ты ōвылтыт Нэ̄пакт та нак ēмтыс: “Тāв лю̄ль вāрне хӯмыг номсыве”.
29Та торыг ё̄мнэ мāхум пуӈканыл хосгым нēрхатасыт. Таве та лю̄ль лāтӈыл лю̄камтасаныл:

– Я, мāныр, Наӈ ялпыӈ кол хот-сакватаӈкве ēмталасын? Тувыл хӯрум хōтал сыс таве йильпиӣг ӯнттуӈкве номсы̄слын!
30Пēрнаныл ёл-квāлэ̄н! Наӈкинāнын вēстэ̄лын!


31Пӯп-ōйкат ос сāккон тотнэ хумыт Тавēтыл ос мовиньтасыт:

– Мōт мāхум вēстысанэ, Таквинāтэ вēстуӈкве ат вēрми.
32Израиль мā хōн Кристос пēрнаныл ёл вос квāлы. Тōнт мāн Тавēн агтэ̄в.

Тав пōхатэ̄н пēрнан рāтым хōрахсиг ос Тавēтыл мовиньтасы̄г.


Ӣсус сорме


33Хōт сё̄с нупыл минам порат мā янытэ̄т турманлас. Турманы̄г онтолов сё̄с мус ōлыс.
34Онтолов сё̄с нупыл минам порат Ӣсус тāкысь рōӈхувлас:

– Элои, Элои, ламма савахфани? Ты толмасьлаве: “Тōрмум! Тōрмум! Āнум манры̄г оссувласлын?”


35Ляпат лю̄люм мāхум ты лāтӈыт хӯлманылт лāвсыт:

– Тав Ӣлия вōвитэ.


36Акв хум ляпан хāйтыс, тōрлōмт ӯксус винал посылтастэ. Тувыл сувын нэ̄гим Ӣсусн айнэ мāгыс сӯпēн тактыстэ. Ань та хум лāвыс:

– Таве тактēтэ хультуптылув, сунсэ̄в, аман сōль Ӣлиян ё̄хтаве — пēрнаныл ёл-виӈкве.


37Ӣсус ань тāкысь рōӈхувлас, лылытэ та оигпас.


38Та торыг ялпыӈ колт тōрсāй нумыл ёлытэ пāсыл китты̄г ёл-тōлматас.
39Ань тот ōлум хōнтхумыт пуӈкхум ты рōхсуй хӯлыстэ ос лāвыс:

– Сōль ты э̄лумхōлас Тōрум Пыгы̄г ōлыс!


40Тот ань э̄кват лю̄ляхōлсыт. Тāн ты пуссын вāсаныл. Тāн халанылт Мария Магдалина, Мария — мāнь Яков ос Юсий тэ̄н ся̄нēн, ос Саломия ōлсыт.
411Ты нэ̄т Ӣсус ёт сāртын Галилея мāт ōлсыт. Тавēн аквāг нё̄тыглāлсыт. Тав юи-пāлэ̄т йисыт. Та коны-пал ань ōс сāв мāхум тот лю̄ляхōлсыт. Тāн пуссын Тав ётэ Иерусалим ӯсн ёхтысыт.


Ӣсус ёл-сё̄питаве


42Сабат э̄лы-пāл хōтал ōлыс. Э̄типāлаг
43Аримафея мāныл ōлнэ Ӯщуп хум Пилат палт пилтāл мнас. Та хум синедрион э̄руптан намыӈ-суиӈ хумы̄г ōлыс. Тав Тōрум ōлнэ хōн-мā ōс ӯрыс. Тав ань Пилат пāлт Ӣсус алпи вōвуӈкве ёхтыс.
44Ӣсус лылытэ оигпам урыл хӯлмēт Пилат такем осятахтыс. Тав хōнтхумыт пуӈкхум вōвыстэ, китыглахтас, сōль мāн Ӣсус āтимы̄г ēмтыс.
45Ӣсус āтимы̄г ēмтум урыл хӯлмēт ань Ӣсус алпи Ӯщупын мистэ.
46Ӯщуп понал тōр ёвтыс, Ӣсус пēрнаныл ёл-вистэ, тōрыл лап-мāнигтастэ. Тувыл Ӣсус āхвтас кӣвырт вāрим курсипын пиныстэ. Āхвтас курсипе яныг āхвтасыл лап-лаквтыстэ.
47Мария Магдалина ос Мария – Иосий ся̄нь суссы̄г, хоталь Тав пинвес.

     


Глава 16

    Ӣсус нōх-ялты

    
1Сабат-хōтал минам юи-пāлт, Мария Магдалина, Мария – Яков ся̄не ос Саломия ёмас паснэ ся̄лыг вōй висыт. Ӣсус алпитэ вōйыл сартуӈкве минāсыт.
2Сāт ōвылтахтам хōталт, ань хōтал нōх-нэ̄глын торыг тāн Тав āхвтас курсипе пāлт ёхты̄сыт.
3Ё̄миманыл номсахтасыт, хотъютанылн тах яныг āхвтас пōхан лаквтуӈкве вēрмаве.
4Курсип āви пōхан ёхтуманылт кāсаласаныл, āхвтас пōхан лаквтым ōлыс.
5Юв-ся̄лтманыл порат сунсэ̄гыт: āви ёмаспалт хоса, я̄ӈк маснутыӈ маньлат хум ӯнлахōлыс. Нэ̄т хот-рōхтысыт.


6– Ул пилэ̄н, – тав лāвыс. – Пēрнан ёл-рāтым Назаретныл ōлнэ Ӣсус нāн кинсылын-а? Тав нōх-ялтыс! Тав тыт āтим. Сунсэ̄н: тыт-ты-я Тав хуям мāтэ.
7Ань минэ̄н! Тав ханисьтам юртанэ̄н ос Пēтрын тах лāвēн: “Тав нāнан Галилея мāт ӯрытэ, Тав нāнан хумус лāвыглас”.


8Нэ̄т кон-квāлсыт. Тāн пилысьман ёхтувēсыт. Āхвтас курсипныл юв-хайтсыт. Тāн сыманыл рохтым ōлсыт, таимāгыс нэ̄мхотъютын нэ̄матыр ат лāвсыт.


Нōх-ялтум Ӣсус ёт мāхум хумус хōнтхатыглāлсыт


9Сāт ōвыл хōталэ, нōх-ялтум Ӣсус сāртын Мария Магдалинан хӯлтхатас. Та нэ̄ныл Тав сāт кулит кон-ня̄влыглас.
10Та нэ̄ Тав ётэ ōлум мāхманэ пāлт минас. Тāн ань Тав мāгсылэ тыстым-лю̄ньсим ōлсыт. Нэ̄ тāнанылн Ӣсус вāме урыл лāвыс.
11Тāн Мария лāвум потрэ̄н ат агтсыт.


12Кит хумы̄г ӯсныл ё̄мсы̄г. Ӣсус тэ̄натэ̄н ань мōт хурил вāрхатым хӯлтхатас.
13Ты кит хумы̄г юв-ёхтумēн порат мāхумын ōс потыртасы̄г. Тэ̄натэ̄н ос нэ̄мхотъют ат агтыс.


14Тувыл Ӣсус аквхуйплув ханисьтахтын хумиянēн хӯлтхатас. Тāн ань тэ̄пялым ӯнлахōлсыт. Тав тāнаныл āхвтасыӈ сыманыл ос ат агтнэ̄ныл мāгыс лю̄камтасанэ. Тāн Ӣсус нōх-ялтме накын ат агтсыт.
15Тав лāвыс:

– Минэ̄н сāв мā ēрн! Тōрум лāтӈыт мā янытыл хӯлтыглэ̄лы̄н.
16Хотъютыт агтэ̄гыт ос пēрна пинуӈкве патэ̄гыт, тāн тах лылытэ вēстхатэ̄гыт. Хотъютыт агтуӈкве ат патэ̄гыт, āкваг сутитаӈкве патавет.
17Тōрумын агтнэ мāхум пōсыл мыганум: тāн Ам намум ёт кулит кон-ня̄влуӈкве патэ̄гыт, йильпи лāтӈыл потыртаӈкве патэ̄гыт.
18Тāн ялпыӈ-ӯйт кāтын висинтаӈкве вēрмēгыт, лю̄ль тэ̄рпи аюӈкве-ке патэ̄гыт, āгмн ат пувāвет. Тāн кāт пиным āгмыӈ мāхум пусмалтаӈкве патэ̄гыт.


19Ань Ӣсус потранэ пуссын лāвманэ юи-пāлыт, нōх та вуйвес. Тōрум ёмаспал кāтэ торыг Тав та ӯнттувес.
20Тав ханисьтахтын юртанэ минасыт, мирн Тōрум нōт э̄лаль-ōлнэ лāтыӈ потыртасыт. Тōрум тāн ётаныл ōлыс, Такви лāвум лāтӈанэ Тōрум пōсыл хӯлтсанэ.

   



ИОАН ХУМ ХАНСУМ
ЁМАС ЛЯ̄ХХАЛ

Глава 1


Лāтыӈ э̄лумхōласыг ēмтыс



1 Ōвлэ̄т Лāтыӈ ōлыс, ос Лāтыӈ Тōрум палт ōлыс, ос Лāтыӈ Тōрмы̄г ōлыс,
2 Ōвлэ̄т Тав Тōрум палт ōлыс.
3 Пуссын Тавēныл ōлуӈкве патыс, Тāв тāлэ нэ̄матыр ōлуӈкве ат ōвылтахтас, мāныр ōлуӈкве патыс.
4 Тав палттылэ ōлупса ōлыс, ос ōлупса э̄лумхōласытн посы̄г ōлыс.
5 Пос турмант посты, ос пос турманын лап ат тӯлаве.
6 Э̄лумхōлас ōлыс, Тōрумыл кēтым хум; тав наме Иоан.
7 Тав ля̄ххал тотуӈкве, пос урыл ля̄ххал тотуӈкве, ос Тав тāратэ мир пуссын агтнэ̄ныл мāгыс ты ёхтыс.
8 Тав посыг ат кос ōлыс, пос урыл ля̄ххал тотнэ мāгыс кēтвес.
9 Мāк Пос ōлыс, Тав самынпатнэ кāсыӈ хōтпа посыӈыг паттытэ.
10 Тав мир халт ōлыс, ос мир Тав тāратэ ōлуӈкве патыс, топ мирын Тав ат торгамтавес.
11 Такви мāхманэ палт кос ёхтыс, такви мāхманэ̄н Тав ос ат хӯлвес, ляпан ат вуйвес.
12 Ос Таве хӯлум мāхум, Тāвēн агтнэ*а мāхум, Тав ё̄рыл, Тōрум ня̄врамы̄г ōлнэ ё̄рыл мисанэ.
13 Тāн э̄лумхōлас тахнэ хосыт самын ат патсыт, хум тахнэ хосыт самын ат патсыт, тāн Тōрум лāвум хосыт самынпатсыт.
14 Лāтыӈ э̄лумхōласыг ēмтыс, тав сымыӈ нё̄тмилэ̄тыл*б ос вēськат вāрмалēтыл*в тагиньтым мāн ётув ōлыс. Тав посэ Тōрум Āсēн ōньсим пы̄ге сымыӈ посэ васинтаслув.
15 Иоан Тав урēтыл вēськат ля̄ххал тоты ос суиӈ турыл потырты: ”Тыи ōлы Таи, Хотъют урыл ам ты лāвыгласум: ам юи-пāлумт йим хōтпа ам э̄лы-пāлумт патыс ты та Хōтпа. Тав ам э̄лы-пāлумт ōлне мāгыс ам юи-пāлумт йис кос, топ ам э̄лы-пāлумт патыс”.
16 Тав сёлыӈ сымыӈыг ōлнэтэ мāгыс мāнавн Тав сāв сымыӈ нё̄тмилтас.
17 Сāккон Мойсей нампа хум тāра майвес, яныг сымыӈ нё̄тмил ос вēськат вāрмаль Ӣсус Христос тāра нэ̄глысыг, ēмтсы̄г.
18 Тōрум Āсь нэ̄мхōтпан нэ̄мхӯньт ат вāсинтавес; Тōрум Пы̄г*г, Тав топ Āсе пōхат ӯнлын акв хум, Тав Тōрум урыл лāтыӈ хӯлтыс.


Витыл пēрнал пиннэ хум Иоан, Тōрум турсуй



19 Ты Иоан тав вāсинтам утэ: таве китыглан мāгыс: ”Хотъют наӈ?” Иерусалимныл*д Юдеяныл кетым пӯп ос левит ōйкатын ювле-лāвыглас.
20 Тав тасир лāвыс, ос латӈе ювле ат вистэ, тав ляльт лāвыс: ”Ам Кристос*е āти”.



21 Ос китыглавес: ”Наӈ э̄рыӈ Илия?” Тав лāвыс: ”Āти”. ”Тōрум лāтыӈ тотнэ хум*ж?” Тав лāвыглас: ”Āти”.
22 Тāн китыглахтасыт: ”Ос наӈ хōӈха? Мāнавн кēтум мāхманувн э̄ри ювле-лāвуӈкве тах: наӈ наӈти урынт мāныр лāвēгын?”
23 Тав лāвыс: ”Ам мир ōлтāл мāт ōлнэ турсуй: Исая нампа Тōрум лāтыӈ тотнэ хум лāвум сирыл, ‘Тōрум-Кӯсяй мāгыс нāн сохыт лёӈх сё̄питэ̄лын’”.



24 Ты кēтым мāхум фарисейт*з ōлсыт.
25 Тāн таве китыгласаныл: ”Ос наӈ Кристосыг ке ат ōлэ̄гын, Илияг ат ōлэ̄гын, Тōрум лāтыӈ тотнэ хумыг ат ōлэ̄гын, манры̄г витыл пēрнал пинэ̄гын*и?”
26 Иоан тāнанылн ювле-лāвыс: ”Ам витыл пернал пинэ̄гум, ос нāн халынт акв Хōтпа лю̄ли, нāн Таве ат вāглы̄н.
27 Тав ты ам юи-пāлумт йинэ Хōтпа, ос Тав ам э̄лы-пāлумт ēмтыс. Āнумн ат тайи тав лāглмаснут сāнсквāлгаге хот-пēсталаӈкве”.
28 Тыи ань Иоан витыл пēрнал пинум мāт Вифаният Иордан я̄ вāтат ōлыс.


Тōрум мāнь пāля



29 Мōтыт хōтал Иоан тав ля̄льтэ ё̄мнэ Ӣсус кāсаластэ ос лāвыс:


 ”Тытты Тōрум Пāля, Тав мир карекыт таквинāтэ̄н выганэ.
30 Тыи Тав, Тав ōвылтытэ ам лāвыглāлсум: ‘Ам юи-пāлумт āнумныл янгыг ēмтум хум юв, Тав āнумныл сāртын ōлыс’.
31 Ам Таве ат вāслум, Тав Израиль мāт мирын вāнэ̄тэ мāгыс ам витыл пēрнал пинуӈкве ёхтысум”.



32 Ань Иоан ӯлтыластэ*к ос лāвыс: ”Ам голубь*л хольт нумыл тāратым Лылы вāсум, Лылы Тав тармылэ ōлыс.
33 Ам Таве ат вāслум; ос витыл пēрна пиннэ мāгыс āнум Кēтум утум āнумн лāвыс: ‘Хотъют палт нумыл тāратым Лы̄лы кāсалылын, Таи тах Ялпыӈ Лылыл пēрнал пиннэ хумыг ōлы’.
34 Ань ам вāсинтаслум ос лāвēгум: Тав мāк Тōрум Пы̄гы̄г ōлы”.


Ōвылтыт ханисьтахтын хумит



35 Мōтыт хōтал Иоан ос тав ханисьтахтын кит хумияге аквъёт люляхōлсыт.
36 Ань йинэ Ӣсус кāсаластэ, лāвыс: ”Тав Тōрум Пāлятэ”.



37 Ханисьтахтын хумияге тавēныл тамле лāтыӈ хӯлмēнт, сас Ӣсус юи-пāлт ё̄ммыгтасыг.
38 Ӣсус ювле-āӈкватамēт, тэ̄натэ̄н кāсаласаге, лāвыс: ”Нэ̄нанн мāныр э̄ри?” Тэ̄н Тавēн ювле-лāвсы̄г: ”Равви, – таи толмасьлаве: ‘ханисьтан хум’, – хот олэ̄гын?”
39 Тав лāви: ”Йиēн ос тах кāсалылы̄н”. Тэ̄н минасы̄г, ос кāсаластэ̄н, хōт Тав ōлы; ос та хōтал палыт Тав палтэ ōлсы̄г. Ловманкем сё̄с*м ōлыс.
40 Ты кит хумыгныл акватэ, Иоанныл Ӣсус урыл потыр хулыглам, ос Тав юи-пāлэ̄т минам Андрей нампа хумы̄г ōлыс, тав Симон Пēтыр ягпыгы̄г ōлыс.
41 Тав сāртын такви Симон ягпыге хōнтыстэ ос тавēн лāвыс: ”Мēн Мессия хōнтысламēн”, – таи Кристосы̄г толмасьлаве.
42 Тав ягпыге Кристос палт тотыстэ. Ӣсус тав нупылэ āӈкватас ос лāвыс: ”Наӈ Ион-ōйка пы̄г – Симон; наӈ намын ēмты Кифа, толмасьлаве: кēрас (Пēтыр)”.



43 Мōтыт хōтал Ӣсус Галилея мāн минуӈкве тахмаяс, Тав Филипп нампа хум хōнтыстэ ос лāвыс: ”Ам юи-пāлумт йӣен”.
44 Филипп Вифсаида нампа ӯсныл ōлыс, та ӯсныл ань Андрей ос Пēтыр ōлсы̄г.
45 Филипп Нафанаил нампа хум ля̄льт хōнтыстэ ос тавēн лāвыс: ”Мāн Таи хōнтаслув, тав урēтыл Моисей сāкконыт ос Тōрум лāтыӈ тотнэ хумит хансыгласыт. Тав наме Ӣсус, Назарет ӯсныл ōлнэ Ӯщуп пы̄ге”.
46 Ос Нафанаил ювле-лāвыс: ”Назарет ӯсыт матыр ёмас нак вēрми ōлуӈкве?” Филипп тавēн лāвыс: ”Наӈти минэн ос сунсэ̄лын”.
47 Ӣсус тав ля̄льтэ ё̄мнэ Нафанаил кāсаламэ̄т, лāвыс: ”Тав Израиль мā сяр мāк хумииг ōлы, тав урк ат ōньси”.
48 Нафанаил Тав нупылэ лāвыс: ”Наӈ āнум хотыл вāглын?” Ӣсус тавēн ювле-лāвыс: ”Сāртын, наӈ Филиппын хунь иӈыт вōвыглавēсын, Ам наӈын смоковница*н нампа йӣв ёлы-пāлт вāсинтаслум”.
49 Нафанаил Тавēн ювле-лāвыс: ”Равви! Наӈ Тōрум Пы̄г, Наӈ Израиль мир хоныг ōлэ̄гын”.
50 Ӣсус тавēн ювле-лāвыс: ”Наӈ агтэгын Ам лāвмум мāгыс: ‘Ам наӈын смоковница йив ёлы-пāлт вāслум’; ань тах тыгылнэ̄г сāвнув кāсалэ̄гын”.
51 Ос тавēн лāви: ”Мāк, сяр мāк нāнанн лāвēгум: тыпāсыл тах пāлыг-пӯнсым нуми тōрум*о ос Тōрум ангеланэ Э̄лумхōлас Пы̄г*п палт нōӈхаль ос ёлаль яласанэ̄ныл кāсалаӈкве патыяны̄н”.





*а 12 1:12 агтуӈкве – ты русь лāтӈыл верить, поверить

*б 14 1:14 сымыӈ нётмил – ты русь лāтӈыл благодать

*в 14 1:14 вēськат вāрмаль – ты русь лāтӈыл истина

*г 18 1:18 Тōрум Пы̄г – Ӣсус

*д 19 1:19 Иерусалим нампа ӯс – яныг ӯс Палестина нампа мāт

*е 20 1:20 Кристос – еврей лāтӈыл ты Мессиас. Мессиас – ты вōйл сартнэ хōтпа. Пēс порат Израиль мāт хунь хотъют та хоны̄г виве, ты э̄ли-пāлт тав вōйл сартвес. Ӣсус Тōрумын вōйл сартвес, таимāгыс Тав Мессиас – Кристос. Ань Кристос – ты Мессиас, Израиль мāхумн урвес.

*ж 21 1:21 Тōрум лāтыӈ тотнэ хум – ты русь лāтӈыл пророк

*з 24 1:24 фарисей – Моисей сāккон сирыл ōлнэ ос сāккон э̄лаль тотнэ хум

*и 25 1:25 витыл пēрнал пинуӈкве – ты русь лāтӈыл крестить

*к 32 1:32 ӯлтылāлуӈкве – ты русь лāтӈыл свидетельствовать

*л 32 1:32 голубь – товлыӈ ӯй

*м 39 1:39 Ловманкем сё̄с – Хōтал ос э̄т киттыг уртым ōлсыг: китхуйплов сё̄с – хōталыг, китхуйплов сё̄с – э̄тыг ōлсыг. Ловит сё̄с – таи хурум сё̄сныл нила сё̄с мус ōлыс.

*н 48 1:48 смоковница – ты инжир-йӣв, тав яныг атыӈ пил ōньси

*о 51  1:51  нуми тōрум – ты русь лāтӈыл небо

*п 51  1:51  Э̄лумхōлас Пы̄г – Иисус





Глава 2


Кāна нампа мāт ōлум пӯри



1 Хӯрмит хōтал Кāна Галилейский нампа мāт маньнэ пӯри вāрвес, Ӣсус Ся̄не ос тот ōлыс.
2 Ӣсус ос Тав ханисьтахтын хумиянэ ос та пӯрин вōвим ōлсыт.
3 Хунь винаныл пуссын айсаныл, Ӣсус Ся̄не Тавēн лāвыс: ”Тāн вина ат ōньсēгыт”.
4 Ӣсус Тавēн лāви: ”Нэ̄ хōтпа, манрыг тох Āнумн лāвēгын? Ам сё̄с накум иӈыт ёхты”.
5 Ся̄нē лусытан мāхумн лāвыс: ”Тав мāныр лāви, пуссын тох вāрелы̄н”.
6 Тот āхвтасныл ёргим, вит сōсхатнэ мāгыс хōт кӣвыр ōлыс. Тāн еврейт писяныл сирыл витыл сыстамтахтын мāгыс ōлсыт, тув кит ман хӯрум норма сāвит вит лāпыс.
7 Ӣсус тāнанылн лāвыс: ”Ты кӣврыт витыл тāглэкв пинэ̄н”.
8 Тувыл лāвыс: ”Ос ань тувыл амартэ̄н, ос пӯри вāрнэ хум палт таи тотэлы̄н”. Та тотсаныл.
9 Пӯри вāрнэ хум ань винаг ēмтапам вит аяламēт ат вāстэ, хотыл та вина ōлыс, та урыл вит āмартам луситан хумит тӯп вāсаныл. Тōнт пӯри кӯсяй нэ̄ тотнэ хум ляпан вōвыстэ
10 ос тавēн лāви: ”Кāсыӈ хōтпа сāртын алам ёмас винатэ мы̄г, ос ань мāхум хунь куччавет, топалнув винатэ ётыл усь ӯнттытэ; наӈ ос ёмас винан ань тыг мус иӈ та ōньсюмлын”.
11 Тох та Ӣсус Кāна Галилейский нампа ӯсыт ōлыглаттāл вāрмалянэ вāруӈкве ōвылтасанэ ос Таве янытлан лāтыӈ тувыл та ōвылтахтас; ос ханисьтахтын хумиянэ Тавēн агтуӈкве патсыт.
12 Та юи-пāлт Тав Такви, Ся̄не, ягпыганэ ос ханисьтахтын хумиянэ Капернаум нампа ӯсын ёхтысыт. Тот матахмат хōтал ōлсыт.


Ӣсус ялпыӈ кол хот-сыстамтытэ



13 Еврей мāхум Пасха нампа ялпыӈ хōталаныл ляпамас. Ӣсус Иерусалим ӯсын ёхтыс,
14 кāсаластэ, насати ялпыӈ колт хāрмисыт, пāлят ос голубь нампа товлыӈ ӯйит тыналавēсыт. Тот олн пēнтнэ хумит ӯнлысыт.
15 Тōнт Ӣсус квāлгыл хōмся вāрыс, ялпыӈ колныл мир пуссын пāляӈ, хāрмисыӈ тāгыл хōмсял кон-ня̄влысанэ; олн пēнтнэ хумит олнаныл мāнын лāкква-пāхвтысанэ, пасаныт хоми ё̄хтысанэ.
16 Голубь ӯй тыналан мāхумн лāвыс: ”Тыит тыгыл хот-вуēн, ос Ам Асюм колэ тыналахтын колыг ул вāрелы̄н”.
17 Ты торыг Тав ханисьтахтын хумиянэ Тōрум нэ̄пакт*а хансым ут урыл нōмылматсаныл: ”Наӈ колын мāгыс соваяхтынэм паттат Āнумн тāрвит”.
18 Ты мāгыс евреи Таве китыгласаныл: ”Наӈ манырсыр ё̄р ōньсēгын, тамле ōлыглаттāл нак*б вāрнэ мāгыс?”
19 Ӣсус ювле-лāвыс: ”Ты ялпыӈ кол хот-сакватэ̄лы̄н, ос Ам хӯрум хōтал сыс таве ōс ӯнттылум”.
20 Еврейт Тавēн лāвсыт: ”Ты ялпыӈ кол атпан нупыл хōт тāл сыс ӯнттувес, ос Наӈ хӯрум хōтал сыс таве ӯнтты̄лын?”
21 Тав ялпыӈ кол урыл хунь лāвыглас. Тав Такви алпитэ урыл лāвыглāлыс.
22 Ё̄тыл Тав сорумēныл нōх-ялтме юи-пāлыт, ханисьтахтын хумиянэ та нак номылматсаныл, тōнт Тав ты урыл потыртāлыс, тāн Тōрум нэ̄пакн ос Ӣсус лāтыӈн агтсыт.
23 Тав Иерусалим ӯсыт Пасха ялпыӈ хōталт ōлмэ порат, Тав вāрум ōлыглаттāл наканэ кāсаламанылт, сав мир Тав намēн агтуӈкве патсыт.
24 Ос Ӣсус такви тāнанылн ат агтыс, Тав тāнаныл вāсанэ,
25 тāнанылныл я̄рмил ат ōньсяс. Хōтпа манхурип номт киврэ̄т ōньси, Тав пуссын вāстэ.





*а 17  2:17  Тōрум нэ̄пак – ты русь лāтӈыл Писание

*б 18  2:18  ōлыглаттāл нак – ты русь лāтӈыл чудо





Глава 3


Ӣсус ос Никодим



1 Фарисейт халт Никодим нампа акв еврей кӯсяй ōйка ōлыс.
2 Тав Ӣсус палт э̄ти ёхтыс ос Тавēн лāвыс: ”Равви*а! Мāн вāглув, Наӈ Ханисьтан хумыг ōлэ̄гын, Тōрумныл ёхты̄сын; Тōрум Наӈ ётын ат ке ōлыс, Наӈ тамле исьхипыӈ ōлыглаттāл накыт хунь вāрнуванын, тысир воссыг нэ̄мхотъют ат вēрми вāруӈкве”.
3 Ӣсус тав нупылэ ювле-лāвыс: ”Сяр мāк, сяр мāк наӈы̄н та лāвēгум, хотъют Тōрум лāвум хосыт самын ат ке паты, тав Тōрум хōн-мā*б кāсалаӈкве ат вēрмитэ”.
4 Никодим Тавēн лāви: ”Э̄лумхōлас йӣльпиӣг хумус самын паты, тав матум хōтпа? Тав ман ос вēрми такви ся̄не кӣвырн сялтуӈкве ос китынтыг самын патуӈкве?”
5 Ӣсус ювле-лāвыс: ”Сяр мāк, сяр мāк наӈы̄н та лāвēгум, хотъют витныл ос Ялпыӈ Лылыл самын ат ке паты, таи Тōрум хōн-мāн ат вēрми ся̄лтуӈкве.
6 Э̄лмхōласныл э̄лмхōлас самын паты, ос лылы Лылыныл самын паты.
7 Таил ул ōсятахтыглэн, мāныр Ам наӈын лāвсум: нāн йӣльпиӣг самын патэ̄гын тах.
8 Лылы хōт таӈхи, тот иӈ лылты, ос тав турсуе хӯлылы̄н, ат вāглы̄н хотыл ёхты, хоталь-нупыл мины; тох сāвсыр ут ёт ōлыглы, хотъют Лылыныл самын патыс”.
9 Никодим Тав нупылэ ювле-лāвыс: ”Хумус тох ōлыглāлы?”
10 Ӣсус тавēн ювле-лāвыс: ”Наӈ Израиль мир ханисьтан хум, ос ты урыл наӈ ман ат вāглын?
11 Сяр мāк, сяр мāк наӈы̄н та лāвēгум: мāн та урыл ты потыртэ̄в, мāныр вāгув; та урыл лāтыӈ тотэ̄в, мāныр мāк вāсинтасув, ос нāн Мāн хултнэ лāтӈувн ат агтэгы̄н.
12 Ам мā тармыл ōлнэ̄ накыт урыл лāвēгум, ос нāн ат агтэгы̄н, – хумус агтэгы̄н хунь тōрум урыл потыртаӈкве патэ̄гум?
13 Нуми тōрумт ōлнэ, нуми тōрумныл ёл-вāглум Э̄лмхōлас Пы̄г хольт, нэ̄мхотъют тōрумн нōх ат хāхсāлыс.
14 Ос хумыс Моисей мир ōлтāл мāт ялпыӈуй нōх-āлмыстэ, тасирыл тах Э̄лмхōлас Пы̄г нōх-āлмаве.
15 Таимāгыс Тавēн агтнэ кāсыӈ э̄лумхōлас сорумн ат паты, акваг э̄лаль ōлуӈкве паты.
16 Тōрум мā янытыл ōлнэ мир э̄руптамэ мāгыс ань Такви ōсьнэ Акв Пы̄ге та мистэ, Тавēн агтнэ кāсыӈ хōтпа сорумн ул вос патыс, акваг э̄лаль вос ōлыс.
17 Тōрум Такви Пы̄ге мир халн сут вāрнэ мāгыс хунь кēтыстэ, Тав хосытэ мир вēстхатнэ*в мāгыс кēтыстэ.
18 Тавēн агтнэ хōтпа ат сутытаве, ос хотъют ат агты, таи Тōрум Такви Акв Пы̄гēн ат агтнэ̄тэ мāгыс, сутытым ōлы.
19 Сут вāрмале тамле ты, мā тармыл Тōрум пос ёхтыс; э̄лумхōласыт посныл такысьнувēг турман э̄руптасаныл, тāн сāв лю̄ль вāрмальт ōсьсыт;
20 Лю̄ль вāрмаль вāрнэ хōтпа пос ат э̄руптытэ ос пос ля̄льт ат мины, атиӈк тав тōпал вāрмаляне осн нэ̄глэгыт, тав тэ̄ланэ лю̄лӣг ōлэ̄гыт.
21 Вēськаты̄г ōлнэ хōтпа пос нупыл мины, тав тēланэ вос нāӈкēгыт, тав тāнаныл Тōрум лāвум сирыл вāрсанэ”.


Ӣсус ос витыл пēрнал пиннэ хум Иоан



22 Та юи-пāлт Ӣсус Такви ханисьтан мāхманэ ёт Юдея мāн ёхтыс ос тот тāн-ётаныл ōлыс ос мир витыл пēрнал пинсанэ.
23 Ос Иоан Енон нампа мāт, сāв вит осьнэ Салим пōхат мир витыл пēрнал пинсанэ; ань тув мир ёхталасыт ōс тот витыл пēрнал пинвēсыт,
24 Иоан кāснаколн тōнт иӈыт ӯнттаве.
25 Тōнт ань Иоан ханисьтан хумиянэ акв еврей хум ёт сы̄стамтахтын нак урыл ворасьлан вāрмалин патсыт.
26 Ос Иоан палт ёхтысыт ос Тавēн лāвсыт: ”Равви! Таи, наӈ ётын Иордан я̄т ōлум Хōтпа ос Тав уретыл наӈ мāк хӯлтэ̄гын, Тав ань Такви витыл пēрнал пины, ос пуссын Тав палтты минэ̄гыт”.
27 Иоан ювле-лāвыс: ”Э̄лмхōлас таквинāтэ̄н ат вēрмын вāрмаль наскасы̄г хунь вы̄г, тōрумныл тамле вāрмалил ат ке пинаве.
28 Нāн нāнки ӯлтахумы̄г*г ōлэ̄гы̄н, мāныр ам лāвēгум: ам Кристос āти, нас ам Тав э̄лы-палэ̄т кēтвēсум.
29 Маньнэ̄ ōсьнэ хум вāпс хумыг ōлы, ос юртхумитэ тав похатэ̄т лю̄ли, тав турсуе хӯнтлым такви ос ся̄гты юртэ сōт мāгыс. Ам ань ōс тамле ся̄гтылыт ты ōлэ̄гум.
30 Тавēн э̄ри яныгмаӈкве, ам ос мāньнувēг ēмтантэ̄гум.
31 Нумыл ёхтын ут Тав ты сяр яныг; ос мāныл тэ̄лум ут тав мā тармыл ōлы ос мāныл ēмтум ут хольт потырты; тōрумныл Ёхтум ут мōтанытыл Тав ты сяр яныг,
32 ос мāныр Тав вāсиньтāлыс ос хӯлыглалыс, та урыл та ӯлтылāлы; топ нэ̄мхотъют Тав ӯлты лāтӈēн ат āгты.
33 Тавēн агтнэ хōтпа Тōрум мāк ōлнэ ӯлтахумы̄г ōлы.
34 Тōрумн ты̄г кēтым хōтпа Тōрум лāтыӈ потырты; Лылы Тōрум мōртмилы̄м хунь мы̄гтэ.
35 Пы̄г Āсēн э̄руптаве ос Тав кāтэ̄н пуссын та пувылтастэ.
36 Пы̄гēн агтнэ хōтпа акваг э̄лаль ōлнэ ōлупса*д ōньси, ос Пы̄гēн ат агтнэ акваг э̄лаль ōлнэ ōлупсан ат паты, Тōрум кантэ тав тармылэ хулиглы”.





*а 2 3:2 равви – ты еврей лāтӈыл ханисьтан хум

*б 3 3:3 Тōрум хōн-мā – ты русь лāтӈыл Царство Божье

*в 17 3:17 Вēстхатуӈкве – ты русь лāтӈыл спастись

*г 28 3:28 ӯлтахум – ты русь лāтӈыл свидетель

*д 36 3:36 акваг э̄лаль ōлнэ ōлупса – ты русь лāтӈыл вечная жизнь





Глава 4


Ӣсус ос Самария мāныл ōлнэ нэ̄



1 Фарисейт хӯлсаныл, хумус Тав Иоанныл сāвнув мир ханисьты ос витыл пēрнал пины, –
2 Ӣсус такви витыл пēрнал мир ат пиныгласанэ, Тав ханисьтахтын хумиянэ мир витыл пēрнал пинсаныл, –
3 Та урыл хӯлмēт Тав Юдея мāныл ōс Галилеян минас.
4 Тавēн Самāрия*а нампа мā тāра минуӈкве э̄рыс.
5 Тав ань Самарият ōлнэ Сихар нампа ӯсын ёхтыс, Яков нампа хум Ӯщуп пы̄гēн мим мā лōмтэ та пōхат ōлыс.
6 Тот Яков нампа хум вит āмартан вōӈхатэ ōлыс. Ӣсус ё̄миматэ вāгтал патыс, вит āмартан вōӈха пōхан ё̄л-ӯнтыс. Хōтахкем сё̄с*б ōлыс.
7 Самарияныл вит āмартан мāгыс э̄ква ёхтыс. Ӣсус тавēн лāви: ”Āнумн вит мāен”.
8 Та халт Тав ханисьтахтын хумиянэ ӯсын тэ̄нут ёвтуӈкве минасыт.
9 Самария э̄ква Тав нупылэ лāви: ”Наӈ еврей манрыг āнумныл, Самāрияныл ōлнэ э̄кваныл айнэ вит вōвēгын?” Юдея ос Самария мāхум*в аквъёт ат вāйхатэ̄гыт.
10 Ӣсус ювле-лāвыс: ”Наӈ Тōрум мӯйлупсатэ мāкыг вāслын ке, вāслын ке, Хотъют наӈынныл вит вōви, тōнт Тавēныл наӈти вōвнувын, ос Тав наӈын лылыӈ витыл минувтэ”.
11 Э̄ква Тав нупылэ лāви: ”Кӯсяй! Наӈ вит āмартан ут атпыл ōньсēгын, ань вит āмартан вōӈха тай сака мил; хотыл наӈ лылыӈ вит вы̄гын?
12 Наӈ ман мāн Иаков нампа яныг āсювныл усьпылнэ̄г яныг, тав мāнавн вит āмартан ты вōӈха мистэ, ос такви ты̄гыл аиглāлыс, ня̄враманэ ос ӯйхуланэ ōс тыгыл аиглāлсыт?”
13 Ӣсус тавēн ювле-лāвыс: ”Ты̄гыл вит āйнэ кāсыӈ хōтпа ос тах вит āюӈкве тахмаи,
14 Ам минэ витум айнэ хōтпа ōлнэтэ нот палыт вит ярмилын туре ат ёхтаве; ос Ам минэ витум тав кӣврēт вит сōймыг ēмты, акваг э̄лаль ōлнэ ōлупсан ōвтнэ мāгыс”.
15 Э̄ква Тавēн лāви: ”Кӯсяй! Тамле вит āнумн мāен, ам воссы̄г вит я̄рмилын турум ул вос паты, ос тыг воссы̄г вит āмартаӈкве ул вос ёхталэ̄гум”.
16 Ӣсус тавēн лāви: ”Мӣнэн, хумин тыг вовēлн, наӈти ōс ёхтэн”.
17 Э̄ква ювле-лāвыс: ”Ам хум ат ōньсēгум”. Ӣсус тавēн лāви: ”Наӈ хум ат ōньснэн урыл сōль мāк та лāвсын,
18 наӈ алам ат хум вāрыгласын, ос ань хотъют ёт ōлэ̄гын, таи ōс хумин āти; ты урыл мāк та лāвсын”.
19 Э̄ква Тавēн лāви: ”Кӯсяй! Кāсалылум, Наӈ сōль Тōрум лāтыӈ тотнэ хумыг та ōлэ̄гын.
20 Мāн āсянув ты урын пуӈк пиныглāлсыт, нāн ос лāвегы̄н, пуӈк пиннэ ур э̄рттэм Иерусалимт ōлы”.
21 Ӣсус тавēн лāви: ”Āнумн агтэн, тамле пора ёхты тах, нāн ты урыт ат патэгы̄н, Иерусалимт ат патэгы̄н Āсюм пуӈк пинуӈкве.
22 Нāн ат вāглы̄н хōӈхан пуӈк пинэгы̄н, мāн вāглув, хōӈхан пуӈк пинэ̄в, алам Юдеяныл вēстыл*г ёхты тах.
23 Ос тамле пора ёхты тах ос алам та ёхтыс. Тōнт Āсюм лылыл ос мāк агтнэ сирыл пуӈк пинуӈкве пуссын патэ̄гыт, таве янытлан тамле мир Āсюм такви мāгсылэ ты кӣнсы.
24 Тōрум тай Лылы, Тавēн пōиксян мирн лылыл ос мāк агтнэ сирыл пойксяӈкве э̄ри”.
25 Э̄ква Тав нупылэ лāви: ”Ам вāглум, Мессия ёхты, тав Кристосыг ōлы. Хунь Тав ёхты, мāнавн пуссын хӯлтытэ”.
26 Ӣсус тавēн лāвыс: ”Ты̄и Ам ты, ань наӈ ётын потыртан Хōтпа”.
27 Ты торыг Тав ханисьтахтын хумиянэ ёхтысыт, ос ōсятахтыглалсыт, хумус Тав нэ̄ ёт потырты; ос нэ̄мхотъютн ат пыл китыглавес: ”Мāныр тавēныл Наӈын э̄ри?” Ман ос: ”Мāныр урыл тав ётэ потрамēгын?”
28 Тōнт э̄ква вит пӯтэ ёл-ӯнттыстэ, ос ӯсын минас, мирын лāви:
29 ”Минэ̄н, Э̄лумхōлас сунсэлы̄н; Тав āнумн пуссын мāк лāвсанэ, мāныр ам вāры̄глāлсум: э̄рыӈ Тав сōль Кристосыг ōлы?”
30 Тāн ӯс коны-пāлын ос Тав палтэ минасыт.
31 Та кӯмт ханисьтахтын хумиянэ̄н лāввес: ”Равви! Тэ̄пъялэн”.
32 Ос Тав тāнанылн лāвыс: ”Нāн ат вāглы̄н, манхурип тāйм Ам ōньсēгум”.
33 Та урыл ханисьтахтын хумиянэ тāнти халанылт потрамасыт: ”Хотъютын аман тэ̄нутл тотвес?”
34 Ӣсус тāнанылн лāви: ”Āнум Кēтум Āсюм лāтӈе-номтэ э̄лаль-тотуӈкве ос Тав вāрмале тōвлуптаӈкве – Āнумн тэ̄нутыг ōлы.
35 Нāн лāвыглалсы̄н: ‘Нӣла э̄тпос парнэ юи-пāлыт тах ня̄ньпум пумкан сāгрын пора ты ёхты?’ Ос Ам лāвēгум: саманы̄н пāлыг-пунсэ̄н ос ня̄ньпум пумканыт нупыл āӈкватэ̄н, хумус тāн войканы̄г ēмтсыт ос колас саманыл тэ̄нэ мāгыс понсумыт.
36 Колас сам атнэ хōтпа*д мӯйлупса вы̄г ос акваг э̄лаль-ōлнэ мāгыс ня̄ньпум аты, ня̄ньпум тэ̄лтнэ хум ос ня̄ньпум атнэ хум аквъёт ся̄гтуӈкве патэ̄г,
37 ты урыл мāк ты лāваве: аква тэ̄лты ос мōтанэ аты.
38 Ам нāнан та ут якытлаӈкве кēтсанум, мāныр ёт нāн ат рӯпитāлсын: мōтаныт рӯпитасыт, нāн тāн рӯпитанылн ся̄лтсы̄н”.
39 Самария сāв мāхум та ӯсныл ōлнэ э̄ква лāвум лāтыӈ хосыт Тавēн агтсыт. Э̄ква лāвыс: ”Ам мāныр вāрыглāлсум Тав пуссын потыртāсанэ”.
40 Таимāгыс ань Самария мāхум Тав палтэ ёхтуманылт, Таве тāн ётаныл ōлуӈкве вōвсаныл; ос Тав тāн ётаныл кит хōтал ōлыс.
41 Ōс сāв мир Тав лāтӈēн агтуӈкве патсыт.
42 Ос та э̄кван тāн лāвсыт: ”Ань тай наӈ лāтӈанын хосыт хунь агтэ̄в: мāн мāнки хӯлыслув ос вāглув, Тав сōль та мир ōлупса вēстын хум, Кристосыг ōлы”.


Ӣсус хōн вāӈын хум пы̄г пусмалтытэ тах



43 Кит хōтал юи-пāлт Тав тувыл Галилея нампа мāн та минас,
44 Ӣсус такви лāвыглāлыс: ”Тōрум лāтыӈ тотнэ хōтпа такви мāтэ̄т ат янытлаве”.
45 Галилея мāн ёхтумēт, Галилея мирн Тав ля̄пан вуйвес, тāн ань тāнки кāсалāлсаныл мāныр Тав Иерусалимыт ялпыӈ хōтал порат вāрыглас, – тāн тōнт ōс та ялпыӈ хōтал порат тот ōлсыт.
46 Ань Ӣсус Галилея мāн Кана нампа ōс та ӯсын ёхтыс, тот Тав вит винаг вāрыглāлыстэ. Капернаум нампа ӯсыт хōн вāӈын хум ōлыс, тав пы̄ге āгмыӈ ōлыс.
47 Та хум Ӣсус Юдея мāныл Галилеян ёхтуме хӯлыстэ, Тав палтэ ёхтыс ос пы̄ге пусмалтан мāгыс Таве вōвыстэ, пы̄ге лылытэ оигпи.
48 Ӣсус тавēн лāвыс: ”Нāн ат агтэгы̄н, ōлыглаттāл вāрмалит ос пōсыт ат ке кāсалэгы̄н”.
49 Хōн вāӈын хум Тавēн лāви: ”Кӯсяй! Пы̄гум хотталь сялтнэ э̄лы-пāлт ёхтэн”.
50 Ӣсус тавēн лāвыс: ”Юв-мӣнэн, наӈ пы̄гын пустāгыл ōлы”. Тав Ӣсус лāвум лāтӈын агтыс ос юв та минас.
51 Лё̄ӈх хосыт мӣныматэ мēтхумиянэ ёт хонтхатас, ос тāн лāвсыт: ”Наӈ пы̄гын пусмыс”.
52 Тав тāнаныл кӣтыгласанэ: ”Хоты сё̄сыт пыгēн кӯпнитнувēг ēмтыс?” Тавēн лāвсыт: ”Молхōтал сāтыт сё̄сыт алпихар рēге патыс”.
53 Тувыл āсь номылматастэ, та сё̄с порат Ӣсус тавēн ты лāвыс: ”Наӈ пы̄гын пусмыс”, ос такви колтāглэ ос та лāтӈытн агтсыт.
54 Ӣсус Юдея мāныл Галилеян ёхтуме юи-пāлыт ты китыт вāрум ōлыглаттāлэ ōлыс.





*а 4 4:4 Самāрия – Палестина мā котильт Самарият самария нампа мāхум ōлсыт. Самария ос Юдея мāхум халт акваг вори тотнэ вāрмаль ōлыс.

Глава 5


Ӣсус нōхнэ хум пусмалтытэ тах



1 Ты юи-пāлт еврейт ялпыӈ хōтал ōлыс, ос Ӣсус Иерусалим ӯсын ёхтыс.
2 Иерусалимт Пāля нампа кāрта āви похат пувлын мā ōлыс, еврей мāхум лāтыӈ сирыл тав Вивестаг лāваве. Ты пӯвлын мā ат алаӈ лё̄ӈх ōньсяс.
3 Тот сака сāв āгмыӈ, сампыльтāл, нōхнэ, хот-урум мāхум ōлсыт. Тāн вит невумтанэ̄тэ ӯрсаныл.
4 Товēртн Тōрум Ангел пувлын мāн вāгыглāлыс, вит хумплалтас, ос хумпыӈ витын сāртын āлыман хōтпа хот-пусмыглалыс, манхурип-пыл лю̄ль āгмыл ат ōлыглāлыс.
5 Тыт ōлыс акв хум, тав налыман нупыл нёлолов тāл āгмыл савалас.
6 Ӣсус таве тыт хуйнэ̄тэ кāсаластэ ос хосаттāгыл āгмыӈы̄г ōлнэ̄тэ тāра-патумēт тавēн лāвыс: ”Наӈ пусмуӈкве таӈхēгын?”
7 Āгмыӈ хум Тав нупылэ ювле-лāвыс: ”Атхунь кос Кӯсяй; вит хумпыл минуӈкве патыгланэ порат ам витн вāгылтан хōтпа ат ōньсēгум; ам тув-ёхтантāнтнэм порат āнумныл сāртыннув тув мōтан āлыми”.
8 Ӣсус тавēн лāви: ”Нōх-лю̄лен, хуйнэ порамасын вуēн, ё̄масьлэн”.
9 Ос ань хōтпа тāра та пусмыгпас ос хуйнэ сованэ висанэ, та минас. Тамле нак сабат-хōталт*а ōлыс.
10 Таимāгыс еврейт пусмум хумын лāвсыт: ”Ты хōтал сабат, хуйнэ сованын ат рōви ёт-виӈкве”.
11 Тав тāн нупланыл ювле-лāвыс: ”Āнум пусмалтам хōтпа лāвыс: ‘Хуйнэ сованын вуēн ос ё̄мен’”.
12 Тав китыглавес: ”Хотъют Та э̄лмхōлас, хотъют тох лāвыс: ‘Хуйнэ сованын вуēн ос ё̄мен’?”
13 Пусмум хōтпа ат иӈ вāстэ, Тав Хотъют, Ӣсус тот ōлум мир халн паттапахтас.
14 Ётылнув Ӣсус таве ялпыӈ колт*б кāсаластэ ос тавēн лāвыс: ”Наӈ ань ты пусмысын; тыгыл усьпылнэ̄г лю̄ль накын ат патнэн мāгыс воссыг карек ул вāрен”.



15 Ты хум минас, ос еврейтн потыртас, таве пусмалтам хум Ӣсус тав ты.
16 Ōс тамле нак сабат-хōталт вāрме мāгыс еврейт Ӣсус похан-ня̄влуӈкве патсаныл, Таве алнэ мāгыс кӣсмаясаныл.
17 Ос Ӣсус тāн-нупыланыл лāвыс: ”Ам Āсюм аньмус тамле нак вāри, Ам ос вāрēгум”.
18 Тувыл Таве алнэ мāгыс усьпылнэ̄г кинсуӈкве та патсаныл, Тав сабат-хōталт Тōрум наканэ вāрме коныпал Тōрум Такви Āсиг лāвылтастэ, Таквинāтэ Тōрум янытыг ловиньтастэ.


Тōрум Пы̄г Тав ё̄ре



19 Та урыл Ӣсус лāвыс: ”Мāк та, мāк та нāнанн лāвēгум: Пы̄г нэ̄матыр Таквинатэ̄ныл ат вēрми вāруӈкве, такви вāрмале вāрим Āсе ат ке кāсалытэ: мāныр Āсе вāри, Пы̄ге ос таи вāри.
20 Алам Āсь Пы̄ге э̄руптытэ, ос мāныр Такви хāсы, пуссын Тавēн хӯлтыглы̄янэ; ос ты̄гыл сāвнув вāрмаль хӯлты тах, нāн тах ōсятахтыглэ̄гын.
21 Хумус Āсь сорумн патум утыт нōх-ялтуптыянэ ос лылыӈыг вāриянэ, Пы̄г ōс тох ты тах хоты хōтпа нōх-ялтуптаӈкве тахмаитэ.
22 Āсь нэ̄мхотъют ат сутыты, сут вāрмаль Пы̄гēн мӣстэ,
23 хумус Āсе янытласыт, тасир вос ань Пы̄ге янытлыяныл. Хотъют Пы̄ге ат ке янытлы, таи Таве кēтум Āсе ос ат янытлы.
24 Мāк, сяр мāк лāтыӈ нāнанн ты лāвēгум: хотъют Ам лāтӈумн хӯнтамлы ос Āнум Кēтум хумн агты, акваг э̄лаль ōлнэ ōлупсан паты, ос сутын ат ёхты, акваг тах э̄лаль сорумпаттāл ōлупсан паты.
25 Мāк, сяр мāк та нāнанн лāвēгум: тамле нāк ты ēмты, тамле нāк ēмтыс, хунь сорумпатум утыт Тōрум Пы̄г лāтӈыт хӯлыяныл, та лāтыӈ хӯлым тах нōх ты ялтэ̄гыт.
26 Алам хумус ōлупса Āсь такви кӣврет ōньситэ, тох иӈ Пы̄гēн ос э̄лаль ōлнэ нот мистэ.
27 Ос сут вāрмаль тотнэ уртылыл Таве мистэ, Тав алам Э̄лмхōлас Пы̄г.
28 Тамле вāрмалин ул ōсятахтыглэ̄н, алам тамле нāк ты ёхты, хунь тах пуссын сопаманылт*в хуйнэ сорумн патум утыт Тōрум Пы̄г лāтыӈ хӯлыяныл;
29 ёмас вāрмаль вāрум утыт нōх-ялтэ̄гыт, ос лю̄ль вāрмаль вāрум утыт сутытан мāгыс нōх-ялтэ̄гыт.


Хотъют Тōрум Пы̄г урыл мāк вāг



30 Ам Амкинамныл нэ̄матр вāруӈкве ат вēрмēгум. Хумус хӯлэ̄гум, та сирыл та сутытэ̄гум, Ам сутум вēськат; Ам алам Амки сирумт хунь вāрēгум, Ам Āнум кēтум Āсюм сирыл вāрēгум.
31 Ам Амки номтыл ке матыр потыртэ̄гум, тамле потыр вēськаты̄г э̄лаль ат мины тах.
32 Ам урумт лāтыӈ тотнэ ут ōлы, Тав мōтан, Ам вāглум Тав Ам урумт тотнэ лāтӈе вēськатыг мины тах.
33 Нāн Иоан палт кēтыглалыслы̄н, тав сяр мāк ты потыртас.
34 Ам э̄лмхōласныл лāтыӈ ат кос урēгум, Ам ты сирыл нāнан ӯргалан мāгыс ты лāвēгум.
35 Тав постын утыг, нāиӈы̄г ос посыӈы̄г ōлыс; тав посэ̄н нāн ся̄гтыглāлсын.
36 Ам ос Иоаныл сāвнув потыр ōньсēгум: Āсюм маим вāрмалянум, Амки вāрнэ вāрмалянум тāнки Ам урумт мāк потрыг ōлэ̄гыт, Ам Āсюмн таимāгыс ты̄г ты кēтвēсум.
37 Ос Āнум кēтум Āсюм Такви ты Ам урумт лāвыс. Ос нāн Тав турсуе нэ̄мхуньт атпыл хӯлыглалыслын, Тав вӣльтэ нэ̄мхуньт атпыл вāсинтаслы̄н;
38 Тав лāтӈе нāн сы̄маныт таимāгыс ат суйты, Тав нāн палтылын кēтум Хōтпан ат агтнэ̄н мāгыс.
39 Ялпыӈ нэ̄пакыт ханисьтыяны̄н та нэ̄пакыт хосыт нāн номсэгы̄н акваг э̄лаль ōлнэ ōлупса хōнтуӈкве, тот алам Ам урумт хансым ōлы.
40 Э̄лаль ōлнэ ōлупса ōсьнэ мāгыс, ос нāн Āнум сымын виӈкв ат таӈхилы̄н.
41 Āнум янытлан лāтыӈ э̄лмхōласныл ат ӯрегум,
42 нāнан тай вāганум: нāн сыманы̄н кӣвырт Тōрумн агтнэ нак ат ōньсегы̄н.
43 Ам Āсюм лāтыӈ сирыл ты̄г ёхтысум, нāн ос Āнум ляпан ат вы̄глы̄н; ос хотты мōтан ке такви наме мāгыс ты̄г ёхты, нāн таве ля̄пан тах та вы̄глы̄н.
44 Хумус нāн агтуӈкве патэгы̄н, хунь нāнти хāлынт нāнтинаны̄н янытлыяны̄н, ос мāн акв Тōрмув янытлан вāрмаль ат кинсэгы̄н?
45 Нāн ул номсэ̄н, Ам нāнан Āсюм э̄лы-пāлт лю̄камтаӈкве ат патыянум: Моисей тав нāнан лю̄камтан хум, нāн тав лāтӈēн агтэгы̄н.
46 Нāн Моисейн сōль ке агтыгласы̄н, тōнт Āнумн ос агтнувы̄н, тав алам Ам урумтыл ты хансыглāлыс.
47 Тав хансум нэ̄пакēн ат ке агтэгы̄н, тōнт ос хумус Ам лāтӈанумн агтэгы̄н?”





*а 9 5:9 сабат-хōтал – еврей ӯсьлахтын хōтал

*б 14 5:14 ялпыӈ кол – ты русь лāтӈыл храм

*в 28 5:28 сопам – ты русь лāтӈыл могила





Глава 6


Ӣсус ат сōтыр э̄лумхōлас тыттыянэ



1 Ты юи-пāлт Ӣсус Галилея ся̄рсь тапāлн Тивериада ӯс пōхан минас.
2 Сāв мир пуссын вāсинтасаныл хумус Тав ōлыглаттāл накыт āгмыӈ хōтпат ёт вāрыглāлыс, таимāгыс тāн ос Тав юи-пāлэ̄т минасыт.
3 Ӣсус ур āлан хāӈхыс ос тот Такви ханисьтан хумиянэ ёт ӯнлахōлыс.
4 Еврейт Пасха нампа ялпыӈ хōталаныл ляпамас.
5 Ӣсус ань тасāвит мир Тав палтэ йинэ̄ныл кāсаламēт, Филипп хум нупыл лāвыс: ”Ты мир тыттуӈкве тах ня̄нь хōт ёвтэ̄в?”
6 Ӣсус вāстэ кос мāныр вāруӈкве, Тав ань нас āрталан мāгыс таве тох китыгластэ.
7 Филипп лāвыс: ”Тāнаныл алам китсāт тинар ты̄нпа ня̄нь тах мосься, ат тōвлавет, мāнь ломтыл ке миӈкве, ос ат тōвлавет”.
8 Акв Тав ханисьтахтын Симон Пēтыр āпситэ Андрей нампа хум Тавēн лāви:
9 ”Ячменьныл вāрим ат ня̄нь ос кит мāнь хӯл акв пы̄грись ōньси, тасāвит мир мāгыс ты̄и мосься?”
10 Исус лāвыс: ”Лāвēн, тāн мā тāрмыл вос ӯнтэ̄гыт”. Та мā ня̄рпумыӈ ōлыс. Ань атахкем сōтыра хōтпа ёл та ӯнтсыт.
11 Ӣсус ня̄нит кāтын висанэ, таимāгыс пумасипа лāтыӈ лāвыс, та ня̄нит ханисьтахтын хумиянэ̄н мисанэ, ос ханисьтахтын хумиянэ ӯнлын мāхумытн мисаныл, ос аквтох хӯлыл уртвēсыт, хотъютн мансāвит э̄рыс.
12 Хунь мир тэ̄ӈкв āстысыт, Такви ханисьтахтын хумиянэ̄н лāвыс: хультум лōмтыт акван-āтэ̄н, нэ̄матыр порсыг ул вос мины.
13 Ос китхуйпулув хусап тāгыл тāйм атсыт, тэ̄нут тэ̄м мирныл ат ня̄ньныл тасāвит та хӯльтыс.
14 Тōнт Ӣсус вāрум ōлыглаттāл ты вāрмале сунсум мир лāвсыт: ”Ты сōль Тōрум лāтыӈ тотнэ хум ōлнэтэ, Тавēн ты э̄ри мир халт кӯсяйлахтуӈкве”.
15 Ӣсус та урыл вāнэ̄тэ мāгыс мир тармыл хōныг вāруӈкве кусыглахтынэ̄ныл хӯлмēт, ōс та тактēтэ ур алан минас.


Ӣсус вит тармыл ё̄ми



16 Хунь э̄типалāг ēмтыс, Тав ханисьтахтын хумиянэ ся̄рсь вāтан минасыт,
17 хāпын тāлсыт, ся̄рсь та пāлн, Капернаум ӯсн мӣнмыгтасыт. Турманлаӈкве патыс, ос Ӣсус тай тāн палтаныл иӈ ат ёхтыглāлыс.
18 Яныг вōтасы̄г ēмтыс, ся̄рсь хумпыӈыг ēмтыс.
19 Вāтнупыл атахкем ман ос вāтахкем стадий*а товсыт, Ӣсус кāсаласаныл, Тав ся̄рсь вит тармыл ё̄мыс, хāп пōхан ты ляпами, ос тāн хот-рохтысыт.
20 Тав тāнаны̄лн лāвыс: ”Ты Ам; ул пӣлэ̄н”.
21 Тāн Таве хāпын тāлттуӈкве кос ēмталасаныл, ос хāпаныл тāнанылн э̄рум ся̄рсь вāтан тув та пāг-пӯхты.


Ōлупса ня̄нь



22 Ёты хōтал ся̄рсь та пāлт лю̄люм мир кāсаласаныл, тот Тав ханисьтахтын хумиянэ хāп коны-пāл воссыг мōт хāп пāг ат пыл пӯхвтыглāлыс, ос Ӣсус ханисьтахтын хумиянэ ёт хāпын ат тāлыглалыс.
23 Та халт Тивериата ӯсныл Тōрумн мāим ня̄нь тэ̄маныл мā ляпан мōт хāпыт пӯхвтысыт.
24 Ань мир кāсаласаныл, насати Ӣсус ос Тав ханисьтахтын хумиянэ ёт āтимыт. Тāн хāпанылн тāлсыт, ос Ӣсус киснэ мāгыс Капернаум ӯс нупыл минмыгтасыт.
25 Ся̄рсь та палт Таве кāсаламанылт Таве китыгласаныл: ”Равви! Ос хунь Наӈ ты̄г ёхтыгпасын?”
26 Ӣсус тāнанылн ювле-лāвыс: ”Мāк, сяр мāк нāнанн ты лāвēгум: Āнум ōлыглаттāл вāрмалянум мāгыс хунь кинсылы̄н, нāн ня̄нь пōйтнэ̄г тэ̄мын мāгыс Āнум кинсылы̄н.
27 Аквсёс тэ̄нэ тāим урыл ул номсэ̄н, ос э̄лаль ōлнэ ōлупса тāим урыл номсэ̄н, тамле тāймыл Э̄лмхōлас Пы̄гын тах мивēн, Тōрум Āсь Тавēн Такви кāтпōсэ та пӣныстэ”.
28 Тāн Таве китыгласаныл: ”Тōрум вāрмаль вāрнэ мāгыс мāнавн мāныр э̄ри вāруӈкве?”
29 Ӣсус тāнанылн ювле-лāвыс: ”Тыттыя Тōрум вāрмале: Тōрум Āсь кēтум утын агтуӈкве вос патэгы̄н.
30 Ты урыл тāн Таве китыгласаныл: манахурип пōс Наӈ мāнавн хултэ̄гын, мāн таи вос кāсаланувлув, тōнт тах Наӈын агтуӈкве патэ̄в? Мāныр Наӈ вāрēгын?
31 Мāн āсянув май манна*б рēгыӈ сэ̄гиӈ мāт тэ̄синьтасыт, тох хансым ōлы: ‘Ня̄нь тэ̄нэ мāгыс тōрумныл ёла мис’”.
32 Ӣсус тāнанылн лāвыс: ”Мāк, сяр мāк нāнанн ты лāвēгум: нуми тōрумныл ня̄нь нāнанн Моисей хунь мисинтāлыс, Ам Āсюмн тах нуми тōрумныл сяр мāк ня̄нил мивēн.
33 Алам Тōрум ня̄нь таи ты, Тав нуми тōрумныл ёл-вāглы ос тōрум ōлнэ нот мирын мы̄гтэ”.
34 Ты урыл тāн Тавēн лāвсыт: ”Кӯсяй! Мāнавн акваг тамле ня̄нь вос минувын”.
35 Тōнт Ӣсус тāнаны̄лн тох ты лāвыс: ”Ам ōлупса ня̄ниг ōлэ̄гум. Ам палтум ёхтын хōтпа тэ̄п я̄румн ат ёхтаве, Āнумн агтнэ хōтпа нэ̄мхуньт вит я̄румн ат ёхтаве.
36 Ам нāнанн лāвыглāлсум кос: нāн Āнум вāслын кос, топ Āнумн ат агтэгы̄н.
37 Пуссын мāныр Āсюм Āнумн мы̄г Ам палтум ёхты, ос Ам палтум ёхтын хōтпа Ам хот ат ня̄влы̄лум,
38 Ам Амки вāрмалянум вāрнэ мāгыс нуми тōрумныл хунь вāглысум, Āнум кēтум Āсюм вāрмале тотнэ мāгыс Ам ты̄г вāглысум.
39 Ос Āнум ты̄г кēтум Āсюм лāтӈе тамле ты: Тав Āнум мим утанэ̄ныл нэ̄мхотъют наскассыг порсыг ул-вос мины, ос юи-ōвыл ōлнэ хōталāнылт пуссын нōх вос ялтуптыянум.
40 Āнум кēтум Āсюмн хӯлтавем: Тав Пы̄ге кāсалан кāсыӈ хōтпа ос Тавēн агтнэ хōтпа акваг э̄лаль вос ōлыс; ос тōнт тах юи-ōвыл хōталэ̄т Ам таве нōх-ялтуптылум”.
41 ”Ам нуми тōрумныл ёхтум ня̄ниг ты ōлэ̄гум,” ань ты лāтӈанэ̄ мāгыс еврейт сёпсялтахтуӈкве патсыт.
42 Ос тāн ля̄галасыт: ”Ты ман Ӯщуп ōйка пы̄г Ӣсус Тав-а, мāн Тав āсе ос ся̄не вāгагув?”
43 Ӣсус ювле-лāвыс: ”Нāн нāнти халынт ул сёпсялтахтэ̄н.
44 Āнум кēтум Āсюмн ке ат хӯлтавēн тах, нэ̄мхотъютын Ам палттум ат вēрми ёхтуӈкве; Ам таве юи-ōвыл хōталанылт тах нōх-ялтуптыянум.
45 Тōрум лāтыӈ э̄лаль тотнэ хумит палт хансым ōлы: ‘Тōрумн пуссын ханисьтавет тах’. Āсюмныл лāтыӈ хӯлыглам ос ханисьтахтам кāсыӈ хōтпа Ам палтум ёхты.
46 Тōрумныл ёхтум хōтпа коны-пāл Тōрум Āсь нэ̄мхотъютн ат вāсиньтāлвес, туп Тав Āсе вāсиньтастэ.
47 Мāк, сяр мāк нāнанн ты лāвēгум: Āнумн агтнэ хōтпа сорум тал э̄лаль ōлуӈкве паты тах,
48 Ам ōлупса ня̄ниг ты ōлэ̄гум.
49 Нāн āсянын нуми тōрумныл патум манна мир ōлтāл мāт тэ̄синтасыт ос сорумн патсыт;
50 Тōрумныл ёл-вāглын ня̄нь тāмле, таве тэ̄нэ хōтпа сорумпаттāл ōлы тах.
51 Ам лылыӈ ня̄нь, нуми тōрмыл ёл-вāглысум, тамле ня̄нь тэ̄нэ хōтпа акваг э̄лаль ōлуӈкве паты; ты Ам мӣнэ ня̄нюм, тав Ам Нё̄влюм-кēлпум, Ам таве мир э̄лаль ōлнэ нотаныл мāгыс мы̄глум;”
52 тōнт еврейт тāнки халаны̄лт ворасьлахтуӈкве патсыт, тымус лāвēгыт: ”Хумус Тав такви Нё̄вле-кēлпе мāнавн тэ̄нуты̄г мы̄гтэ?”
53 Ӣсус ос тāнанылн лāвыс: ”Мāк, сяр мāк нāнанн ты лāвēгум: Э̄лмхōлас Пы̄г Нё̄вле ат ке тэ̄гын, Кēлпе ат ке āйилын, ōлуӈкве тах ат патэ̄гы̄н.
54 Ам Нё̄влюм тэ̄нэ ос Ам Кēлпум айнэ хōтпа акваг э̄лаль ōлнэ хōтал ōньси, ос Ам таве юи-ōвыл хōталэ̄т тах нōх та ялтупты̄лум.
55 Алам Ам Нё̄влюм сōль ты тэ̄нутыг ōлы, ос Ам Кēлпум сōль ты айнутыг ōлы.
56 Ам Нё̄влюм тэ̄нэ ос Ам Кēлпум айнэ хōтпа Ам кӣврумт ōлы, Ам ос тав кӣврет ōлэ̄гум.
57 Хумус Ам лылыӈ Āсюмн кēтвēсум, Ам Āсюм хосыт ты ōлэ̄гум, Āнум тэ̄нэ хōтпа Ам хосытум паты ōлуӈкве.
58 Тыи нуми тōрумныл вāглум ня̄нӣг ты ōлы. Тасирыл хунь ēмты: хумус нāн āсяны̄н нуми тōрумныл патум колас ня̄нь самыт тэ̄синьтасыт ос сорумн патсыт, ты ня̄нь тэ̄нэ хōтпа тах акваг э̄лаль ōлуӈкве паты”.
59 Капернаум ӯсыт мир ханисьтым Тав тох синагогат потыртас.


Акваг э̄лаль ōлнэ лāтӈыт



60 Тав сāв ханисьтахтын хумиянэ ты лāтӈыт хӯлыгламанылт, лāвыгласыт: ”Тамле мат хӯлыглаттāл лāтӈыт! Аман хōӈха тамле лāтӈыт хӯнтлаӈкве вēрми?”
61 Ӣсус ханисьтахтын хумиянэ тāнки халанылт сёпсялтахтын торгамтастэ, ос тāнанылн лāвыс: ”Ты лāтӈытн нāн хотмус ман саватавēн-а?
62 Э̄лмхōлас Пы̄г хотыл ёхтум мāтэ̄ныл нōӈхаль аквтув миннэ̄тэ хунь кāсалылы̄н, тōнт нāн мāтыр лавēгы̄н?
63 Э̄лмхōлас нёвле-сāме нэ̄матыр пāрс ат ōньси, э̄лмхōлас лылытэ̄н ōлупсал миве. Ам нāнанн лāвум лāтӈанум – лылыӣг ос ōлупсаг ōлэ̄гыт.
64 Ос нāн халынт ат агтнэ хōтпат ōлэ̄гыт”. Алам Ӣсус сāртын тāгым вāстэ, хотъют ат агты ос хотъютын Тав тыналаве тах.
65 Ос лāвыс: ”Таимāгыс Ам нāнан ты лāвыглāлсум, Āсюм агтнэ номтыл ат ке мӣвет, нэ̄мхотъютаныл Ам палтум ёхтуӈкве тах ат вēрми”.
66 Та юи-пāлы Тав ханисьтахтын сāв хумиянэ пōхан-минасыт ос воссыг Тав ётэ ат яласасыт.
67 Тōнт Ӣсус китхуйпулов хумиянэ китыгласанэ: ”Нāн э̄рыӈ ос Āнумныл пōхан-минувы̄н?”
68 Симон Пēтыр ювле-лāвыс: ”Кӯсяй! Хотъют палт мāн воссыг минэ̄в? Наӈ палтын э̄лаль-ōлнэ ōлупса лāтӈыт ты ōлэ̄гыт:
69 ос мāн мāк агтэ̄в ос торгамтаслув – Наӈ ты Кристос, Тōрум Пы̄г”.
70 Ӣсус тāнаны̄лн лāвыс: ”Ам нāнанныл китхуйплов хōтпа ман ат пēриясāнум? Ос акв – хōтпан я̄волы̄г*в ōлы”.
71 Тыи Симон Искариот ōйка Иуда нампа пы̄ге урыл Тав тох ты лāвыс, тав китхуйплов хумитныл кос ōлыс, ос тав ты Ӣсус хӯлтуӈкве сё̄питахтас.





*а 19 6:19 стадий – ты 192 метра хосыт мā ломт

*б 31 6:31 манна – ты тамле тэнут, сыртэп хурип

*в 70 6:70 я̄вол – ты русь лāтӈыл дьявол





Глава 7


Ӣсус кущи*а нампа ялпыӈ хōталт



1 Ты вāрмалит юи-пāлт Ӣсус Галилея мā хосыт яласас, Юдея мā хосыт таимāгыс ат таӈхыс яласаӈкве, Тав Юдея мāт алнэ мāгыс кисвес.



2 Мосертын тах еврей ялпыӈ хōтал ты ēмты – кущи ӯнтыл хōтал.
3 Тōнт ты ягпыганэ Тавēн лāвсыт: ”Ты мāныл Юдея мāн мӣнэн, ханисьтахтын хумиянын Наӈ вāрмалянын вос кāсалыяныл, вос вāганыл, мāныр Наӈ хāсэ̄гын вāруӈкве.
4 Нэ̄мхотъют хотты вāрмаль ёл-туйтым ат вāри. Мирын вāнэн мāгыс наӈтинанын тāнанылн хултэ̄лын”.
5 Ань Такви ягпыганэ Тавēн ат агтсыт.
6 Ӣсус тāнанылн ювле-лāвыс: ”Ам порам иӈыт ёхты, нāн мāгсылы̄н тай акваг пора ōлы.
7 Нāн мирын лавыл ат нэ̄главēн, Ам ос мирын акваг тāн карек вāрмаляныл урыл лāтыӈ тотэ̄гум, таимāгыс Āнум мир лавыл нэ̄глыяныл.
8 Нāн ты ялпыӈ хōтал ёнгилн ялэ̄н; Ам порам иӈыт ёхты, таимāгыс Ам ты ялпыӈ хōтал канын ат минэ̄гум”.
9 Тамле лāтыӈ лāвме юи-пāлт, Галилея мāт та хультыс.



10 Ос хунь Тав ягпыганэ ёнгил канын ёхтысыт, Тав ōс ёхтыс. Тав тӯйтхатым ёхтыс.
11 Евреитн та ялпыӈ хōтал каныт Тав такос кисвес, тымус ля̄гантасыт: ”Тав аман хōт ōлы?”
12 Мир хāлт Тав ōвылтытэ сāвсыр потыр ōлыс: тōват лāвыгласыт: ”Тав ёмас хум”; мōтаныт лāвыгласыт: ”Āти, тōват Таве мир лāпалан хумыг лāвылтасаныл”.
13 Тымус нэ̄мхотъют сохтыл ат лāвыглāлыс, тāн пуссын еврейтныл пилсыт.
14 Ялпыӈ хōтал котильт Ӣсус ялпыӈ колн сялтыс ос мир ханисьтаӈкве патыс.
15 Ос еврейт ōсятахтыглалуӈкве патсыт, тымус ля̄гантасыт: ”Тав ханисьтахттāл Тōрум нэ̄пакт хансым вāрмалит хумус вāганэ?”
16 Ӣсус тāн нупыланыл ювле-лāвыс: ”Ам ханисьтан вāрмалянум – Ам вāрмалянум āтимыт, ты Āнум кēтум Āсюм Тав ханисьтан вāрмалянэ;
17 Тав сирет ōлуӈкве тахмаян хōтпа мāк тāра-паттытэ, хотъютныл ты лāтӈыт ювыт: Тōрумныл ман ос Ам Амки сирумтыл тох потыртэ̄гум.
18 Таквинатэ̄ныл потыртан хōтпа таквинатэ мирын сусылтанэтэ мāгыс тох вāри; ос Таве кēтум хōтпатэ мāгыс мирын суйтнэ лāтыӈ киснэ хōтпа вēськатыг ōлы, ос Тав урык ат ōньси.
19 Нāн Моисейн сакконыл ман ат майвесы̄н-а? Ос нāн нэ̄мхотъюты̄н та сāккон хосыт ат ты ōлы. Мāныр мāгыс Āнум алуӈкве кинсылы̄н?”
20 Мāхум ювле-лāвсыт: ”Наӈ кӣврынт э̄рыӈ куль*б ōлы? Хōӈхан Наӈ алуӈкве кинсāвен?”
21 Ӣсус э̄лаль-потрамим, тāнанылн лāвыс: ”Ам акв вāрмаль туп вāрсум, ос нāн пуссын та ōсятахтыглэ̄гы̄н.
22 Моисей нāнанн, хум няврамытн, яктапан вāрмаль*в мис [та вāрмаль Мосейныл āт кос юв, таи āсянув ōлум пāсыл йинэ нак], ос сабат-хōталт нāн хум хōтпа яктапан нак вāрегы̄н.
23 Моисей сāккон тотнэ мāгыс, сабат-хōталт хум хōтпа ёт яктапан нак вāраве ке, – ос Ам сабат-хōталт э̄лумхōлас ялтуптамум мāгыс, Ам нуплум манрыг тох кантлэгы̄н?
24 Коны-пāлыл ул сутытэ̄н, мāк мӯсхалыг сутытэ̄н”.


Ӣсус – тав ты Кристос?



25 Ань тōва Иерусалимт ōлнэ мāхум лāвыгласыт: ”Тыи аман та хōтпаг ōлы, тав алнэтэ мāгыс ты кинсаве?
26 Танай, Тав тӯйтхаттāл потырты, ос Тавēн нэ̄мхотъют нэ̄матыр ат лāви: Тав соль ты Кристос, ты урыл кӯсяит э̄рыӈ мāк вāганыл?
27 Мāн тай Таве вāглув, хотыл Тав ōлы; хунь Кристос ёхты, тонт нэ̄мхотъютн тах ат вāве, хотыл Тав ōлы”.
28 Тōнт Кристос ялпыӈ колт ханисьтан лāтыӈ потыртым тох суиӈысь ля̄галас: ”Нāн Āнум вāглы̄н, ос нāн вāглын хотыл Ам ōлэ̄гум, ос Ам Амки хунь ёхтысум, Āнум кēтум Āсюм Тав ты вēськат, Таве нāн ат вāглы̄н.
29 Ам Таве вāглум, Ам Тавēныл ёхтысум, Тав Āнум тыг ты кēтыстэ”.
30 Тāн Таве пувумтаӈкве ēмталасаныл, ос нэ̄мхотъют Тав палтэ ат вēрмыс пӯхвтуӈкве, Тав сё̄сэ тōнт иӈыт ёхтыс.
31 Ōс сāв мāхум мир халныл Тавēн агтсыт ос лавыглāсыт: ”Аман тах сōль хунь Кристос ёхты, тыгыл сāвнув ōлыглаттāл нак вāри, мансāвит Тав вāрыглāлыс?”
32 Фарисейт хӯлсаныл, мāхум тāнки халанылт Тав урēт восгысыт, ань фарисейт ос сяр яныг пӯп-ōйкат*г лусытан хумияныл кēтсаныл – Таве пувуӈкве.
33 Ос Ӣсус тāн нупыланыл лāвыс: ”Ам нāн ётын хоса ат ōлэ̄гум, ос тах Āнум Кēтум Āсюм палт та минэ̄гум;
34 Āнум кинсуӈкве патылы̄н, топ ат хōнтылы̄н; ос хōт Ам ōлуӈкве патэ̄гум, тув тах нāн ат вēрмегы̄н ёхтуӈкве”.
35 Тымус еврейт тāнки халанылт потрамасыт: ”Аман хоталь Тав минуӈкве таӈхи, мāн Таве тōнт ат хōнтылув? Тав э̄рыӈ Еллин нампа мāн минуӈкве таӈхи, хот мāн мирув грекыт халт ōлэ̄гыт ос тот тах тāнал ханисьтаӈкве паты?
36 Тав лāвум лāтӈанэ хумус торгамтаӈкве э̄рēгыт: ‘Āнум кинсуӈкве патылы̄н, ос ат хōнтылы̄н тах; ос хōт Ам ōлуӈкве патэ̄гум, тув тах нāн ат вēрмегы̄н ёхтуӈкве’”.



37 Ялпыӈ хōталыт юи-ōвыл яныг хōталэ порат Ӣсус лю̄ляхōлыс, ос мāхум ханисьтым тымус тāкысь ля̄галас: ”Хотъют аюӈкве таӈхи, Ам палтум йиēн ос аēн.
38 Хотъют Āнумн ке агты, Тōрум нэ̄пакт хансым хольт тав сымēныл лы̄лыӈ витыӈ я̄т ōвумтэ̄гыт тах”.
39 Тамле лāтӈыт Тав Ялпыӈ Лы̄лы урыл лāвыс, Хотъют Тавēн агтнэ мир сымы̄н висāныл: Ӣсус мирын иӈыт янытлавес, тагимāгыс Ялпыӈ Лылы тāн палтыланыл иӈыт нэ̄глалас.
40 Ты лāтӈыт хӯнтамлам сāв мир халт сāв мāхум потрамасыт: ”Тав Тōрум лāтыӈ тотнэ хумы̄г сōльпыл та ōлнэ̄тэ”.
41 Мōтаныт лавыглāлсыт: ”Тыи Кристос”. Ос товат тай тох лāвыгласыт: ”Ман Галилея мāныл Кристос ёхты̄?
42 Тōрум нэ̄пакт тох хансым ман āт ōлы, Кристос Давид-хōн рутныл ёхты, Вифлеем ēрныл ёхты, Тав Давид ōлум мāныл ёхты?”
43 Тав мāгсылэ мир ворāсьлахтуӈкве патсыт.
44 Това мāхум Таве пувумтаӈкве ēмталасаныл кос; ос нэ̄мхотъют ат вēрмыс Тав палтэ пӯхвтуӈкве.
45 Ос ань лӯсытан хумит яныг пӯп-ōйканыл ос фарисейт палт ювле ёхтысыт, тāн ань китыглавēсыт: ”Нāн Таве ты̄г манры̄г ат тотыслы̄н?”
46 Ань лусытан хумит ювле-лāвсыт: ”Ты Э̄лумхōлас хольт нэ̄мхуньт мōт э̄лумхōлас тох ат потыртāлыс”.
47 Фарисейт тāн нупыланыл лāвсыт: ”Аман нāн ос лāплувēсы̄н?
48 Кӯсяитныл ос фарисейтныл Тавēн ос хотъютаныл агтуӈкве патыс?
49 Та мир сāккон вāтāл утыт, тāн сыманыл Тōрум тāл мāхум”.
50 Никодим, э̄ти Тав палтылэ ёхталам хум, тāн халанылт ōлыс, лāви:
51 ”Мāн сāкконув, э̄лумхōласэ хӯнтлаттāл ос тав вāрмалянэ вāтал, ман вēрми хōтпа сутытаӈкве?”
52 Тавēн тāн ювле тох ты лāвсыт: ”Наӈ ман ōс Галилея мāныл ōлэ̄гын? Ялпыӈ Нэ̄пакт ёмсяквēг сунсэ̄лын Галилеяныл Тōрум лāтыӈ тотнэ хум ат ōлы̄глы”.
53 Ос пуссын лāкква юв та мӣнгаласыт.





*а 0 7:0 кущи – еврей мāхум ялпыӈ хōталаныл

*б 20 7:20 куль – ты русь лāтӈыл бес

*в 22 7:22 Хум няврамыт утаныл яктапан вāрмаль – ты русь лāтӈыл обрезание

*г 32 7:32 сяр яныг пӯп-ōйка – ты русь лāтӈыл первосвященник





Глава 8


Мōт хум ёт э̄руптахтам нэ̄



1 Ӣсус ōс Елеон нампа урн минас.
2 Āлпыл ос ялпыӈ колн ёхтыс, ōс сāв мир тав палтэ йисыт. Тав ёл-ӯнтыс ос тāнаныл ханисьтасанэ.
3 Ты Моисей сāккон ханисьтан хумит ос фарисейт Тав палтылэ акв э̄ква вāнттысаныл, ты нэ̄ мōт хум ёт э̄руптахтым хōнтсаныл, таве мир э̄лы-пāлн тӯсьтысаныл.
4 Ос Тавēн лāвсыт: ”Ханисьтан хум! Ты нэ̄ мōт хум ёт э̄руптахтым хōнтыслув;
5 Моисей сāккон хосыт тамле хōтпа э̄ри āхвтасыл пāхвтуӈкве: Наӈ мāныр лāвēгын?”
6 Тāн Тав нупылэ намыл, нēрхатнэ мāгыс тох лāвсыт, тымус матыр лю̄ль нак Тавēныл киснэ мāгыс тох кāпыртасыт. Ӣсус тай, хоми хӯтым, тулё̄влыл мā тāрмыл матыр хансыс, тāн нупыланыл атпыл аӈкватāлыс.
7 Тав ōс китыглаӈкве патыматэ порат Тав нōх-лю̄лис ос тāнанылн лāвыс: ”Нāн халынт хотъютн кāректāл хōтпа, тав вос ōвылтэт нэ̄ нупыл āхвтас вуськасы”.
8 Тувыл ōс та, хоми хӯтым, мā тāрмыл матаре хансуӈкве патыс.



9 Тав лāтӈанэ хӯлманылт э̄сырман патвēсыт, яныг хōтпатныл ōвылтахтым мāньлат мир мус, акв юи-пāлт пуссын лāкква миныглаӈкве патсыт; ос Ӣсус, ос пāвылкан котильт лю̄льнэ нэ̄ тэ̄нкетэ̄н хультсы̄г.
10 Ӣсус нōх-лю̄лис, нэ̄ коны-пал вōссыг нэ̄мхотъют ат кāсалас, тувыл нэ̄ нупыл лāвыс: ”Нэ̄ хōтпа! Наӈын лю̄камтам мāхум ань хōт ōлэ̄гыт? Наӈ нэ̄мхотъютн атпыл сутытавēсын?”
11 Тав ювле-лāвыс: ”Нэ̄мхотъютн, Кӯсяй!” Ӣсус тавēн лāвыс: ”Ам наӈын ōс ат лю̄камты̄лум; мӣнэн, воссыг лю̄ль кāрек ул вāрен”.


Мир пос



12 Ōс Ӣсус мир ёт потыртас ос тāнаны̄лн лāвыс: ”Ам мир мāгыс посыг ōлэ̄гум; Ам юи-пāлумт йинэ хōтпа турман мāт ат ё̄ми тах, ōлупса пос тав тах акваг ōньсюӈкве паты”.
13 Тōнт фарисейт Тавēн лāвсыт: ”Наӈ Наӈтинāныл лāвēгын, Наӈ лāтӈын мāкыг ат ōлы”.
14 Ӣсус тāнанылн ювле-лāвыс: ”Сōль ке Ам Амкинāнумныл лāтыӈ тотэ̄гум, лāтӈум таимāгыс сяр мāк ты; Ам вāглум хотыл ёхтысум, хоталь минэ̄гум; ос нāн ат вāглын, хотыл Ам ōлэ̄гум, хоталь минэ̄гум.
15 Нāн кāсыӈ хōтпа нёвле-сāме сирыл сутытылы̄н; Ам нэ̄мхотъют ат сутытэ̄гум.
16 Ос Ам ке сутытэ̄гум, Ам сутум сяр мāк ты, Ам амккем хунь, Ам ос Āнум кēтум Āсюм ёт сутытымēн.
17 Кит хōтпа вāнэ вāрмалēн сяр мāк ты, нāн сāкконынт тох иӈ хансым ōлы.
18 Ам Амки урумт Амки ты лāвēгум, ос Ам урумт Āнум кēтум Āсюм лāви”.
19 Тōнт Таве китыгласаныл: ”Хōт ōлы Наӈ Āсин?” Ӣсус лāвыс: ”Нāн Āнум ат вāглы̄н, Ам āсюм ōс ат вāглы̄н; нāн Āнум ке вāслы̄н, тōнт Ам Āсюм ос вāнувлы̄н”.
20 Ты лāтӈыт Ӣсус ялпыӈ кол кӣвырт йир пиннэ хусап пōхат лāвыс, хунь мир ханисьтас; ос нэ̄мхотъютын тōнт Тав таимāгыс ёл ат пуввес, Тав сё̄сэ тōнт иӈыт ёхтыс.


Ӣсус ōс такви урет потрами



21 Ос Ӣсус тāн нупыланыл лāвыс: ”Ам нāнанныл пōхан минэ̄гум, ос Āнум кинсуӈкве патылы̄н тах, лю̄ль кāреканы̄н ёт тах нāн хотталь та сялтэгы̄н. Хоталь Ам минэ̄гум, тув ёхтуӈкве нāн ат вēрмēгын”.



22 Ань еврей мāхум лāвыглāсыт: ”Тав аман таквинатэ тах алытэ, тох ты лāви: ‘Хоталь Ам минэ̄гум, нāн тув ёхтуӈкве ат вēрмēгын’?”
23 Тав тāнаны̄лн лāвыс: ”Нāн тыгыл ты, ёлыл, Ам нумыл; нāн ты мāт ōлэгы̄н, Ам ты мāт ат ōлэ̄гум.
24 Таимāгыс Ам нāнанн ты лāвсум, нāн лю̄ль кāреканы̄н ёт хотталь сялтэгы̄н; Āнумн ат ке агтэгы̄н, Ам солиг ты ōлэ̄гум, тōнт лю̄ль кареканы̄н ёт хотталь та сялтэгы̄н”.
25 Тōнт ань тāн Тавēн лāвсыт: ”Ос Наӈ хотъют?” Ӣсус тāнанылн лāвыс: ”Ам мā ӯнтхатам пāсыл ōлэ̄гум, тох ам нāнан лāвыгласум.
26 Нāн сāв вāрмаляны̄н нāн урыл потыртаӈкве ос сӯтытаӈквке вēрмēгум, ос Āнум кēтум Āсюм сяр мāкы̄г ōлы, Ам Тавēныл мāныр хӯлыгласум, та урыл мирын та потыртэ̄гум”.
27 Тав Тōрум Āсе урыл потыртанэтэ тāн атпыл торгамтасаныл.
28 Ань Ӣсус тāнанылн лāвыс: ”Э̄лумхōлас Пы̄г хунь нōх-āлмуӈкве патылы̄н, тōнт тах усьта торгамтылы̄н, тый насати Ам ты ōлнэм ос нэ̄матыр Амтинāмныл ат вāрēгум, ос хумус Ам Āсюмн ханисьтавēсум, тасирыл та потыртэ̄гум.
29 Āнум кēтум Āсюм Ам ётум ōлы; Āсюмн Ам амккем хунь хульвēсум. Мāныр Тавēн э̄ри, Ам акваг таи вāрēгум”.
30 Тав тамле лāтӈыт потыртаме юи-пāлыт сāв мир Тавēн агтуӈкве патсыт.


Аврам тав ня̄враманэ



31 Тōнт Ӣсус Тавēн агтум еврей мāхумн лāвыс: ”Ам лāтӈум сирыл ке ōлнувы̄н, тōнт сяр мāк Ам ханисьтахтын хумиянумыг та ōлнувы̄н,
32 ос мāк вāрмаль вāӈкве патнувы̄н, та мāк вāрмаль нāнан лыпась тāратытэ”.
33 Тāн Тавēн лāвыгласыт: ”Мāн Аврам рут ня̄врамытныл минам мāхум ос нэ̄мхуньт нэ̄мхотъют мāгыс рабы̄г ат ōлсув; хумус Наӈ тох лāвēгын: ‘нāн лыпась патэ̄гын’?”



34 Ӣсус тāнанылн лāвыс: ”Сяр мāк, сяр мāк нāнанн лāвēгум: кāсыӈ лю̄ль кāрек вāрнэ хōтпа, лю̄ль кāрек рабы̄г та ōлы.
35 Ос раб кусяе колт акваг хунь ōлы; āсе пы̄г акваг та колт ōлы.
36 Пы̄г нāнан лыпась ке тāратытэ, тōнт нāн сōль лыпась патэгы̄н.
37 Ам вāглум, нāн сōль Аврам рӯтныл минам мāхум; Ам лāтӈум нāн кӣврын сялтуӈкве ат вēрмынэ̄т мāгыс нāн Āнум алуӈкве таӈхилын.
38 Амки Āсюм палт мāныр вāсум, Ам таи та потыртэ̄гум ос нāн нāнти āсӣн палт мāныр вāсинтасы̄н, таи та вāрегы̄н”.
39 Тāн тавēн ювле-лāвсыт: ”Мāн āсюв Аврам”. Ӣсус тāнанылн лāвыс: ”Нāн Аврам ня̄враманэ ке ōлнувын, тōнт нāн Аврам вāрмалянэ тотнуваны̄н.
40 Ос ань нāн Āнум алуӈкве таӈхилы̄н, нāнан мāк лāтыӈ лāвум Э̄лумхōлас, Тав ты лāтыӈ Тōрумныл хӯлыгластэ: Аврам тох ат вāрыглалыс.
41 Нāн нāнти āсяны̄н вāрмаляныл вāрияны̄н”. Ты урыл тāн лāвсыт: ”Мāн мори э̄руптахтым ся̄нь-āсьныл самын хунь патсӯв; мāн акв Āсь ōньсēв, Тōрум Тав мāн Āсюв”.
42 Ӣсус тāнанылн лāвыс: ”Тōрум нāн Āсин сōль ке ōлнув, нāн Āнум э̄руптанувлы̄н, Ам Тōрумныл йисум ос ёхты̄сум; Ам мат Амки хунь ёхты̄сум, Тав Āнум кēтыстэ.
43 Нāн Ам потрум манры̄г ат торгамтылы̄н? Нāн Ам лāтӈум хӯнтлуӈкве ат вēрмынэ̄н мāгыс.
44 Нāн āсин я̄вол; нāн ос тав лю̄ль писянэ сирыл ōлуӈкве тāӈхегы̄н. Тав тōрум мā ӯнтум пāсыл э̄лумхōлас порслāн утыг ōлыс, тав мāк вāрмаль нупыл ат сунсыс, тав такви палтэ мāк вāрмаль ат иӈ ōньсис. Хунь тав потырты, тав тōнт уркки, тав урккыӈ хум, мāк урккāсиг тав ты ōлы.
45 Ос хунь Ам мāк вāрмаль урыл лāвēгум, нāн Āнумн ат агтэгы̄н.
46 Хотъют нāн халынт Āнумныл урккыӈ лāтыӈ хӯлыглас? Ам мāк лāтыӈ нāнанн лāвēгум, ос манры̄г нāн Āнумн ат агтэгы̄н?
47 Тōрумныл ōлнэ хōтпа Тōрум лāтӈыт хӯнтамлыянэ. Нāн Тōрумныл ат ōлнэ̄н мāгыс Нāн таимāгыс ат хӯнтлэгы̄н”.


Ӣсус ос Аврам



48 Ты урыл еврей мāхум ювле-лāвсыт ос потыртасыт: ”Мāк мāн мāкы̄г ман ат лāвēв-а, Наӈ Самаряныл ōлнэ ут ос Наӈ кӣврынт куль ōлы?”
49 Ӣсус лāвыс: ”Ам кӣврумт куль āтим; Ам Амки Āсюм янытлэ̄гум, нāн тай Āнум лю̄камтылы̄н.
50 Ам Амкинам янытлан лāтыӈ хунь кинсэ̄гум: Кисхатнэ ос Сутытан ут ōлы: Ам Āсюм.
51 Мāк, сяр мāк нāнанн ты лāвēгум: Ам лāтӈум сирыл ōлнэ хōтпа сорум ат васиньты, нэ̄мхуньт сорумн ат паты”.
52 Еврей мāхум Тавēн лāвсыт: ”Мāн ань тāра-паттыслӯв, Наӈ кӣврынт куль ōлнэ̄тэ. Аврам ос Тōрум лāтыӈ тотнэ хумит сорумн патсыт, Наӈ тай лāвēгын: ‘Хотъют Ам лāтӈум сирыл ōлы ке, тав сорум ат вāсиньтытэ тах’.
53 Сорумн патум Аврам āсювныл наӈ ман сōль яныгнуве? Тōрум лāтыӈ тотнэ хумит ос сорумн патсыт: наӈтинāнын хōӈхаг ловиньты̄лын?”
54 Ӣсус ювле-лāвыглас: ”Ам Амкинам янытлан лāтӈум Āнум нэ̄матары̄г ат хōйхаты. Āнум Āсюм Тав янытлытэ. Нāн тай ты лāвегы̄н, Тав нāн Тōрмын.
55 Ос нāн Таве ат вāглы̄н, Ам Таве вāглум; ань лāвēгум ке – Таве ат вāглум, тōнт Ам ōс нāн хольтын урккыӈ Хōтпаг патэ̄гум. Ам Таве вāглум, Ам Тав лāтӈе сирыл ты ōлэ̄гум.
56 Нāн āсин Аврам хот-ся̄гтым ōлыс Ам хōталум кāсалан мāгыс, хунь кāсалас – хот-ся̄гтыс”.
57 Ты лāтӈанэ урыл еврей мāхум Тавēн ювле-лāвсыт: ”Наӈ атпан тāлын иӈыт пыл тōвлы, – ос Наӈ Аврам ман вāсинтāслын?”
58 Ӣсус тāнаны̄лн лāвыс: ”Мāк, сяр мāк нāнанн лāвēгум, Ам сāртын, Аврам ōлнэ э̄лы-пāлт Ам тōнт ōлсум”.
59 Тувыл тāн, Тав нупылэ пāхвтын мāгыс āхвтасыт āлмаясаныл; ос Ӣсус хотталь сōймыгпас ос ялпыӈ колныл кон-квāлыс, тувыл э̄лаль та минмыгтас.








Глава 9


Ӣсус сампыльтāл самын патум хум пусмалты тах



1 Ос ань миныматэ сампыльтāл хōтпа кāсалас. Тав самын патме пāсыл сампыльталы̄г ōлыс.
2 Ханисьтахтын хумиянэ Таве кӣтапасаныл: ”Равви! Манры̄г тав сампыльтāл самын патыс? Такви ман ос ся̄няге-āсяге, хотъютаныл кāрек ōньсис?”
3 Ӣсус лāвыс: ”Тав ся̄няге-āсяге кāрек ат ōсьсы̄г, тав палтэ Тōрум накыт хӯлтхатэгыт тах, таимāгыс тав сампыльтāлы̄г ōлы.
4 Хōтыл торыг Āнумн э̄ри тыг Кēтым Āсюм вāрмалянэ вāруӈкве; э̄тииг ēмтнэ порат нэ̄мхотъют нэ̄матыр вāруӈкве ат вēрми.
5 Мир халт ōлнэ̄м сыс Ам мир мāгыс Тōрум посы̄г ōлэ̄гум”.
6 Хунь ты лāтӈыт лāвыс, Тав мā тāрмыл полх-луньсь салямас, тувыл порс ёт лусе равтлыгтастэ, та равтум утэ̄ныл сампыльтāл хум самаге Такви та сартлыгтасаге,
7 ос тавēн тымус лāвыс: ”Силоам пувлын мāн минэн, тот хот-лōвтхатэн”. (Силоам – таи «кēтым» нампа пувлын мā.) Тав минас, хот-лōвтхатас, ювле посыӈ сампа хōтпāг ёхтыс.
8 Тав пōхатэ̄т ӯнлум ос таве ты э̄лы-пāлт сампыльтāлыг васинтам мāхум потрамасыт: ”Тыт ёмыгтан мāхумныл олн вōвим ӯнлын хōтпа улпыл тав”.
9 Тōват лāвсāсыт: ”Сōль, тав ты”, ос тōват лāвсасыт: ”Нас тав хурипатэ хōтпа”. Тав тай такви лāвыс: ”Тыи ам ты ōлэ̄гум”.
10 Тōнт тав китыглавес: ”Наӈ самагын хумус кāсалаӈкве патсы̄г?”
11 Тав ювле-лāвыс: ”Ӣсус нампа Э̄лумхōлас такви полханэ-луньсянэ порс ёт равтсанэ, та утыл ам самагум сартумтасаге, тувыл лāвыс: ‘Силоам нампа пувлын мāн мӣнэн, хот-ловтхатэн’. Ам минасум, хот-ловтхатасум, ань самагум кāсалаӈкве та патсы̄г”.
12 Тōнт тāн таве китыгласаныл: ”Тав хōт ōлы?” Тав лāвыс: ”Ат вāглум”.


Фарисейт пусмалтым хум китыглыяныл



13 Ань сампыльтāлыг ōлум хōтпа фарисейт палт тотвес.
14 Ӣсус полхе-луньсе ёт порс равтме ос сампыльтāл хум самаге пāлыг пӯсме порат сабат-хōтал ōлыс.



15 Фарисейтн хум ос китыглавес, тав хумус кāсалаӈкве патыс. Тав лāвыс: ”Тав полхе-луньсе ёт равтым утыл самагум тармыл пинумтасаге, тувыл ам хот-ловтхатсум, ос ань ты кāсалэ̄гум”.
16 Тōнт това фарисейт лāвсыт: ”Ты Э̄лумхōлас Тōрумныл ат ōлы, тав сабат-хōталыт ат рōвнэ вāрмаль вāри”. Мōтаныт лāвыглāсыт: ”Карекыӈ э̄лумхōлас хумус вēрми тамле ōлыглаттāл вāрмалит вāрыглаӈкве?” Ос тāн халанылт хāлмалтахтāсыт.
17 Ос сампыльтāлыг ōлум хум нупыл лāвēгыт: ”Наӈ самагын пусмалтым юи-пāлт Тав урет мāныр вēрмēгын лāвуӈкве?” Тав лāвыс: ”Тав Тōрум лāтыӈ тотнэ хумыг ōлы”.
18 Тōнт еврейт тавēн ат āгтсыт: хумус тав сампыльтāлыг ōлыс ос пусмыс, таимāгыс ты хум ся̄няге-āсяге тув вōввесы̄г
19 ос китыглавēсы̄г: ”Ты сōль нэ̄н пы̄гы̄н, тав урēтыл нэ̄н май лāвегы̄н, э̄рттэ̄м тав сампыльтāл самын патыс? Хумус тав ань кāсалы?”
20 Тав ся̄няге-āсяге ювле-лāвсыг: ”Мēн вāглумēн, ты мēн пы̄гмēн ты, тав сампыльтāл самын ты патыс,
21 ос хумус ань кāсалаӈкве патыс та урыл мēн нэ̄матыр ат вāгмēн, э̄рыӈ тав самаге хотъютын пāлыг-пусвесы̄г, мēн ат вāглумēн. Такви ань янгы̄г ēмтыс, таквинāтэ китыглэ̄лы̄н, та урыл такви вос лāви”.
22 Тох тав ся̄няге-āсяге таимāгыс лāвсы̄г, тэ̄н еврейтныл пӣлсы̄г; еврейт потыртахтасыт, Таве Кристосыг ловиньтан хōтпа синагоганыл пōхан ня̄влаве.
23 Таимāгыс ся̄няге-āсяге ты лāвсыг: ”Тав тāланэ янгы̄г ēмтсыт, таквинатэ китыглэ̄лы̄н”.
24 Ань сампыльтāлыг ōлум хум китынтыг ōс вōввес, ос тавēн лāвсыт: ”Тōрум янытлым сяр мāк лāвен, мāн вāглув, Та Э̄лумхōлас карекыӈ хōтпаг ōлы”.
25 Тав тāн нупыланыл ювле-лāвыс: ”Карекыӈ ман āти Тав, таи аре вāглум; топ вāглум – ам сампыльтāлыг ōлсум, ань ос ам кāсалаӈкве патсум”.
26 Ōс йильпиыг хум китыглаве: ”Тав наӈ ётын мāныр вāрыс? Хумус самагын пӯссаге?”
27 Тāнаны̄лн лāвыглас: ”Ам нāнанн ты кос потырталсум ос нāн ат хӯнтласы̄н; ос нāн мāныр хӯлуӈкве таӈхегы̄н? Э̄рыӈ нāн Тавēныл ханисьтахтын хумииг ēмтуӈкве таӈхегы̄н?”
28 Тāн таве кантлысаныл ос лāвсыт: ”Наӈ Тав ханисьтахтын хумитэ, мāн тай Моисей тав ханисьтахтын хумиянэ.
29 Мāн вāглув, Моисей ёт Тōрум потырталыс; Тыи тай ат вāглув, хотыл Тав ōлы”.
30 Самаге посыӈыг ēмтум хум тāн нупыланыл лāвыс: ”Тыи ты хасьтāл, хумус нāн ат вāглы̄н, хотыл Тав ōлы, ос Тав ты самагум пāлыг-пӯнсысаге.
31 Мāн вāглув, карекыӈ мāхум Тōрумн ат хӯнтлавет, Тōрум янытлан хōтпа, Тав вāрмале э̄лаль тотнэ хōтпа Тōрумн хӯнтлаве.
32 Йис тāгыл ат хулыглалсув, сампыльтāлыг самын патум хōтпа хотъютн вēрмувес самаге пӯнсуӈкве.
33 Тав Тōрумныл ат ке ōлыс, тōнт ат вēрмынув ōлыглаттāл пӣсь вāруӈкве”.
34 Тавēн ювле-лāвсыт: ”Наӈ, карек тāра самын патум ут, наӈ мāнав ман ханисьтаӈкве патылы̄н?” Ос хум похан-ня̄влувес.
35 Хум хот-ня̄влыматэ Ӣсусн хӯлвес. Таве хōнтумēт, китыгластэ: ”Наӈ ос Тōрум Пы̄гын агтэ̄гын?*а”
36 Тав ювле-лāвыглас: ”Ос Тавēн агтнувум кос, Тав хотъют, Кӯсяй?”
37 Ӣсус тавēн лāвыс: ”Ос наӈ Таве вāсинтаслын, ос Тав наӈ ётын ты потырты”.
38 Тав ос лāвыс: ”Агтэ̄гум, Тōрум-Кӯсяй!” Ос Тав нупылэ пуӈк хӯтылтас.



39 Ӣсус лāвыс: ”Ам ты мāн сут вāруӈкве ёхтысум, хотъют сампыльтāлыг ōлыс самыӈыг вос ēмты, хотъют самыӈ ōлыс, сампыльтāлыг вос ēмтэ̄гыт”.
40 Тыи хӯнтамламаныл порат, тōва Тав ётэ ōлум фарисейт Тавēн лāвсыт: ”Мāн ōс сампыльтāлыт?”
41 Ӣсус тāнаны̄лн лāвыс: ”Нāн сампыльтāлыг ке ōлсы̄н, аре кат ōсьнувы̄н; ос нāн лāвнэ̄н сирыл кāсалэ̄гы̄н ке, кареканын нāн палтын ōлэ̄гыт”.





*а 35  9:35  агтуӈкве – ты русь лāтӈыл верить, поверить





Глава 10


Ёмас пāля ӯрнэ хум



1 ”Мāк, сяр мāк нāнанн ты лāвēгум: хотъют пāля колн кāрта āви тāра ат ке ся̄лты ос мōтсирыл тув вораты, та хōтпа тӯлмантан утыг ос хōрахсииг ōлы;
2 кāрта āви сӯнтыл ся̄лтнэ хōтпа – тав пāлят ӯргалан хумыг ōлы.
3 Кāрвальтан хōтпа тавēн кāрта āви пӯнсытэ, пāлят тав турсуēн хӯнтамлэ̄гыт, ос тав пāлянэ тāнки наманыл хосыт акван-вōвиянэ ос кональ-вāнттыянэ.
4 Ос хунь пāлянэ кон-пōсыянэ, такви тāн э̄лы-пāланылт ёми; ос пāлянэ тав юй-пāлэ̄т ю̄выт, тāн тав турсуе вāганыл.
5 Мōт хум юй-пāлыт ат минэ̄гыт, тавēныл тāн пōхан-оегыт, тāн мōтхум турсуе ат вāганыл”.
6 Тамле ханисьтап ты Ӣсус тāнаны̄лн потыртас; тāн тай атпыл торгамтасаныл, тамле ханисьтап Тав тāнаны̄лн манрыг потыртас.
7 Ōс Ӣсус тāнаны̄лн лāвыс: ”Мāк, сяр мāк нāнанн ты лāвēгум, Ам пāля кол кāрта āвииг ты ōлэ̄гум.
8 Ам э̄лы-пāлумт ёхталам хōтпат, тāн пуссын тулмантан утыт ос хōрахсит; пāлятын тāн атпыл хӯнтлавēсыт.
9 Ам āвииг ты ōлэ̄гум: Ам тāрам ся̄лтнэ хōтпа вēстхаты тах, тав юв-сялты, кон-квāлы, маныр кинсы, таи та хōнты.
10 Тулмантан ут матыр тулмантан мāгыс, алнэ мāгыс, вӣтыг тотнэ мāгыс ёхталы. Ам таимāгыс ты ёхтысум, ёмас ōлупса вос ōньсегы̄н, ōс сыманын усьпылнэ̄г сёлыӈнувēг вос патэ̄гыт.
11 Ам пāля ӯрнэ ёмас хум: пāля ӯрнэ ёмас хум пāлянэ мāгыс лылытэ мы̄гтэ.
12 Нас мēталым хум пāля ӯрнэ хумы̄г ат хōйхаты, тав такви пāлянэ хунь ӯриянэ. Хāйтнут ёхтынэ̄тэ кāсалытэ ос пāлянэ та оссувлыянэ, хотталь та хāйты; ос хāйтнутын тай пāлят та āлысьлāвет, лāкква та ня̄влāвет.
13 Мēталым хум сысы хайты, тав мēтхум, тав пāлят палт тэ̄латэ āтим.
14 Ам пāля ӯрнэ ёмас хум; ос Амки утанум вāганум, ос Амки утанум Āнум вāганыл.
15 Хумус Ам Āсюмн вāвем, аквтох Ам ōс Āсюм вāглум; лы̄лым пāлянум мāгыс мы̄глум.
16 Ам ōс мōт пāлят ōньсēгум, тāн мōт ōсь кӣврыт ōлэ̄гыт, тāн Āнумн ōс э̄рēгыт ты̄гле тотуӈкве: тāн ōс тах Ам турсуюм хӯлыяныл, тōнт тах тāн акв пāля пӯӈыг ēмтэ̄гыт ос Пāля ӯрнэ акв хум ōньсюӈкве патэгыт.
17 Таимāгыс Ам Āсюмн ты э̄руптавем, Амти ōлупсам мы̄глум, тувыл тах ос таве ювле-виӈкве. Ам ōлнэ лылым мы̄глум.
18 Нэ̄мхотъютын лылым Āнумныл хот ат кос вӣве, Ам Амки таве мы̄глум. Ам таве э̄ла-минэ мāгыс ё̄р ōньсēгум ос таве ювле-винэ мāгыс ōс ё̄р ōньсēгум. Тамле накыл Ам Амки Āсюмн хултвēсум”.
19 Ты лāтӈыт юи-пāлт еврей мāхум халт ос ворасьлахтын пӣсь ēмтыс.
20 Сāв мир тāнти хāланылт потыртасыт: ”Тав кулин ёхтувес, ос тэ̄ласты, манры̄г Таве хунтлылы̄н?”
21 Мōтаныт лāвыглāсыт: ”Ты лāтӈанэ тэ̄ластан хōтпа лāтыӈыт хурипат āтимыт; куль ман хунь вēрми сампыльтāл хōтпа самаге посыл миӈкве?”


Еврей мāхум ат агтнэ вāрмаляныл



22 Иерусалимыт йильпииг ялпыӈ кол ялпыӈыг вāрнэ хōтал ёхтыс, тонт тэ̄лы пора ōлыс.
23 Ōс Ӣсус ялпыӈ кол кӣвырт, Соломон*а притвор пōхат ё̄мыгтас.
24 Тыт еврей мāхум Тав мувлахитэт атхатасыт, китыглахтасыт: ”Наӈ мāнав хоса тох нэ̄матыр вāтал ōньсӣлын? Наӈ Кристосыг ке ōлэ̄гын, мāнавн ань тāра лāвен”.
25 Ӣсус тāнаны̄лн лāвыс: ”Ам нāнанн ты лāвсум, нāн ат агтэгы̄н; Ам вāрнэ вāрмалянум Амки Āсюм наме мāгыс ты вāриянум, тāн Ам урумт ты ōлэ̄гыт.
26 Ос нāн тай ат āгтэгы̄н, нāн Ам пāлянум āтимыт, хумус Ам нāнан ты лāвыглалсум.
27 Ам пāлянум Ам турсуюмн хӯнтлэ̄гыт, ос Ам тāнāныл вāганум; ос тāн Ам юи-пāлумт ю̄выт.
28 Ос Ам тāнаны̄лн акваг э̄лаль ōлнэ ōлупсал мыгāнум, ос тōрум нот пāлыт тāн ат порсэ̄гыт; ос Ам кāтумныл тāн нэ̄мхотъютын ат тӯлмантāвет.
29 Тāнаныл Āнумн мим Āсюм сяр янгыг ты ōлы; ос Ам Āсюм кāтныл тāн сяр нэ̄мхотъютын тӯлмантаӈкве ат вēрмавет.
30 Ам ос Āсюм – мēн сас аква”.
31 Ты торыг, Таве рāтнэ мāгыс, юдеит ōс āхвтасыт āлмаясыт.
32 Ӣсус тāнанылн лāвыс: ”Сāв ёмас вāрмалит Ам Амки Āсюмныл нāнан хӯлтсум кос; хоты вāрмаль мāгыс нāн Āнум āхвтасыл рāтуӈкве таӈхилы̄н?”
33 Еврей мāхум Тавēн ювле-лāвсыт: ”Ёмас вāрмалянын мāгыс Наӈын хунь āхвтасыл рāтылув, Тōрумыл кайнэн мāгыс, Наӈ э̄лумхоласы̄г ōлэ̄гын, Наӈтинāнын Тōрмыг ловиньтылын, таимāгыс ты Наӈын рāтылув тах”.
34 Ӣсус тāнаны̄лн лāвыс: ”Нāн сāкконынт тох хансым āти: ‘Ам лāвсум: нāн тōрмыт’.
35 Тав таит, хотъютыт мāгсыл Тōрум нэ̄пак кēтыс, тōрмыг лāвсанэ, ос Тōрум нэ̄пак ты юи-пāлыт лю̄лиг ат ēмты, –
36 Таин ман, Хотъют Āсь ялпыӈыг вāрыстэ ос мир халн кēтыстэ, нāн лāвēгы̄н, Ам Тōрум лю̄камтылум, таимāгыс ты Ам лāвэ̄гум: ‘Ам Тōрум Пы̄г?’
37 Ам Āсюм вāрмалянэ ат ке вāрэ̄гум, тōнт Āнумн ул агтэ̄н;
38 ос хунь Āнум ат агтнэ порант, ам вāрнэ вāрмалянумн агтэ̄н, тувыл тах нāн хōнтылын Āсюм Ам кӣврумт ōлы ос Ам Тавēтт ōлэ̄гум”.
39 Тōнт тāн ōс Таве пувуӈкве ēмталасāныл; ос Тав тāн кāтаныныл пōхан патыс,
40 ос Иордан я̄ та пāлн минас, та мāн, хōт Иоан витыл пēрна ты пиныс, ос тот та хультыс.
41 Сав мир Тав палтэ ёхтысыт ос лāвсыт, э̄рттэ̄м Иоан нэ̄матыр ōлыглаттāл нак атпыл вāрыглас, ос мāныр Иоан Тав урēт лāвыс, таи пуссын сяр мāк ты ōлум.
42 Ōс сāв мир тот Тавēн агтуӈкве патсыт.





*а 23 10:23 Соломон хōн – тыи Израиль хōн ōйка Давид тав пы̄ге ты. Āсе юи-пāлт 961 тāлныл 922 тāл мус йӣльпи эра э̄лы-пāлт хōныг ōлыс.





Глава 11


Ӣсус Лāсар хум ялуптытэ тах



1 Вифаният ōлнэ аквмат Лāсар нампа ōйка āгмыӈ ōлыс. Тав Мария ос Марфа увситэ̄нт ōлнэ пāвы̄лныл ōлыс.
2 Мария – āгмыӈ Лāсар-ōйка увситэ ōлыс. Тав Кӯсяй лāглаге мира нампа атыӈ вōйил сартум ос Тав лāглагэ āтанэ̄тыл хот-сэ̄гсалам нэ̄г ōлыс.
3 Лāсар ягāгияге лāтыӈ Тавēн кēтсыг: ”Кусяй хум! Наӈ э̄руптан хумин āгмыӈ”.
4 Ӣсус та ля̄ххал хӯлмēт лāвыс: ”Ты āгмыл тав сорумн ат паты, ты āгметыл тах Тōрум янытлаве, Тōрум Пы̄г янытлан мāгыс ты āгме ōлы”.
5 Марфа увситэ̄нтыл ос Лāсар Ӣсусын пуссын э̄руптавēсыт.
6 Та хум āгме урыл хӯлмēт Тав аквта ōлнэ мāт кит хōтал ōлыс.
7 Та юи-пāлт ханисьтахтын хумиянэ̄н лāвыс: ”Ōс Юдея мāн минэ̄в”.
8 Ханисьтан хумиянэ Тавēн лāвсыт: ”Равви! Наӈ мось мōлалнув еврей мāхумн āхвтасыл рāтуӈкве ман ат кинсыглавēсын, ōс ты Наӈ тув-минуӈкве кусыглахтэ̄гын?”
9 Ӣсус ювле-лāвыс: ”Хōтал палытэ̄т китхуйплов сё̄с ман āти? Хōталэ̄т ё̄мыгтан хōтпа ат вāӈлатāнты, тав хōтыл ōлнэ пос кāсалытэ;
10 э̄ти ё̄мыгтан хōтпа вāӈлатāнты, тав ётэ хōтал пос āтим”.
11 Тох лāвме юи-пāлт ос лāвыс: ”Лāсар, мāн юртув ёл-оима, Ам таве нōх-сāйкатан мāгыс минэ̄гум”.
12 Ханисьтахтын хумиянэ ля̄галасыт: ”Кӯсяй! Тав нас ке ёл-оилматвес тах пусми”.
13 Ӣсус тāнанылн сорум ӯрыл кос лāвыглас, тāн номсысыт – тав нас ӯлум урыл лāвыс.
14 Тōнт Ӣсус тāн нупыланыл сяр ля̄льт ля̄галас: ”Лāсар сорумн патыс.
15 Ам та торыг тот ат ōлмум мāгыс ань нāн мāгсылы̄н хот-ся̄гтсум, нāн тах ань усьта Āнумн агтуӈкве патэ̄гы̄н; ань тав палтылэ минэ̄в”.
16 Тōнт Фома нампа хум, мōтсирыл тав Юртыӈ пы̄гыг лāввес, ханисьтахтын хумит нупыл лāвыс: ”Минэ̄в, мāн ос Тав ётэ тах сорумн патэ̄в”.
17 Ӣсус тув ёхтумēт хōнтыстэ, насати Лāсар нила хōтал āхвтас курсипе кӣвырт хуйнэ̄тэ.
18 Вифания нампа мā Иерусалим пōхат атхуйплов стадия*а палытыт ōлыс;
19 ос холам ягпыгēн мāгыс савын патум Марфа ос Мария торамтаӈкве сāв хōтпа Юдея мāныл ёхтысыт.
20 Марфа Ӣсус йинэтэ хӯлмēт, Тав палтылэ ля̄льт минас; Мария ос юн-ӯнлыс.
21 Тōнт Марфа Ӣсусн лāвыс: ”Кусяй хум! Наӈ та торыг тыт ке ōлсын, ам ягпыгум сорумн ат патнув.
22 Ам сōль вāглум, Наӈ Тōрумныл мāныр вōвēгын, Тōрумын таил та мӣвен”.
23 Ӣсус тавēн лāви: ”Наӈ ягпыгын нōх-ялты”.
24 Марфа ювле-лāвыс: ”Ам вāглум, тав тах юи-ōвыл хōтал нōх-я̄лты, мāхум нōх-я̄лтнэ хōтал тах ялты”.
25 Ӣсус лāвыс: ”Ам нōх-я̄лтпылыг ос ōлупсаг ты ōлэ̄гум, Āнумн агтнэ хōтпа сорумн патнэтэ юи-пāлт ос тах нōх-я̄лты.
26 Кāсыӈ ōлнэ хōтпа ос Āнумн агтнэ хōтпа ōлнэтэ нот пāлыт сорумн ат паты. Тамле накын наӈ агтэ̄гын?”
27 Тав ювле-лāвыс: ”Вāим, Кӯсяй! Ам агтэ̄гум, Наӈ Кристос, Наӈ ты мир халн ёхтум Тōрум Пы̄г”.
28 Ты лāтӈанэ лāвме юи-пāлыт сытам сыс Мария увситэ ляпан-вōвыстэ, тымус тавēн потырты: ”Ханисьтан хум тыт ōлы, наӈын вōвитэ”.
29 Ань ты урыл хӯлмēт, молях нōх-лю̄люмтас ос Тав палтылэ минмыгтас.
30 Ӣсус пāвылн иӈыт ёхтыс, Тав Марфан ля̄льт-хōнтыматэ мāт ōлыс.
31 Мария торамтан мāгыс тав колэ̄т ōлум еврей мāхум, Мария молях нōх-лю̄люмтаме ос кон-квалме кāсаламанылт тав юи-пāлэ̄т минмыгтасыт. Тāн номсысыт, тав лю̄сьнэ мāгыс āхвтас сопам*б палт минас.
32 Ос Мария Ӣсус ōлум мāн ёхтумēт, Таве кāсаластэ ос Тав лāглаге тытын рāгатас ос Тав нупылэ лāвыс: ”Кӯсяй! Наӈ тыт ōлсын ке, ягпыгум сорумн хунь патнув”.
33 Ӣсус таве лю̄ньсим кāсаламēт ос тав ётэ ёхтум еврей мāхум ōс лю̄ньсим кāсаласанэ, номтэ хот-сакыс.
34 Ос китыгласанэ: ”Нāн таве хōт сё̄питаслы̄н?” Тāн ювле-лāвсыт: ”Кӯсяй! Ялэн ос Наӈти сунсэ̄лын”.
35 Ӣсус самвитанэ кон-нэ̄глысыт.
36 Тōнт еврей мāхум лāвыглāлсыт: ”Сунсэ̄н, Тав сорумн патум ут хумус э̄руптамтэ”.
37 Ос тōва мāхум лāвсыт: ”Сампильттāл ут сам-посыл миӈкве хāснэ Хōтпа холам утув āтимы̄г ат ēмтнэ̄тэ аман вāрнувтэ?”
38 Ос Ӣсус кāстāл ōлым āхвтас сопам ляпан ё̄мантас. Тай кēраскол сопам ōлыс, сопам āхвтасыл лап-пиныма.
39 Ӣсус лāвыс: ”Āхвтас хот-вуелы̄н”. Сорумн патум хум йигтēтэ Марфа Тавēн лāвыс: ”Кӯсяй! Тав алам тōпмуӈкве патыс, āхвтас курсипēт хуйнэ̄тэ нила хōталыг ты ēмтыс”.
40 Ӣсус тав нупылэ лāви: ”Ам ман наӈын ат лāвсасум, агтуӈкве ке патэ̄гын, Тōрум янытлан вāрмаль кāсалэ̄гын тах”.
41 Сорумн патум хум хуям кēраскол лап-пантым āхвтасэ пōхан-лаквтысаныл. Ос Ӣсус тōрум нупыл нōӈхаль сунсым лāвыс: ”Āсюм! Āнум хӯлмын мāгыс, Наӈы̄н яныг пӯмасипа лāвēгум.
42 Ам вāслум, Наӈ Āнум акваг хӯлы̄лын; тох Ам тыт атхатам мир мāгыс лāвсум, тāн вос агтэ̄гыт, Наӈ Āнум тыг кēты̄слын”.
43 Ты лāтӈанэ юи-пāлт Тав тāкысь ля̄галас: ”Лāсар! Кон-квāлэн”.
44 Ос кāтанэ-лāгланэ пēсыл тōрыл пēрсалим, вӣльтэ тōрыл нэ̄гсалым сорумн патум ут кēрасколныл кон-нэ̄глыс. Ӣсус лāвыс: ”Таве хот-пēсталэлы̄н, вос мины”.


Ӣсус торыг потыртахтын вāрмаль



45 Мария палт сāв ёхталам еврей мāхум ōс Ӣсус вāрмалянэ кāсаламанылт юи-пāлыт Тавēн агтуӈкве патсыт.
46 Тōваныл фарисейт палт минасыт ос Ӣсус вāрыглан наканэ урыл фарисейтн потыртасыт.



47 Тōнт сяр яныг пӯп ōйкат ос фарисейт акван-āтхатасыт ос лāвсыт: ”Мāныр мāнавн вāруӈкве? Ты Э̄лумхōлас сāв ōлыглаттāл вāрмалит вāри.
48 Ты вāрмаль тох ке хӯльтуптылув, тах мир пуссын Тавēн агтуӈкве патэ̄гыт, тōнт Рим мāхум ёхтэ̄гыт, мāн мāв тāн вы̄ганыл ос мирув пуссын āлысьлыяныл тах”.
49 Та тāл сяр яныг пӯп-ōйкаг ōлум Каифа нампа хум тāнаны̄лн лāвыс: ”Нāн нэ̄матыр ат вāгы̄н;
50 нāн ат номсэ̄гы̄н, мāнавн ёмаснуве мирув пуссын ат холтнэ̄ мāгыс акв хōтпан сорум патуӈкве”.



51 Тав такви номте хосыт хунь тох лāвыс, сяр яныг пӯп-ōйкаг ōлме порат э̄лаль ōлнэ накыл хӯлтвес, Ӣсус мир мāгыс тах сорумн паты,
52 ос акв ты мир мāгыс хунь, Тōрум Āсь мā янытыл ōлнэ ня̄враманэ акван āтнэ мāгыс тах.



53 Та хōтал пасыл тāн Тавē порслаӈкве та сё̄питахтасыт.
54 Таимāгыс Ӣсус еврей мāхум халт сытамыл яласас, та мāныл сēиӈ мā ляпат ōлнэ Ефраим нампа ӯсын минас, ос тот Такви ханисьтахтын хумиянэ ёт хультыс.



55 Юдея мāт Пасха нампа ялпыӈ хōтал ляпамас, сāв мир Пасха э̄лы-пāлт Иерусалим ӯсын кареканылныл хот-сы̄стамтахтын мāгыс ёхты̄сыт.
56 Тōнт Ӣсус кисвес, ялпыӈ колт лю̄лнэ мир халанылт потрамасыт: ”Нāн хумус номсэгы̄н? Тав ялпыӈ хōталн ёхты ман āти?”
57 Сяр яныг пӯп-ōйкат ос фарисейт мирын лāвсыт, Тав хотъютын ханьсяве ке, тāра вос лāвēгыт, Таве тах тōнт пувияныл.





*а 18 11:18 атхуйплов стадия – хӯрмахкем километра палыт

*б 31 11:31 сопам – ты русь лāтӈыл могила





Глава 12


Вифаният Ӣсус тыныӈ вōйл сāртвес



1 Пасха ялпыӈ хōталныл хōт хōтал э̄лы-пāлт Ӣсус Вифаниян ёхтыс. Тот сорумн патыглам ос Тав нōх-ялтуптам Лāсар хум ōлыс.
2 Тав мāгсылэ тэ̄нэ-айнэ пасан вāрвес, Марфа пасан вāрыс, Ӣсус ёт тэ̄пьялам хумит ёт Лāсар ōс ōлыс.
3 Мария фунт*а сāвит мира нампа тыныӈ вōй вис, Ӣсус лāглагē та вōйил сāртласаге, тувыл āтанэ̄тыл Ӣсус лāглаге хот-сэ̄гсаласаге; мира атыӈ атыл кол янытыл пасматас.
4 Тōнт Тав ханисьтам хумиянэ халт ōлнэ акв Иуда Симон Искариот нампа хум, ётыл Ӣсус тах «тыналым» ут, лāвыс:
5 ”Ты мира хурумсāт динарий мāгыс мāнрыг ат рōви тыналаӈкве ос та олнэ нӯса мирын лāкква уртуӈкве?”
6 Тав нӯса мирн нё̄тнэ мāгыс сыме ат ся̄ргыс, тав нас тох лāвыс, тав тулмахыг ōлыс. Ханисьтахтын хумит олн ōсьнэ тōтапаныл тав палттэ ōлыс, тав тувыл олн тӯлмантāлыс.
7 Тōнт Ӣсус лāвыс: ”Мария ул нагēлы̄н, тав ты мира Āнум ёл-сё̄питан хōтал мāгыс хӯлистэ.
8 Нуса мир акваг нāн ётын ōлэ̄гыт, Ам нāн ётын акваг хунь ōлэ̄гум”.
9 Евреитныл сав мир Тав тот ōлнэтэ хӯлсаныл, Тав кāсалаӈкве ос сорумн патыглам ос Ӣсусн нōх-ялтуптим Лāсар аквторыг кāсалан мāгыс тув-атхатасыт,
10 Сяр яныг пӯп-ōйкат Лāсар алуӈкве ōс кусыглахтысыт,
11 та Лāсар ялтуптыматэ ос сāв еврей мāхум Ӣсусын агтуӈкве патсыт.


Ӣсус Иерусалим ӯсн мāньлат осёл тармыл ёхтыс



12 Ёты хōтал ялпыӈ хōталн атхатам сāв мир Ӣсус Иерусалим ӯсын йинэ̄тэ урыл хӯлсаныл,
13 пальма нампа тагыӈ йӣвыт висыт, Тав йинэ лё̄ӈхēн лю̄льсыт ос рōӈхувлāлсыт: ”Осанна*б! Тōрум-Кӯсяй, Наӈ ёхтынэн мāгыс, Израиль хōн, Наӈын янытлылӯв!”
14 Тōнт Ӣсус мāньлат осёл нампа ӯй хōнтыгпас, осёл тармыл тāлыс, ялпыӈ нэ̄пакыт хансым сирыл:
15 ”Сиона*в ӯсыӈ мир, ул пилэ̄н, нāн Хōнын мāньлат осёл тармыл ӯнлым тах ёхты”.



16 Тав ханисьтахтын хумиянэ сāртын ты вāрмаль урыл нэ̄матыр ат торгамтāлсыт, ос ялпыӈ нэ̄пакт Тав урēт хансым вāрмаль номылматсаныл хунь Тав янытлаӈкве патвес, ос Тав ётэ ты юи-пāлт мāныр тах ēмты ōс номылматсаныл.
17 Сāртын тāгыл Тав ётэ ōлум мире потырталсыт, Тав Лāсар ахвтас сопамēныл хумус кон-вōвыстэ ос нōх-ялтуптастэ.
18 Тамле ōлыглаттāл нак вāрме мāгыс Тав мир ёт таиимāгыс ты хōнтхатас.
19 Фарисейт тāнки халанылт потыртасыт: ”Танай сунсэ̄н, нāн нэ̄матыр ат ты алымегы̄н вāруӈкве? Мир пуссын Тав юи-пāлэ̄т ты минэ̄гыт”.


Ӣсус такви сорме урыл потырталы



20 Ялпыӈ хōталыт пуӈк пӣннэ мāгыс тōва грекыт ōлсыт.
21 Тāн Галилея мāт Вивсаид ӯсныл ōлум Филипп палт йисыт ос таве китыгласаныл: ”Мāн Ӣсус кāсалаӈкве кос таӈхēв”.
22 Филипп минас ос ты урыл Андреин лāвыс; тувыл Андрей ос Филипп ты урыл Ӣсусын лāвсы̄г.
23 Ос Ӣсус тэ̄натэ̄н ювле-лāвыс: ”Э̄лумхōлас Пы̄г янытлан сё̄с ты ёхтыс.
24 Мāк, сяр мāк нāнанн ты лāвēгум: колассам мāн хунь рāгаты, ат ке порсси, тōнт акв колассам тӯп хульты; ос порсси ке, тōнт сāв колассам ēмты.
25 Такви лы̄лытэ э̄руптан хōтпа тах лы̄лытэ ты̄пылты̄тэ; ос такви лы̄лытэ ты ōлнэ тōрумт лавыл нэ̄гылттан хōтпа тах лы̄лытэ акваг э̄лаль ōлнэ хōтал мāгыс ōньситэ.
26 Āнумн нё̄тнэ хōтпа Ам сирумт Ам ōлуӈкве патнэ мāм Ам юи-пāлумт мины, тав тот тах Āнумн мēтхумыг ēмты. Ос Āнумн нё̄тнэ хōтпа Ам Āсюмн янытлым э̄руптаве.
27 Ам лы̄лым ань сяр ат рōвнэ хурипаг ēмтыс; ос мāныр ань лāвуӈкве? Āсюм, ты сё̄с Āнумныл паратэ̄лын! Ос Ам ты сё̄с ēмтум мāгыс ты ёхтысум!



28 Āсюм! Наӈти намын янытлэ̄лын!” Тōнт тōрумныл суй ёхтыс: ”Янытлылум, ос э̄лаль тах усьпылнэ̄г янытлаӈкве паты̄лум”.
29 Тыт лю̄люм ос тыи хӯнтлам мир потыртасыт: ”Тый сяхыл кургыс”; ос мōтаныт лāвсыт: ”Тый Ангел Тав ётэ потыртас”.
30 Ӣсус ты урыл лāвыс: ”Ты суй Ам мāгсылум хунь суйтыс, мир мāгыс ōлыс.
31 Тый сутыӈ хōтал мир палт ты ёхтыс, ты мир канась тах хот ня̄влаве.
32 Хунь тах Ам ты мāныл āлмāвем, мир пуссын Амки палтум выгāнум”.
33 Тысирыл Тав хӯлтхāтнэ мāгыс потыртас: манхурип сормыл Тав тах холы.
34 Мир Тавēн ювле-лāвсыт: ”Мāн саккон сирыл хӯлыгласлӯв, Кристос тōрум нот палыт акваг э̄лаль ōлы, Наӈ ос лāвēгын, Э̄лумхōлас Пы̄г тōрумн нōх-āлмаве? Та Э̄лумхōлас Пы̄г хотъют?”
35 Тōнт Ӣсус тāнаны̄лн лāвыс: ”Нāн ётын мось ōс тах пос посты; пос ōлнэтэ сыс мось ё̄мыгтэ̄н, турманын лап ул вос тотавēн: турман мāт ё̄мнэ хōтпа ат вāгтэ, хоталь нупыл ё̄ми.
36 Хота мус пос нāн ётын ōлы, та посы̄н агтэ̄н, пос тотнэ пы̄гыты̄г нāн ōлэ̄н”. Ты лāтӈанэ лāвме юи-пāлт, Ӣсус пōхан-минас ос хотталь та пāтырас.


Мāхум Ӣсусн ат агтнэ вāрмаляныл



37 Тāн сунсыманыл тасāвит ōлыглаттāл вāрмалит Тав вāрыглас, ос тāн Тавēн ат агтсыт.
38 Тōрум лāтыӈ тотнэ хум Исая лāтӈанэ сирыл сōль та ēмты тах: ”Тōрум-Кӯсяй! Мāнавныл йим потырн хотъют агтыс? Ос Тōрум-Кӯсяй ё̄р тāрсэ хотъютын сусылтахтас?”
39 Тāн май таимāгыс ос ат агтсыт, ань Исаия май ос тох лāвыглас:
40 ”Ты мир саманыл сампыльтталы̄г паттысаныл, сыманыл āхвтас хольт сурлысаныл, саманылт ат кāсалэ̄гыт, сыманылт ат хулыяныл, ос тāнаныл пусмалтаӈкве Āнум ат вōвия̄ныл”.
41 Тысирыл Исая потырталыс, Таве янытлан вāрмаль хунь кāсаластэ ос Тав урет потыртас.
42 Кӯсяитныл сāв хōтпа Тавēн ōс агтуӈкве патсыт кос; ос фарисейтныл пилнэ̄ныл мāгыс ос синагоганыл похан нēвлынэ̄ныл мāгыс тāн нэ̄матыр ат потыртасыт.
43 тāн ань э̄лумхōлас янытлан вāрмалит янгысьнув э̄руптасаныл, Тōрум янытлан вāрмаль тāн ат ōсьсыт.
44 Ӣсус тāкысь лāвыс: ”Āнумн агтнэ хōтпа Āнумн хунь агты, тав Āнум кēтум Āсюмн агты.
45 Āнум кāсалан хōтпа Āнум кēтум Āсюм ōс кāсалытэ.
46 Ам мир хāлн посы̄г ёхтысум, Āнумн агтнэ хōтпа турман мāт ул вос ōлы.
47 Ос Ам лāтӈанум хӯлнэ хōтпа Āнумн ат ке агты, Ам таве ат сутытылум, Ам мир сутытан мāгыс хунь ты̄г-ёхтысум, Ам мир вēстхатыглалнэ мāгыс ты̄г-ёхтысум.
48 Āнум пōхан-паттын хōтпа, Ам лāтӈанум пōхан ӯрнэ хōтпа такви мāгсылэ сутитан ут ōньси: Ам лāвыглам лāтӈумн тах тав юи-ōвыл хōталэ̄т сутытаве.
49 Ам та лāтӈыт Амкинāнӯмныл хунь лāвиянум; таи Āнум кēтум Āсюм Тав лāтӈанэ, Тав Āнум потыр мис, мāныр лāвуӈкве ос мāныр потыртаӈкве.
50 Ос Ам вāглум, Тав мим Тōрум сāкконе акваг э̄лаль ōлнэ ноты̄г ōлы. Ам мāнырпыл потыртэ̄гум, тай пуссын Āсюм лāвум сирыл та потыртэ̄гум”.





*а 3 12:3 фунт – хӯрумсāткем грамм яныт мōртмил

*б 13 12:13 осанна – ты еврей лāтӈыл: ”Вēстэн, нё̄тэн! Ургалэн!”

*в 15 12:15 Сиона – тыи Иерусалим ӯс тох лāввес





Глава 13


Ӣсус ханисьтахтын хумиянэ̄н лāгланыл хот-ловты



1 Пасха ялпыӈ хōтал э̄лы-пāлт Ӣсус вāстэ тав ты мирыӈ тōрумныл Āсе палт миннэ сё̄сэ ты ёхтыс. Таимāгыс тав тыт хӯльтнэ Тавēн э̄рнэ мире мāгыс хултхатас, хумус Тав тāнāны̄л акваг э̄руптым сы̄мыт ōньсюӈкве патыянэ тах.
2 Ос э̄типāлаг тэ̄нэ пасан ватат Иуда Искариот Симон пыге сы̄мен я̄вол Ӣсус ты̄налан лю̄ль номт пиныс,
3 Ӣсус пуссын вāстэ – Āсе вāрмалянэ пуссын Пы̄ге кāтн мисанэ, ос Тав Тōрумныл ёхтыс, Тōрум палт ты сё̄питахты,
4 ос таимāгыс э̄типāлаг вāрим пасан вāтаныл нōх-лю̄лис, Такви коны маснутанэ хот-āхвсанэ, ос вильтсэ̄гнэ тōрыл э̄нтхатас.
5 Тувыл ловтхатнэ āны вӣтыл пиныстэ, ханисьтам хумиянэ лāгланыл ловтуӈкве патсанэ ос э̄нтапыг нэ̄гум вильтсэ̄гнэ тōрыл лāгланыл хот-сэ̄гсаласанэ.
6 Симон Пēтыр палт йис, таи Тавēн лāви: ”Кӯсяй! Наӈын ман ам лāглагум хунь э̄ри ловтуӈкве?”*а
7 Ӣсус тавēн ювле-лāвыс: ”Ам мāныр ань вāрēгум наӈ иӈ ат вāглын, ётыл тах усь торгамты̄лын”.
8 Пēтыр Тавēн лāвыс: ”Ам лāглагум нэ̄мхуньт ат ловтыя̄гын”. Ӣсус тавēн лāвыс: ”Наӈ лāглагын ат ке лōвтыягум, тōнт наӈ Ам ётум нэ̄матыр лōмт ат ōньсēгын”.
9 Симон Пēтыр Тавēн лāви: ”Кусяй! Тасирыл ке, лāглагум коны-пāл ос кāтагум, пуӈкум хот-лōвтэ̄н”.
10 Ӣсус тавēн лāви: ”Сыстам хōтпан лāглаге туп э̄ри ловтуӈкве, тав тох янытэ̄т сыстамы̄г ōлы; нāн сыстамыт ос пуссын сыстамыт āтимыт”.
11 Тав Таве ты̄налан хум сāртын вāстэ, таимāгыс тох ты лāвыс: ”Пуссын сыстамыт āтимыт”.
12 Хунь тāн лāгланыл ловтысанэ, Такви маснутанэ массанэ, пасан вāтан ӯнтыс, лāвыс: ”Нāн торгамтаслы̄н ман āти, Ам нāн ётын мāныр вāрсум?
13 Нāн Āнум Ханисьтан хумы̄г ос Кӯсяиг лāвилы̄н, Ам урумт мāк та лāвегы̄н, Ам сōль таи ты.
14 Сōль ке Ам Кӯсяй ос Ханисьтан хум, нāн лāгланы̄н хот-ловтсанум, нāнāн ос нāнти халынт лāгланы̄н э̄ри ловтуӈкве.
15 Ам нāнан ты хӯлтсанум, нāн ос тасирыл вāрēн, хумус Ам нāнан ань вāрсум.
16 Мāк, сяр мāк нāнан ты лāвēгум, мēтхум такви кӯсяēныл яныгнув хунь, кēтым хōтпа ос кēтнэ хōтпатэ̄ныл яныгнув хунь.
17 Ты урыл ке вāгы̄н, тōнт нāн тамле вāрмаль вāрнэ̄н порат сōль та сōтыӈы̄г ōлэгы̄н.
18 Пуссын тыт атхатам хумит урыл Ам хунь лāвēгум; Ам вāглум хотъютыт Ам пēриясанум. Ялпыӈ нэ̄пак лāтыӈ сирыл вāрмаль вос э̄лаль мины: ‘Ам ётум тэ̄нут тэ̄нэ ут Ам нупылум тах лāгыл юнгатэ āлмитэ’.
19 Ам таимāгыс сāртын ты нак ēмтне э̄лы-пāлт нāнанн ты лāвēгум, хунь тах нак ēмты, нāн усьта агтэгы̄н, ты сōль Ам ты ōлэгум.
20 Мāк, сяр мāк нāнанн ты лāвēгум: Ам кēтум хумим нāн ля̄пан ке вы̄глы̄н, тōнт нāн Āнум ля̄пан вы̄глы̄н; ос хотъют Āнум ля̄пан вы̄гтэ, тōнт тав Āнум кēтум Āсюм ля̄пан вы̄гтэ”.


Ӣсус такви лāвыс, хотъютн тах ты̄налаве



21 Ты лāтӈанэ лāвум юи-пāлт Ӣсус руталӣг, кāсталы̄г ēмтыс, хот-тōргуӈкве патыс, ос тāн нупыланыл сяр ля̄льт та лāвыс: ”Мāк, сяр мāк нāнанн ты лāвēгум, нāн халынтныл акван тах Āнум ты̄налытэ”.
22 Тōнт ханисьтахтын хумиянэ халанылт такос сунсыглахтасыт, ат торгамтасаныл, хотъют урыл Тав тох лāвыс.
23 Акв сака э̄руптам ханисьтахтын хумитэ Ӣсус мāглэ пōхат ӯнлыс.
24 Тавēн Симон Пēтыр вӣльтэ̄т пōс сусылтас, ань таитэ вос китыглахты, хотъютаныл урыл Ӣсус тох потыртас.
25 Тав Ӣсус мāгыл пōхатэ̄н хоми-хӯтыс, Тав китыглахтас: ”Кӯсяй! Тыи хотъют?”
26 Ӣсус ювле-лāвыс: ”Ам ань тах ня̄нь лōмт айнутн мāгумтāлнэм юи-пāлыт хōӈхан мы̄глум, тав таиӣг ōлы”. Та ня̄нь лōмт мāгумтāлме юи-пāлт Иуда Искариот Симон пыгēн мистэ.
27 Ос ты ня̄нь лōмт тактыматэ юи-пāлтыт тав кӣврēн куль та ся̄лтыс. Тōнт Ӣсус тавēн лāвыс: ”Мāныр вāруӈкве кусыглахтэ̄гын, моляхнув вāрēлын”.
28 Нэ̄мхотъютаныл атпыл торгамтастэ, Тав тох манрыг таи тавēн лāвыс.
29 Ос ань Иуда тōтап ōньсис, таимāгыс пуссын тох номсысыт, Ӣсус лāвыс: ”Ялпыӈ хōтал кастыл матыр мāнавн ёвтэн”, ман ос нуса мирн мāтыр вос мыг.
30 Тав пӯллōмт вистэ, тāра та кон-квāлыс; э̄тииг ōлыс.


Ӣильпи Тōрум сāккон



31 Хунь тав кон-квāлыс, Ӣсус лāвыс: ”Ань Э̄лумхōлас Пы̄г янытлан вāрмальн ты патыс, ос Тōрум Тав тāратэ янытлаве.
32 Ос Тōрум Тав тāратэ янытлаве ке, Тōрумн Тав Таквинāтэ̄т ос янытлаве, ос мосертын Таве янытлаӈкве паты тах.
33 Ня̄враманум! Нāн ётын воссыг хоса ат ōлэ̄гум. Нāн Āнум кинсуӈкве патылы̄н, ос Ам еврей мāхумн лāвнэм сирыл ‘хōталь Ам минэ̄гум, нāн тув минуӈкве ат вēрмегы̄н’, ань ос нāнанн Ам тох ты лāвēгум.
34 Йильпи Тōрум сāккон нāнан мы̄гум: нāнки халынт э̄руптахтым ōлэ̄н, Ам нāнāн хумус э̄руптасанум, ахвтох нāн ōс нāнки халынт э̄руптахтым ōлэ̄н.
35 Нāн Āнумныл ханисьтахтам хумит, нāнти халынт э̄руптахтын вāрмаль ōньсегы̄н ке, тōнт та хосыт нāн тах ханьсявēн”.
36 Симон Пēтыр Тавēн лāвыс: ”Кӯсяй! Наӈ хоталь минэ̄гын?” Ӣсус ювле-лāвыглас: ”Хоталь Ам минэ̄гум, наӈ ань Ам юи-пāлумт ат вēрмēгын минуӈкве, ётыл тах усь Ам юи-пāлумт минэ̄гын”.
37 Пēтыр Тавēн лāвыс: ”Кӯсяй! Ам ань манрыг ат вēрмēгум Наӈ юи-пāлынт минуӈкве. Ам амки лы̄лым Наӈ мāгсылын пины̄лум”.
38 Ӣсус ювле-лāвыглас: ”Наӈ наӈти лы̄лын Ам мāгсылум пины̄лын? Мāк, сяр мāк наӈын ты лāвēгум: сиськурек рōӈхалтахтынэ̄тэ э̄лы-палыт наӈ хурумсёс Āнумныл пōхан-воратэ̄гын тах”.





*а 6 13:6 Лāглыт ловтуӈкве – ты мēтхумн ловтнэ вāрмаль ōлыс





Глава 14


Э̄лаль ōлнэ лё̄нх, мāк вāрмаль ос ōлупса



1 ”Сыманын кāстāл ул вос ōлэ̄гыт, Тōрумн агтэ̄н, ос Āнумн агтэ̄н.
2 Ам Āсюм колэ̄т сāв мā ōлы. Тох ат ке ōлнув, Ам нāнанн лāвнувум: Ам нāн мāгсылы̄н мā сё̄питаӈкве минэ̄гум.
3 Ос миннэм юи-пāлт нāн мāгсылын мā сё̄питэ̄гум, ос нāнан Амки палтум виӈкве тах ёхтэ̄гум, Ам ōлнэ мāмт нāн ос тот вос ōлэ̄гы̄н.
4 Ос Ам хоталь минэ̄гум, нāн вāглы̄н, лё̄ӈхе ōс вāглы̄н”.
5 Фома Таве китыгластэ: ”Кӯсяй! Ат вāглув, Наӈ хоталь минэ̄гын, ос лё̄ӈх хумус вēрмилув вāӈкве?”
6 Ӣсус тавēн лāвыс: ”Ам лё̄ӈхыг ос мāк вāрмалӣг ос ōлупсаг ты ōлэ̄гум; Āсюм палт нэ̄мхотъют нас ат ёхты, Ам тāрам Āсюм палт усь вēрми ёхтуӈкве.
7 Нāн Āнум сōль ке вāнувлы̄н, тōнт Ам Āсюм ōс та вāнувлы̄н”.
8 Филипп Тавēн лāвыс: ”Кӯсяй! Āсин мāнавн хӯлтэ̄лын, мāнавн воссыг нэ̄матыр ат э̄ри”.
9 Ӣсус тавēн лāвыс: ”Филипп, Ам та палыт нāн ётын ōлсум, ос наӈ Āнум ат вāглын? Āнум кāсалалум хōтпа Āсюм ōс кāсалāлыстэ, наӈ манры̄г тох лāвēгын: ‘Āсин мāнавн хӯлтылын?’
10 Наӈ ман ат агтэ̄гын, Ам Āсюмт ōлэ̄гум ос Āсюм Āнумт ōлы? Нāнан лāвнэ лāтӈанум Амкинāмныл хунь лāвиянум, Āнумт ōлнэ Āсюм, Тав ты вāрмалит вāриянэ.
11 Āнум агтэ̄н, Ам Āсюмт, Āсюм Āнумт ōлы, ос лāтӈанум ке ат агтэгы̄н, Ам вāрмалянум хосыт агтэ̄н.
12 Мāк, сяр мāк нāнанн ты лāвēгум: Āнумн агтнэ хōтпа, Ам вāрнэ вāрмалянум ōс вēрмиянэ вāруӈкве. Ам Āсюм палт миннэ̄м мāгыс ос Āнумныл тав сāвнув вēрми вāруӈкве тах.
13 Ос Ам Намум мāгыс Āсю̄мныл матыр вōвегы̄н ке, пуссын вāриянум. Āсюм Пы̄ге хосыт вос янытлаве!
14 Ос Ам Намум мāгыс матыр ке вовēгы̄н, Ам таи вāрилум.


Ялпыӈ Лылы – акваг нё̄тнэ ут



15 Āнум сōль ке э̄руптылы̄н, Ам ханисьтапанум сирыл ōлэ̄н.
16 Ос Ам Āсюм тах пōйкилум, нāн мāгсылын нāнан Торамтан мōт хумил вос мыгтэ, нāн ётын тав тōрум нот палыт вос ōлы, тай мāк вēськат Лы̄лы.
17 Тав мирн ля̄пан иӈыт вӣве, Тав мирн иӈ ат кāсалаве, Тав иӈ ат вāве; нāн тай Таве вāглы̄н, алам Тав ань нāн ётын ōлы, нāн сыманынт ēмты.
18 Нāнан савалапы̄г ат хӯлия̄нум; нāн палттын тах ōс ёхтэ̄гум.
19 Ōс мось тӯп хультыс, тах мир Āнум воссыг кāсалаӈкве ат патыя̄ныл, нāн ос Āнум тах кāсалылы̄н, Ам ōлнэм мāгыс нāн ос тах ōлуӈкве патэгы̄н.
20 Та хōтал тах нāн тāра-паттылы̄н, Ам Āсюмт ōлэ̄гум, нāн Āнумт ōлэ̄гы̄н, ос Ам нāнант ōлэ̄гум.
21 Ам лāтӈанум сымēн винэ ос тасирыл вāрнэ хōтпа – Āнум э̄руптытэ. Āнум э̄руптан хōтпа, Āсюмн ōс э̄руптаве, ос та хōтпа Ам таи ōс э̄руптылум ос тав палтэ Амки ёхтэ̄гум”.
22 Иуда – Искариотыг ōлнэ ут āт – Тавēн лāви: ”Кӯсяй! Тыи Наӈ Наӈтинāн манрыг мāнавн тāӈхылын хӯлтуӈкве, ос мирын āт хӯлты̄лын?”
23 Ӣсус тавēн ювле-лāвыс: ”Āнум э̄руптан хōтпа Ам лāтӈумн хӯнтлы; ос Ам Āсюмн тав э̄руптаӈкве патаве; тōнт Мēн тав палтэ ёхтымēн ос тав ётэ ōлуӈкве патымēн.
24 Āнум ат э̄руптан хōтпа, Ам лāтӈумн ат хӯнтлытэ; ань нāн хӯлнэ лāтӈум, ты Ам лāтӈум āти, тый Āнум кēтум Āсюм тав лāтӈе.
25 Тыи Ам, нāн ётын ōлнэ сыс нāнан лāвсум.
26 Ам Намум мāгыс Āсюмн кēтнэ нāнан торамтан Ялпыӈ Лылы нāнан Ам мāныр лавыглāлсум пуссын номылмаптыянэ ос пуссын вāрмалитн нāнан ханисьтыянэ тах.
27 Роттыг ōлнэ ōлупса нāнан та хультуптылум, роттыг ōлнэ ōлупсам нāнан та мы̄глум; хумус ты мир мы̄г, Ам нāнан тох ат мы̄глум. Нāн сыманын ул вос минэ̄гыт, ул вос рохтэ̄гыт.
28 Нāн хӯлыслын, Ам нāнан мāныр лāвсум: нāнанылныл минэ̄гум, нāн палтын ёхтэ̄гум. Нāн Āнум сōль ке э̄руптаслы̄н, тōнт Ам лāвум лāтӈумн хот-ся̄гтнувы̄н: Āсюм Āнумныл яныгнувег ōлнэ̄тэ мāгыс Āсюм палт минэ̄гум.
29 Ам ань нāнан та урыл сāртыннув, та нак ēмтнэ э̄лы-пāлт, та лāвсум, та нак ēмтнэ̄тэ порат нāн вос агтэгы̄н.
30 Ос ань мось тӯп Ам нāн ётын потрамēгум; ты мир тāн канасиг ōсьнэ утаныл ты ёхты, Ам нумпāлумт тав нэ̄матыр ё̄р ат ōньси.
31 Тыт ōлнэ мир вос вāганыл, Ам Āсюм хумус э̄руптылум, ос Āсюмн хумус лāввēсум, тасирыл та вāрēгум: нōх-лю̄лēн, ты̄гыл сысы-минэ̄в”.








Глава 15


Ам сяр мāк виноград пил яныгман йӣв



1 ”Ам сяр мāк виноград пил яныгман йӣв, ос Āсюм – виноград янмалтан хум.
2 Пилыл ат тэ̄лнэ кāсыӈ тагум Āсюмн хот-яктапаве; ос пилыӈ йӣв сāв таганум хот-сы̄стамтытэ, тāн сāвнув пилын вос яныгмавет.
3 Нāн ос Ам лāвыглам лāтӈум хосыт хот-сы̄стамтахтым ōлэ̄гын.
4 Āнумт ōлэ̄н, Ам ос нāнант ōлэ̄гум. Пил яныгман тагыт хумус йӣветāл пилын ат яныгмаве; нāн ōс аквтох, Ам сымумт ат ке патэгы̄н ōлуӈкве.
5 Ам пил яныгман йӣвыг ōлэ̄гум, нāн ос тагōвлыт; Āнумт ōлнэ хōтпа ос тавēтт Ам ōлэ̄гум, таи ты тах сāв пōрт вāри; Ам тāлум нāн нэ̄матыр вāруӈкве ат вēрмегы̄н.
6 Āнумт ат ōлнэ хōтпа похан-паты, йӣв тагōвыл хольт тув-тōсы, тамле тагыт акван-āтавēт ос нāйин пāхвтāвет, тāн нāйин та тэ̄вēт.
7 Āнумт ке ōлэгы̄н, ос Ам лāтӈанум нāн сыманын ёхтэ̄гыт, тōнт мāныр тахмаегы̄н, вōвēн, ос нāнан ēмты тах.
8 Нāн сāв пōртыӈ пил тотэгы̄н ке, ос Āнумныл ханисьтахтэгы̄н ке, таил ты Ам Āсюм янытлылы̄н.
9 Ам Āсюмн хумус э̄руптавем, ос тох Ам нāнан э̄руптия̄нум; Ам нāнан э̄руптан сымумт ōлэ̄н.
10 Ам Тōрум сāкконанум хунтлэгы̄н ке, тōнт Ам нāнан э̄руптан сымумт ōньсиянум, Ам ос Амки Āсюм сāкконанэ̄н хӯнтласум ос Тав Āнум э̄руптан сымēт та ōньсӣтэ.
11 Ам ся̄гтылум нāн палттылын вос ōлы ос нāн ся̄гтылы̄н тāглыӈы̄г вос ōлы, таимāгыс Ам тох ты лāвсум.
12 Ам нāн мāгсылы̄н тамле Тōрум сāккон ты ōньсēгум, нāнти халынт сымыӈысь, э̄руптахтым ōлэ̄н, Ам нāнан хумус сымыӈысь ты э̄руптыя̄нум.
13 Хоты хōтпа такви лы̄лытэ юртхумитэ мāгыс пины̄тэ ке ос тувыл сāвнув э̄рупса ат ōлы̄глы.
14 Нāн Ам лāвнэ лāтӈанумн хӯнтлэгы̄н ке, тōнт нāн Ам юртхумиянум ты.
15 Ам нāнан воссыг рабыг ат лāвия̄нум, раб ат вāгтэ, тав кӯсяе мāныр вāри; Ам Амки Āсюмныл мāныр хӯлыглāсум пуссын нāнанн ты лāвсанум, таимāгыс нāнанн юртхумы̄г ты лāвсанум.
16 Нāн хунь Āнум пēрияслы̄н, Ам нāнанн пēриясāнум ос пōртыӈ пилмōри тотуӈкве тӯсьтысāнум, пōртыӈ пилмōрин*а акваг вос тōвылхаты, тōнт мāныр пыл вōвегы̄н, Ам Āсюмн акваг мивēн тах.
17 Ты Тōрум сāккон нāнāн ты хӯлтэ̄гум, нāнти халынт э̄руптахтым ōлэ̄н.


Мир ханисьтахтын хумит лавыл нэ̄гылтыяныл



18 Мирын лавыл ке нэ̄главēн, вāелы̄н, нāн э̄лы-пāлынт Ам лāвыл нэ̄глувēсум.
19 Нāн мир халт ке ōлсы̄н, тōнт та кос нāн э̄руптанувēн; нāн та мир ōлнэ мāт ат ōлэ̄гын, Ам нāнан та мир халныл пēриясāнум, таимāгыс нāн мирн лавыл та нэ̄главēн.
20 Ам нāнан лāвум лāтӈум номелы̄н: ‘рабыг ōлнэ̄ хōтпа такви кӯсяēныл яныгнувēг ōлуӈкве ат вēрми’. Ам ты ня̄влувēсум, нāн ос тах ня̄влуӈкве патавēн; Тāн Ам лāтӈум ке хунтлысаныл, нāн лāтӈын тāн тах ос хӯнтлуӈкве патыяныл.
21 Тāн Āнум кēтум Āсюм ат вāгнэ̄ныл мāгыс таи пуссын нāнан Ам намум мāгыс вāрияныл.
22 Ам тāн палттаныл ат ке ёхтысум, ос тāн кāреканыл урыл ат ке лāвыглалсум, тōнт тāн сиранылт кāрек тāл та ōлнувыт: ань ос тāнаныл кāреканыл мāгыс сāлитāӈкве ат э̄рēгыт.
23 Āнум лавыл нэ̄гылттāн хōтпа Ам Āсюм ōс лавыл нэ̄гылтты̄тэ.
24 Ам тāн халанылт ты э̄лы-пāлыт нэ̄мхотъютн ат вāрыглым сāвсыр ōлыглаттāл вāрмаль ат ке вāрсум, тōнт кāрек ат ōсьнувыт; ань ос тāн кāсалалсāныл ос Āнум ос Ам Āсюм лавыл нэ̄гылттыяныл.
25 Ос тāн сāкконанылт хансым лāтыӈ сирыл вос э̄лаль тах ēмты: ‘Āнум сяр наскассы̄г лавыл нэ̄гылттасаныл’.
26 Ам нāн палттын, Āсюмныл йинэ ос Ам кēтум нāнан торамтан вēськат Лылы хунь ёхты, тав Ам урумт ӯлтахумыг ēмты.
27 Нāн ос тах Ам урумт ӯлтахумиӣг ēмтэ̄гы̄н, нāн сяр ōвылт пāсыл Ам ётум ōлсы̄н”.





*а 16 15:16 пилмōри – ты русь лāтӈыл плод





Глава 16


Мāк Лылы



1 ”Нāн ул вос лāплувēсы̄н, Ам нāнанн таимāгыс тох лāвсум.
2 Синагоганыл нāн тах кон-ня̄влавēн; тамле пора ёхты, хунь нāнан āлысьлан хōтпа номсы тах, э̄рттэ̄м Тōрумын лусы̄ты.
3 Āнум ат вāнэ̄ныл мāгыс, Āсюм ат вāнэ̄ныл мāгыс, таимāгыс тāн тāсирыл вāруӈкве патэ̄гыт тах.
4 Ос Ам таимāгыс нāнан ты урыл лāвсум, тамле нак хунь ёхты тах, вос номылматыслы̄н, хумус Ам нāнан ты урыл лāвыглāлсум: сāртын ты урыл ат потырталсум, тōнт Ам иӈ нāн ётын ōлсум.
5 Ос ань Āнум Кēтум утум палт минэ̄гум, нāн ос нэ̄мхотъюты̄н атпыл кӣтыглāхты: ‘Наӈ хоталь минэ̄гын?’
6 Ос ты лāтӈыт нāнан лāвнэм порат нāн сыманы̄н руталиг ēмтсыт.
7 Мāк Ам нāнан ты лāвēгум: Ам минэ̄гум ке, нāнан ёмаснувег ōлы; ос Ам ат ке минэ̄гум, нāнан Торамтан ут нāн палтылын ат ёхты; ос минэ̄гум ке, тōнт усь Таве ты̄г кēты̄лум,
8 ос Тав ёхтынэ̄тэ̄т мир тах кāрек урыл, вēсар урыл ос сут вāрмāлит урыл хӯлтыянэ:
9 Āнумн ат агтнэ̄н кареканы̄н урыл
10 Ам Амки Āсюм палт миннēм вēсар урыл нāнан хӯлтыянэ. Воссыг тах Āнум нāн ат кāсалылы̄н;
11 сут вāрмаль сусылтытэ хумус ты мā кāнась сутытытаве тах.
12 Ос сāв лāтыӈ нāнан кос лāвнувум, ос нāн тасāвит ля̄ххал ат торгамтэ̄гын тах.
13 Ос хунь тах Тав вēськат Лы̄лы ёхты, нāнан мāк лё̄ӈхын тӯсьтытэ, Тав таквинāтэ̄ныл ат потырты, тав мāныр хӯлы таи та потырты, э̄лаль мāныр ēмты, та урыл та лāви.
14 Тав Āнум янытлы̄тэ, ос Āнумныл винэ лāтӈе нāн палтылын тотытэ.
15 Мāныр Ам Āсюм ōньси, тай пуссын Ам утанум; таимāгыс Ам тох ты лāвсум, ос Āнумныл винэ лāтӈе нāн палтылын тотытэ.
16 Ам Āсюм палт миннэм мāгыс мосертын тах Āнум ат кāсалылы̄н, ос та юи-пāлт тах ōс кāсалылы̄н”.


Самвит сōснэ вāрмаль кāсыг ēмты тах



17 Ань тōва Тав ханисьтахтын хумиянэ тāнки хāланы̄лт лāвыглāлсыт: ”Тав мāнрыг тох лāви: ‘Мосēртын тах Āнум ат кāсалылы̄н, ос та юй-пāлыт тах ос кāсалылы̄н’, ос: ‘Ам Āсюм палт минэ̄гум’?”
18 Тāн тох ты лāвыгласыт: ”Манры̄г Тав тох лāви: ‘Мосēртын’? Ат вāглув, мāныр потырты”.
19 Хунь Ӣсус торгамтāстэ, тāн Таве китыглаӈкве таӈхияныл, тōнт тāнанылн ювле-лāвыс: ”Нāн нāнки халынт улпыл та урыл ты китыглахтэгы̄н, Ам манры̄г лāвсум: ‘Мосēртын тах Āнум ат кāсалылы̄н, ос мосēртын тах ōс кāсалылы̄н’?
20 Мāк, сяр мāк нāнанн лāвēгум: нāн лю̄ньсюӈкве, тāкысь лю̄ньсюӈкве патэгы̄н, ос мир пуссын хот-ся̄гтэгыт; нāн тыстуӈкве патэгы̄н, ос тыстылы̄н ся̄гтальпиӣг ēмты.
21 Ōсьхатнэ нэ̄ тыстыл вēриты, тав сё̄сэ ты ёхтыс; ос ня̄враме самын патнэ юи-пāлт хот-ся̄гты, э̄лумхōлас ты тōрумын самын патме мāгыс тыстуме та ат номитэ.
22 Нāн ань ос аквтох ты тыстэгы̄н; Ам нāнан тах ос кāсалыя̄нум, ос нāн сыманы̄н тах ōс ся̄гтэ̄гыт, ос нāн ся̄гтылы̄н нэ̄мхотъютын хот ат вӣве.


Ӣсус мир халт нōх-патыс



23 Та хōтал тах нāн Āнум нэ̄матыр урыл ат китыглылы̄н. Мāк, сяр мāк Ам нāнанн лāвēгум: Ам Намум мāгыс Āсюмныл мāныр пыл вōвегы̄н, нāнан мыганэ.
24 Ань ты мус нāн Ам Намум мāгыс нэ̄матыр ат вōвыгласы̄н; нāн ся̄гтылын мāкыг ōлнэтэ мāгыс, вōвēн, вы̄глы̄н тах.
25 Ань ты мус Ам нāнан ханисьтап потыр сирыл потыртасум, ань тамле пора ты ёхтыс, воссыг лāттальпал нāн ётын ат потыртэ̄гум, нāнан Āсюм урыл ля̄льт лāвиянум.
26 Та хōтал тах нāн Ам намум мāгыс вōвуӈкве патэ̄гы̄н, Ам ань лāвēгум, тōнт тах Ам нāн мāгсылын Āсюмныл нэ̄матыр ат вōвēгум:
27 Нāн Āнум э̄руптамын мāгыс Ам Тōрумныл ёхтумум ля̄ххалын агтумын мāгыс Āсюм нāнан таимāгыс э̄руптыянэ.
28 Ам Āсюмныл минасум, мир палт ёхтысум; ань ос мир хультуптыянум ос Āсюм палт минэ̄гум”.
29 Тав ханисьтахтын хумиянэ Тавēн лāвсыт: ”Ань Наӈ сōль ля̄льт ты лāвēгын, ханисьтап потыр сирыл ат потыртэ̄гын.
30 Мāн ань тāрапаттыслӯв, мāныр ōлы Наӈ сяр пуссын вāганын ос Наӈын китыглан хōтпа наӈы̄н ат э̄ри. Таимāгыс мāн агтэ̄в, Наӈ сōль та Тōрумныл ёхты̄сын”.
31 Ӣсус тāнанылн ювле-лāвыглас: ”Ань агтэгы̄н-а?
32 Ань сё̄сув ты ю̄в, ань ёхтыс, нāн пуссын кāсыӈ хōтпа такви мāтэ̄н лāкква миныглэ̄гы̄н ос Āнум амккем хультуптылы̄н; Ам амккем тах ат хультэ̄гум, Āсюм Ам ётум ōлы.
33 Ты урыл Ам нāнан лāвсум, нāн Ам тāрам роттыг ōлнэ ōлупсан вос патэгы̄н. Мир халт нāн тах савын патэгы̄н, мось таксор-лōмт, ё̄р лōмт кинсэ̄н: Ам ты мир ōлнэ тōрумт нōх-патсум”.








Глава 17


Ӣсус ханисьтахтын хумиянэ мāгыс пōйкси



1 Ты лāтӈанэ юи-пāлт Ӣсус тōрум нупыл нōӈхаль āӈкватас ос лāвыс: ”Āся̄! Сё̄сум та ёхтыс, Наӈти Пы̄гын янытлэ̄лын, Наӈ ос Наӈти Пы̄гы̄н тах янытлāвен.
2 Наӈ Таве пуссын мāхум тармыл влāстил мислын. Наӈ Тавēн мим мāхманын Тав акваг э̄лаль ōлнэ ōлупсал миӈкве вос вēрмыслын.
3 Ты ань акваг э̄лаль ōлнэ ōлупса: тāн Наӈын вос вāгāныл, Наӈ наӈтен ōлнэ Мāк Тōрум ты, ос Наӈ кēтум Ӣсус Кристос вос вāганыл.
4 Ам Наӈын ты мāт янытласлум, Наӈ Āнумн лāвум вāрмалин Ам вāрыслум.
5 Ос ань Наӈ Āнум янытлэ̄лын, Āся̄. Тасир янытлэ̄лын, хумус Наӈ Āнум хосат ты тōрум-мā ӯнттум э̄лы-пāлт янытлāслын.
6 Наӈ Āнумн мим э̄лумхōласытын Ам Наӈ намын хӯлтыслум, тāн Наӈ мāхманын ōлсыт, ос Наӈ тāнаныл Āнумн мисанын, ос тāн Наӈ лāтӈын ӯргаласаныл.
7 Ань тāн усьта торгамтасаныл, мāныр ōлы, пуссын Наӈ Āнумн мисāнын.
8 Таимāгыс Наӈ Āнумн мим лāтӈанын Ам тāнаны̄лн мисанум, тāн та лāтӈыт висāныл, ос вēськаты̄г торгамтасаныл, Ам Наӈынныл ōлэ̄гум, ос тāн агтсыт, Наӈ Āнум ты кēтыслын.
9 Ам тāн мāгсыланыл Наӈын пōйксēгум: ты мир янытэ мāгыс ат пōйксēгум, Наӈ Āнумн мим хōтпанын – та Наӈ утанын мāгыс пōйкилум.
10 Ос пуссын, мāныр Ам ōньсēгум, тай Наӈ утанын, ос Наӈ ōсьнэ утанын тай Ам утанум; ос Ам тāн хосытанылт янытлавēсум.
11 Ам ань мир халт āтимум, тāн мир халт хультсыт, ос Ам Наӈ палтын минэ̄гум. Ялпыӈ Āсюм! Тāнаныл – ургалэ̄н, Наӈ Āнумн мим хōтпанын, хумус Мēн аквъёт ōлымēн, тāн ос вос аквъёт ōлэ̄гыт.
12 Ам мир халт ōлмум сыс тāнаныл Наӈ намын мāгыс ӯргаласāнум, Наӈ Āнумн мим хōтпанын Ам ӯргаласанум. Тāн нэ̄мхотъютаныл ат порсыс, акв пы̄г коны-пāл, тав Тōрум нэ̄пакт порсланэтэ урыл хансым ōлыс.
13 Ань ос Ам Наӈ палтылын ты ювум, ань мир халт ōлнэ сыс лāвēгум, тāн сыманылт Ам вēськат ся̄гтылум вос ōньсияныл.
14 Ам тāнāны̄лн Наӈ кēтум лāтӈын лāвыслум; таимāгыс тāн мирын лавыл нэ̄гылттаӈкве патвēсыт, Ам хольттылум тāн ты мирныл ат ōлэ̄гыт.
15 Тāнаныл мир халныл хот-вӣнэ мāгыс Ам ат пōйксēгум, яныг кантныл ӯргалан мāгыс Ам пōйксēгум.
16 Тāн Ам хольттылум ты мирныл ат ōлэ̄гыт.
17 Наӈти вēськат наканынт тāнаныл ялпыӈы̄г вāрēн; Наӈ лāтӈын мāк вēськат накы̄г ōлы.
18 Наӈ Āнум мир халн кēтмын хольт Ам ос тāнаныл ахвтох мир халн кēтсāнум.
19 Тāн вēськат накыл ялпыӈыг вāрнэ̄ныл мāгыс Ам Амкинанум тāн мāгсыланыл мы̄глум.
20 Тāн мāгсыланыл тӯп хунь пōйксēгум, Āнумн лāтӈум тāра агтнэ мир мāгыс ōс пойксēгум.
21 Вос пуссын акваг аквъёт юртыӈысь ōлэ̄гыт, хумус Наӈ, Āсюм Ам сымумт ōлэ̄гын, ос Ам Наӈ сымынт ōлэ̄гум, тāн ōс ахвтох Мēн палтыламēн вос ōлэ̄гыт, – Наӈ Āнум кēтмын, мир вос агтэ̄гыт.
22 Наӈ Āнумн мим āнум янытлан вāрмалин Ам тāнанылн мӣслум: Мēн акв сымыл ōлнэмēн хольт тāн ос вос акв сымыл ōлэ̄гыт.
23 Ам тāнанылт ōлэ̄гум, Наӈ Āнумт ōлэ̄гын; тāн ōс акв сымыл вос ōлэ̄гыт, Наӈ āнум кēтмын урыл ос тāнаныл хумус Āнум э̄руптанэн хольт ос э̄руптанэн урыл мирн вос вāве.
24 Наӈ мим Āнум янытлан вāрмаль вос кāсалыяныл, тōрум-мā ӯнтхатнэ э̄лы-пāлт Наӈ Āнум э̄руптамын мāгыс. Āся̄! Наӈ Āнумн мим утанын Ам ōлнэ мāмт Ам ётум вос ōлнэныл урыл таӈхēгум.
25 Вēсар Āсюм! Наӈ мирын тāра иӈ ат паттувēсын, Ам наӈын вāглум, ос Наӈ Āнум кēтмын урыл тāн ōс вāганыл.
26 Ос Ам тāнанылн Наӈ намын хӯлты̄слум, э̄лаль тах ос хӯлты̄лум, Наӈ Āнум э̄руптан э̄рупсан тāн палттыланыл вос ōлы, Ам ос тāн палттыланыл вос ōлэ̄гум”.








Глава 18


Ӣсус пуввес



1 Ты лāтӈанэ лāвме юи-пāлт Ӣсус ханисьтахтын хумиянэ ёт Кедрон нампа сōюм тапāлн, сāдын тув минас. Та сāдын Тав ёте ханисьтахтын хумиянэ ōс сялтсыт.
2 Ты мā Таве хӯлтнэ хум Иуда ōс вāстэ. Ӣсус вāтихал ханисьтахтын хумиянэ ёт тув-атхатыглāлсыт.
3 Иуда сыраиӈ хōнт хумит ос сяр яныг пӯп ōйкатын, фарисейтын лусытан хумит ёт висанэ, панарыӈ ос наиӈ лāмпат ос хōнт писаль-сыраиӈ тāгыл тув та ёхтысыт.
4 Ӣсус сартын тāгыл Тав ётэ мāныр ēмтнэтэ урыл вāме мāгыс, тāн палттыланыл кон-квāлыс ос лāвыс: ”Хотъют кинсэгы̄н?”
5 Тавēн ювле-лāвыглāлсыт: ”Назаретныл ōлнэ Ӣсус”. Ӣсус тāнанылн лāви: ”Тыи Ам”. Тāн ётаныл таве хӯлтнэ хум Иуда лю̄лис.
6 Ос Тав тох лāвме порат ”тыи Ам” тāн юв-ӯрхатым мāн хоми ё̄л-патсыт.
7 Ōс тāнаныл ōс кӣтыгласанэ: ”Хотъют кинсэгы̄н?” Тāн лāвсыт: ”Назаретныл ōлнэ Ӣсус”.
8 Ӣсус тāнанылн ювле-лāви: ”Ам ты лāвсум, тыи Ам ты; Āнум ке кинсылы̄н, тāнаныл хот-тāратэ̄н, вос минэ̄гыт”.
9 Вос Тав лāвум лāтӈе сирыл ēмты: ”Наӈ Āнумн мӣм утаны̄нныл Ам нэ̄мхотъют ат порыслāсум”.
10 Симон Пēтыр хум сырай ōньсис, сырае кон-хасумастэ, пӯп-ōйка палт рабыг ōлум ут сыраил ю̄ныгтастэ, ёмас-пāл пале яктапавес. Малх нампа раб тав ōлыс.
11 Ос Ӣсус Пēтыр нупыл лāвыс: ”Сыраин сырай ōсьнэ сыпалӣн мāгēлын, Ам ман Āсюмн маим āным аюӈкве ат вēрмӣлум?”
12 Тōнт сираиӈ хōнт хумит ос тāн кӯсяяныл ос еврей лусытан мāхум Ӣсус пӯвсаныл ос ё̄л нэ̄гсаласāныл.



13 Сартын Тав Анн нампа хум палт тотвес, та хум Каиафа упōйкаг ōлыс, тав та тāл сяр яныг пӯп-ōйкаг ōлыс.
14 Та Каиафа тав ты еврей мирн лāвыглāлыс: ”Акв хōтпа мире мāгыс сорумн патнэ̄те ёмаснувēг ōлы”.


Пēтыр такви лāтӈанэ̄ныл хот-вораты



15 Ӣсус юи-пāлт Симон Пēтыр ос мōт ханисьтахтын хумитэ ё̄мсы̄г; та ханисьтахтын хум пӯп-ōйка вāстэ, таимāгыс тав пӯп-ōйка ōсь кӣвырн Ӣсус ёт тув-ся̄лтыс.
16 Пēтыр ōсь коны-пāлт лю̄лис. Тувыл пӯп-ōйка вāнэ мōт ханисьтахтын хум āви ӯрнэ раб э̄ква ёт потыртахтас, ос Пēтыр юв-тӯлыстэ.
17 Тыт ань āви ӯрнэ раб э̄ква Пēтырн лāви: ”Ты Э̄лумхōлас ханисьтан хумиянэ̄тныл аман ат ōлэ̄гын тай?” Тав лāвыс: ”Āти”.
18 Та халт рабыт ос лусытан мāхум асирмаг ōлнэ̄тэ āрась нāй пāлтсыт, тāн лю̄льсыт ос толтыглāхтасыт. Пēтыр ос тāн ётаныл лю̄ляхōлыс ōс толтыглāхтас.


Анна нампа пӯп-ōйка матыр тāра паттым мāгыс Ӣсус китыглытэ



19 Пӯп ōйка Ӣсус Тав ханисьтахтын хумиянэ урыл ос Тав ханисьтапе урыл кӣтыглāстэ.
20 Ӣсус тавēн лāвыглāлыс: ”Ам мир ля̄льт пуссын сохтыл потыртāлсум, Ам еврей мāхум акван-атхатнэ синагогатт ос ялпыӈ колытт ханисьтāлсанум, тӯйтхатым нэ̄матыр ат потыртāлсум.
21 Манры̄г Āнум китыглылы̄н? Хӯнтлалум мāхум китыглэ̄н, Ам тāнанылн мāныр потыртāлсум; тāн вāгāныл, Ам мāныр потыртāлсум”.
22 Тав тох лāвмēт, Тав ля̄патэ̄т лю̄люм аквмат лусытан ут Ӣсус пайтэ̄т ю̄ныгтастэ, тымус лāвыс: ”Тысӣрыл Наӈ пӯп-ōйка ёт потыртэ̄гын?”
23 Ӣсус тавēн ювле-лāвыс: ”Ам лю̄льсаӈ ке лāвсум, наӈ хултэ̄лын хōт лю̄льсаӈ лāвсум, ос ёмсякве ке лāвсум, Āнум манры̄г рāты̄лын?”
24 Аннан Тав акван-нэ̄гсалым Каиафа пӯп ōйка палт кетвес.


Пēтыр такви лāтӈанэ̄ныл ōс хот-вораты



25 Пēтыр Симон лю̄ляхōлыс ос тōлтылāхтас. Тыт тавēн мāхум лāвсыт: ”Наӈ Тав ханисьтахтын хумитэ āти?” Тав хот-воратас ос лāвыс: ”Āти”.
26 Пӯп ōйка палт рабыг рӯпитам акв хум, та хум ань Пēтырн пале хот-сāграпам хумин рӯтыг ōлыс, лāви: ”Улпыл наӈын ам Тав ётэ садыт вāслум?”
27 Пēтыр ōс хот-воратас; ос аквта тāра ты торыг сиськурек та рōӈхалтахтас.


Ӣсус Пилат э̄лы-пāлт



28 Каифаныл Ӣсус хōн ōлнэ яныг колн тотвес. Алпылыг ōлыс, еврей мāхум ӣксям вāрмалил пилнэ̄ныл мāгыс яныг колн юв ат-ся̄лтсыт, тымус Пасха ялпыӈ хōтал тэ̄нут тэ̄ӈкв вос вēрмысыт.
29 Пилат, Юдея-мā кӯсяй, тāн палтаныл кон-квāлыс ос китыгласāнэ: ”Ты Э̄лумхōлас мāныр мāгыс нāн сутытаӈве таӈхилы̄н?”
30 Тāн тавēн ювле-лāвсыт: ”Тав хорахсиг ат ке ōлыс, тōнт Таве наӈ палттылын хунь тотнувлӯв”.
31 Пилат тāнаны̄лн лāвыс: ”Нāн Таве вӯелы̄н, ос нāнти сакконанын сирыл Таве сутытэ̄лы̄н”. Еврейт тавēн лāвсыт: ”Мāнавн нэ̄мхōтпа ат рōви сорумн миӈкве”.



32 Тыи тасир та ēмтыс, хомус Ӣсус лāвыс. Тав лāвыс, манхурип сормыл тах сорумн паты.
33 Тōнт Пилат ос яныг колэ̄н юв-ся̄лтыс ос Ӣсус вōвыстэ, ос лāвыс: ”Наӈ еврей хōны̄г ōлэ̄гын?”
34 Ӣсус ювле-лāвыглāлыс: ”Тыи наӈти лāтӈāнын, ман ос мōтаныт наӈын Ам урумт тох лāвсыт?”
35 Пилат ювле-лāвыглāлыс: ”Ам ман Юдей хумы̄г хунь ōлэ̄гум? Наӈ мирын ос пӯп-ōйкат Наӈын āнумн мисаныл, мāныр Наӈ вāрсын?”
36 Ӣсус лāвыглāлыс: ”Ам Хōн-мāм ты мир палт āтим. Тыт ке ōлыс, тōнт Āнумн лусытан хумиянум Āнум вуянтануваныл, тōнт Ам еврей мāхумын ат хӯлтнувем; ос ань Ам Хōн-мāм тыт āтим”.
37 Пилат Тавēн лāвыс: ”Ос Наӈ Хōн?” Ӣсус ювле-лāвыс: ”Наӈ тох лāвēгын, э̄рттэ̄м Ам Хōн. Ам таимāгыс самын патсум ос таимāгыс ты мир палт ёхтысум, мирн мāк вēськат лāтӈыт урыл потыртаӈкве ёхтысум; мāк вēськат лāтыӈ хӯнтлан кāсыӈ хōтпа Ам потрумн хӯнтамлы”.


Ӣсус пēрна тармыл сутытаве



38 Пилат Тавēн лāвыс: ”Мāк вēськат лāтӈыт – таи мāныр?” Тох лāвме юи-пāлт еврейт палт кон-квāлыс ос тāнаны̄лн лāвыс: ”Ам Тав палтэ нэ̄матыр ōвылн патнэ вāрмаль ат хōнтсум.
39 Нāн май тамле пӣсь ōньсегы̄н, Пасха кастыл акв хōтпа тāратаӈкве; нāн таӈхегы̄н ке, ам еврей Хōн лыпась тāратылум?”
40 Тōнт пуссын атхатам мир та рōӈхалатāхтасыт: ”Таве āти, Варавва тāратэлын”. Варавва тай лю̄ль сылкаг ōлыс.








Глава 19



1 Тōнт Пилат Ӣсус вистэ ос Таве рāтуӈкве лāвыстэ.
2 Тōнт хōнт хумит пēлялахтын пумныл пуӈк лāкв сагсыт, та лāкв Тав пуӈкēн пинсāныл, ос вы̄гыр маснутыл мастысāныл,
3 ос рōхсыт: ”Еврей Хōн, торген ся̄гтэн!” ос Таве вӣльтэ̄т та рāтсāныл.
4 Пилат ōс кон-квāлыс ос тāнанылн лāвыс: ”Ам ань Таве нāн палтын кон ты тоты̄лум, нāн вос вāглы̄н, ам Тав палтэ ōвылн патнэ нэ̄матыр вāрмаль ат-хōнтсум”.
5 Тōнт Ӣсус пуӈке пум лāквыл пиным ос багрянцыл пēрим кон ты квāлыс. Ос Пилат тāнаны̄лн тох ты лāвыс: ”Тыт-ты Э̄лумхōлас!”
6 Ос Тав пӯп-ōйкатын ос лусытан мāхмытн кāсалыматэ̄т, тāн рōӈхалтāхтасыт: ”Таве пēрна тармыл порслэ̄лы̄н!” Пилат тāнанылн лāвыглас: ”Нāн Таве вуелы̄н, ос нāнки Таве пēрна тармыл порслэ̄лы̄н, ам Тав палтэ ōвылн патнэ нэ̄матыр вāрмаль ат хōнтсум”.
7 Еврейт тавēн ювле-лāвыглāлсыт: ”Мāн сāккон ōньсēв. Тавēн мāн сāкконув хосыт сорумн патуӈкве э̄ри, Тав таквинатэ Тōрум Пы̄гы̄г лāвылтытэ”.
8 Пилат тамле лāтыӈ хӯлмет, усьпылнэ̄г хот-рохтыс.
9 Ос яныг колэ̄н юв-ся̄лтыс ос Ӣсусын лāвыс: ”Наӈ хотыл ōлэ̄гын?” Ос Ӣсус ювле нэ̄матыр ат лāвыс.
10 Пилат Тавēн лāви: ”Наӈ ман ам ётум потыртаӈкве ат таӈхēгын? Наӈ ман ат вāглын ам ё̄р ōньсēгум: наӈын вēрмилум пēрна йӣвн рāтуӈкве, вēрмилум лыпась тāратаӈкве”.
11 Ӣсус лāвыглас: ”Нумыл тамле ё̄рыл маим ат ке ōлсын, наӈ нэ̄матыр ё̄р ат ōсьнувын; таимāгыс Āнум наӈын хӯлтум хōтпан сāвыӈ пāл кāреке тавēн паты”.
12 Та юи-пāлт Пилат Таве лыпась тāратаӈкве таӈхыстэ кос. Та сыс тай еврейт рōхсыт: ”Наӈ Таве тāратылын ке, тōнт наӈ кесарӣн румаг ат ōлэ̄гын тах; таквинатэ хōныг лōвинтан кāсыӈ хōтпа, кесарюв ёт каснэ хумы̄г ōлы”.
13 Пилат тамле лāтыӈ хӯлмэ̄т Ӣсус кональ квāлттыстэ, такви Лифостротон (еврейт лāтыӈ сирыл – Гаввафа) нампа мир сутытан уласн ӯнтыс.
14 Тōнт Пасха э̄лы-пāл сāт атыт хōталэ хōтыт сё̄сы̄г ōлыс. Ос Пилат еврей мāхумн тох ты лāвыс: ”Тыи нāн Хōны̄н!”
15 Тāн тай роӈхувласыт: ”Вуēлын, вуēлын, Таве пēрна палт рāтэ̄лы̄н!” Пилат тāнанылн лāви: ”Нāн Хōнын ман ам рāты̄лум?” Пӯп-ōйкат ювле-лāвыглāсыт: ”Мāн кēсарь коны-пāл воссыг нэ̄мхоты хōн ат ōньсēв”.


Пēрна йӣвын рāтвēс



16 Юи-ōвылт тав Таве тāнанылн пēрнан рāтнэ мāгыс та мистэ. Ос Ӣсус пӯвсаныл ос та вāнттысаныл.
17 Ос такви пēрнатэ алмтым, Тав пуӈк хопалы нампа мāн (еврей лāтыӈ сирыл Голгофа) та ёхтыс;
18 Тот йив пēрна палт кēрсолил Тав кāтанэ-лāгланэ тув та рāтвēсыт, Тав китпāлэн ос кит хōтпа пēрна палт рāтвēсыг; Тав – кōтильт ōлыс.
19 Пилат тамле лāтӈыт хāнсуӈкве лāвыс: ”Ӣсус Назарет ӯсныл – еврей хōнаныл”. Та хансым пāрт пēрна палт тув-рāтыстэ.
20 Ты хансым лāтӈыт сāв еврей мирн лōвиньтавēсыт, Ӣсус пēрнан рāтым саватым мāтэ ӯс похат ōлыс, та лāтӈыт еврейт, грекыт, рим мāхум лāтӈанылт хансым ōлсыт.
21 Еврей пӯп-ōйкат Пилатын лāвсыт: ”‘Еврей Хōн’ ул-хāнсэн, наӈ тох хансэн: ‘Тав лāвыглас: Ам еврей Хōн’”.
22 Пилат лāвыглас: ”Мāныр ам хāссум, та хāссум”.
23 Хōнт хумит Ӣсус пēрнан рāтыматэ юи-пāлт, Тав маснутанэ висаныл ос нилаг уртсаныл, кāсыӈ хōнт хум акв лōмтыл патвес, алпихар маснутэ ю̄нтым ат ōлыс, тав янытэ̄т сāгим маснуты̄г ōлыс.
24 Ос тāнки халанылт лāвсыт: ”Таве маныгтаӈкве ат патылув, учалахтын мāгыс матыр вуськасалэ̄в, хотъютувн тав паты”. Тōнт ань Ялпыӈ нэ̄пакыт хансым сирыл та емтыс: ”Ам маснутанум тāнки халанылт уртсаныл, акв маснутум мāгыс учалахтым матыр пāхтысыт”. Тох ань хōнт хумит та вāрыгласыт.



25 Исус пēрна похат Тав Ся̄не ос Тав Ся̄нэ увситэ ос Клеопова Мария, ос Мария Магдалина нампа нэ̄, тāн ты тот лю̄льсыт.
26 Ӣсус Ся̄не ос Такви э̄руптам ханисьтахтын хумитэ кāсаласаге, Такви Ся̄нēн лāвыс: ”Нэ̄ хōтпа, Наӈ пы̄гын тыттыя!”
27 Тувыл ханисьтахтын хумитэ̄н лāвыс: ”Тыттыя, наӈ Ся̄нин!” Ос ты пасыл Ӣсус ханисьтахтын хумитэ̄н ся̄нэ такви палттылэ ōлуӈкве вуйвес.


Ӣсус сорумн патыс



28 Та юи-пāлт Ӣсус, ты нак тōвлуптыматэ урыл вāстэ ос Ялпыӈ нэ̄пакыт хансым нак вос ēмты, Тав лāвыс: ”Нēлмум тув-тōсыс”.
29 Тыт ляпат тāглыӈ уксус āны ӯнлыс. Хōнт хумит иссоп нампа пулп уксусыл тытылтасаныл ос Тав сӯпēн йив товыл āлмысаныл.
30 Ӣсус уксус айме юи-пāлт ля̄галас: ”Та тōвлуптахтас!” Ос пуӈке хӯтылтым лы̄лытэ та оигпас.



31 Тōнт ань сāт атыт хōталэ ōлыс, пēрнан рāтым утын пēрна тармыл хӯлюӈкве ат рōвыс, холытан сабат хōтал ōлыс, – еврейт яныг ялпыӈ хōтал. Таимāгыс тāн Пилатныл вōвхатсыт, тав порслым утыт кēрсолил пēрна тармыл рāтым лāглсораныл хот-сакватаӈкве, ос пēрнатныл ёл-виӈкве вос тāратыя̄нэ.
32 Ос ань хōнт хумит ёхтысыт, Тав ётэ пēрнан рāтыглым акв хум лāглсораге сакватавесы̄г, тувыл ос мōтанэ лāглсораге сакватавесы̄г.
33 Ос ань Ӣсус пōхан ёхтуманылт, кāсаласāныл, Тав нāсати сорумн патум, таимāгыс Тав лāглсораге ат сакватасаныл.
34 Ос акв хōнт хум Тав мāгылъя̄тэ ōвтал пувтмыстэ, ань кēлпе-витэ тāра та сōсхатасыт.
35 Ос та нак вāсинтам хум та урыл ты хансыс, сяр мāк тав ты хансыс. Тав нак хумус ōлыс сяр мāк вāгтэ, нāн агтнэ̄н мāгыс тох ты хансыс.
36 Ос тамле нак сōль та ōлыглас, Тōрум ялпыӈ нэ̄пакт хансым сирыл вос ēмты: ”Тав лувесāме ат сакватаве тах”.
37 Ос Тōрум ялпыӈ нэ̄пакыт мōт мāт хансым ōлы: ”Овтал тӯсьтӯм Утаныл нупыл пуссын сунсэ̄гыт тах”.


Ӣсус ёл-сёпитан вāрмаль



38 Ты вāрмалит юй-пāлыт Аримапея мāныл ōлум Иосиф – Ӣсус тав ханисьтахтын хумите, – еврей мāхумныл пӣлым, сытамыг Пилатныл вōвхатас, Ӣсус алпитэ пēрнаныл хот-виӈкве вос тāратытэ. Пилатын тāратавес. Тав минас ос Ӣсус алпитэ кēрсолил рāтыглым пēрна йивныл хот-оглатастэ.
39 Ты накыт э̄лы-пāлт Ӣсус палт потрамаӈкве э̄ти ёхталам хум Никодим ос ёхтыс, – тав смирна ōс алоэ нампа лӯптатныл тэ̄лыгтым яныгсāт литракем тэ̄рпи вӣт тотыс.
40 Тāн ань сорумн патум Ӣсус висаныл, алпи-харе тэ̄рпи вӣтыл сартым тōрыл лап-пēрсаласаныл. Юдея мāт тох ты э̄рыс сорумн патум ут ёл-сёпитаӈкве.
41 Тав пēрнан рāтыглыматэ мāт сāд ōлыс, та сāдыт āхвтас йильпи курсип ōлыс. Та курсипн нэ̄мхотпа иӈ ат сёпиталвес.
42 Еврей мāхум сāт атыт хōталэ мāгыс ос āхвтас сопаме ляпат ōлме мāгыс Ӣсус тув та пинвес.








Глава 20


Мария Магдалина нампа нэ̄ ос ханисьтахтын хумиянэ āхвтас курсип похат



1 Сāт ōвыл хōталэ̄т āлпыл, иӈ турманыг ōлмēт, Магдалина Мария āхвтас кэраскурсип палт ёхтыс, сӯнсы, курсип āвиныл яныг āхвтас пōхан-лаквтыма.
2 Таи кāсаламēт, ос Симон Пēтыр ос Ӣсусын э̄руптым ханисьтахтын хум палт ёхтыгпас, ос тэ̄натэ̄н лāви: ”Кӯсяй курсипēныл хотталь тотыма ос ат вāглӯв, хоталь Таве пинсаныл”.
3 Пēтыр ос мōт ханисьтахтын хумитэ тāра кон-квāлапасы̄г, ос курсип палт минасы̄г.
4 Тэ̄н аквъёт аквторыг хāйталтасы̄г; ос ханисьтахтын мōт хумитэ Пēтырныл моляхнувēг хāйтыс, ос тав сāртын курсип палт ёхтыс.
5 Ё̄л-хӯтмēт тӯп Тав пēрыгтāлым тōранэ хуйнэ̄ныл кāсаласанэ; курсип кӣвырн ат-ся̄лтыс.
6 Тав юи-пāлэ̄т Симон Пēтыр ёхтыс, ос курсип кивырн ся̄лтыс, туп пēрыгтāлым тōрыт хуйнэ̄ныл кāсаласанэ.
7 Ос пуӈк тōре кāсалас, пēрыгтāлым тōрытныл янас пиным ōлыс, пуӈк тōре тув-манигтым ōлыс.
8 Āхвтас курсип пōхан сāртын ёхтум ханисьтахтын мōт хум ōс тув-ся̄лтыс, тав ōс кāсаластэ ос та агтыс.
9 Тэ̄н иӈ ат вāстэ̄н, ань Тōрум нэ̄пакыт тай хансым ōлыс: Тавēн сорумныл тах нōх-ялтуӈкве э̄рыс.
10 Ань ханисьтахтын хумиӣг ōс ювле-минасы̄г.


Ӣсус Мария Магдалина ёт хōнтхатсыг



11 Мария курсип коны-пāлт лю̄ляхōлыс ос лю̄ньсис. Лю̄ньсиматэ, сопамн ёл-хӯтыс.
12 Я̄ӈк маснутыӈ кит ангелы̄г кāсаласаге: Ӣсус хуям мāт, акватэ пуӈке торыг ӯнлыс, мōтанэ лāглаге торыг ӯнлыс.
13 Тэ̄н тавēн лāвēг: ”Нэ̄ хōтпа! Манры̄г лю̄ньсēгын?” Тав ювле-лāвыс: ”Ам Кӯсяюм хотталь тотыма, ос ат вāглум, Тав хоталь пинвēс”.
14 Тох лāвмēт, ювле-аӈкватас, ос Ӣсус лю̄льнэ̄тэ кāсаластэ; ос Тав Ӣсусыг ōлнэтэ ат-хāньсистэ.
15 Ӣсус тавēн лāвыс: ”Нэ̄ хōтпа! Наӈ манры̄г лю̄ньсēгын? Хотъют кинсэ̄гын?” Мария номсыс, тый садовникыг рупитан хōтпа, Тавēн лāвыс: ”Кӯсяй! Наӈ Таве кон ке тоты̄слын, лāвēн, хоталь Таве пины̄слын, ам Таве ювле-вы̄глум”.
16 Ӣсус тавēн лāвыс: ”Мария!” Мария Тав нупылэ ёӈхыгпас ос Тавēн ля̄галас: ”Раввуни!” – тай толмасьлан лāтӈе: Ханисьтан хум!
17 Ӣсус тавēн лāвыс: ”Ам палтум ул-карсмахтэн, Ам Āсюм палт иӈыт ёхтэ̄гум; Наӈ Ам апсиянум палт минэн ос тāнанылн лāвен: Āсюм палт ос нāн Āсин палт Ам нōх ты лаплахтэ̄гум, Тōрмум палт ос нāн Тōрмын палт Ам нōх ты лаплахтэ̄гум”.
18 Мария Магдалина ханисьтахтын хумит палт минас ос Кӯсяй кāсалалме ос Тав мāныр тавēн лāвыглас, пуссын ханисьтахтын хумиянэ̄н потыртасанэ.


Ӣсус такви ханисьтахтын хумиянэ ёт хōнтхатас



19 Ос э̄типалāг, сāт ōвыл хōталэ̄т Тав ханисьтахтын хумиянэ еврей мāхумныл пилым, āвияныл лап-товарттым атхатыглахтын коланылт ӯнлыманылт, Ӣсус тув-ёхтыс. Тав колкан котильн лю̄лис ос лāвыс: ”Ротты̄г ōлэ̄н!”
20 Ты лāтӈанэ юи-пāлт Тав Такви кāтагэ, лāглаге ос оӈтыллуванэ тāнанылн сунсылтасанэ. Кӯсяяныл кāсаламаныл порат ханисьтахтын хумиянэ хот-ся̄гтсыт.



21 Ӣсус китынтыг тāнанылн лāвыс: ”Ротты̄г ōлэ̄н! Хумус Ам Āсюмн кēтвēсум, Ам ос нāнан аквтох ты кēтыя̄нум”.
22 Ты лāтӈыт лāвмēт, пувласас ōс лāвыс: ”Ялпыӈ Лы̄лы вӯелы̄н.
23 Хотъютыт кāреканыл мāгыс кāнтлын вāрмалин пōйилттыянын, таит кāреканэныл ёрувлахтэ̄гыт тах; хотъютыт палт хӯльтуптыяны̄н, таит палт ос хӯльтэ̄гыт тах”.
24 Ӣсус ёхталам порат китхуйплов хōтпаныл ōлум аквныл Юртыӈ пы̄грисиг лāвнэ Фома тыт āтим олыс.
25 Мōт ханисьтахтын хумит тавēн лāвсыт: ”Мāн Кӯсяю̄в вāслув”. Ос тав тāнаны̄лн лāвыс: ”Тав кāтагēт кēрсоль ёрныл хультум асыг ам ат ке кāсалыягум, тулё̄влум та асы̄гын ат ке пиныглы̄лум, ос пōхатэ нюлми кāтыл ат пиныглы̄лум, сяр ат агтэ̄гум”.
26 Нёлолов хōтал юи-пāлт Тав ханисьтахтын хумиянэ ос та колт ōлсыт, Фома ос тāн ётаныл ōлыс. Āвит лап-лякантым ōлме порат Ӣсус тыг ёхтыс, тāн халанылн лю̄лис ос лāвыс: ”Роттыг ōлэ̄н!”
27 Тувыл Фома нупыл лāвыс: ”Тулё̄влын тыг маēлын ос Ам кāтагум сунсэ̄гын; кāтын тыг-маēлын ос Ам мāглӯмн пинэ̄лын; ос ат агтнэ хōтпаг ул ōлэ̄н, āгтнэ хōтпаг ōлэ̄н”.
28 Фома Тавēн ювле-лāвыс: ”Ам Кӯсяюм, ам Тōрмум!”
29 Ӣсус тавēн лāви: ”Наӈ Āнум кāсаламын мāгыс агтсын; Āнум кāсалаттāл агтнэ хōтпа, тав яныг сōтыӈы̄г ōлы”.
30 Ос ты коны-пāл Ӣсус ханисьтахтын хумиянэ э̄лы-пāлт сāв ōлыглаттāл вāрмалит вāрыглāлыс, хансым ты нэ̄пакын тāн ат ōлэ̄гыт.
31 Тыи ос таимāгыс хансым ōлы, нāн вос агтэгы̄н Ӣсус Тав ты Кристос, Тōрум Пы̄г. Нāн ōлупсан Тав Намēн агтым вос мины.








Глава 21


Ӣсус такви ханисьтам хумиянэ ёт Тивериадский нампа ся̄рысь ватат хōнтхатас



1 Ты юи-пāлт Ӣсус ханисьтахтын хумиянэ э̄лы-пāлн ос нэ̄глыс. Тай Тивериадский нампа ся̄рысьт ōлыс. Тав тох ты нэ̄глыс:
2 Симон Пēтыр, Юртыӈ пы̄грисӣг лāвнэ Фома, Кана Галилейский нампа мāныл ōлнэ Нафанаил, Зеведей пы̄ганэ ос Тав ханисьтахтын кит хумияге, тāн пуссын аквъёт ōлсыт.
3 Симон Пēтыр тāнанылн лāвыс: ”Хӯлпъяӈкве минэ̄гум”. Тāн тавēн лāвēгыт: ”Мāн ōс наӈ ётын минэ̄в”. Минāсыт ос тāра хāпн тāлсыт ос ань та э̄т нэ̄матыр ат āлāсыт.
4 Ос āлпылы̄г ēмтум порат Ӣсус нāлми вāтат лю̄лис. Ханисьтахтын хумиянэ̄н Ӣсус ат хасьвес.
5 Ӣсус тāнаны̄лн лāвыс: ”Ня̄враманум! Нāн матыр тāйм ōньсегы̄н-а?” Тāн ювле-лāвыглāсыт: ”Āти”.
6 Тав ос тāнанылн лāвыс: ”Хӯлпын хāп ёмаспāлэ̄ныл тāратэ̄лы̄н, пувегы̄н тах”. Тāн таратасаныл, ос хӯлпаныл нōх-хартуӈкве ат вēрмысаныл, такем сāв хӯл тот та ōлыс.
7 Тōнт Ӣсусын э̄руптым ханисьтахтын хум Пēтыр нупыл лāвыс: ”Тыи Кӯсяюв Тав!” Симон Пēтыр Кӯсяяныл урыл хӯлмēт, маснутанэ̄т тāра лап-пēрумтахтас, – тав ня̄р лōмтыл хӯлупъяс, тӯвыл витн порыгмас.
8 Мōт ханисьтахтын хумит хӯлын тāгиньтыл хӯлпаныл хāртым, пāг-товсыт, ся̄рсь вāта ля̄пат ōлыс, тув мус китсāткем конылōвыл*а палытэ тӯп ōлыс.
9 Пāг-пӯхтуманылт, кāсалāсаныл пāлтым āрась тармыл хӯл ос ня̄нь тослувēсыг.
10 Ӣсус тāнанылн лāвыс: ”Ань алам хӯланы̄н ты̄г-тотэ̄н”.
11 Симон Пēтыр минас ос яныг хӯлытыл тāгиньтым хӯлп пāг-хāрттыстэ. Яныгсāт ос хōтпан нупыл хӯрум хӯл тот ōлыс; ос тасāвит хӯл та хōям, хӯлпаныл тай атпыл тōллум.
12 Ӣсус тāнанылн лāвыс: ”Йиēн, тэ̄пъялэ̄н”. Ханисьтахтын хумитныл нэ̄мхотъютаныл Таве кӣтыглаӈкве ат вēрмыс: ”Наӈ хотъют?” Тāн пуссын вāсаныл, тыи Кӯсяяныл Тав.
13 Ӣсус ля̄пан-йис, ня̄нь вистэ ос тāнанылн мистэ, ос ахвтох хӯлыл мисанэ.
14 Ӣсус сорум патме юи-пāлт Такви ханисьтахтын хумиянэ палт хурмиттыг ты нэ̄глāлас.


Ӣсус ос Пēтыр



15 Тāн хōталъя̄тт тэ̄пьяламанылт Ӣсус Симон Пēтыр китыгластэ: ”Ионан пы̄г, Симон! Наӈ Āнум тāнанылныл тāкысьнув э̄рупты̄лын?” Пēтыр Тавēн лāвыс: ”Кӯсяй! Ам наӈын э̄руптанэм, Наӈ вāглын”. Ӣсус тавēн лāыс: ”Ам пāля-пы̄грисянум ӯргалэ̄н”.
16 Мōтсёс тавēн ōс ахвтох лāвыс: ”Ионан пы̄г, Симон! Наӈ Āнум э̄рупты̄лын?” Пēтыр Тавēн лāвыс: ”Кӯсяй! Ам наӈын э̄руптанэм, Наӈ вāглын”. Ӣсус тавēн лāвыс: ”Ам пāлянум ӯргалэ̄н”.
17 Хӯрмитты̄г тавēн лāвыс: ”Ионан пы̄г, Симон! Наӈ Āнум э̄рупты̄лын?” Пēтыр сяр рӯталиг ēмтыс, хӯрмитты̄г ты китыглаве: ”Наӈ Āнум э̄рупты̄лын?” Ос Тавēн лāвыс: ”Кӯсяй! Наӈ пуссын вāглын; Ам наӈын э̄руптанэм, Наӈ вāглын”. Ӣсус тавēн лāвыс: ”Ам пāлянум ӯргалэ̄н.
18 Мāк, сяр мāк наӈы̄н ты лāвēгум: наӈ мāньлат хумы̄г ōлмынт, наӈти э̄нтаптахтыглāлсын ос хоталь номтын патыс, тувле та миныглāлсын; ос тах мāтнэн юи-пāлт кāтагын нōӈхаль тактыя̄гын, ос мōт хōтпан э̄нтаптāвен, ос тувле та вāнттавен, хоталь номтын ат паты”.
19 Тав тавēн тох хӯлтхатнэ мāгыс лāвыс, манхурип сормыл тах Пēтыр Тōрумт янытлаве. Ос тох лāвме юи-пāлт, Пēтырн лāвыс: ”Ам юи-пāлумт йиен”.


Ты вāрмалит вāм хум



20 Пēтыр ювле-āӈкватамет, Ӣсусын э̄руптан ханисьтахтын хум тав юи-пāлэ̄т йинэ̄тэ кāсаластэ. Тōнт, э̄типалаг тэ̄пъяламаныл порат ты ханисьтахтын хум май Ӣсус сым-пōрхатэ̄н хӯтым китыглахтыглас: ”Кӯсяй! Хотъютын тах Наӈ тыналāвен?”
21 Таве кāсаламēт, Пēтыр Ӣсус китыгластэ: ”Кӯсяй! Ос тав ётэ мāныр ēмты тах?”
22 Ӣсус тавēн лāвыс: ”Тав Ам ёхтынэм мус ōлнэ̄тэ урыл Ам тах тахмаегум ке, наӈ ман тэ̄лан ōлы? Наӈ Ам юи-пāлумт йӣен”.
23 Ты лāтыӈ ягпыгыт халанылт тох торгамтасаныл, э̄рттам та ханисьтахтын хум нэ̄мхуньт сорумн ат паты. Ос Ӣсус, тав соруме урыл ат лāвыглас. Тав топ лāвыс: ”Тав Ам ёхтынэм мус ōлнэтэ урыл Ам тахмаēгум ке, наӈ ман тэ̄лан ōлы?”
24 Та ханисьтахтын хум ты ля̄ххалыт урыл ты потыртас, ты ля̄ххалыт тав ты хансысанэ; ос мāн вāглув, тав ля̄ххаланэ мāкыг ōлэ̄гыт.
25 Ӣсус сāв мōт вāрмалит вāрыглас, та вāрмалянэ урыл пуссын ке хансуӈкве, ам номсэ̄гум, ты мирыӈ тōрумн тасāвит хансым нэ̄пакыт ат лāпнувыт. Аминь.





*а 8 21:8 китсāткем конылōвыл – ты яныг сāт мēтра





ЛУКА ХУМ ХАНСУМ
Ё̄МАС ЛЯ̄ХХАЛ

Глава 1


Лāтыӈ ōвлэ



1 Сāв хōтпа вуйхатыллāлсыт мāн халувт ōлум накыт нэ̄пакын хансуӈкве.
2 Тāн сяр ōвыл пāсыл та накыт тāнти саманылт вāсинтасаныл, тāн мирн Тōрум лāтӈыт лāвсыт.
3 Тыныӈ Феофил! Та ōлыглам накыт ōвланыл пуссын сиремус ханисьтаманум юи-пāлт ам наӈ мāгсылын та ōлыглам вāрмалит мӯсхалыг хансуӈкве номылматсанум.
4 Ань наӈ мāк агтым*а вос ōлсын, ханисьтам вāрмалянын сōлиг ōлсыт.


Иоан витн тӯлнэ хум самын патнэтэ ōвылтыт хӯлтмил



5 Юдея мāт Ирод хōныг ōлме порат Захария нампа пӯп-ōйка*б ōлыс, тав Авия нампа пēраманьныл ōлыс. Тав ос Елисавета нампа нэ̄тэ Аарон нампа рӯтныл ōлсы̄г.
6 Тōрум э̄лы-пāлыт тэ̄н сас вēськатыг ōлсыг: Тōрум сāкконын*в ос Кӯсяй хӯлтнэ лāтӈытын тэ̄н сōлиӈысь хӯнтлысыг.
7 Тэ̄н ня̄врам ат ōсьсӣг, Елисавета ня̄врмтāл нэ̄г ōлыс. Тэ̄н ань сас матум-пāлаг ōлсы̄г.



8 Аквнакыт, пора ёхтум пēраманьт ялпыӈ колыт*г Захариян хольт э̄рыс Тōрумн лусытаӈкве.
9 Пӯпыт ōлнэ нак хосыт тāвēн ялпыӈ колын э̄рыс сялтуӈкве ос атыӈ пумыт котараӈкве.
10 Тав посым āныӈ тāгыл ё̄мыгтас, сāв мир кон лю̄ляхōлым пōйксясыт.
11 Тōнт Захария палт Кӯсяй Ангелэ нэ̄глыс. Ангел йир*д пиннэ норма ёмаспāлыт лю̄лис.



12 Ангел кāсаламэ̄т Захария эссамавес ос пилысьман ёхтувес.
13 Ангел тавēн лāвыс: ”Захария, ул пилэн! Наӈ пōйкилын хӯлвес: Наӈ э̄кван Елисавета наӈын пы̄гыл ōньситэ, таве Иоан*е намыл пинэ̄лн.
14 Тав наӈын сōт ос ся̄гталь тоты. Сāв хōтпа тав самын патнэ̄тэ мāгыс ся̄гтуӈкве патэ̄гыт.
15 Ань Кӯсяй э̄лы-пāлыт Иоан янгыг ōлуӈкве паты. Тав вина ос наиӈ вит аюӈкве ат паты ос самын патнэ̄тэ э̄лы-пāлт тав Ялпыӈ Лылыл тāгиньтаптаве тах.
16 Иоан сāв еврей хōтпат Кӯсяй-Тōрумн агтуӈкве ёхтыянэ.
17 Илия хольт лылытэ вāгыл ос ё̄рыл тāгиньтаптым тав Кӯсяй ёхтынэ̄тэ урыл хӯлтнэ хумыг ēмты тах. Тав āсит сыманыл āгит-пыгыт нупыл ёхтыянэ, Тōрумн ат агтнэ утыт вēськат хōтпат лё̄ӈхын тӯсьтыянэ. Кӯсяй ёхтынэ̄тэ кāстыл мир тав тох сё̄питаӈкве паты”.



18 Тōнт ань Захария Ангел нупыл лāвыс: ”Тыи сōлиг ōлнэ̄тэ ам хумус ханьсилум? Ам матум хōтпа, э̄квам ос матумы̄г ōлы”.
19 Ангел тавēн ювле-лāвыс: ”Ам – Гавриил, Тōрум э̄лы-пāлыт лю̄льнэ ут, ам наӈ ётын потыртанэ мāгыс кēтвēсум, ты ёмас ля̄ххал наӈын лāвуӈкве кēтвēсум.
20 Топ ань ваēлын, наӈ сӯпнēлмтāл патэ̄гын ты нак ēмтнэ хōтал мус ос потыртаӈкве ат вēрмēгын тах. Наӈ ам лāтӈанумн ат агтсын, тāн тах лāвим порат ēмтэгыт”.



21 Коны-пāлыт мир Захария нэ̄глынэ̄тэ ӯрсаныл ос осятахтыглāлсыт, ань манрыг тав ялпыӈ колныл тох хоса кон ат квāлы.
22 Кон-квāлмēт тав тāн ётаныл потыртаӈкве ат вēрмыс, ос тāн торгамтасаныл: тав ялпыӈ колт матарыл нэ̄глыглāлвес. Ань Захария пōсытыл хӯлтыглахтас ос сӯп-нēлмтāл тох та ōлыс.



23 Хунь лусытан хōталанэ оигпасыт, тав такви колэн юв минас.
24 Матахтем пора хультум юи-пāлт Елисавета нампа нэ̄тэ āгмыл ōлуӈкве патыс ос ат э̄тпос мāхумныл тӯйтыглахтым ōлыс, тох лāвыглас:
25 ”Кӯсяй ам нупылум та порат тох вāрыс. Тав āнум сāлитанэ̄тэ мāгыс, мир э̄лы-пāлыт āнумныл э̄сырмам хот та вистэ”.


Гавриил-ангел Мариян нэ̄гылтахты



26 Елисавета хōтыт э̄тпос āгмыл ōлмēт Гавриил-ангел Галилея мāт ōлнэ Назарет нампа ӯсын Тōрумн кēтвес,
27 āгииг ōлнэ нэ̄ палт. Тав Давид рӯтныл ōлнэ нэ̄, Ӯсюп нампа хум ёт кāтпувим*ж ōлыс. Āгиӣг ōлнэ нэ̄ наме Мария ōлыс.
28 Гавриил Мария палт ёхтыс ос лāвыс: ”Пася ōлэн! Кӯсяй э̄рупсатэ наӈ ётын ōлы! Тōрум ёт ōлэн. Тав наӈын пēриястэ”.
29 Ты лāтӈыт хулым тав э̄ссамавес ос номсыс, мāныр ōвылтыт ты пасялахтын лāтӈыл Ангел хӯлтыглахты.
30 Ос Ангел тавēн лāвыс: ”Ул пилэн, Мария, наӈ Тōрумн э̄руптавен!
31 Хӯнтлэн! Наӈ тāрвитыӈыг ēмтэгын. Пы̄г ōньсēгын, Таве Ӣсус намыл пинэ̄лн.
32 Тав сяр янгыг ēмты тах. Тав Тōрум Пыгы̄г намаяве тах. Ос Тōрум-Кӯсяй Давид йис ōпатэ ӯнлын хōн-пасанэ Тавен мыгтэ.
33 Яков рӯтанэ тармыл Тав акваг э̄лаль кӯсяйлахтуӈкве паты, ос Тōрум йильпи нот*з нэ̄мхуньт ат холы”.
34 Мария Ангел китыгластэ: ”Хумус тох вēрми ēмтуӈкве, ам хум иӈт вāрēгум?”
35 Ангел тавēн ювле-лāвыс: ”Ялпыӈ лылын наӈ палтылын тāрамтавен ос Тōрум ё̄р-вāгēн пантавен. Таимāгыс самын патнэ Ялпыӈ Ня̄врам Тōрум Пы̄г*и намыл пинаве.
36 Ань наӈ рӯтнэ̄н Елисавета матумы̄г тēпыл ōлы ос āгмыл ōлы, тав ос пы̄г ōньси тах. Пуссын таве ня̄врамтāл нэ̄г ловиньтасаныл, ань хōт э̄тпосыг ты ēмты тав āгмыл ōлнэтэ.
37 Тōрум ё̄ртāл нэ̄матыр лāтыӈ ат ōлы”.
38 Мария лāвыс: ”Ам Кӯсяй мāгыс – мēтнэ! – наӈ лāвнэн сирыл тох вос ēмты!” Ос ань Ангел тавēныл пōхан та минас.


Мария Елисавета палт ёхталы



39 Матахмат хōтал юи-пāлт Мария молямтахтым сё̄питахтас ос урыӈ мāт лю̄льнэ Юдея нампа ӯсын минас.
40 Захария колын сялтмēт тав Елисавета ёт пасялахтас.
41 Мария турсуй хӯлмēт Елисавета кӣврēт ня̄враме нёвумтāлыс. Елисавета ялпыӈ лылыл тāгиньтас.
42 Елисавета тāкысь рōӈхувлас: ”Нэ̄т халт наӈ Тōрумн э̄руптавен! Наӈ кӣврынт ōсьнэ Няврамын ос Тōрумн э̄руптаве! Тōрум наӈын пēриястэ.
43 Кӯсяюм Ся̄не ам палтум ёхтыс! Аманрыг āнумн тамле янытлан яныг вāрмаль патыс?
44 Ань, Наӈ пасялахтын лāтыӈ турсуин хӯлмумт, кӣврумт ня̄врамум сягтыл нёвумтāлыс.
45 Наӈ Кӯсяй лāвум лāтӈын агтым сōтыӈы̄г ōлэ̄гын!”


46 Ос ань Мария лāвыс:

 ”Сымум Кӯсяин э̄сгил мы̄г,


47 ос лылым Ам Тōрмум мāгыс,

 Āнум Вēстын Тōрмум мāгыс ся̄гты.


48 Ань Тав Такви ат хōйхатнэ мēтнэтэ нупыл āӈкватас.

 Ты пāсыл Ам пуссын мāхумн сōтыӈ нэ̄г намаяӈкве патавем,


49 Ё̄р Тōрумн Ам тамле яныг накыл майвēсум – Тав Наме ялпыӈыг вос ōлы!


50 Акв мāхум артныл мōт āрт мус

 Таве янытланэ̄ныл мāгыс Тав пуссын мāхум сāлитыянэ.


51 Тав Такви кāтэ ё̄р сусылтастэ

 ос сыманылт ōсьнэ ёралахтын утыт лāкква-тāрамтасанэ.


52 Кӯсяйлахтын утыт ёл-паттысанэ, лю̄камтым хōтпат нōх-лаплысанэ,


53 ня̄лыӈ утыт тэ̄пыл пōйтуптасанэ, сёлыӈ утыт тāтлан хультуптасанэ.


54 Тавēн лусытан Израиль мирēн Тōрум нё̄тыс,

 ос сāлитан лāтӈе ат ёрувластэ.


55 Мāн йис ōпанувн-сясēкванувн, Авраамын ос тав ня̄враманэ̄н

 лāвхатам вāрмалянэ акваг э̄лаль ōлнэ*к мāгыс тōвлуптасанэ”.



56 Елисавета ёт хӯрмахтем э̄тпос ōлме юи-пāлт Мария ювле ёхтыс.


Иоан витн тӯлнэ хум самын патнэ нак



57 Елисавета ōсьхатнэ поратэ ёхтыс ос тав пы̄г ōньсис,
58 Кӯсяйн сāлитанэ̄тэ мāгыс тав колпох мāхманэ̄н ос рӯтанэ̄н хӯлвес ос тāн тав ётэ ся̄гтсыт.
59 Нёлоловит хōталыт хум ня̄врам утэ яктапан нак*л мāгыс ёхтысыт ос āсе хольт Захарияг намтуӈкве ēмталасаныл. Топ Елисавета лāвыс:
60 ”Āти, таве Иоаныг намаилув”.
61 Атхатам хōтпат тавēн лāвсыт: ”Нэ̄мхотты рӯтын тамле нам ат ōньси”.
62 Ос пōсыл хӯлтылахтым āсе китыгласаныл, тав ня̄враме мāныр намыл пинуӈкве таӈхитэ.
63 Захария хаснэ пāртлōмт вōвыс ос хансыстэ: ”Тав наме Иоан”. Ос пуссын ōсятахтасыт.
64 Захария суп-нēлмыл аквтасёс ёхтувес, ос Тōрум э̄сгим, тав потыртаӈкве патыс.



65 Тыт ань мӯвлахи ōлнэ мāхум пуссын пилысьман ёхтувēсыт, ос урыӈ Юдейский мā янытыл мāхум та ēмтум нак ōвылтыт потыртасыт.
66 Тыи хӯлум хōтпат ля̄ххал сыманылн висаныл ос номсахтыглāсыт: ”Ты ня̄врам аман хōӈхаг ēмты?” Ань тав ётэ Кӯсяй кāтэ ōлыс.


Захария Тōрум янытлытэ



67 Иоан Захария āсе ялпыӈ лылын ёхтувес ос Тōрум пунсум вāрмалит урыл потыртаӈкве патыс:


68 ”Израиль Тōрумн – э̄сгил,

 ань Тав Такви мирēн нё̄туӈкве ёхтыс ос таве лыпась паттыстэ.



69-70 Тав мāн мāгсылув ё̄р,

 ялпыӈ Вēстын хумы̄г ōлы,

 Такви мēтхумитэ Давид рӯтныл мис,

 ань йис тāгыл Тōрум лāтыӈ тотнэ хумиянэ*м лāвхатаманыл сирыл.


71 Мāнав лāвыл нэ̄гылттан утанувныл ос врāганувныл Тōрум вēстуӈкве лāвхатас.


72 Тōрум мāн āсянув сāлитаӈкве лāвхатас ос тāн ётаныл потыртахтуме Такви ялпыӈ наке*н урыл аквписыг номуӈкве лāвхатас.



73-74 Ты нюлт Тав мāн йис ōпарисювн Авраамын мим тāк лāтӈыг ōлыс,

 мāн лылыянув врāгытныл нōх-нэ̄гылттыянэ, мāн ань ōлнэ̄в нот палыт Тōрумн


75 ялпыӈыг ос вēськаты̄г лусытаӈкве вос вēрмысув.


76 Ань наӈ тай, ня̄врамакве,

 Тōрум мāгыс Тōрум лāтыӈ тотнэ хумыг лāвылтаӈкве патавен,

 Наӈ тах Кӯсяй э̄лы-пāлыт минуӈкве патэ̄гын,

 Тав йинэ лё̄ӈханэ сёпитаӈкве патэ̄гын.


77 Наӈ тав мирен вēстыл*о ōвылтыт ля̄ххал тотэ̄гын тах,

 ань тāн кареканыл тāратавет тах.


78 Тōрум мāн сāлитанэв мāгыс тōрумныл йильпи сэ̄рипос кēты тах,


79 Турмант ос сормыӈ исхор сāйт ӯнлын утыт поступтыянэ,

 лāгланув урак лё̄ӈхан кēтыянэ”.





80 Ня̄врамакве яныгмантас ос лылытэныл тāкмалтахтыс ос Израйльн ёхтынэтэ хōтал мус мир ōлтāл мāт ōлыс.





*а 4 1:4 агтуӈкве – ты русь лāтӈыл верить, поверить

*б 5 1:5 пӯп-ōйка – ты русь лāтӈыл священник

*в 6 1:6 Тōрум сāккон – ты русь лāтӈыл заповеди

*г 8 1:8 ялпыӈ кол – ты русь лāтӈыл храм

*д 11 1:11 йир – ты русь лāтӈыл жертва

*е 13 1:13 Иоан витн тӯлнэ хум – Иоанн Креститель

*ж 27 1:27 кāтпувим – обручённая

*з 33 1:33 Тōрум йильпи нот – ты русь лāтӈыл Царство Божье

*и 35 1:35 Тōрум Пы̄г – Ӣсус

*к 55 1:55 акваг э̄лаль ōлуӈкве – ты русь лāтӈыл жить вечно.

*л 59 1:59 хум ня̄врам утэ яктапан нак – ты русь лāтӈыл обрезание

*м 69-70 1:69-70 Тōрум лāтыӈ тотнэ хум – ты русь лāтӈыл пророк

*н 72 1:72 потыртахтын нак – ты русь лāтӈыл завет, договор

*о 77 1:77 вēстыл – ты русь лāтӈыл спасение





Глава 2


1 Та хōталытт Август-хōн та мā янытыл ōлнэ мир хасылтаӈкве лāвсанэ.
2 Квириния кӯсяиг ōлме порат Сирия мāт мир хасылтан ты ōвыл вāрмаль ōлыс.
3 Пуссын мир тāнки ӯсанылн хасылтахтуӈкве минасыт.



4 Ӯсюп Давид рӯтныл ōлыс. Тав ос Галилея мāныл Назарет нампа ӯсныл Юдеян Вифлеем нампа Давид ӯсэ̄н минас.
5 Ӯсюп маньнэ̄тэ ёт, пēриям нэ̄тэ Мария ёт хасхатуӈкве минас, нэ̄тэ āгмыл ōлыс.
6 Вифлеемт ōлмēнт Мария ōсьхатнэ поратэ ёхтыс.
7 Ос ōвыл Ня̄враме, Пы̄ге, та самын патыс, ос мāнигтастэ, ос тэ̄натэ̄н мир хӯлнэ колт хуйнэ мā āтим ōлнэтэ мāгыс, ня̄враме ӯй-хул тэ̄нэ хуран пиныстэ.



8 Та мāт хара кант ӯй-хул аня ӯрнэ хумит ōлсыт. Тāн э̄ти ӯй-хул аняныл ӯрсыт.
9 Илттыг тāн палтаныл Тōрум Ангеле нэ̄глыс ос тāн Тōрум посн постаявēсыт; ӯй-хул ӯрнэ хōтпат*а хот-рохтысыт
10 ос ань Ангел лāвыс: ”Ул пилэ̄н! Ам нāнанн пуссын мирн ēмтнэ яныг ся̄гтальпиӈ ля̄ххал тотсум.
11 Давид-хōн ӯсэт нāн мāгсылын вēстын хум самын патыс. Тав Кристос*б, Кӯсяй.
12 Ос тытты нанāн пōс: ӯй-хул тэ̄нэ хурат хуим ос тōрыл мāнигтым Ня̄врам нāн хōнтылы̄н тах”.
13 Ос илттыг Ангел ёт тōрум*в сāв хōнт Ангелыт ёхтыгпасыт. Тāн Тōрум э̄сгысаныл ос ся̄гтым рōхсыт:


14 ”Тōрумн нумын янытлап!

 Мā тармыл мир роттыг ōлэ̄н,

 тāнаныл Тōрумн э̄руптавет”.



15 Ангелыт тāнанылныл тōрумн минаманыл юи-пāлт ӯй-хул ӯрнэ хумит халанылт потыртасыт: ”Вифлеемн минэ̄в ос сунсэ̄в, тот мāныр ēмтыс, Кӯсяй мāнав мāныр ōвылтыт хӯлтыстэ”.
16 Ос молямтахтым ёхтысыт, Мария ос Ӯсюп хōнтсаныл, ӯй-хул тэ̄нэ хурат хӯйнэ Ня̄врам хōнтсаныл.
17 Хунь кāсаласаныл, ты Ня̄врамакве урыл тāнанылн мāныр ля̄ххал лāвыглавес, та ōвылтыт потыртасыт.
18 Ӯй-хул ӯрнэ хумит потыртāлум ля̄ххалытн ань пуссын хӯнтлум утыт та пӯмсялахтасыт.
19 Ань Мария ты лāтӈыт пуссын номим ōсьсанэ, сымēт ōсьсанэ.



20 Ӯй-хул ӯрнэ хумит ювле минасыт. Ля̄ххал хӯлыгламаныл вāсиньтаманыл мāгыс Тōрум янытласаныл ос э̄сгысаныл. Ангел лāвум сирыл пуссын тох иӈ ōлыс.



21 Нёлолов хōтал оигпам юи-пāлт хум Ня̄врам утэ яктын нак пора ёхтыс. Тав Ӣсус намыл пинвес. Тав Ангелын тох намаявес, хунь Ся̄не кӣвырт иӈ āтим ōлыс.
22 Моисей сāккон сирыл сыстамтахтын хōтаталыт юи-пāлт Тав Иерусалимын*г тотвес Тōрум э̄лы-пāлын тӯсьтуӈкве.
23 Кӯсяй сāкконыт хансым сирыл кāсыӈ ōвыл хум-ня̄врам Кӯсяйн намаим вос ōлыс.
24 Аквта сāккон сирыл йир вāрнэ мāгыс кит вōр голубь ман ос голубь ня̄врамыг э̄рыс ёт тотуӈкве.
25 Тōнт Иерусалимыт Симеон нампа хōтпа ōлыс. Тав вēськатыг ōлыс, Тōрум янытластэ. Израиль мāгыс торамтахтын пōйксян нак ӯрыс; Тав нуми-пāлэ̄т Ялпыӈ Лылы ōлыс.
26 Тавēн Ялпыӈ Лылын сāртын лāвим ōлыс, Кристос Кӯсяй кāсаланэ̄тэ мус сорме ат вāсинтытэ.
27 Лылытэ̄н хӯлтыматэ хосыт Симеон ялпыӈ колн ёхтыс. Ся̄нягēн-āсягēн Ӣсус-ня̄врам ялпыӈ колн тӯлвес, Сāккон сирыл вāруӈкве.
28 Симеон Ня̄врам ляпан вистэ, Тōрум э̄сгым лāвыс:


29 ”Ань Наӈти хӯсин ротты̄г холуӈкве тāратылын, Кӯсяй, Наӈти лāвмын сирыл.


30 Ань ам самагум Наӈ Вēстылын вāстэ̄н.


31 Пуссын мир э̄лы-пāлыт ты вēстыл Наӈ сё̄питаслын.


32 Наӈ мōт пӯпыг тōрумн агтнэ мāхум Тōрум посыл

 ос Израиль мир янытлапыл миӈкве патэ̄гын”.



33 Āсяге-Ся̄няге Ӣсус ōвылтыт лāвим лāтӈытыл осятахтыгласы̄г.
34 Ос Симеон тāн мāгсыланыл Тōрумныл э̄рупса вōвыс. Мариян, Ӣсус Ся̄нēн лāвыс: ”Тав паттатэ̄т Израиль мāт сāв мир порславет ос сāв мир нōх-патэ̄гыт. Тав Тōрумныл йинэ пōсыг ēмты. Топ тōва мир Тав торгыле ōлэ̄гыт.
35 Наӈ лылын, Мария, сырайл тара минаве – сāв сымыт номтаныл пӯсхатэ̄гыт”.



36 Тот Тōрум лāтыӈ тотнэ хōтпа ōлыс. Ты Фануил Асир рӯтныл ōлнэ хум тав āгитэ, Анна. Хум вāрме юи-пāлт хумитэ ёт тав сāт тāл ōлыс. Тав сака матум ōлыс.
37 Тувыл онтырсāт нупыл нила тāлэ мус тав хумтāл ōлыс. Ялпыӈ кол тав нэ̄мхуньт ат оссувлāлыстэ. Тав э̄тэ-хōтал пойиксяс ос поститахтыс*д, Тōрумн тох лусытас.
38 Та порат, Тав палтэ ёхтум, Кӯсяй э̄сгыстэ, Иерусалим лыпась паттын нак кāсыӈ ӯрхатнэ хōтпан Ня̄врам ōвылтыт потыртас.



39 Кӯсяй сāккон хосыт вāрнэ вāрмалянэ̄н пуссын āсытламанэ̄н юи-пāлт Ӯсюп ос Мария Галилея мāн, тэ̄нки Назарет ӯсэ̄н ювле-минасы̄г.
40 Ань Ӣсус яныгмас, акваг ё̄рыг-вāгыг, сāв номтыӈыг ēмтыс. Тōрум э̄рупсатэ Тав ётэ ōлыс.



41 Кāсыӈ тāл Яныг ялпыӈ хōтал кāстыл Ӣсус ся̄няге-āсяге Иерусалимн ялантāлсы̄г.
42 Ӣсус китхуйплов тāлэ тōвлум юи-пāлт, кāсыӈ тāлыт ōлнэ хольт, тāн ялпыӈ хōтал янытлаӈкве ёхтысыт.
43 Ялпыӈ хōталт āстум юи-пāлт тāн юв-минмыгтасыт. Ань Ӣсус тай Иерусалимыт хультыс, топ ся̄няге-āсяге ты ōвылтыт ат вāстэ̄н.
44 Ӯсюп ос Мария хōтал палыт йисыг, номсысыг Пы̄гēн мāхум ёт юв. Хунь рӯтанэ̄н ос руманэ̄н халыт кинсуӈкве патыстэ̄н,
45 тāн халанылт ат хōнтыстэ̄н. Тōнт тэ̄н Иерусалимын ювле-ёхсы̄г, таве тот хōнтуӈкве номсыстэ̄н.



46 Хӯрум хōтал хультум юи-пāлт Пы̄гēн ялпыӈ колт хōнтыстэ̄н. Ӣсус Сāккон ханисьтан хумит халт ӯнлыс, тāнаныл хӯнтлысанэ ос китыгласанэ.
47 Пуссын хӯнтлысыт ос Тав ювле лāвим номтыӈ лāтӈанэ̄ныл, потранэ̄тыл осятахтыгласыт.
48 Ӣсус кāсаламēнт ся̄няге-āсяге хот-осятахтасыг ос ся̄не Таве китыгластэ: ”Пы̄гкве! Наӈ мēн ётмēн мāныр вāрсын? Мēн āсин ёт наӈын кинсым сымтāл āла патсумēн”.
49 Тōнт Ӣсус тэ̄натэ̄н лāвыс: ”Манры̄г нэ̄н Āнум кинсыслы̄н? Нэ̄н ман ат вāглын-а, Āнумн Āсюм колыт э̄ри ōлуӈкве?”
50 Тэ̄н Ӣсус лāвум лāтӈыт ат торгамтасанэ̄н.



51 Ӣсус тэ̄н ётэ̄н минас ос Назаретн ювле-ёхтыс ос лāтыӈ хӯнтлым ōлыс. Тав ся̄не та лāтӈыт пуссын сымēт ōсьсанэ.
52 Ӣсус яныгмас ос сāв номтыӈыг ēмтыс, Тав мирн ос Тōрумн э̄руптавес.





*а 9 2:9 уй-хул ӯрнэ хōтпа – ты русь лāтӈыл пастух

*б 11 2:11 Кристос – еврей лāтӈыл ты Мессиас. Мессиас – ты вōйл сартнэ хōтпа. Пēс порат Израиль мāт хунь хотъют та хоны̄г виве, ты э̄лы-пāлт тав вōйл сартвес. Ӣсус Тōрумын вōйл сартвес, таимāгыс Тав Мессиас – Кристос. Ань Кристос – ты Мессиас, Израиль мāхумн ӯрвес.

*в 13 2:13 тōрум – ты русь лāтӈыл небо

*г 22 2:22 Иерусалим нампа ӯс – сяр э̄рнэ ӯс Палестина нампа мāт

*д 37 2:37 поститахтуӈкве – ты русь лāтӈыл поститься





Глава 3


Иоан витн тӯлнэ хум ля̄ххал тоты



1 Тиберий нампа хōн атхуйплов тāл хōныг ӯнлуме порат ты вāрмаль ōлыс. Тōнт Юдеят пуӈктотнэ хумыг Понтий Пилат тав ōлыс, Ирод Галилея мāт кӯсяйлахтыс, тав я̄гпыге Пилип Итуреят ос Траконида мāт кӯсяйлахтыс, Авиления мāт Лисаний тав пуӈктотыс.
2 Та порат Аннан ос Кайафа сяр яныг пӯпыг*а ōлсыг. Захарий пыгēн, Иоанын, мир ōлтāл мāт ōлмēт Тōрум лāвыс.
3 Иоан Иордан я̄ хосыт та мā янытэ̄т мӯвылтас ос миныматэ мир нупыл лāвыглāлыс, тāн Тōрум ля̄льт вос ё̄ӈхēгыт ос тāн кареканыл тāратанэ̄ныл мāгыс, витн вос тӯлхатэ̄гыт.
4 Исая Тōрум лāтыӈ тотнэ хум нэ̄пакēт тох ты хансым ōлы:

 ”Мир ōлтал мāт рōхсуй суйты:

 ‘Кӯсяй мāгыс лё̄ӈха сё̄питэ̄н.

 Тавēн сохт, састум лё̄ӈх сё̄питэ̄н’.


5 Ур хал састум мāт пуссын тāгиньтэ̄гыт,

 нё̄рыт, урамыт пуссын тах пāнтыг ēмтэ̄гыт.

 Сякариӈ лё̄ӈхыт сохтыг ēмтэ̄гыт,

 ань саӈквлыӈ лё̄ӈхыт састумыг ēмтэ̄гыт.


6 Кāсыӈ хōтпа Тōрум вēстылэ̄ вāӈкве патытэ тах”.



7 Иоан палт атхатыглахтын витн тӯлнэ мир нупыл лāвыс: ”Ялпыӈӯйныл тэ̄лум утыт, хōӈхан нāн палямтавēсын Тōрум э̄лаль ōлнэ лавныл сысы оюӈкве?
8 Нāнан э̄ри матыр ёмас вāруӈкве, вос нāӈки, хумус нāн Тōрум нупыл ё̄ӈхысы̄н. Наскассыг ул лāвēн: ‘Авраам – мāн āсюв’. Ань нāнан лāвēгум: Тōрум ты āхвтасытныл Авраам ня̄врамыт вēрми вāруӈкве!
9 Йӣв тытыт сāграп тāсыг хуи: ёмас пилн ат тэ̄лнэ кāсыӈ йӣв ёл-сāграве ос нāйн вуськасаве тах”.



10 Тōнт атхатам мāхум китыглахтасы̄т: ”Мāнавн мāныр э̄ри вāруӈкве?”
11 Тав тāнанылн ювле-лāвыс: ”Кит суп ōсьнэ кāсыӈ хōтпа нуса хōтпан акв супе вос мыгтэ, тэ̄нут ōсьнэ хōтпа ōс вос уртхаты”.
12 Пōт*б атнэ хōтпат витн тӯлхатнэ*в мāгыс ёхтысыт, ос китыглахтасыт: ”Ханисьтан хум, мāнавн мāныр вāруӈкве?”
13 Ос тав ювле-лāвыс: ”Пōт-олн лāвиман коны-пāл сāвнуве ул вуēн”.
14 Тōва хōнт-хумит таве ос китыгласаныл: ”Ань мāнавн ос мāныр вāруӈкве?” Ос тав тāнанылн ювле-лāвыс: ”Нэ̄мхотъют олн ё̄рыл ул касилтэ̄н, ул урккēн, ос нāнан ойтнэ сāвит олныл пōйтым ōлэ̄н”.



15 Мāхум Кристос ёхтынэ̄тэ ӯрсыт, ос Иоан урыл номсахтасыт: ”Иоан аман Кристосыг ат ōлы тай?”
16 Иоан тāнанылн ювле-лāвыс: ”Ам нāнан витн тӯлыянум, топ ам юи-пāлумт āнумныл Ё̄рнув хōтпа юв, ам тав лāгыл-маснут квāлганэ хот-пēсталаӈкве ат хōйхатэ̄гум. Тав нāнан Ялпыӈ Лылыл ос найил пиныянэ тах.
17 Тав кāтэт мāнтэ ōлы ос тав колассам анятэ сыстамты тах. Ня̄нь колассамыт Такви ōсилэ̄н атыянэ, арыгтан, тōсам ня̄нь пумыт харыглаттāл нāйн тыттыянэ”.



18 Сāв тамле ос мōтсыр ля̄ххалыӈ лāтӈытыл Иоан мирн ёмас ля̄ххал лāвим потыртас ос мир ханисьтас.
19 Иоанын, пуӈктотнэ хум Ирод, ягпыге Иродиада нампа нэ̄ саватанэтэ мāгыс ос мōт лю̄ль вāрмалянэ мāгыс, тав та лю̄камтавес.
20 Ирод ань сāвсыр мōт лю̄ль вāрмалянэ халт ос Иоан кāснэ колн ӯнттум лю̄ль вāрмале ōлыс.


Иоан Ӣсус витн тӯлытэ



21 Мир пуссын Иоанын витн тӯлвесыт. Ӣсус ос тув ёхтыс ос витн тӯлвес, ос хунь ань Тав пойксяӈкве патыс, тōрум пāлыг-пӯсхатас, ос Ялпыӈ Лылы голубь*д хурил Тав палттылэ ёл-тāратахтыс.
22 Ань тōрумныл турсуй сумыллас: ”Наӈ – Ам Я̄тил Пы̄гквем, Наӈ палтынт Ам э̄лаль лāвум ёмас ōлупса номтанум ты ōлэ̄гыт!”


Ӣсус рӯт тэ̄лум наке



23 Ӣсус вāтахтем тāлэ ōлыс, хунь ань Тав лусытан наке ōвылтастэ. Мāхум ань номсысыт – Ӣсус Ӯсюп тав пы̄ге. Ӯсюп ань Эли пыгы̄г ōлыс.


24 Эли Матфат пыгы̄г ōлыс, ты Леви, ты Малки, ты Яннай, ты Ӯсюп,


25 ты Маттафи, ты Амос, ты Наум, ты Еслим, ты Наггай,


26 ты Мааф, ты Маттафи, ты Семей, ты Ӯсюп, ты Иуда,


27 ты Иоаннан, ты Рисай, ты Зоровавель, ты Салафииль, ты Нирий,


28 ты Мелхий, ты Аддий, ты Косам, ты Елмодам, ты Ир,


29 ты Иосий, ты Елиезер, ты Иорим, ты Матфат, ты Леви,


30 ты Симеон, ты Иуда, ты Ӯсюп, ты Ионан, ты Елиаким,


31 ты Мелеай, ты Маинан, ты Маттафай, ты Нафан, ты Давид,


32 ты Ессей, ты Овид, ты Вооз, ты Салмон, ты Наассон,


33 ты Аминадав, ты Арам, ты Есром, ты Фарес, ты Иуда,


34 ты Яков, ты Исаак, ты Авраам, ты Фар, ты Нахор,


35 ты Серух, ты Рагав, ты Фалек, ты Евер, ты Сал,


36 ты Каинан, ты Арфаксад, ты Сим, ты Ной, ты Ламех,


37 ты Мафусал, ты Енох, ты Иаред, ты Малелеил, ты Каинан,


38 ты Енос, ты Сиф, ты Адам, ты Тōрум.





*а 2 3:2 сяр яныг пӯп – ты русь лāтӈыл первосвященник

*б 12 3:12 пōт – ты русь лāтӈыл налоги

*в 12 3:12 витн тӯлуӈкве – ты русь лāтӈыл крестить

*д 21 3:21 голубь – товлыӈ ӯй





Глава 4


Ӣсус я̄волын āрталаве



1 Ӣсус, Ялпыӈ Лылыл тāгиньтым, Иордан я̄ вāтаныл ювле ёхтыс, Лылын мир ōлтāл мāн тотвес,
2 ос я̄волн*а āрталым Тав тот налыман хōтал ōлыс. Тōнт Ӣсус нэ̄матыр ат тэ̄с, та хōталыт оигпам юи-пāлт Тав сыме сака э̄тгалавес.
3 Ос ань я̄вол Тавēн лāвыс: ”Наӈ сōль ке Тōрум Пы̄г, ты āхвтас ня̄ниг ēмтуӈкве лāвēлын”.
4 Ӣсус ювле-лāвыс: ”Хансым ōлы: ‘Э̄лумхōлас акв ня̄нил тӯп хунь ōлы’”.



5 Ос Таве лю̄лиӈ нё̄рн хахтумēт, я̄вол Тавēн акв кӯмт пуссын тōрум хōн-мāт суссылтасанэ
6 ос Тавēн лāвыс: ”Ам ты хōн-мāт ё̄р, сю̄нит янытанылт Наӈы̄н мӯйлуптыянум, тāн āнумн маим ōлэ̄гыт, ос ам тāнаныл хōӈхан тахмаēгум, таин та мӯйлуптыянум.
7 Анум ке пуӈкын хӯтылтэ̄гын, тāн пуссын Наӈын мыганум”.
8 Ӣсус ань ювле-лāвыс: ”Тōрум нэ̄пакыт*б хансыма: ‘Тōрум Кӯсяйн пуӈк пинуӈкве э̄ри, ос тӯп Тавēн лусытаӈкве э̄ри’”.
9 Тōнт ань я̄вол Ӣсус Иерусалимн тотыстэ ос ялпыӈ кол сяр лю̄лиӈ накēн тӯсьтыстэ ос Тавēн лāвыс: ”Наӈ сōль ке Тōрум Пы̄г, тыгыл ёл-порыгмен,
10 ань хансым ōлы: ‘Тōрум Такви Ангеланэ̄н Наӈын ӯргалаӈкве лāвиянэ’.
11 Тувыл ос лāвыма: ‘Наӈ лāглагын āхвтасын ул вос хōиглэ̄г, тāн Наӈын кāтыл пувим тотыяныл’”.
12 Ӣсус ювле-лāвыс: ”Лāвыма: ‘Кӯсяйн, наӈ Тōрмын ул āрталэ̄лн’”.
13 Тōнт ань я̄вол Ӣсус саватаӈкве пōйтыс ос хотты пора мус сысы та минас.


Ӣсус Галилеят ханисьты



14 Ӣсус, Ялпыӈ Лылы ё̄рыл тāгиньтым, Галилеян ювле ёхтыс ос та мā янытыл Тав урēтыл ля̄ххал та тāрамлас.
15 Ос Тав синагогатт*в мир ханисьтас, ос пуссын Таве э̄сгысаныл.
16 Ос тав яныгман ӯсэ̄н, Назаретн ёхтыс. Ханьсювламе сирыл сабат-хōталыт Тав синагоган юв сялтыс ос нōх-лю̄лис Тōрум нэ̄пак ловиньтаӈкве.
17 Исая, Тōрум лāтыӈ тотнэ хум нэ̄паке Тавēн майвес, ос ань нэ̄пак пӯсмēт та лōмт хōнтыстэ, хōт ань хансым ōлыс:


18 ”Кӯсяй Лылытэ Ам тāрмылумт ōлы.

 Нуса хōтпат ёмас ля̄ххалыл лāвуӈкве Тōрум Āнум пēриястэ.

 Тав пленын вуим утыт лыпась патнэ наканыл хӯлтуӈкве Āнум кēтыстэ,

 сампыльтāл хōтпат сампосыл миӈкве, саватым хōтпат лыпась тāратаӈкве,


19 Кӯсяйныл вēстылэ ёхтум поратэ потыртаӈкве.



20 Тувыл Тав нэ̄пак лап-пантыстэ ос лусытан хōтпан ювле мистэ. Тав ёл-ӯнтыс, синагогат ōлум мāхум саманылтыл пуссын тав нупылэ суссыт.
21 Ос Тав тāнанылн потыртаӈкве патыс: ”Тыхōтал нāн э̄лы-пāлынт хӯлыглам хансым утыт та тōвлысыт.
22 Ос пуссын Таве янытласаныл ос Тав сӯпēныл йинэ э̄рупса лāтӈытыл ōсьсятахтыгласыт ос лāвыгласыт: ”Тый Ӯсюп аман тав пы̄ге?”
23 Ос Тав лāвыс: ”Ханисьтан вāти лāтӈыт хӯлтнэ сирил нāн э̄рыӈ тах Āнумн лāвегы̄н: ‘Леккар, наӈ наӈтинāнын пусмалтэ̄лын’. Нāн таӈхегы̄н лāвуӈкве: ‘Капернаумт мāныр ēмталāлыс, мāн хӯлыгласлув. Наӈти самын патум ӯсынт аквта нак, тыт ōс вāрēлын’”.
24 Ос Тав лāвыс: ”Сōль самын патум ӯсэ̄т Тōрум лāтыӈ тотнэ хум ат пирмайтаве.
25 Сōль лāвēгум: ”Илия ōлум порат Израильт хумтāл хультум сāв э̄ква ōлыс, хунь ань хӯрум тāл ос акв тув ат раквыглас; хунь тэ̄нут яныг ярм мā янытыл ōлыс.
26 Ос топ тāн нэ̄мхотъютаныл палт Илия ат та кēтыглавес, топ хумтāл ōлнэ акв э̄ква палт. Тав Сидонт ōлнэ Сарептаныл ōлыс.
27 Тōрум лāтыӈ тотнэ хум Елисей ōлум порат Израиль мāт проказа*г āгмыл сāв мāхум саваласыт, топ ань нэ̄мхотъютаныл Нееман-сирияныл ōлнэ хум коны-пāл ат пусмалтахтыс.



28 Синагогат ōлум хōтпат, ты лāтӈыт хӯлманыл юи-пāлт, пуссын янгысь кантмаявēсыт.
29 Нōх-лю̄льсыт ос таве ӯсныл хот-ня̄влысаныл. Ӯсаныл ӯнлын ур тармыл Таве тотсаныл ос карыс урныл ёл-вуськасаӈкве таӈхысаныл.
30 Топ ань Ӣсус атхатум мāхум тара-минас ос Такви лё̄ӈхēтыл та минмыгтас.


Ӣсус лю̄ль лылыл вуим хōтпа пусмалты



31 Ӣсус Галилеят ōлнэ Капернаум нампа ӯсын минас. Сабат-хōталыт*д Ӣсус мир ханисьтасанэ.
32 Пуссын мир Тав яныг ё̄р ōсьнэ лāтӈанэ̄ныл осятахтуӈкве ат пōйтыгласыт.



33 Синагогат иксям кулил*е вуим хōтпа ōлыс, ос тав тāкысь рōӈхалтахтыс:
34 ”А-на-на! Наӈ мāныр мāнавныл таӈхēгын, Назаретныл ōлнэ Ӣсус? Мāнав холтуӈкве ёхтысын? Ам вāглум Наӈ хōӈха – Ялпыӈ Тōрумныл ōлэ̄гын!”
35 Топ Ӣсус кулин тāкысь ля̄галас: ”Астал ōлэн, ты хōтпаныл кон-квāлэн!” Тōнт ань куль ты хōтпа мāхум халаныл ёл-вуськасастэ ос тāвеныл кон та квāлыс, хōтпа ат сакватастэ.
36 Пуссын тыи вāм хōтпат, вāсинтам накыл осятахтыгласыт ос тāнти халанылт потыртасыт, тох ты лāвыглāлсыт: ”Тыи аманарыг ōлы? Тав ё̄рēтыл ос вāгетыл иксям кулит тармыл кӯсяйлахты, тāн кональ-минэ̄гыт”.
37 Ос ань Тав ōвылтытэ ля̄ххал мā янытыл акваг мӯвлахи та тāрамлāлыс.


Ӣсус āгмыӈ мāхум пусмалтыянэ



38 Ӣсус синагоганыл кон-квāлыс ос Симон нампа хум палт минас. Симон онып-э̄кватэ сака āгмыӈ ōлыс, алпитэ янгыгсь исыглыма, ос Ӣсус āгмыӈ э̄ква пӯсмалтаӈкве вōввес.
39 Тав э̄ква палт хӯтыс ос тāкысь ля̄галас, нāиӈ-исум āгум-рēг э̄ква āлпитэ̄ныл кональ-квāлыс, ос ань тав нōх-лю̄люмтас ос тāнанылн нё̄тмил вāруӈкве патыс.



40 Хōтал ӯнтнэ ōрумт сāвсыр āгмыл савалан мāхманыл пуссын Ӣсус палт тотсаныл ман ос вāнттысаныл, ос ань Тав кāтаге тāнанылн пиным пуссын та пусмалтасанэ.
41 Сāв āгмыӈ хōтпатныл кулит рōӈхим кон-квāлсыт, тāн ля̄галалсыт: ”Наӈ – Тōрум Пы̄г”. Топ ань Тав тāнаныл потыртаӈкве ат тāратасанэ, ань тāн вāсаныл – Тав Кристос.


Ӣсус Юдеят ханисьты



42 Āлпыл Ӣсус ӯсныл минмыгтас ос ōлтāл мāн минас. Тав мирн кинсуӈкве патвес. Таве хōнтманылт тāн палттыланыл хультуӈкве пōйкысаныл.
43 Топ ань Ӣсус ювле-лāвыс: ”Тōрум йильпи нот ōвылтыт ёмас ля̄ххал мōт ӯсытыт Āнумн ōс э̄ри потыртаӈкве, Ам таимāгыс ты кēтвēсум”.
44 Ос Галилея синагогатт мир ханисьтас.





*а 2 4:2 я̄вол – ты русь лāтӈыл дьявол

*б 8 4:8 Тōрум нэ̄пак – ты русь лāтӈыл Писание

*в 15 4:15 синагога – еврей пойксян кол

*г 27 4:27 проказа – хāхтхатнэ лю̄ль āгм

*д 31 4:31 сабат-хōтал – еврей ӯсьлахтын хōтал

*е 33 4:33 куль – ты русь лāтӈыл бес





Глава 5


Ӣсус ōвыл ханисьтан хумиянэ



1 Аквмат хōтал Ӣсус Геннисарет нампа тӯр вāтат лю̄ляхōлис. Мāхум тав мувлахитэ̄т марылтахтым Тōрум лāтыӈ хӯнтлысыт.
2 Ӣсус тӯр вāтат кит хāпыг кāсалас. Хӯлупъян хōтпат, хāпанылныл квāлым, хӯлпаныл ловтсыт.
3 Ӣсус акв хāпн тāлыс, та Симон хāпе ōлыс, ос нāлвнув товуӈкве лāвыстэ. Тувыл хāпыт ӯнлым мир ханисьтаӈкве патсанэ.



4 Потыртаӈкве āстумēт, Ӣсус Симонын лāвыс: ”Милнув мāн товен ос хӯлпын таратэ̄лын”.
5 Симон ювле-лāвыс: ”Ханисьтан хум, мāн э̄тпāлыт хӯлупъясӯв, нэ̄матыр ат аласув, наӈ лāвегы̄н ке, ōс хӯлупъēгум”.
6 Хӯлупъяманыл тасāвит хӯл аласыт, хӯлпаныл хасьлуӈкве патыс.
7 Мōт хāпныл тāнанылн нё̄тмил вāруӈкве кāт хосгим юртаныл вōвсаныл. Тāн ёхтысыт, аквъёрыл кит хāпыг хӯлыл тāгиньтаптасаныл, хāпыг витыл āмараӈкве патвесы̄г.
8 Тыи кāсаламēт Симон Пēтыр Ӣсус э̄лы-палын сāнсаге тāрмыл патыс ос лāвыс: ”Ам карекыӈ хōтпа, āнум оссувлэ̄лын!”
9 Тасавит хӯл аламаныл мāгыс тав ос пуссын тав ётэ пилысьман ёхтувēсыт.
10 Яков, Иоан, Зеведей пы̄ганэ – Симон юртанэ ос ōсятахтыгласыт. Ӣсус Симонын лāвыс: ”Ул пӣлэн! Ты пāсыл хӯл пēнтсыл э̄лумхоласыт пувуӈкве патэ̄гын”.
11 Тāн хāпыг пāг-хāртсаганыл, пуссын хӯльтуптасаныл ос Ӣсус юи-пāлт мынмыгтасыт.


Проказал āгмыӈ хōтпа пусмалтыл



12 Акв ӯсыт Ӣсус палт проказал пуссын āгмыӈ хōтпа ёхтыс. Хōтпа Ӣсус кāсаламēт Тав э̄лы-пāлэ̄н ёл-патым Таве пōйкуӈкве патыстэ: ”Кӯсяй, таӈхēгын ке, āнум сыстамтаӈкве вēрмилын!
13 Ӣсус кāтэ тав палттылэ тактыстэ, карсматыстэ ос лāвыс: ”Таӈхēгум, сыстамыг ēмтэн”. Алпитэ̄ныл проказа āгме аквтысёс соймыс.
14 Ӣсус тавēн лāвыс: ”Нēмхоттъютн ты ōвылтыт ул потыртэн. Минэн, пӯп-ōйкан сусылтахтэн, Моисей сāккон сирыл йир вāрен хот-сыстамтахтумын мāгыс. Мирн вос вāве ты нак.
15 Ӣсус урыл потрыт мā янытыл тāрамласыт. Таве хӯнтлуӈкве ос āгманылныл пусмалтахтуӈкве мāхум яныг анял Ӣсус палт йисинтасыт.
16 Ань Ӣсус мир ōлтāл мāн миныглāлыс ос пōйикся̄лыс.


Ӣсус нёвумтаттāл хōтпа пусмалты



17 Аквсёс Ӣсус мир ханисьтамēт, фарисейт*а ос Сāккон ханисьтан хумит*б тот ӯнлысыт ос Таве хӯнтлысаныл. Тāн Галилеят ос Юдеят ōлнэ пāвлытныл ос Иерусалимныл атхатасыт. Кӯсяй ё̄ре āгмыӈ хōтпат пусмалтан мāгыс хулиглāлыс.



18 Матахмат хōтпа нāсилка тармыл хуйнэ нёвумтаттāл ут Тав палттылэ тотсаныл ос Тав э̄лы-пāлэ̄н пиннэ мāгыс таве юв-тулуӈкве кусыглахтысыт.
19 Кол кӣвырт сāв мир ōлнэ паттат, тāн юв-сялтуӈкве ат вēрмысыт, тāн колалан нōх-хāхсыт, колала лōсытасаныл ос нāсилкаӈ тāгыл нёвсаттāл утаныл Ӣсус э̄лы-пāлын колкан котильн тув ӯнттысаныл.
20 Тāн агтыланыл кāсаламēт, Ӣсус лāвыс: ”Наӈ кареканын тāратавēсыт”.



21 Фарисейт ос Сāккон ханисьтан хумит номтаныл саким ля̄галасыт: ”Ты аман хōӈха, Тōрумыл нēрхаты. Тōрум коны-пāл хōӈха вēрми карекыт тāратаӈкве?”
22 Ань Ӣсус тāн номтаныл вāсанэ ос тāнаныл китыгласанэ: ”Нāн манры̄г тох номсэгы̄н?
23 Мāныр кӯпнитнуве, лāвуӈкве: ‘Наӈ кареканын тāратавēсыт’, манос ‘Нōх-лю̄лен, яласэн’?
24 Ань вāӈкве патылы̄н, Э̄лумхōлас Пы̄г*в мā тармыл ё̄р ōньси карекыт тāратаӈкве”. Тувыл Ӣсус нёвумтаттāл хōтпан лāвыс: ”Нōх-лю̄лен, хуйнэсованын ёт вуēн ос юв-минэн!”



25 Тāн э̄лы-пāланылт тав аквтысёс нōх-лю̄лис, хуйнэсованэ висанэ ос Тōрум э̄сгим юв та минас.
26 Пуссын янгысь рохтысыт ос Тōрум э̄сгысаныл. Сыманыл миным лāвыгласыт: ”Мāныр ōлыглаттāл накыт*г тыхōтал мāн вāсинтасув”.


Лēви вōвилап



27 Та ӯсныл кон-квāлме юи-пāлт Ӣсус Лēви нампа пōт атнэ хум кāсаластэ. Лēви пōт атнэ кол пōхат ӯнлахōлыс. Ӣсус лāвыс: ”Ам юи-пāлумт йиен”.
28 Лēви нōх-лю̄люмтас ос осьнутанэ пуссын оссувласанэ, Ӣсус юи-пāлэ̄т минмыгтас.
29 Тувыл тав Ӣсус мāгыс мӯйлын яныг пасан вāрыс. Мӯйлын пасан вāтан пōт атнэ хōтпат ос сāв мōт хōтпат атхатасыт ос тāн Ӣсус ос Леви ёт мӯйлысыт.
30 Фарисейт ос Сāккон ханисьтан хумит Ӣсус ханисьтан хумиянэ номтаныл ат патым китыгласаныл: ”Нāн пōт атнэ ос карекыӈ хōтпат аквъёт манры̄г тэ̄гын ос аегы̄н?”
31 Ӣсус ювле-лāвыс: ”Āгмыӈ хōтпатын пусмалтан лēккар э̄ри, пусы̄г ōлнэ хōтпан ат э̄ри.
32 Ам вēскат хōтпат вōвуӈкве хунь ёхтысум, ам карекыӈ хōтпат вōвуӈкве ёхты̄сум. Тāн Тōрум нупыл вос ё̄ӈхēгыт”.


Пост урыл



33 Ӣсус китыглавес: ”Иоан ос фарисейт ханисьтахтын хумит вāтихал поститахтэ̄гыт*д ос пōйиксēгыт, ос Наӈ ханисьтан хумиянын тэ̄гыт ос аегыт?”
34 Тав ювле-лāвыс: ”Нāн хумле номсэгы̄н, нэ̄ тотнэ хум юртанэ, тав ōлыматэ, пӯри пасан ватат поститахтуӈкве лāвуӈкве вēрмияны̄н-а?
35 Та хōталыт тах ёхтэ̄гыт, хунь нэ̄ тотнэ хум хот-виве, тōнт усь та поститахтуӈкве патэ̄гыт”.



36 Ос Тав тāнанылн ханисьтап потыртас: йильпи маснутныл манумтым лōмт пēс маснутн нэ̄мхотъютн ат лолтаве. Тох ке вāруӈкве, тах йильпи маснут пулиг-маныгтаве, ань ты лолта пēс маснутын ос ат хōйхаты.
37 Ос йильпи вина пēс сов хӯрыг кӣвырн нэ̄мхотъютн ат сōсаве: йильпи вина та кӣвыр пāлыг-маныгтытэ ос вина ёл-сōсхаты, кӣврыт витыг минэ̄гыт.
38 Йильпи вина йильпи хӯрыгн сōсуӈкве э̄ри.
39 Пēс вина аиглам хōтпа йильпи вина аюӈкве ат тахмаи, тав лāви тах: ”Пēс вина ёмаснуве”.





*а 17  5:17  фарисей – Моисей сāккон сирыл ōлнэ ос сāккон э̄лаль тотнэ хум

*б 17 5:17 Сāккон ханисьтан хум – ты русь лāтӈыл учитель Закона, книжник

*в 24 5:24 Э̄лумхōлас Пы̄г – Иисус

*г 26 5:26 ōлыглаттāл нак – ты русь лāтӈыл чудо

*д 33 5:33 пост – тэ̄тал ōлнэ пора





Глава 6


Сабат-хōтал Кӯсяй



1 Сабат-хōталыт Ӣсус ня̄ньпумыл ӯнттым тэ̄пканыт тāра минас. Ханисьтан хумиянэ ня̄ньпум самыт маныгтасыт, та самыт катпаттанылт пасиртасаныл ос тэ̄саныл.
2 Тōва фарисейт лāвыглāлсыт: ”Сабат-хōталыт ат рōвнэ вāрмалит нāн манры̄г вāрегы̄н?”
3 Ӣсус ювле-лāвыс: ”Давид утанэ ёт, сыманыл э̄тгаламаныл порат, мāныр вāрыгласыт, нāн ман ат ловиньталыслы̄н-а?
4 Тав Тōрум колын сялтыс, Тōрумн пиным ня̄нь вистэ, такви тэ̄с ос тав ётэ ōлум мāхманэн мис. Ты ня̄нь тӯп пӯпытын рōвыс тэ̄ӈкве”.
5 Ос тувыл Ӣсус лāвыс: ”Э̄лумхōлас-Пы̄г ӯсьлахтын хōтал тармыл ōс Кӯсяӣг ōлы”.


Тув-тōсум кāт пусмалтыл



6 Мōтыт сабат-хōталыт Ӣсус мир ханисьтан мāгыс ос синагоган минас. Тот ань ёмаспал кāтэ тув-тōсум хōтпа ōлыс.
7 Сāккон ханисьтан хумит ос фарисейт Таве уральтым ōсьсаныл. Ань сабат-хōталыт ты хōтпа Тав пусмалтаӈкве вēрмитэ ман āти. Тāн Таве нуралан нак киссыт.
8 Ӣсус тāн номтаныл вāсанэ ос кāтэ тōсум хōтпан лāвыс: ”Квāлэн ос тāн э̄лы-пāланылн лю̄лен”. Та хōтпа нōх-лю̄лис ос э̄лнув лаквасас.
9 Тōнт Ӣсус лāвыс: ”Ам нāнан китыглыянум, сабат-хōталыт ёмас ман лю̄ль вāрмаль вāруӈкве рōви? Лылы ялтуптаӈкве ман ос алуӈкве?”
10 Тāн нупыланыл сунсым Ӣсус ань хōтпан лāвыс: ”Кāтын тактэ̄лын”. Хōтпа кāтэ тактыстэ, мōт кāтэ хольт ёмаспал кāтэ аквтысёс пусмыс.
11 Фарисейт янгыгсь кантмаявēсыт, тāнти халанылт потыртахтуӈкве патсыт, Ӣсусн мāныр вāруӈкве.


Китхуйплов апостол



12 Аквта хōталытт Ӣсус ур тāрмыл пōйиксяӈкве минас ос э̄т палыт пōйксяс.
13 Āлпылыг ēмтум порат Тав ханисьтан хумиянэ вōвсанэ, тāнанылныл китхуйплов хōтпа перияс. Тāнаныл апостолыг*а намтсанэ. Тāн наманыл:
14 Ӣсусн Пēтырыг намаим Симон, тав ягпыге Андрей, Яков, Иоан, Филипп, Варфоломей,
15 Матфей, Фома, Алфей пы̄ге Яков, Зилотыг намталан Симон,
16 Яков пы̄ге Иуда, Искариот Иуда, ётыл Тав Ӣсус лылы тыналастэ.


Ӣсус агмыӈ хōтпат пусмалты



17 Ӣсус тāн ётаныл урныл ёл-вāглыс ос састум мāн ёл-лю̄лис. Тот ань Тав ханисьтан хумиянэ ōс Юдея ос Иерусалим янытагэ̄т ōлнэ сāв мир, ос Тира ос Сидон ӯсыг ӯнлын мāныл сāв мāхум атхатыглалсыт. Тāн Ӣсус хӯнтлуӈкве ос тāнки āгманылныл пусмалтахтуӈкве ёхтысыт.
18 Иксям кулитн саватан хōтпат ос тыг ёхталāлсыт. Тāн ос пусмалтāлыглавēсыт.
19 Пуссын Ӣсус палт карсматыглахтуӈкве тахсыт, ань Тавēныл кāсыӈ хōтпан пусмалтан ё̄р йис.


Хотъютыт сōтыӈыт



20 Ханисьтан хумиянэ нупыл āӈкватāлым Ӣсус лāвыс:

”Нуса хōтпат нāн сōтыӈыт!

Тōрум йильпи нот нāнан маим ōлы.

21 Сыманы̄н э̄тгалам хōтпат нāн сōтыӈыт!

Нāн пōйтнэ̄г тэ̄гы̄н тах.

Ань лю̄сьнэ хōтпат нāн сōтыӈыт!

Нāн ся̄гтуӈкве ос мувиньтаӈкве патэгы̄н тах.



22 Хунь мāхумн лāвыл нēгылттавēн, хунь сысы ня̄влавēн ос саватавēн, хунь Э̄лумхолас Пы̄г мāгыс э̄ссамтавēн – нāн сōтыӈыт.
23 Та ёхтын хōталыт ся̄гтēн, сака ся̄гтēн, ань нāн мāгсылын тōрумт яныг мӯйлупса ēмты! Тāн āсяныл Тōрум лāтыӈ тотнэ хумит ёт ōс аквтох вāрыгласыт.


24 Нāнан вōсилыг ēмты, сёлыӈ утыт!

 Нāнти ся̄гтальпин пуссын вимын мāгыс.


25 Нāнан вōсилыг ēмты, пōйтнэ̄г тēм утыт!

 Нāн тах сыманы̄н э̄тгалаӈкве патнэ мāгыс.

 Нāнан вōсилыг ēмты, кāс вāрнэ утыт!

 Нāн тах янгыгсь лю̄ньсюӈкве патэ̄гы̄н.


26 Нāнан вōсилы̄г ēмты, мир пуссын нāн урынт ёмас лāтыӈ потыртаӈкве патнэ̄ныл мāгыс. Тōрум лāтыӈ урык тотнэ хумит ёт тāн āсяныл ōс аквтох вāрыглāлсыт.


Лāвыл нэ̄гылттан утанын э̄руптэ̄н



27 Нāнан, Āнум хӯнтлын хōтпатын, Ам лāвēгум: лāвыл нэ̄гылттан утаны̄н э̄руптэ̄н ос нāнан лāвыл нэ̄гылтан утытын ёмас вāрмаль вāрēн.
28 Нāнан āмпыг вāрнэ утыт мāгыс Тōрумныл ёмас лāтыӈ вōвēн ос нāнан лю̄камтан утыт мāгыс пōйиксēн.
29 Хотты хōтпан акв пāйты̄нт ю̄ныгтавен ке, мōт пāйты̄н ос ю̄ныгтаӈкве тактэлы̄н. Хотты хōтпан нуми маснутанын вивет ке, тōнт супын ос маēлын.
30 Кāсыӈ хōтпан наӈынныл вōвнэ ут маен, ос наӈынныл матыр вим хōтпаныл та ут ювле ул вовēн.



31 Мōт хōтпат хумус нāн ётын ōлнэныл сирыл нāн таӈхēгын, аквтох нāнти тāн ётаныл ōлэ̄н.
32 Нāнан э̄руптан хōтпанын э̄руптыяны̄н ке, таимāгыс нāнан маны̄рсыр янытлап э̄ри? Ань карекыӈ утыт тāнаныл э̄руптан хōтпат ōс э̄руптыяныл.
33 Нāнан ёмас вāрнэ хōтпат мāгыс ёмас вāрмаль ке вāрегы̄н, таимāгыс нāнан мāнырсыр янытлап э̄ри? Карекыӈ утыт ōс аквтох вāрēгыт.
34 Хōтпан сāймилыг мāйлам утаны̄н тавеныл ювле ке урияны̄н, таимāгыс нāнан мāнырсыр янытлап э̄ри? Карекыӈ утыт халанылт ōс сāймылыг матыр вӯйлāлэгыт, ювле та сāвит винэ̄ныл мāгыс.
35 Нāнан лāвыл нэ̄гылттан утаны̄н э̄руптэ̄н, ёмас вāрмаль вāрēн, сāймилаг матыр маēн, āрумтаныл ювле минэ ӯртāл. Тōнт нāнан яныг мӯйлупса тах ēмты, Тōрум пы̄гыты̄г ēмтэгы̄н. Тав лю̄ль вāрнэ ос пумасип лāвтāл хōтпа нупыл ёмас ōлы.



36 Нāн Āсин хольт ёмас сымпа хōтпāг ōлэ̄н.


Ул сутитэ̄н



37 Ул сутитэ̄н, – нāнти тах ōс ат сутитавēн. Винавōтн патме ул лāвēн, нāнти тах ōс винавотн патмынт ат лāвавēн. Карекыт тāратэ̄н, ос нāн кареканы̄н аквтох тāратавет тах.
38 Маēн, нāнти тах ос мивēн. Ёмас мōртасыл мивēн: тāкысь хосгим, кӣвры̄н тāгиньтым сāвитыл мивēн. Мōртымын сирил нāн аквтох тах та мортавēн”.



39 Ӣсус тāнанылн ōс акв ханисьтап*б лāвыс: ”Сампыльтāл хōтпа мōт сампыльтāл ут вāнттуӈкве вēрмитэ? Тэ̄н сас вōӈхан ат рагатэ̄г-а?
40 Ханисьтахтын хум таве ханисьтан хōтпаныл яныгнувēг ат ōлыглы. Ёмасякв ханисьтахтынэ̄тэ мāгыс тав ханисьтан хōтпатэ хурипаг тах ēмты.



41 Наӈти самынт нор ōлнэ̄тэ ат кāсалэгын, ос наӈ ягпыгын самыт тов лōмт нупыл манрыг сунсэ̄гын?
42 Ягпыгы̄н хумус наӈ тох лāвуӈкве вēрмēгын: ‘Ягпыгкве, наӈ самынныл тов лōмт кон-лэ̄ватаӈкве āнум таратэ̄лын’, наӈти самынт тай нор ат кāсалэ̄гын? Китвильтуп ут! Ōвлэ̄т наӈти самынныл нор кон-лэ̄ватэ̄лын, тōнт усь кāсалы̄лын, ягпыгын самēныл тов лōмт хумус кон-лэ̄ватаӈкве вēрмилын.


Йӣв ос тав пиланэ



43 Ёмас йӣвт лю̄ль пил ат яныгми, лю̄ль йӣвт ос ёмас пил ат яныгми.
44 Кāсыӈ йӣв яныгман пиланэ хосыт тāра-паттаве. Терновник нампа йӣвныл инжир*в пил ат атаве, ӣныг нирсяхылныл ос виноград хунь атыглāлаве.
45 Ёмас хōтпа такви сымēт ōсьнэ ёмасэ мы̄г, кантыӈ хōтпа сымēт ōлнэ кантэ мы̄г. Э̄лумхōлас та урыл лāви, мāныр сыме кивырт ōньси.


Кит кол – кит кол ёлы пох



46 Нāн Āнум мāнрыг тох вōвӣлын: ‘Кӯсяй! Кӯсяй!’ Нāнти тай Ам лāвнэм сирыл ат вāрегы̄н?
47 Нāнан лāвēгум, Ам палтум йинэ, Ам лāтӈанум хӯнтлын, ос та лāтӈыт тōвлуптан кāсыӈ хōтпа хōӈха хурипа.
48 Тав кол унттын хōтпа хурипа, хōӈха мā хилыстэ, тувыл кол тыт кēрас тармыл ӯнттыстэ. Яныг вит ōнтум порат колэ āмаравес, топ ат сакватавес, колэ кēрас тармыл ӯнттыматэ мāгыс.
49 Āнум кос хӯнтлын ос лāтӈанум ат тōвлуптан хōтпа колэ кол тыттāл мā тармыл ӯнттын ут хурипа. Яныг вит ōнтум порат тав колэ янытэ̄т лоньхатас”.





*а 13 6:13 апостол – Тōрумн лусытаӈкве, Ӣсусын вōвим э̄лумхōлас

*б 39 6:39 ханисьтап – ты русь лāтӈыл притча

*в 44 6:44 инжир нампа йӣв – ты русь лāтӈыл смоковница





Глава 7


Мēтхум пусмалтыл



1 Хӯнтлын мир нупыл потыртам потранэ оигпам юи-пāлт Ӣсус Капернаум нампа ӯсын минас.
2 Тот ань акв хōнт сāтыл пуӈктотнэ хум э̄руптан мēтхуме сорум āгумн вуим ōлыс.
3 Ӣсус урыл хӯнтамламе юи-пāлт, ты хōнт сāтыл пуӈктотнэ хум Юдея яныг хōтпат Ӣсус палт кēтсанэ. Тāнанылн Ӣсус вōвуӈкве э̄рыс, ань āгмыӈ ут пусмалтан мāгыс.
4 Яныг хōтпат Ӣсус палт ёхтысыт ос Таве сымыӈысь вōвуӈкве патсаныл: ”Ты хōтпа нё̄тмилыл вāруӈкве хōйхаты.
5 Тав мāн мирув э̄руптыянэ, тав мāн мāгсылув синагога ӯнттыс”.



6 Ӣсус тāн ётаныл минас. Хунь Ӣсус колн ля̄памас, хōнт сāтыл пуӈктотне хум юртанэ Тав ля̄льтэ кēтсанэ. Тāн Ӣсус нупыл лāвсыт: ”Кӯсяй, ул номсахтэн, Наӈ колумн сялтнэ тынын ам ат хōйхатэ̄гум.
7 Ам наӈы̄н ат хōйхатнэм мāгыс āмти ōс Наӈ палттылын ат ёхтысум. Топ акв лāтыӈ ля̄галэ̄н, тōнт тах ам мēтхумим пусми.
8 Ам пуӈктотнэ хōтпатын вāӈнхумы̄г ōлэ̄гум, сāлтатыт мāгыс ос ам пуӈктотнэ хумы̄г ōлэ̄гум. Акв утын лāвēгум: ‘Минэ̄н’, ос мины, мōтанын лāвēгум: ‘Йӣен’, ос тав та ёхты. Мēтхумим палт лāвēгум: ‘Тох вāрен’, – ос тав тох та вāри”.
9 Ты лāтӈыт хӯлме юи-пāлт, Ӣсус сака осятахтыс ос, Тав юи-пāлэ̄т йӣнэ мāхум нупыл ё̄ӈхыгпим, лāвыс: ”Нāнан лāвēгум: тамле агтыл Ам тыгылнэ̄г Израильт ат вāсиньталсум”.
10 Хōнт сāтыл пуӈктотнэ хум кēтыглам юртанэ юв-ёхтуманыл порат ань āгмыӈ мēтхум пусмим кāсаласаныл.


Савалап э̄ква пы̄ге ялтуптаве



11 Та юи-пāлт Ӣсус Наин ӯсын минас. Тав ётэ ханисьтан хумиянэ ос мōт сāв мāхум яласасыт.
12 Ӯс кāрта āви сӯнтын ёхтуманылт, ӯс коны-пāлын ōйкатэ порсум э̄ква сорум патум акв пы̄ге пāг-квāлттувес. Сāв мир та ӯсныл атхатасыт.
13 Кӯсяй ань ся̄нь-э̄ква кāсаламēт сыме ся̄ргуӈкве патыс. ”Ул лю̄ньсен”, – Тав э̄ква нупыл лāвыс.
14 Тувыл Тав āтимы̄г ēмтум ут палт йӣс ос нāсилка карсматастэ, таве āлмтан хōтпат ёл-лю̄льсыт, ос Ӣсус лāвыс: ”Пы̄гкве, наӈын лāвилум: нōх-лю̄лен!”
15 Холам ут нох-ӯнтыс ос потыртаӈкве ōвылтахтас. Ӣсус таве ся̄нēн мистэ.



16 Мāхум рохтым ос тōргим, Тōрум э̄сгысаныл, тāн лāвыгласыт: ”Мāн палтув Тōрум лāтыӈ тотнэ хум ёхтыс. Тōрум такви мирēн нё̄туӈкве ёхтыс!”
17 Ӣсус урыл тамле потыр Юдея мā ос тав мувлахитэ̄т ōлнэ мā янытыл тāрамлас.


Витн тӯлнэ Иоан Ӣсус китыглытэ



18 Иоан ханисьтан хумиянэ кāсаламаныл писит ōвылтыт тавēн потыртасыт.
19 Иоан ханисьтан хумиянэ̄ныл кит хум Ӣсус палт кēтсаге китыглахтуӈкве: ”Наӈ-а Ёхтынэ-хум? Ман ос мāнавн мōтан ӯруӈкве э̄ри?”
20 Тāн Ӣсус палт ювле-ёхтысыт ос лāвсыт: ”Иоан витн тӯлнэ хум мāнав Наӈ палтын китыглаӈкве кēтытыстэ: ‘Наӈ-а, Ёхтынэ-Хум? Ман ос мāнавн мōтан ӯруӈкве э̄ри’”?



21 Та ōрумт Ӣсус сāв мāхум сāв āгумныл, вēрмтāл мосытныл пусмалтасанэ, лю̄ль лылыт кон-ня̄влысанэ, сампыльтāл сāв хōтпан сампос мис.
22 Ӣсус ань тāнанылн ювле-лāвыс: ”Минэ̄н, Иоанын лāвēн, нāн мāныр касалāлсы̄н ос хӯлыглāлсы̄н:

 сампыльтāл утыт сампосн ёхтавет,

 нōхнэ утыт ё̄мыгтэ̄гыт,

 проказал āгмыӈ утыт сыстамтавет,

 пальтāл утыт хӯлэ̄гыт,

 холам утыт нōх-ялтэ̄гыт,

 нуса утытн ёмас ля̄ххал тотэ̄гыт.


23 Ос ань Ам ётум кāсасян хōтпа сōтыӈыг ōлы!”


Ӣсус витн тӯлнэ Иоан урыл потырты



24 Иоанныл кēтыглам хōтпат минам юи-пāлт Ӣсус мāхумн Иоан урыл потыртаӈкве патыс: ”Мāныр сунсуӈкве ōлтāл мāн нāн ялсы̄н? Вōтын нёвитан пум сунсуӈкве?
25 Мāныр сунсуӈкве нāн тув ялсы̄н? Тыныӈ маснутыл масхатам хōтпа сунсуӈкве? Тыныӈ маснутыл масхатым сёлыӈ мāхум хōн ōлнэ колыт ōлэ̄гыт.
26 Мāныр сунсыглāлуӈкве нāн я̄лсы̄н? Тōрум лāтыӈ тотнэ хум сунсыглаӈкве? Нāнан лāвēгум, тавēныл яныгнувēг ōлнэ ут.
27 Тыи ōлы таи, хотъют урыл хансыма:

 ‘Наӈ э̄лы-пāлынт ам Ангел кēтылум.

 Тав Наӈ мāглысын лё̄ӈх пунсытэ’.


28 Нāнан лāвēгум: нэ̄т ōньсим хōтпатныл витн тӯлнэ Иоан коны-пāл тавēныл яныгнув нэ̄мхотпа āтим. Топ ань Тōрум йильпи нотт сяр мāниг ōлнэ ут, тавēныл яныгнуве.



29 Пуссын мир, пōт атнэ хōтпат ōс, Таве хӯлманылт, Тōрум вēськатыг ōлнэтэ мāгыс янытласаныл, Иоан витн тӯлнэ сирыл пуссын витн тӯлхатсыт.
30 Фарисейт ос Сāккон ханисьтан хумит Тōрум тахнэ сирыл ат ōлсыт ос витн тӯлхатуӈкве хот-воратасыт”.



31 Тōнт ань Кӯсяй лāвыс: ”Аньйис ōлнэ мир хōӈха ёт ровēгыт мōртуӈкве, хōӈха хурипаг тāн ōлэ̄гыт?
32 Кон ӯнлын ня̄врамыт хольт тāн халанылт рōхтахтэ̄гыт: ‘Мāн нāн мāгсылы̄н свирелил ёнгысув, нāн ат йӣквсы̄н, мāн нāн мāгсылы̄н лю̄сь-э̄рыг э̄ргысӯв, нāн ат лю̄сьсы̄н’.
33 Иоан витн тӯлнэ хум ёхтыс, тав ня̄нь ат тэ̄г, вина ат айи, нāн тай лāвыглāлсы̄н: ‘Тав кулил вуим ōлы’.
34 Э̄лумхолас-Пыг ёхтыс, тав тэ̄г-айи, нāн тай лāвегы̄н: ‘Ня̄лыӈ ут, айнэ ут, пōт атнэ ос карекыӈ утыт юртыг ōлнэ ут’.
35 Тōрум сāв номтанэ Тавēн агтнэ хōтпатын агтым ōньсявет”.


Ӣсус лāглаге вōил сартум нэ̄



36 Акв фарисей такви палттылэ Ӣсус тэпъялаӈкве вōвыстэ. Ӣсус фарисей колэ̄н юв-сялтыс ос пасан вāтан ӯнтыс.
37 Та ӯсыт акв карекыӈ нэ̄ ōлыс. Ӣсус фарисей колыт тэ̄пъяланэ̄тэ ōвылтыт хулмēт ань ты нэ̄ аквтатара тув ёхтыс. Тав алабастерныл*а вāрим атыӈ вōй сулья тотыс.
38 Тав Ӣсус лāглаге пōхан, Тав юи-пāлэ̄н, ōлыс. Та нэ̄ лю̄ньсис, самвитанэ Ӣсус лāглаге тармыл сосхатасыт. Такви самвитанэ Ӣсус лāглагēныл āтанэ̄тыл сэ̄гсаласагэ, Тав лāглаге, атыӈ вōил сартым, анигласаге.



39 Тыи кāсаламēт, Ӣсус вōвум фарисей номылматас: ”Тав Тōрум лāтыӈ тотнэ хумыг ке ōлыс, тав вāнувтэ, хōӈха ос манхурип нэ̄ Тав палттылэ карсматыглахты, ты нэ̄ карек ōньси”.
40 Фарисей нупыл ёӈхыгпим, Ӣсус лāвыс: ”Симон, Ам наӈын акв лāтыӈ лāвуӈкве тāӈхēгум”. ”Лāвен, Ханисьтан Хум,” ань фарисей ювле-лāвыс.



41 Ӣсус лāвыс: ”Сāймилаг мāйлан акв хōтпа кит āрумтаӈ хōтпа ōньсис, акватэ атсат динарий*б, мōтанэ – атпан динарий āрумтаӈы̄г ōлсы̄г.
42 Āрумтан ювле миннэ утыг нэ̄матыр сас ат ōсьсы̄г, сāймилаг майлан хōтпан āрумтан утыг тāратавесы̄г. Лāвен, хотъютэ̄н янгысьнув таве э̄руптаӈкве паты?”
43 Симон ювле-лāвыс: ”Ам номсэгум, хотъютэ – сāвнуве āрумтаӈ”. Ӣсус лавыс: ”Наӈ сōлиг лāвēгын”.
44 Нэ̄ нупыл ёӈхыгпым, Симон нупыл лāвыс: ”Ты нэ̄ наӈ кāсалы̄лын? Ам наӈ колын ёхтысум, наӈ ам лāглагум ловтуӈкве Āнумн вит ат мисын. Тав самвитанэ̄тыл ам лāглагум сосантасагэ, ос пуӈкатанэ̄тыл лāглагум сэ̄гсаласаге.
45 Наӈ Āнум ат анигласлын. Тав Ам ёхтумум пāсыл, лāглагум аниглаӈкве иӈ ат та пōйтсāлыс.
46 Наӈ Ам пуӈкум вōйл ат сартыслын, тав тай Ам лāглагум атыӈ вōил сартсаге.
47 Таимāгыс Ам наӈын лāвēгум: тав сāв кареканэ тāратавēсыт, таимāгыс тав Āнум сака янгыгсь э̄рупты. Кареканэ мосьсяг тāратым хōтпа – мосься э̄рупты”.
48 Тувыл Ӣсус нэ̄ нупыл лāвыс: ”Наӈ кареканын тāратавēсыт”.



49 Тав ётэ ōлум утыт тāнти халанылт лāвыглāлсыт: ”Тав аман хōӈха, карекыт тāратаӈкве ос вēрми?”
50 Тав ань нэ̄ нупыл лāвыс: ”Наӈ агтылы̄н вēстувēсын, ротты̄г минэн”.





*а 37 7:37 алабастер – я̄ӈк сули, русь лāтӈыл алебастр

*б 41 7:41 динарий – олн наме «аквхōтал сыс ювле минэ олн»





Глава 8


Ӣсус юи-пāлт минам нэ̄т



1 Та юи-пāлт Ӣсус мирн Тōрум ӯнлын йильпи нот урыл ёмас ля̄ххал тотым пāвлыт ос ӯсыт тāра яласас. Тав ётэ китхуйплов апостол ōлсыт
2 ос кулитныл ос āгмытныл ялтуптам матахмат нэ̄ хōтпа тāн ётаныл ōлсыт. Тāн халанылт Магдала Мария ōлыс – тав кӣврēныл Ӣсус сāт куль кон-ня̄влыссанэ,
3 Иоанна – Ирод колыт кӯсяйлахтын Хуза нампа хум тав нэ̄тэ, Сусанна ос сāв мōт нэ̄ хōтпат. Тāн Ӣсусн ос ханисьтахтын хумитн тāнти ōсьнэ олнанылныл нё̄тсыт.


Колас сам ӯнттын хōтпа урыл ханисьтап



4 Сāвсыр ӯсныл сāв мир Ӣсус палт йисыт, Тав тāнанылн тамле ханисьтап потыртас:
5 ”Колас сам ӯнттын хум*а колас сам ӯнттуӈкве квāлыс. Хунь тав колас самыт пāхвтысанэ, тōваныл лё̄ӈх вāтан рагатасыт, тāн тармыл ялыглавēсыт, ос ӯйрисытн атапавēсыт.
6 Тōва колас самыт āхвтасыӈ мāн рагатасыт, топ ань нōх-нэ̄глапаманыл юи-пāлт виттāл ōлнэ̄ныл мāгыс тув-тōссыт.
7 Тōват ос пēлялахтын пумыт халын рагатасыт, пēлялахтын пумыт яныгмананыл юи-пāлт усь нэ̄глапам ня̄ньпумквет тув-тōслысаныл.
8 Тōват ос пōртыӈ мāн патсыт, ос яныгмасыт, яныгсат сё̄с сāвнув колас сам тэ̄лыс”. Ань тыи лāвме юи-пāлт Тав тāкысь лāвыс: ”Паль ōсьнэ кāсыӈ хōтпа вос хӯлытэ”.


Ӣсус колас сам ӯнттын хум урыл ханисьтап торгамтаптытэ



9 Ханисьтахтын хумиянэ Ӣсус китыгласаныл, ты потыр мāныр хӯлтыглы.
10 Ань Тав лāвыс: ”Нāнан Тōрум йильпи нот сытамыт вāӈкве маим ōлэ̄гыт, ос мōтанытн – ханисьтан потрыт: тāн тāнти саманылт сунсэ̄гыт – ат кāсалэ̄гыт, тāнти палянылт хӯнтлэ̄гыт – ат торгамтэ̄гыт.



11 Ты ханисьтап хӯлтыглы: колас самыт – ты Тōрум лāтӈе.
12 Лё̄х вāтан рагатам колас самыт таи хӯлтыглэ̄гыт: тōва хōтпат Лāтыӈ хӯлыяныл, топ ань я̄вол ёхты ос тāн сыманылныл та лāтыӈ хот-выгтэ. Тāн хӯлум лāтӈы̄тн агтуӈкве ат вēрмēгыт ос вēстыл ōньсюӈкве ат вēрмēгыт.
13 Āхвтас тармыл патум утыт таи хӯлтыглэ̄гыт: тōва хōтпат Тōрум лāтыӈ хӯнтлыяныл ос ся̄гтым хӯлыяныл, топ тāн тāр ат ōньсēгыт, таимāгыс тāн мосьсяквēн агтылын ёхталавет, топ ань савалан вāрмаль ёхтын порат тāн агтыланыл тыпылтыяныл ос Тōрумныл сысы ё̄ӈхēгыт.
14 Пēлялахтын пум халын патум колас самыт – тай та хōтпат, хотъютыт ань лāтыӈ хӯлыяныл, топ тāн ōлнэ̄ныл сирыл аквтох э̄лаль ōлэ̄гыт, тох сёлыӈыг, кāсыӈыг ōлыманыл пуссын воньсялыг та минэ̄гыт, тāн ат понсэ̄гыт.
15 Пōртыӈ мāн патум колас самыт хӯлтыглэ̄гыт: ёмас, сыстам сымыл Тōрум лāтыӈ хӯнтлынэ̄ныл юи-пāлт таве ӯргалым ōньсияныл. Тāн вēритым ōлыманыл мāгыс колас сāманыл понсэ̄гыт.


Тōрум лāтыӈ мāк хӯнтлуӈкве



16 Пēламтым исвесься нэ̄мхотъют кӣврыл ат пантытэ, пēрина ёлы-пāлын ат тӯйтыте, юв-ся̄лтнэ хōтпатн пос минэ мāгыс тав норман ӯнттытэ.
17 Сытамыӈ утыт пуссын осн нэ̄глэ̄гыт. Тӯйтыглым утыт пуссын осн нэ̄глэ̄гыт, тāра-патэ̄гыт.
18 Ань таимāгыс сиремус хӯнтлэ̄н. Хōӈха ōньси, таин миве тах. Хōӈха ат ōньси, тавēныл ōньсюӈкве ловиньтан утэ хот-виве”.


Ӣсус мāк колтāглэ



19 Ань Ӣсус палт ся̄не ягпыганэ ёт ёхтыс. Мāхумн мӯвылтыматэ паттат, тāн Тав ля̄патэ̄н йиӈкве ат вēрмысыт.
20 Мāхум Тавēн лāвсыт: ”Ся̄нин ягпыганын ёт кон-лю̄лēгыт, Наӈ ётын хōнтхатуӈкве таӈхēгыт”.
21 Ань Ӣсус ювле-лāвыс: ”Ам ся̄нюм ос Ам ягпыганум – тāн Тōрум лāтыӈ хӯнтлын хōтпат, та лāтыӈ сирил ōлнэ хōтпат”.


Тӯрыт ōлум вōтас пōйилттыл



22 Аквмат хōталыт Ӣсус ханисьтан хумиянэ ёт хāпын тāлсыт. Ӣсус тāнанылн лāвыс: ”Тӯр та пāлн унсэ̄в”. Ань тāн та мынмыгтасыт.
23 Миннэ̄ныл сыс Ӣсус ёл-оилматвес, ань яныг вōтас ēмтыс, хāпаныл āмараӈкве патвес, тāн пилысьман патвēсыт.
24 Тав палттылэ ёхтуманылт ханисьтан хумиянэ Таве нōх-сāйкатасаныл ос лāвсыт: ”Ханисьтан хумиюв, мāн ты порсэ̄в!” Сāйкаламēт Тав вōт ёл-пōйилттастэ ос ся̄рысь хумпыт нупыл кантыӈысь ля̄галас. Вōтэ патыс, тавантыг ēмтыс.
25 Ӣсус тāнанылн лāвыс: ”Хōт ōлы нāн агтылын?” Рохтым ос осятахтым тāнти халанылт китыглахтасыт: ”Тав аман хōӈха? Тав витн ос вōтн лāвуӈкве вēрми. Тэ̄н тавēн хӯнтлэг?”


Ӣсус Гераса мāт



26 Тāн Галилеяныл та пāлыт ōлнэ Гераса нампа мāн уссыт.
27 Хāпныл пāг-квāлме торыг Тав палтэ ӯсныл ёхтум хōтпа ляпан йис. Ты хōтпа кулитн пувим ōлыс. Тав хосат тāгыл маснуттāл ōлыс, тав колэ̄т ат ōлыс, – тав савыӈкан кēрасыт ōлыс.
28 Ӣсус кāсаламēт тав рōӈхувлас, Тав лāглаге э̄лы-палын мāн ёл-вуськасахтыс ос тāкысь ля̄галас: ”Мāныр Наӈын āнумныл э̄ри, Ӣсус, Тōрум Пы̄г? Наӈын пōйкилум, āнум ул саватэ̄лын!”
29 Ань Ӣсус куль ты хōтпа кӣвырныл кон-минуӈкве лāвыстэ. Ты хōтпа кулин аквписыг пувиньтāлвес. Тав кāтанэ-лāгланэ тēр-квāлгыл нэ̄гсалāлвесыт, ӯрим ōньсиглāлвес, топ ань тав кāсыӈ порат тēр-квалгыт хот-маныгтāлсанэ. Кӣврēт ōлнэ куль таве сытам мāн минуӈкве хуйтыглāлыстэ.
30 Ань Ӣсус таве китыгластэ: ”Наӈ намын мāныр?” Тав ювле-лāвыс: ”Легион”*б. Ань та хōтпа сāв кулитн пӯвим ōлыс.
31 Кулит Ӣсус пōйкысаныл: ”Мāнав паттатāл мāн ул кēтэ̄н”.



32 Та ляпат, нёрыт, пӯрысь яныг аня ӯргалавес. Кулит Ӣсус пōйкысаныл – пӯрсит кӣвырн сялтуӈкве вос тāртыянэ. Ань Тав тāнаныл тāртсанэ ся̄лтуӈкве.
33 Кулит хōтпа кӣвырныл кон-квāлсыт ос пӯрсит кӣвырн сялтсыт, ань пӯрсит акв анял карыс сып ватаныл тӯрн вуськасахтасыт ос витн та сялтсыт.



34 Тыи кāсаламанылт пӯрысь ӯрнэ хумит рохтым э̄л-оясыт ос ты ōлум нак ōвылтыт ляпат ōлнэ павлыӈ ос ӯсыӈ мирн потыртасыт.
35 Мāхум сунсуӈкве ёхтысыт, ань мāныр нак ēмтыс. Тāн Ӣсус палт ёхтысыт, Ӣсус лāглаге тытыт ӯнлын хōтпа кāсаласаныл. Тав кӣврēныл кулит кон-минасыт. Тав маснутыӈ ōлыс, номтыӈ-сāйтыӈ ōлыс. Мāхум тыи кāсаламанылт хот-рохтысыт.
36 Ты нак вāсиньтам мāхум кулин пувим хōтпа пусмалтыматэ ōвылтыт мōтанытн потыртасыт.
37 Гераса мāт ōлнэ янгыгсь рохтум мир пуссын Ӣсус сысы минуӈкве пōйкысаныл. Тōнт Ӣсус хāпын тāлыс ос ювле та минас.
38 Кулянэ ня̄влым хōтпа Ӣсус ёт минуӈкве вōвхатас, топ ань Ӣсус таве сысы кēтыстэ. Тав лāвыс:
39 ”Юв минэн ос мāхманын лāвен, Тōрумн мāныр яныг ёмасыл вāрвēсын!” Ань та хōтпа минас ос ӯс янытыл потыртас, мāныр яныг ёмасыл тав Ӣсусн вāрвес.


Яир āги ялтуптан ос āгмыӈ нэ пусмалтан накыг



40 Галилеян ёхтумēт Ӣсус сāв мāхумн янытлавес. Пуссын Таве ӯрсаныл.
41 Ань Ӣсус палт Яир нампа синагога пуӈкхум ёхтыс. Тав Ӣсус лāглаге тытн патыс ос Тав такви колэ̄н минуӈкве пōйкыстэ.
42 Тав китхуйплов тāл яныт акв āги тӯп ōньсис, āгитэ сорумн патым хуйнэ мāт хуяс. Яир палт миннэ̄тэ сыс, лё̄ӈхыт, Ӣсус сāв мāхумн акван-марылтāнтвес.
43 Тāн халанылт акв āгмыӈ нэ̄ ōлыс. Тав китхуйплов тāл кēлпе сōсхатнэ āгм ōньсис. Тав нэ̄мхотъютын пусмалтаӈкве ат вēрмувес. Лēккарытн мāныр ōньсис пуссын тēпыл мисанэ.
44 Ӣсус палт сысэ̄ныл ляпамтахтас ос Тав маснут ōвылэ̄н пувумтахтас. Ань аквтыторыг кēлпе сōсхатуӈкве пойтыс.
45 Ӣсус китыглахтас: ”Хōӈха ам палттум пувумтахтыглас?” Топ нэ̄мхотъют ат лāвхатыс. Пēтыр ос тав ётэ ōлум хōтпат лāвсыт: ”Ханисьтан хумиюв, мир Наӈын мувылтасаныл ос акван-марылтасаныл”. Ань Ӣсус лāвыс:
46 ”Хоттымат хōтпа ам палттылум пувумтахтыглас. Ам хӯнтамласлум, хумус кӣврумныл ё̄рум кональ мины”.
47 Тōнт нэ̄ торгамтастэ, тав сытамыг ат хультыс. Янытэ̄т тōргим, тав Ӣсус ляпан йис ос Тав лāглаге э̄лы-палын патыс. Тав мāхумн вос хӯлаве – тāкысь лāвыс – Тав палттылэ манрыг пувумтахтыглас ос хумус тав аквта тāра пусмалтахтас.
48 Ань Ӣсус тавēн лāвыс: ”Āгитем, наӈ наӈти агтылы̄н пусмалтавēсын, ротты̄г минэн!”



49 Ань Тав тох лāвнэ̄тэ торыг синагога пуӈкхум колэ̄ныл хōтпа ёхтыс, ос лāвыс: ”Наӈ āгин сорумн патыс, Ханисьтан хум воссыг ул саватэ̄лын”.
50 Ӣсус ань тыи хулмēт, ювле-лāвыс: ”Ул пилэн, топ агтэн, ос āгин тах пусми”.
51 Кол ляпан ёхтумēт нэ̄мхотъют Тав ётэ юв-сялтуӈкве ат тāратас. Топ ань Пēтыр, Яков, Иоан ос āгирись ся̄няге-āсяге юв тартсанэ.
52 Тāн сорумн патум āгирись мāгыс пуссын лю̄сьсыт ос сāваласыт. Ӣсус лāвыс: ”Ул лю̄ньсēн, тав сорумн ат патыс, тав нас ёл-оилматвес”.
53 Тāн ань мувиньтаӈкве патсыт. Тāн вāсаныл – āгирись сорумн патыс.
54 Ӣсус āгирись кāт вистэ ос ля̄галас: ”Ня̄врамакве, нōх-люлен!”
55 Ань āгирис ōс нōх-ялтыс, тав аквтыторыг хуйнэ мāтэ̄ныл нōх-лю̄люмтас. Ос таве тэ̄нутыл миӈкве лāвсанэ.
56 Āгирись ся̄няге-āсяге сяма осятахтыглāлсыг, Ӣсус тыи ēмталам нак ōвылтыт тэнатэ̄н нэмхотъютн потыртаӈкве ат тāртсаге.





*а 5 8:5 Колас сам ӯнттын хōтпа – ты русь лāтӈыл сеятель

*б 30 8:30 легион – 6000 хōнт хум





Глава 9


Ӣсус кēтнэ китхуйплов хум



1 Ӣсус китхуйплов ханисьтахтын хум вōвыс. Пуссын кулит тармыл ё̄рыл ос властил мисанэ ос āгмыӈ утыт пусмалтан ё̄рыл мисанэ.
2 Тāнаныл мир халын Тōрум йильпи нот урыл потыртаӈкве ос āгмыӈ хōтпат пусмалтаӈкве кēтсанэ.
3 Тāнанылн лāвыс: ”Лё̄ӈхын ёт нэ̄матыр ул вуēн, – сувтāл, хӯрыгтāл, ня̄ньтāл, ōлнтāл минэ̄н ос кит маснут ул вуēн.
4 Хотты колын ке сялтэгы̄н, тот миннэ̄н пора мус ōлэ̄н.
5 Хотты ӯсыт мāхумытн ат ке мӯйлтавēн, тōнт, миннэ̄н э̄лы-пāлыт, сэ̄иӈ лāгланы̄н хот-паргалтэ̄н. Тōнт тāн вос торгамтыяныл, хумус вāрсыт”.



6 Пāвлыт янытыл ёмас лāтыӈ тотым, мāхум пусмалтым та минмыгтасыт.



7 Ирод, Галилея пуӈкхум, ты ля̄ххалыт пуссын хӯлмēт номтэ янгыгсь хот-сакыс. Тōват ань лāвыглāлсыт, э̄рттам Иоан витн тӯлнэ хум тав нōх-ялтыс.
8 Мōтаныт лāвыглāлсыт эрттам Тōрум лāтыӈ тотнэ Илия тав хоттыл ёхтыс. Тōват лāвыглāлсыт эрттам Тōрум лāтыӈ тотнэ хумитныл акваныл нōх-ялтыс.
9 Ирод лāвыс: ”Иоан пуӈкве сāгруӈкве ам амти лāвыгласум – тав холас. Ты Э̄лумхōлас аман хōӈха? Тав урēтыл ам тамле потрыт хӯлэ̄гум?” Ирод аквписыг Ӣсус кāсалāлуӈкве кинсыстэ.


Ӣсус ат сōтыра хум тэ̄пыл пōйилттыянэ



10 Апостолыт ёхтуманылт тāн сиремус пуссын вāрум вāрмаляныл ōвылтыт Ӣсусн потыртасыт. Ӣсус тāн ётаныл ōлтāл мāн Вифсаида нампа ӯс ляпан минас.
11 Топ ань сāв мāхум та урыл хӯнтамласаныл ос Тав юи-пāлэ̄т минмыгтасыт. Ӣсус тāнаныл ляпан висанэ ос Тōрум йильпи нот ōвылтыт тāнанылн потыртас ос āгмыӈ хōтпат пусмалтасанэ.



12 Хōтал ӯнтнэ порат китхуйплов ханисьтахтын хӯмиянэ Ӣсус палт ёхтысыт ос лāвсыт: ”Ты мāхум сысы кēтэ̄н, лāвēн, – тāн ляпат ōлнэ пāвлытн вос минэ̄гыт ос тот э̄т хӯлнэ мā ос тэ̄нут вос хōнтэгыт. Ты мā – сытам мā”.
13 Ӣсус тāнанылн лāвыс: ”Нāн нāнти тāнаныл матыр тэ̄нутыл маēн!” Тāн ювле-лāвсыт: ”Мāн ат ня̄нь ос кит хӯл тӯп ōньсēв. Наӈ э̄рыӈ таӈхēгын, мāн ань вос минэ̄в ос ты мāхум мāгыс тэ̄нут вос ёвтэ̄в?”
14 Тот ань сāвитэ̄т атахкем сотыра хум ōлыс. Топ ань Ӣсус ханисьтахтын хумиянэ̄н лāвыс: ”Ты мāхумын лāвēн – тāн атпан хōтпа анял вос ӯнтэ̄гыт”.
15 Тāн тох та вāрсыт, тот ōлум мāхум пуссын ёл-унттувēсыт.
16 Тувыл Ӣсус ат ня̄нь ос кит хӯл висанэ, ос тōрум нупыл нōӈхаль сунсым Тōрум Āсин пӯмасипа лāвыс. Тувыл ня̄нит лōмтыг сакватасанэ ос ханисьтахтын хумиянэ̄н мисанэ. Лāвсанэ – тэ̄нутыт мирн вос уртыяныл.
17 Пуссын пōйтнэ̄г тэ̄сыт. Хультум арыг тэ̄нутыт акван-атсаныл ос китхуйплов хусап ты хультум тэ̄нутыл атхатас.


Пēтыр Ӣсус Кристосы̄г намаитэ



18 Аквнакыт Ӣсус таквкēтэ ōлнэ мāт пōйиксяс. Ханисьтахтын хумиянэ Тав ётэ ōлсыт. Тав тāнаныл китыгласанэ: ”Мāхум мāныр лāвēгыт, Āнум хōӈхаг тāн ōньсияныл?”
19 Ань тāн ювле-лāвсыт: ”Тōват лāвēгыт – Наӈ Иоан витн тӯлнэ хумы̄г ōлэ̄гын, мōтаныт номсэ̄гыт – Илия, хурмитыт ос тох лāвēгыт – Наӈ ань нōх ялтум йис порат ōлум Тōрум лāтыӈ тотнэ хум”.
20 Ӣсус ань тāнанылн лāвыс: ”Нāн ос хумле номсэ̄гы̄н, хōӈхаг Ам ōлэ̄гум?” Ань Пēтыр Тавēн ювле-лāвыс: ”Тōрум Кристос”.
21 Тав тāнанылн тāкысь лāвыс – ты ōвылтыт нэ̄мхотъютын ул вос потыртэ̄гыт.
22 Ӣсус лāвыс: ”Э̄лумхōлас Пы̄гн сāв тāрвит савалап тотуӈкве э̄ри. Яныг хōтпатн, сяр яныг пӯпытн ос Сāккон ханисьтан хумитн Тав ат пирмайтаве. Та юи-пāлт Тав алаве тах. Тувыл Тав хӯрмит хōталыт тах нōх-ялты!”


Ӣсус юи-пāлт минуӈкве



23 Ань Ӣсус тāнанылн лāвыс: ”Хотъют Ам юи-пāлумт йиӈкве таӈхи, таквинāтэ кāсыӈ хōтал вос ёрувлытэ ос такви пēрнатэ вос ёт выгтэ ос Ам юи-пāлумт вос юв.
24 Хōӈха такви лылытэ ӯргалаӈкве таӈхи ке, тах таве хот-тыпылтытэ. Хотъют Ам мāгсылум лылытэ мыгтэ ке, тав лылытэ э̄лаль тах ōньситэ.
25 Мāныр мāгсыл э̄лумхōласн пуссын мā-вит кāтыт ōньсюӈкве, тāквинāтэ ке саватаӈкве ос порсуӈкве?
26 Хотъют Āнумныл ос Ам лāтӈанумныл э̄ссамты, тавēныл Э̄лумхōлас Пы̄г ōс э̄ссамты тах – хунь ань Такви посэ ёт, Āсе ос ялпыӈ Ангелыт посаныл ёт ёхты тах.
27 Сяр мāк нāнан лāвēгум: тыт лю̄льнэ мāхум тōват сорумн патнэ̄ныл э̄лы-пāлт тах Тōрум йильпи нот кāсалыяныл”.


Моисей, Илия ос Ӣсус



28 Тох лāвме юи-пāлт нёлоловкем хōтал хультыс. Ӣсус Пēтыр, Иоан ос Яков ёт висанэ ос тāн ётаныл ур тармыл пōйиксяӈкве минас.
29 Пōйиксямēт Ӣсус вильтэ хот-пēнтхатас, маснутанэ сяр войканыг, тӯйт суртгын хурипāг ēмтсыт.
30 Ань Тав ётэ кит хум потыртасы̄г. Ты ань Моисей ос Илия тэ̄н ōлсыг.
31 Тэ̄н мувлахитэ̄нт ос тōрум пос ōлыс. Тэ̄н Ӣсус миннэ вāрмаль ōвылтыт потыртасы̄г, ты вāрмаль Иерусалимыт тавēн э̄ри вāруӈкве.



32 Пēтыр ос ханисьтахтын хумит тав ётэ пуссын тāкысь ёл-оилматвēсыт. Нōх-сāйкаламанылт тāн Ӣсус посе ос Тав ётэ лю̄льнэ кит хум кāсаласаныл.
33 Та хумы̄г Тавēныл минмыгтанэ̄тэ̄н порат Пēтыр Ӣсусн лāвыс: ”Ханисьтан хумиюв, мāнавн тыт такем ёмас ōлуӈкве. Тыт хӯрум колпāл тӯсьтэ̄в: аква – Наӈ мāгсылын, аква – Моисейн, аква – Илиян”. Ань Пēтыр ат вāстэ, мāныр лāвыс.



34 Пēтыр тох лāвме торыг тул нэ̄глыс, тāн тулн лап-тӯлвēсыт. Тулн лап-тулыманылт ханисьтахтын хумит хот-рохсысыт.
35 Тулныл турсуй сумыллас: ”Тыи – Ам пēриям Пы̄гум. Таве хӯнтлэ̄н”.
36 Турсуй сōймум юи-пāлт Ӣсус таквтēтэ хультыс. Ӣсус ханисьтахтын хумиянэ астал ōлсыт. Мāныр тāн вāсиньтасыт, нэ̄мхотъютн та хōталытт ат потыртāлсыт.


Ӣсус кульн пувим пы̄грись пӯсмалтытэ



37 Холытан нё̄рныл вāглуманыл порат мир яныг аня Ӣсус ля̄льт йисыт.
38 Ань мāхум халныл аквмат ут рōӈхалтахтыс: ”Ханисьтан хум, Наӈын пōйкилум, йиен ос ам пы̄гум ля̄льт āӈкватāлэн. Тый ам ōсьнэ акв ня̄врамакем.
39 Тав лю̄ль лылын пуваве, ос ня̄врамум илттыг рōӈхуӈкве ōвылтахты. Ос кāтанэ-лāгланэ акван-хартавет, сӯпе нēрыл пāйтахты. Пы̄грисюм кулин аквписыг саватаве, сытамыл ōлуӈкве нэ̄мхуньт ат хультуптытэ.
40 Наӈ ханисьтахтын хумиянын ам вōвыглāлсанум кос, топ тāн ат вēрмысаныл таве кон-ня̄влуӈкве”.
41 Ӣсус ювле-лāвыс: ”О, агттāл ос хот-сакум мāхум! Хота мус Āнумн нāн ётын ōлуӈкве ос нāнан вēритаӈкве? Пы̄гын тыг тотэ̄лын”.
42 Пы̄грись йинэ̄тэ порат кулин мāн ёл-паттувес ос тōргалтаӈкве патвес. Ӣсус ань кульн пōхан-минуӈкве лāвыс, пы̄грись пусмалтастэ ос āсēн ювле-мистэ.
43 Мāхум пуссын Тōрум яныг ё̄рēтыл осятахтасыт.


Ӣсус соруме ōвылтыт потырты


 Мāхум Ӣсус тэ̄ланэ̄тыл осятахтынэныл порат, Тав ханисьтахтын хумиянэ̄н лāвыс:
44 ”Ань нāнан лāвнэм ля̄ххал мӯсхалы̄г хӯнтлэлы̄н: Э̄лумхолас Пы̄г мусьэ̄ртын мир кāтын миве”.
45 Ханисьтахтын хумиянэ ты лāтӈыт ат торгамтасаныл. Лāтӈыт номтаныл тāнанылныл хот-тӯйтым ōлыс – ань тāн ул вос торгамтанэ̄ныл мāгыс. Ӣсус китыглаӈкве ты ōвылтыт пилсыт.


Сяр яныг хōтпа



46 Ханисьтахтын хумиянэ халанылт воритотуӈкве патсыт, ань хотъютаныл сяр яныг.
47 Ӣсус ань тāн номтаныл вāим мāнь ня̄врамакве вистэ ос Такви пōхатэ̄н тӯсьтыстэ
48 ос тāнанылн лāвыс: ”Хотъют Ам намум хосыт ты ня̄врам ляпан-выгтэ, таи Āнум ляпан-выг. Āнум ляпан-винэ хōтпа Āнум Кēтум ут ос ляпан-выгтэ. Нāн халы̄нт сяр мāнь ут – тав сяр яныг”.



49 Иоан ювле-лāвыс: ”Ханисьтан хумиюв, мāн Наӈ намынтыл кулит ня̄влын хōтпа вāсиньтаслув, мāн таве хот-пōйилттаслув, тав мāн ётув ат ōлнэ̄тэ мāгыс”.
50 Ань Ӣсус тавēн лāвыс: ”Таве ул пōйилттэ̄лы̄н, кāсыӈ хōтпа нāн торгылы̄н ат ке ōлы, тав нāн ётын ōлы”.


Самарият ōлнэ пāвыл Ӣсус ляпан ат вы̄гтэ



51 Ӣсус мāк сёпитахтас Иерусалимн минуӈкве, хунь тōрумн нōх-виннэ поратэ ёхтыс.
52 Ӣсус такви э̄лы-пāлэ̄т ля̄ххал тōтнэ хōтпат кēтсанэ. Тāн минасыт ос Самарият*а ōлнэ пāвылт Ӣсус ёхтын кастыл сёпитахтасыт.
53 Ӣсус тот ляпан ат вуйвес, Тав ань Иерусалимн миннэ хōтпа хурип ōлыс.
54 Тыи кāсаламēнт, тав ханисьтан хумияге – Яков ос Иоан лāвсы̄г: ”Ханисьтан хумиюв! Таӈхēгын ке, мāн Илия хольт нāй тōрумныл ёл-вāглуӈкве лāвилув ос тāнаныл порслаӈкве?”
55 Топ ань Ӣсус тыи мāгыс тāнаныл мось ля̄выльтасанэ.
56 Тувыл тāн мōт пāвылн та минасыт.


Ӣсус юи-пāлт миннэ нак



57 Лё̄х хосыт миныманылт хоттымат хōтпа Ӣсус нупыл лāвыс: ”Хоталь пыл Наӈ ат минасын, ам Наӈ юи-пāлынт минуӈкве патэ̄гум”.
58 Ӣсус ювле-лавыс: ”Охсарыт вōӈхат ōньсēгыт, товлыӈ ӯйит питит ōньсēгыт, Э̄лумхōлас Пы̄гн нэ̄мхōт ӯсьлахтуӈкве”.



59 Мōтанын Ӣсус лāвыс: ”Ам юи-пāлумт йиен”. Таитэ ювле-лāвыс: ”Анум ōвлэ̄т āсюм савыӈ канн ёл-ӯнттуӈкве тāрāтэ̄лн”.
60 Топ Ӣсус тавēн лāвыс: ”Холам утыт тāнти вос холам утаныл ёл-сё̄питыяныл. Наӈ тай йиен ос Тōрум йильпи нот тотэ̄лын”.



61 Мōтан ань ōс лāвыс: ”Кӯсяй, ам Наӈ юи-пāлынт минэ̄гум, топ ань юн ōлнэ мāхманум ёт ōсъёмасӯлум лāтыӈ лāвуӈкве анум тāратэ̄лын”.
62 Ӣсус ювле-лāвыс: ”Тэ̄пкан сакватаӈкв ōвылтахтам хōтпа ювле сунсым ке ōлы – Тōрум йильпи нотн сялтуӈкве ат хōйхаты”.





*а 52  9:52  Самария – Палестина мā котильт Самарият самария нампа мāхум ōлсыт. Самария ос Юдея мāхум халт акваг вори тотнэ вāрмаль ōлыс.





Глава 10


Ӣсус нёлсāт нупыл кит хōтпа кēтыянэ



1 Та юи-пāлт Ӣсус нёлсāт нупыл кит ханисьтахтын хум ōс пēрияс ос тāнаныл кит хōтпал кāсыӈ ӯсын Тав э̄лы-пāлэ̄т кēтсанэ.
2 Ӣсус тāнанылн тох лāвыс: ”Яктланут сāв – яктлан хōтпа мосься. Таимāгыс яктланут Кӯсяй пōйкēн, сāвнув якытлан хōтпа кēты Такви тэ̄пканэ̄н.



3 Минэ̄н, Ам нāнан, палят хольт аквтопмат хāйтнутыт палт, кēтыянум.
4 Ё̄т нэ̄матыр ул вуēн: олн, хӯрыг, лāгыл маснут. Лё̄ӈхыт нэ̄мхотъют ёт ёл ул лю̄льсэ̄н, нэмхотъют ёт ул потыртэн.
5 Хоты колын пыл ат сялтэгы̄н, ōвлэ̄т лāвēн: ‘Ты колт урак вос ōлы’.
6 Ос тот уракн хōйхатнэ хōтпа ōлы ке, тах нāн уракын тав ётэ хульты. Ос āти ке, тах ты нāн палтын ювле ёхты.
7 Та колыт хультэ̄н, манарыл мивēн, таи тāēн-айēн, рӯпитан хōтпа рӯпата тынэ̄н хōйхаты. Колыт халт ул яласэ̄н.



8 Ӯсын ке ёхтэгы̄н ос ляпан ке вивēн, тōнт манарыл мивēн, таи тāēн.
9 Āгмыӈ хōтпат пусмалтэ̄н ос тох лāвēн: ‘Тōрум йильпи нот нāн палтылын ляпат’.
10 Ос ӯсын ёхтынэ̄н порат ляпан ат ке вивēн, ӯс хулытн минэ̄н ос лāвēн:
11 ‘Мāн лāгланувн ханам нāн ӯсын сэ̄й нāнан ювле паргалтыянув. Топ ань ваелы̄н, Тōрум йильпи нот ляпат ōлы’.
12 Ос нāнан лāвēгум: Сутытан хōтал ты ӯсын Содом ӯсныл тах лю̄льнувēг ēмты.


Агттāл утытн лю̄камтан лāтыӈ



13 Мāныр саватпи наӈын, Хоразин ӯс! Маныр саватпи наӈын, Вефсаида ӯс! Нэ̄н Тōрум вāрум ё̄р вāрмалит вāсиньтасаны̄н. Тир ос Сидон ӯсыгт ōлнэ мāхум вāсаныл ке тамле ё̄р вāрмалит, хосат тāгыл хӯлюм халт ӯнлыманыл карек вāруӈкве ат кāсасясыт.
14 Ань Тирн ос Сидонн сут хōталыт нāнанныл кӯпнитнув паты.
15 Наӈ ос, Капернаум ӯс, тōрумн хунь нōх-āлмавен? – Āти, наӈ тах ёлы-тōрумн лывен.
16 Нāнан хӯнтлын хōтпат, Āнум хӯнтлыяныл. Нāнан воськасан хōтпат, Āнум воськасыяныл. Āнум воськасан хōтпат, Āнум Кēтум ут воськасыяныл”.


Сатана паттыл нак



17 Ӣсус кēтум нёлсат нупыл кит хōтпа ювле ся̄гтым ёхтысыт ос лāвсыт: ”Ханисьтан хумиюв! Наӈ намын хосыт кулит мāнав хӯнтлым иӈ ōлэ̄гыт”.
18 Ӣсус тāнанылн лāвыс: ”Ам сатана тōрумныл, сяхыл ня̄л хольт, ёл-рагатаме вāслум.
19 Ам нāнан ё̄рыл мисанум ялпыӈ ӯит ос пурхатнэ хомлахыт ос сāвсыр врāг ё̄ранэ лāгланынт ялыглаӈкве. Нэ̄матыр нāнан лю̄ль ат вāри.
20 Лылытн хӯнтлынэ̄н мāгыс ул ся̄гтэ̄н, наманы̄н тōрумыт хансыманыл мāгыс ся̄гтэ̄н”.


Ӣсус Тōрум Āсēн пōйикси



21 Та порат Ӣсус, Ялпыӈ Лылыл тāгиньтым ся̄гтыс, ос лāвыс: ”Янытлылум Наӈын, Āсюм*а, тōрум ос мā Кӯсяй! Наӈ мутраӈ ос номтыӈ хōтпāтныл хōт-тӯйтум накын ня̄врам хурип хōтпатын хӯлтыслын. Сōль, Āськве, Наӈын тох э̄рыс.



22 Тыи вāрмалит Āнумн пуссын Āсюмныл маим ōлсыт. Āсе коны-пāл, Пы̄ге хōӈха, нэ̄мхотъютн ат вāве. Āсь ос нэ̄мхотъютын Пы̄ге коны-пāл ат вāве. Ос та хōтпан вāве, хотъютын тах Пы̄г Āсе хӯлтуӈкве тахмаги”.



23 Ӣсус ханисьтахтын хумиянэ нупыл сунсым тāнанылн лāвыс: ”Сōтыӈыг та самыг ōлэ̄г, манарыг тыи тах сунсэ̄г!
24 Ос нāнанн лāвēгум: Тōрум лāтыӈ тотнэ сāв хōтпат, хōныт нāн хулыглам-сунсыглам наканын сунсуӈкве-хулуӈкве тахсаныл. Ат та васиньтасаныл, ат та хӯлыгласаныл”.


Сāлитан Самария хум урыл потыр



25 Сāккон ханисьтан акв хōтпа нōх-лю̄лис ос Ӣсус āрталым Таве китыгластэ: ”Ханисьтан хум! Акваг э̄лаль ōлнэм мāгыс, мāныр āнумн э̄ри вāруӈкве?”
26 Ӣсус ювле-лāвыс: ”Сāкконыт мāныр хансым ōлы? Наӈ тот мāныр ловиньтэ̄гын?”
27 Таитэ ювле-лāвыс: ”Кӯсяйн э̄руптэ̄лын, наӈти Тōрмын, сымын янытэ̄т, лылын янытэ̄т, номтын янытэ̄т ōнсьēлын, ё̄рыл янытлэ̄лын, ос наӈтинāнын э̄руптанэн хольт ля̄па хōтпан тох э̄руптэ̄лын”.
28 Ӣсус тавēн лāвыс: ”Наӈ сōлиг лāвсын. Аквтох вāрен, тōнт тах Тōрум нот палыт ōлуӈкве патэ̄гын”.



29 Сāккон сирыл ōлнэ̄тэ мāгыс, ос таквинатэ ёмасы̄г паттынэ̄тэ мāгыс тав Ӣсус китыгластэ: ”Ос ам ляпа хōтпам хōӈха?”



30 Ювле Ӣсус тавēн лāвыс: ”Акв хōтпа Иерусалимныл Иерихонн миныматэ сылкатн пуввес. Сылкат таве ратсаныл, нюлмил вāрсаныл, маснутанэ армалтасаныл ос лылытэ ойигпан хурил лё̄ӈхыт оссувласаныл ос та минасыт.
31 Та лё̄х хосыт акв пӯп-ōйка ё̄мантас. Рāтым хōтпа кāсаламēт тав э̄лаль минас.
32 Левит ōйка ос тыг ёхталас. Рāтым хōтпа касаламēт, тав ōс сысы минас.



33 Ань Самарияныл ōлнэ хоттымат хум, лё̄х хосыт миныматэ, рāтым хōтпа кāсаламēт, ёл-лю̄лис, тав сыме ся̄ргуӈкве патыс ты хōтпа мāгыс.
34 Ляпан ёхтумēт тав рāтым хōтпа нюлмиянэ пēрсаласанэ, вōил ос винал ловтсанэ. Осёлэ сысн тāлттым мир хӯлнэ колн тув-тотыстэ ос тот ты хōтпа ӯргалым ōньсистэ.
35 Холытан тав кол кӯсяйн кит динарий мис ос лāвыс: ‘Ты хōтпа ӯргалэ̄лын. Ты олныт коны-пāл сāвнув ке ойтхатэ̄гын, ёхтынем порат ам тах ос мы̄глум’.
36 Наӈ сиринт хōӈха ты хӯрумныл сылкат катн патум утын ляпа хōтпаг ōлы?”



37 Сāккон ханисьтан хум лāвыс: ”Таве сāлитан хōтпа”. Ань Ӣсус тāвен лāвыс: ”Мӣнэн, наӈ ōс аквтох вāрен!”


Мāрппа ос Мария



38 Ӣсус ханисьтахтын хумиянэ ёт э̄лаль миныманыл аквсёс ань акв пāвылн ёхтысыт. Мāрппа нампа э̄ква Тав такви палттэ вōвыстэ.
39 Тав Мария нампа ягāги ōньсис. Ӣсус лāглаге тытн ӯнтыс ос Тав потранэ хӯнтлыс.
40 Ань Мāрппа тай кол сорит вāрыс. Тав Ӣсус палт йис ос лāвыс: ”Кӯсяй! Кол кӣвыр сорит ягāгим пуссын амттēмумын вāруӈкве хӯльтуптасанэ. – Наӈ сиринт тыи ёмас? Лāвēлын, вос āнумн нё̄ты”.
41 Ань Кӯсяй ювле-лāвыс: ”Мāрппа, Мāрппа, наӈ сāвсыр тэ̄лат ōвылтыт номсахтэ̄гын ос вāриянын.
42 Акв вāрмаль тӯп сяр э̄рнэг ōлы. Мария ёмаснув ут пēриястэ – тыи тах нэ̄мхотъютн ат армалтаве”.





*а 21  10:21  Тōрум Āсь – ты Тōрум





Глава 11


Ӣсус пōйиксяӈкве ханисьты



1 Аквнакыт Ӣсус акв мāт пойиксяс. Āстуме юи-палыт акв ханисьтахтын хумитэ лāвыс: ”Ханисьтан хумиюв, мāнав пōйиксяӈкве ханисьтэ̄лын – Иоан такви ханисьтахтын хумиянэ ханисьтаме хольт”.
2 Ань Ӣсус лāвыс: ”Пōйиксянэ̄нт, лāвēн:



 ‘Āсюв!

 Наӈ намын кāсыӈ утн ялпыӈыг вос ōлы.

 Наӈ йильпи нотын вос ёхты.


3 Мāнавн кāсыӈ хōтал э̄рнэ ня̄нь маен.


4 Мāн кареканув тāратэ̄н,

 мāнавн саватан утыт кареканыл мāн аквтох тāратыянув.

 Āрталан вāрмальн мāнав ул пинэ̄лн,

 ос лю̄ль лылыныл хот ӯргалэ̄лын’”.





5 Ӣсус тāнанылн лāвыс: ”Э̄рмыглы ке, нāн халынт хотъютын э̄т котильт юртэ палт матыр вōвуӈкве мины: ‘Юрткве, āнумн хурум ня̄нь майлэн,
6 акв юртум лё̄ӈхныл ёхтыс, таве тыттын тэ̄нут ат ōньсēгум’.
7 Мōтанэ кол кӣврēныл ювле тах лāви: ‘Āнум ул нагēлы̄н, кол āвим лап-ōлы, ам нявраманум ёт хуēгум, ам ат вēрмēгум нōх-квāлуӈкве ос наӈын матарыл миӈкве’.
8 Ам нāнан лāвēгум: юртыӈысь ōлнэ̄тэ̄н мāгыс ня̄нь миӈкве нōх ат квāлы. Топ ань тāкысьнувег вōвуӈкве ке патэ̄гын, тōнт мансавит вōвēгын, тāсавитыл мивен тах.



9 Таимāгыс ты лāвиянум: вōвен, ос Тōрумн мивēн, кинсэ̄н ос хōнтэгы̄н, āви рāтэлы̄н, ос тах юв тāртавēн.
10 Ань хōӈха ке матыр вōви, тав миве тах. Ос хотъют матыр кинсы ке, та хōнтытэ. Ос хотъют āви ке рāты, āви та пӯсхаты.
11 Нāн халынт тамле āсь ман ōлы? Хунь пы̄ге тавēныл ня̄нь вōви, таве āхвтасыл мы̄гтэ. Хунь пы̄ге тавēныл хӯл вōви, таве ялпыӈ ӯйл мы̄гтэ.
12 Ос ань пы̄ге мӯӈи ке вōви, тав мат таве пурхатнэ хомлахыл хунь мы̄гтэ?
13 Нāн сāв кант ōньсēгын кос. Топ ань нāн нāнти вāглы̄н, хумус ты ня̄враманы̄н ёмас мӯйлупсат тотуӈкве. Ос ань Тōрум Āсиныл вōвнэ хōтпат Тав Ялпыӈ Лылыл мыганэ”.


Ӣсус Тōрумн ё̄рыл майвес



14 Аквнакыт Ӣсус потыртаӈкве ат вēрмын хōтпаныл куль кон-ня̄влыс. Куль кон-минамēт ань хōтпа потыртаӈкве патыс. Мāхум хот-осьсятахтасыт.
15 Тōват лāвыглāлсыт: ”Ӣсус веельзевулныл, кулит канасьныл ё̄р вис, таимāгыс Тав хōтпатныл кулит кон-ня̄влыянэ”.
16 Мōтаныт ос Ӣсус ё̄ре āрталаӈкве тахсыт. Тāн Ӣсус тōрум пōс хулигтаӈкве вōвсаныл.



17 Ты мāхум номтаныл Ӣсус вāсанэ. Ос тāнанылн лāвыс: ”Халанылт вōритотнэ хōн-мā мāкыг воньсялыг тотаве. Аквтох халанылт воритотнэ колтāгыл воньсялыг мины.
18 Ань сатана такви ётэ воритотуӈкве ке паты, аквтох тав хōн-мāтэ тах вēритаӈкве паты? Нāн лāвегы̄н, кулит ам вēльзевулн мāим ё̄рыл ня̄влыянум.
19 Ам кулит вēльзевул ё̄рыл ке ня̄влыянум, хунь ке ос манхурип ё̄рыл нāн ня̄враманы̄н кулит ня̄влыяныл? Тāн нāнан сутитыяныл тах.
20 Ам Тōрумн маим ё̄рыл кулит кон-ня̄влыянум ке, тōнт сӯсхаты, Тōрум йильпи нот нāнан маим ōлы!
21 Хунь ё̄р хōтпа ос та коны-пāлт ёмасякв тэ̄рнлахтым такви колэ сиремус ӯргалытэ, тōнт тав ōлтуланэ пӯстагыл хультэ̄гыт.
22 Тавēныл ё̄рнув ут вуськасахты ке тав нупылэ, таве ёлымтаме юи-пāлт ё̄рнув ут тэ̄рнлахтын утанэ хот-армалтыянэ – тав ōлтуланэ, э̄рнэтэ сирыл, та лāкква-уртыянэ тах.
23 Хōтпа Ам ётум ке ат ōлы, тав āнумныл сысы ōлы. Ам ётум ат ке āты, тав лāкква-ня̄влы.


Тāтыл кӣврыӈ хōтпа



24 Э̄лумхōласныл куль кон-квāлнэтэ юи-пāлт тав сытам мāт ӯсьлахтын урак кинсым яланты, ос ат хōнтытэ. Ань тōнт лāви: ‘Оссувлам колумн ам ювле-минэ̄гум’.
25 Юв ёхтынэ̄тэ порат, колэ хосгим ос сё̄питым кāсалытэ.
26 Тōнт ань мины, таквинāтэ̄ныл кантыӈнуве сāт куль юв тӯлыянэ. Ань кулит тав кӣврēн сялтэ̄гыт, тот та ōлмыгтэ̄гыт. Ань э̄лумхōлас юи-ōвыл хōталыт ōвыл хōталытныл лю̄льнувēг та ēмтэ̄гыт”.


Сōтыӈ утыт урыл



27 Ӣсус тох лāвмēт мир халыт ōлум нэ̄ Тавēн рōӈхувлас: ”Наӈын ōньсюм ос сяквтум ся̄нь сōтыӈыг та ōлнэ̄тэ!”
28 Топ ань Ӣсус лāвыс: ”Тōрум лāтыӈ хӯлнэ ос хӯнтлынэ хōтпат сōтыӈыг ōлэ̄гыт”.


Иона пōсе



29 Ань мāхум акваг атхатнэ̄ныл мāгыс, Ӣсус потыртаӈкве патыс: ”Ань ōлнэ утыт лю̄ль мāхум. Тāн пōс хулиглан вōвēгыт, Иона пōсэ коны-пāл тāнанылн пōс хулиглан ат ēмты.
30 Иона Ниневи мāхум мāгыс пōсыг ōлыс, Э̄лумхōлас Пы̄г ты рут мāхумн пōсыг ōлы тах.
31 Сутытан хōталыт мōртым мā хōн-нэ̄ тах нōх-лю̄ли, ань йис ōлнэ мир сутитыянэ тах. Тав ань хосāныл Соломон*а мутрат ханисьтан мāгыс ёхтыглас. Ам Соломонныл яныгнуве.
32 Ниневи мāхум сутытан хōталт аньйис ōлнэ мир сутытаӈкве ёхтэ̄гыт. Тāн Иона ханисьтап хӯлсыт ос Тōрум нупыл ё̄хсыт. Ам тай Ионаныл яныгнуве.


Сам алпи посыг ōлы



33 Нāйл пēламтым исвеся нэ̄мхōтпа кӣврыл пантым сытам мāн ат тусьтытэ. Най нōхнув тӯсьтаве, ань юв-сялтнэ хōтпатн посыӈ вос ōлыс.
34 Наӈ самагын алпин посыг ōлэ̄г. Самагын пустāгыл ōлнэтэ̄н порат, алпин пуссын посыӈы̄г ōлы. Самагын ке тōпалыг, тōнт алпин кӣвырт ос турман.
35 Сунсым ōлэн, кӣврынт ōлнэ посн турманыг ул вос ēмты.
36 Наӈ алпин ке посыл тāгиньтым ōлы ос тав аквман турман лōмт ат ке ōньси, тōнт та янытэ̄т посыӈ ōлы, наӈ наиӈ лāмпа хольт нас вольгуӈкве патэ̄гын”.


Ӣсус фарисейт лю̄камтыяне



37 Потыртаме āстум юи-пāлт акв фарисей такви палтэ Ӣсус тэ̄ӈкве вōвыстэ. Ӣсус юв-сялтыс ос пасан ватан ӯнтыс.
38 Тэ̄нэ э̄лы-пāлыт кāтаге ат ловтме мāгыс ань фарисей хот-осьсятахтыс.



39 Кӯсяй тавēн лāвыс: ”Нāн фарисейт āны ос сāн коны-паланыл ловтыяны̄н, нāн кӣвранын кантыл ос тӯлмантан вāрмалил тāгиньтым ōлэ̄гыт.
40 Номттāл утыт. Хōӈха коны-палыл ōлнэ вāрмалит вāрсанэ, кӣврыт ōлнэ вāрмалит ос тав вāрсанэ?
41 Тāглыӈ āныяны̄н-сāнаны̄н нуса хōтпатн маēн, тōнт тах нāнти сыстамтахтэ̄гы̄н.



42 Нāнан саватпи ōлы тах, фарисейт, нāн Тōрумн мята, рута пум ос мōт тэ̄нэ пумыт ловит лōмтаныл тӯп мыгы̄н. Тōрум вēськат вāрмалянэ ос э̄рупсатэ нāн ёрувлāлыглыяны̄н. Тыи э̄ри вāруӈкве ос мōт вāрмалит ат оссувлаӈкве.



43 Фарисейт, нāнан саватпи. Нāн синагогат пуӈк мēстат ос ӯскан мāт янытлан лāтӈыт э̄руптыяны̄н.
44 Нāнан саватпи, нāн намтāл сопамыт хурипат, мāхум тāнаныл вāтāл нумыл та ё̄мыгтыяныл”.


Ӣсус Сāккон ханисьтан хумит ёт потрами



45 Сāккон ханисьтан акв хум Ӣсусн ювле-лāвыс: ”Ханисьтан хум, тох лāвиман, Наӈ ос мāнав саватыя̄нын”.
46 Ань Ӣсус лāвыс: ”Нāнан ос саватпи, Сāккон ханисьтан хумит. Нāн мāхум сысн тāрвитыӈ хӯнтыт пиныяны̄н, нāнти тай тӯлёвлын ат нёвумтаптылы̄н ань ты хӯнтыт тотнэ мāгыс нё̄туӈкве.



47 Нāнан саватпи. Тōрум лāтыӈ тотнэ хумитын нāн хуриӈ сопамыт ӯнттэгы̄н, ты хōтпат нāн āсяны̄н алвēсыт.
48 Ань нāн āсяны̄н вāрум накыт э̄сгиянын ос мāхмытн суссылтыяны̄н. Тāн Тōрум лāтыӈ тотнэ хумит аласаныл, нāн тāнанылн сопамыт ӯнттэгы̄н.
49 Таимāгыс ань Тōрум сāв номтэ лāвылты: ‘Ам тāнанылн Тōрум лāтыӈ тотнэ хумит ос апостолыт кēтэ̄гум: тōват тāн тах алыяныл, мōтаныт ос ня̄влуӈкве патыяныл’.
50 Таимāгыс нāн, ань ōлнэ утыт, мā ӯнтум пāсыл ōлнэ Тōрум лāтыӈ тотнэ хумит аламын мāгыс ойтхатуӈкве паттавēн:
51 Авель сорменыл, Захария сорме мус. Захария йир пиннэ норма ос ялпыӈ кол халыт алым ōлыс. Сōль, Ам нāнан лāвēгум: нāн, ань ōлнэ утыт тыи пуссын мāгыс ōйтхатуӈкве паттавēн.



52 Нāнан, Сāккон ханисьтан хумит, саватпи. Нāн Тōрум ōвылтыт вāнэ номтыт туман нēлме тӯлмантаслы̄н. Нāн нāнки сялтуӈкве ат тахмаясы̄н ос мōтанытн торас вāрсын!”



53 Ӣсус минмыгтамēт, Сāккон ханисьтан кант мāим хумит ос фарисейт сāвсыр утыт урыл китыглаӈкве патсаныл, таве саватасаныл.
54 Тав лāвум лāтӈанэ̄тыл тāн Таве нурын паттуӈкве ēмталасаныл.





*а 31  11:31  Соломон хōн – тыи Израиль хōн ōйка Давид тав пы̄ге ты. Āсе юи-пāлт 961 тāлныл 922 тāл мус йильпи эра э̄лы-пāлт хōныг ōлыс.





Глава 12


Ӣсус мир фарисейт хольт ōлуӈкве ат тāратыянэ



1 Сāв сōтыра мир атхатасыт. Мāхум халанылт акван-марылтахтасыт. Ӣсус ōвлэ̄т ханисьтан хумиянэ̄н потыртаӈкве патыс: ”Фарисейт ня̄ньсуманылныл*а пилым ōлэ̄н. Ам тāн китвильптуп хурияныл урыл лāвēгум.
2 Хот-тӯйтым ут ат хульты – пуссын осн нэ̄глы. Сытамыл вāрим ут ат хульты – пуссын вāӈкве патаве.
3 Турманыт лāвим лāтыӈ посыӈ хōталыт хӯлаве. Сытам колсāмыт пāль асн восгим лāтыӈ кол аланыл рōӈхувлаве тах.


Тōрумныл тӯп пилэ̄н



4 Нāнан, юртанумн, лāвēгум: Алпи алнэ утытныл ул пилэ̄н, тан та коныпāл воссы̄г нэ̄матыр ат вēрмēгыт вāруӈкве.
5 Ам нāнан лāвēгум, хōӈханыл э̄ри пилуӈкве: Тōрумныл пилэ̄н. Тав э̄лумхōлас алме юи-палыт турман мāн вуськасан ё̄р ōньситэ. Сōль лāвēгум, хōӈханыл нāнан э̄ри пилуӈкве.
6 Кит олн тыныл ат сяӈси ман ат тыналавет? Тыгылнэ̄г тāн Тōрумн ат ёрувлавет!
7 Тыгылнэ̄г иӈ нāн пуӈкāтанын ловиньтым ōлэ̄гыт. Ул пилэ̄н, нāн тынаны̄н сāв сяӈсит тынанылныл тыныӈнувет.


Ӣсусныл хот ул воратэ̄н



8 Ам нāнан лāвēгум: хōтпа мир э̄лы-палыт Āнум ке кāсаси, Э̄лумхōлас Пы̄г таве Тōрум Ангелыт э̄лы-пāлыт ос кāсаси тах.
9 Āнумныл мир э̄лы-пāлыт хот-воратан хōтпаныл Ам ōс хот-воратэ̄гум Тōрум Ангелыт э̄лы-пāлыт.
10 Э̄лумхōлас Пы̄г урыл лю̄льсыӈ лāвнэ хōтпа Тōрумн кантэ тāратаве. Ялпыӈ Лылы лю̄камтан ут Тōрумн кантэ ат тāратаве.



11 Хунь синагоган тотавēн, пуӈктотнэ ос кӯсяй хōтпатн лāвнэ лāтӈанын урыл ул номсэ̄н.
12 Та порат мāныр э̄ри лāвуӈкве Ялпыӈ Лылын тах ханисьтавēн”.


Номттāл сёлыӈ хōтпа урыл ханисьтап



13 Мāхум халныл аквмат ут Ӣсусн лāвыс: ”Ханисьтан хум, ягпыгумн лāвēн ся̄нягмēн-ася̄гмēнныл хультум ōлтулытыл ам ётум вос уртхаты”.
14 Ань Ӣсус ювле-лāвыс: ”Лāвēн, Ам хōӈхан нэ̄нан сутытаӈкве ос нэ̄н ōлтуланы̄н уртуӈкве тӯсьтувēсум?”
15 Ань мāхумн Ӣсус лāвыс: ”Ӯрхатым ōлэ̄н, сāвсыр сякырныл ӯргалахтэ̄н, ань э̄лумхōлас ōлупсатэ такви сёланэ ё̄рыл хунь ōлы”.



16 Ос Ӣсус тāнанылн ханисьтап потыртас: ”Акв сёлыӈ хум тэ̄пканэ ёмас тэ̄пыл яныгмавес.
17 Тав такви рот номсыс: ‘Мāныр āнумн вāруӈкве, яныгман тэ̄панум нэ̄мхōт ōньсюӈкве?’
18 Ос ань тох ты номылматас: ‘Ам сар тох вāрēгум: āмпаранум хот-лōсытыянум, яныгнув утыт унттэ̄гум, ос тэ̄лум колассаманум, ōлтуланум пуссын тув-пиныянум.
19 Ос ань амтинāнумн лāвēгум: Сāв ōлтул э̄лаль ōлнэ мāгыс наӈ сё̄питасын. Ӯсьлахтэн, айен-таен, кāс вāрен’.
20 Топ ань Тōрум тавēн лāвыс: ‘Оссам ут! Ты э̄т наӈ лылын вōваве тах. Наӈ тāстыглам утанын хōӈхан хультэ̄гыт?’



21 Тох кāсыӈ хōтпа ёт ōлыглāлы, хōӈха таквинāтэ̄н сёлыӈ хōтал сōпаслы. Тав Тōрум э̄лы-пāлыт сёлыӈыг хунь ōлы”.


Тōрум мāнав ӯргалытэ



22 Ханисьтан хумиянэ̄н Ӣсус лāвыс: ”Таимāгыс Ам нāнан лāвēгум: нāнти ōлупсан мāгыс пилым ул номсэ̄н – мāныр тэ̄ӈкве патэ̄гы̄н, āлпин мāгыс – манарыл масхатэ̄гы̄н.
23 Тэ̄нутныл ōлупсан э̄рнэнуве, маснутныл алпин э̄рнэнуве.
24 Хулахыт нупыл āӈкватāлэ̄н: тāн тэ̄п ат тэ̄лтэ̄гыт, тэ̄лтнутаныл ат я̄ктлыяныл. Тāн ōсит ат ōньсēгыт, āмпарыт ат ōньсēгыт. Топ Тōрумн тāн тыттавет. Нāн товлыӈ ӯитныл сāв сёс тыныӈнувет!
25 Сāвсыр сори вāрим нэ̄мхотъютн такви нотэ сяр ат сāвмалтытэ.
26 Сяр мосьсяг ōлнэ вāрмаль ат ке вēрмегы̄н вāруӈкве, мōт тэ̄лат урыл мāныр наскасыг номсахтуӈкве?



27 Тэ̄пкан луптат хумус яныгмēгыт, āӈкватāлэ̄н. Тāн ат рӯпитэ̄гыт, ат тāхтэ̄гыт, понэ̄гыт. Лāвēгум нāнан: ты лӯптат хольт Соломон таквинатэ янытлыматэ порат тох масхатым ат ōлыс.
28 Тōрумн тэ̄пкан лӯптат тох ке маставет, тāн ты хōтал лылыӈыт – холытан найн вуськасавет, нāн, мосься агтнэ утыт, усьпыл ёмаснувēг маставēн!



29 Мāныр нāнан тэӈкве-аюӈкве э̄ри – ул кисхатэ̄н, ул пилэ̄н.
30 Ты мā Тōрум ат вāнэ мāхум ты ōвылтыт аквписыг номсахтэ̄гыт. Āсин вāгтэ, нāнан тыи пуссын э̄ри.
31 Таимāгыс топ Тōрум йильпи нот кинсэ̄н. Ос тах тыи пуссын нāнан миве тах.



32 Ул пилэн, мāнь аня. Топ Āсин нāнан йильпи нотыл миӈкве таӈхитэ.



33 Мāныр ōньсēгын – тыналэ̄н, олнаны̄н нуса хōтпатн маēн. Нāнтинанын хот ат хасьлын олнкас ёвтэ̄н, тыныӈ пормас тōрумт акван атэ̄н: тот хāхытн ат тэ̄вет, тӯлмах хōтпан ат новāвет.
34 Хōт нāн тыныӈ утаны̄н ōлэ̄гыт, тот тах нāн сымы̄н ōлуӈкве та паты.


Кӯсяяныл ӯрнэ мēтхумит



35 Акваг ӯрхатым ōлэ̄н: э̄нтаптахтым масхатэ̄н, найӣн пēламтым ōньселы̄н.
36 Пӯриныл йинэ кӯсяяныл ӯрнэ хӯсит хольт ōлэ̄н. Ёхтынэ̄тэ порат āви рāтнэ̄тэ юи-пāлт ань хӯсянэ̄н āви аквтаторыг пāлыг-пӯнсаве тах.
37 Та хӯсит сōтыӈыт, тāн кӯсяяныл кāсалытэ – хӯсянэ̄н ӯраве. Мāк нāнан лāвēгум: та кӯсяй э̄нтаптахтым масхаты ос хӯсянэ пасан вāтан ӯнттыянэ, ос такви мēтхум паттыӣг ōлы тах.
38 Таве ӯриманыл э̄ткотлиг ēмты, манос усьпыл хосанувēг ӯрхатэ̄гыт! Кӯсяяныл ёхтын торыг тāн ост ке ōлэ̄гыт, тōнт сōтыӈы̄г ōлэ̄гыт.
39 Номим ōньселы̄н, кол кӯсяй тӯлмах ёхтынэ̄тэ пора вāстэ ке, тōнт тав та тӯлмах колэ̄н ат тāртнувтэ.
40 Ань нāн ос сё̄питахтым ōлэ̄н, нāн ат ӯрхатнэ сё̄ст тах Э̄лумхōлас Пы̄г ёхты”.


Хōӈха ёмас мēтхумыг ōлы?



41 Пēтыр китыглахтас: ”Кӯсяй, ты ханисьтапын тӯп мāн мāгсылув манос мōт мāхум мāгыс ōс потыртаслын?”



42 Ань Кӯсяй лāвыс: ”Хоты мēтхум мōт мēтхумытныл сōлиӈнувег, номтыӈнувег ōлнэ̄тэ мāгыс кӯсяянылн тэ̄нут уртнэ хōтпаг тӯсьтувēсыт?
43 Та мēтхум сōтыӈ, кӯсяе ёхтын торыг, тав рӯпитым ке ōлы.
44 Вēськатыг лāвēгум: тав такви ōсилэ̄т мēтхумитэ кӯсяйлахтуӈкве лāвитэ.



45 Мēтхум таквинāтэ̄н ке лāви: ‘Кӯсяюм молях ат ёхты’, мōт мēтхумит ос мēтнэ̄т рāтуӈкве патыянэ, тэ̄нут тэ̄ӈкве, вит ос вӣна аюӈкве тӯлтхаты
46 ты мēтхум кӯсяēн тав ат ӯрхатнэ̄тэ хōталыт ос ат вāнэтэ сё̄с ёхтыматэ юи-пāлт алаве ос мōт агттāл утыт палт кēтаве.



47 Мēтхум кӯсяе лāвум лāтӈыт ос тав тахнэ̄тэ̄ сирыл ат ке вāри, тāкысь тах рāтаве.
48 Та мēтхум, хōӈха кӯсяе лāвум лāтыӈ ос тахнэ̄тэ̄ сирыл ат вāс, мосьсянуве рāтаве. Хōӈхан сāв маим ōлы, тавēныл сāв китыглаве тах, ос хōӈхан сāв агтылтыма, тавēныл сāвнуве кинсаве тах.


Ӣсус паттат халыӈыгсь ōлнэ нак



49 Ам мā тармыл най тотуӈкве ёхтысум. Ам сака таӈхēгум, ань нāй вос пēламланув!
50 Āнумн пēрна тӯлыл э̄ри тӯлхатуӈкве. Ам сака янгысь савалэ̄гум ты нак ēмтнэ̄тэ ӯримам!
51 Нāн номсэгы̄н, ам ты мāн урак тотуӈкве ёхты̄сум? Āти. Ам мир халыӈыг ōлнэ̄ныл мāгыс ёхтысум.
52 Ты пāсыл ат хōтпаӈ колтāгылт пуссын халыӈы̄г ēмтэ̄тыт: хӯрум китганыл ля̄льт, китыг хурманыл ля̄льт лю̄лēгыт.
53 Āсь пы̄ге ёт халыӈы̄г ēмтэ̄г: пы̄ге āсе ля̄льт, āсе пы̄ге ля̄льт лю̄лēг тах. Ся̄не āгите ёт хāлыӈы̄г ēмтэ̄г: Āгитэ ся̄не ля̄льт, ся̄не āгитэ ля̄льт люлēг. Ос мане ōныпе ля̄льт, ōныпе мане ля̄льт люлēг тах”.


Пора пōсыт



54 Тувыл ань Ӣсус мāхумн лāвыс: ”Хōтал ӯнтнэ ēрыт тулыт кāсаламын порат нāн лāвегы̄н: ‘Раквы̄г ēмты’. Тувыл та раквалтахты.
55 Мōртым мāныл вōтмыгтан порат нāн лāвēгы̄н: ‘Рēгыӈы̄г ēмты’. Тох та ōлыглāлы.
56 Кит вильтуп утыт! Нāн мā-вит пēнтхатнэ нак ханьсюӈкве вēрмегы̄н, ты ōлнэ āрт манрыг ат вēрмилын торгамтаӈкве?



57 Мāныр сōлӣг ōлы нāн манры̄г ат вēрмēлын пēрияӈкве?
58 Лāвнэ нэ̄глын ут ёт сутн миннэн порат тав ётэ ёмасмахтуӈкве вēрмхатэн. Наӈын сутытан хōтпа палт ул вос тотыстэ. Сутытан хōтпа наӈын кāрвыльтан хōтпан мы̄гтэ, тав наӈын кāснаколн ӯнттытэ.
59 Наӈын ты лāвēгум: юи-ōвыл олнкерын ойтнэн мус наӈ тувыл кон ат квāлэгын тах”.





*а 1 12:1 ня̄ньсум – ты русь лāтӈыл закваска





Глава 13


Сыманы̄н пēнтэ̄н



1 Та порат Ӣсус палт тōва мāхум ёхтысыт. Тāн Галилеят ōлнэ мāхум ялпыӈ колт ялыманыл урыл потыртасыт. Пилат тāн кēлпаныл Тōрумн тотум йир ӯит кēлпаныл ёт тэ̄лыгтасанэ.
2 Ӣсус ювле-лāвыс: ”Нāн номсэгы̄н, тāн мōтанытныл карекыӈнувēг ōлнэныл мāгыс алвēсыт?
3 Āти, тāн Галилея мōт мāхумныл карекыӈнувēг ат ōлсыт! Нāн пуссын аквтох порсэгы̄н тах, Тōрум нупыл ё̄ӈхуӈкве ат ке патэгы̄н.
4 Нāн номсытēнт Силоам карыс колын патым ос алым та нёлоловхуйплов хōтпа Иерусалимт ōлнэ мōт мāхумныл янгыгсь ōвылн патым ōлсыт?
5 Ам нāнан лāвēгум: āти, тāн янгыгсь ōвылн патым ат ōлсыт. Нāн ос Тōрум нупыл ё̄ӈхуӈкве ат ке патэ̄гын, тōнт аквтох нāн пуссын порсэгы̄н!”


Пāрстāл йив ōвылтыт ханисьтап



6 Ӣсус ань тамле ханисьтап потыртастэ: ”Акв хōтпа кāрта кӣврет инжир нампа ӣйв ōньсис. Ос ань тав пил маныгтаӈкве ёхтыс ос нэ̄матыр ат хōнтумēт,
7 метхумēн лāвыс: ‘Сунсэн, ам хурмит тāл ты йӣвыт пил кинсуӈкве ты ёхталэ̄гум, топ нэ̄матыр ат хōнтыглэ̄гум. Ёл-сāгрēлын, тав туп мā ё̄ре вы̄г’.
8 Ань мēтхумэ лāвыс: ‘Кӯсяй, акв тāл сыс ос хультупталэ̄лын. Ам таве мāл хилылум, сё̄рыл пинылум.
9 Мōтыт тāл пилын тэ̄лаве ке – ёмас, ат ке тэ̄лаве – таве ёл-сāгрēлн’”.


Сабат-хōтал Ӣсус нэ̄ пусмалтытэ



10 Сабат-хōталыт Ӣсус синагогат*а мāхум ханисьтас.
11 Тот акван вāӈкыртахтум ос сохтыл лю̄люӈкв ат вēрмын нэ̄ ōлыс. Тав нёлоловхуйплов тāл āгм лылын тох саватавес.
12 Ӣсус нэ̄ кāсаламēт, таве ляпан вōвыстэ ос лāвыс: ”Нэ̄кве, наӈ āгманынныл лыпась та патсын”.
13 Ӣсус кāтагэ тав палттылэ пинсаге, нэ̄ аквтаторыг сохтыл лю̄люмтас ос Тōрум э̄сгуӈкве патыстэ.



14 Сабат-хōталыт мāхум пусмалтанэ̄тэ мāгыс синагога пуӈкхум мāхумн кантыӈыгсь лāвыс: ”Сāтыт хōт хōтал, рӯпата мāгыс ōлы. Тōнт тах ёхталэ̄н пусмалтахтуӈкве, сабат-хōталыт ул йиēн!”
15 Топ ань Кӯсяй тавēн ювле-лāвыс: ”Китвӣльтуп утыт. Нāн халынт кāсыӈ утын ōсэ манос осёлэ нэ̄гим матэ̄ныл сабат-хōталыт хот ат пēстытэ ос витыл айтуӈкве ман ат вāнттытэ?
16 Ты нэ̄ Аврāм тав āгитэ. Тав нёлоловхуйплов тāл сыс сатанан нэ̄гсалым ōсьвес. Таве сабат-хōтал ат рōви лыпась паттуӈкве?”
17 Тох лāвмēт Тав нупылэ лаваныл нэ̄глум утыт пуссын э̄сырман патвēсыт. Пуссын мāхум Ӣсус вāрнэ ōлыглаттāл тэ̄латн ся̄гтсыт.


Кортница йӣв колассам ос ня̄ньсум



18 Ань Ӣсус тай лāвыс: ”Тōрум йильпи нот манхурипа ос мāныр ёт Ам таве мōртуӈкве вēрмилум?
19 Тав кортница*б йӣв колассам хурипа. Э̄лумхōласн тав такви кāрта кӣвырн тэ̄лтувес. Тав яныгми, йӣввыг ēмты. Ос ань товлыӈ ӯйит тав таганэ̄н пити вāрēгыт”.



20 Ӣсус ōс иӈ лāвыс: ”Маныр ёт Ам Тōрум йильпи нот мōртылум?
21 Тав ня̄ньсум хурипа. Нэ̄ хōтпа таве яныг колас āнын*в рāвтытэ ня̄нь вāрнэ мāгыс. Ня̄ньсум нōх-пāялты”.


Тōрум йильпи нотн осься āвин тотавēн



22 Ӯсыт ос пāвлыт тара Иерусалимн миныматэ Ӣсус мāхум ханисьтасанэ.
23 Хоттымат хōтпан Ӣсус китыглавес: ”Кӯсяюв, топ тōва хōтпат вēстхатэ̄гыт*гтах?”



24 Ӣсус ювле-лāвыс: ”Ё̄раны̄н пуссын пинэ̄н осься āви тара Тōрум йильпи нотн сялтуӈкве. Ам нāнан лāвēгум: сāв хōтпа тув сялтуӈкве āрталахтэ̄гыт, топ ат вēрмегыт тах.



25 Кол кӯсяй āвитэ лап ке пантытэ, нāн кон лю̄лим āви ратылы̄н, топ ань тав āвитэ ат пӯнсытэ. Нāн лāвегы̄н: ‘Кӯсяй, āвин пӯнсэ̄лын!’ Тав тах ювле лāви: ‘Ам нāнан ат вāганум. Нāн хотыл ёхтысы̄н?’
26 Тōнт нāн тах лавēгы̄н: ‘Мāн наӈ ётын тэ̄сӯв, айсӯв. Наӈ мāн ӯсхуланувт мāхум ханисьтасын’.
27 Тав тах ювле лāви: ‘Ам ат вāглум, нāн хотыл ōлэгы̄н. Сысы минэ̄н, нāн, лю̄ль вāрмалит вāрнэ утыт’.



28 Тот лю̄нсь ос пуӈк сихралтан суй тах суйты. Нāн тах Аврāм, Исāк, Яков ос Тōрум лāтыӈ тотнэ хумит пуссын Тōрум йильпи нотт кāсалыяны̄н, топ ань нāнти тув ат тāртавēн.
29 Мāхум холы ēрныл, хōтал ӯнтэ ēрыл, лӯи мāныл ос алымāныл ёхтуӈкве патэ̄гыт, Тōрум йильпи нотт пасан вāтат ӯнтнэ мā вы̄гыт.
30 Юи-ōвылт ōлнэ хōтпа Тōрум йильпи нотт ōвлыт ōлнэ хōтпаг ēмты, хоты ут ань ōвылыг ōлы, юи-ōвылн тах паты”.


Ӣсус Иерусалим урыл лю̄ньси



31 Та сё̄ст матахмат фарисей Ӣсус палт йисыт ос лāвсыт: ”Тыгыл сысы минэн. Наӈ Иродн алуӈкве таӈхавен”.



32 Тав ювле-лāвыс: ”Минэ̄н ос ты осьмарыӈ охсарн лāвēн: ‘Ам тыхōтал ос холытан кулит кон-ня̄влэ̄гум ос мāхум пусмалтэ̄гум, топ хӯрмит хōталыт усь вāрмаля̄нум āстлыя̄нум’.
33 Тыхōтал, холытан ос хӯрмит хōталыт Āнумн э̄ри минуӈкве, Тōрум лāтыӈ тотнэ хумит пуссын Иерусалимт тах алавет.



34 Иерусалим, Иерусалим! Тōрум лāтыӈ тотнэ хумит алнэ ӯс, Тōрумн кēтым хōтпат āхвтасыл пāхвтыяны̄н! Мӯӈи тармыл ӯнлын нэ̄ сиськурек хольт Наӈ ня̄враманын манах сё̄с Амти ляпамн виӈкве тахсанум. Топ нāн тох ат тахсын.
35 Сунсэн сар! нāн ялпыӈ колы̄н хот-хӯляве тах, ос, лāвēгум, нāнан, Āнум воссыг ат кāсалы̄лын та сё̄с ёхтынэ̄тэ мус ос хунь нāн лāвегы̄н тах: ‘Кӯсяй наме мāгыс Йинэ хум э̄сгаве’”.





*а 10 13:10 синагога – еврей пōйксян кол

*б 19 13:19 кортница – ты русь лāтӈыл горчица

*в 21 13:21 яныг колас āны – хӯрумхуйпловкем литра

*г 23 13:23 вēстхатуӈкве – ты русь лāтӈыл спастись





Глава 14


Ӣсус āгмыӈ хōтпа сабат-хōталыт пусмалтытэ



1 Аквматнакыт сабат-хōталыт пуӈкхумыг ōлнэ фарисей колэн Ӣсус тэпъялаӈкве ёхтумēт тот ōлнэ утыт пуссын Тав нупылэ суссыт.
2 Вит āгмыл ōлнэ хōтпа Тав э̄лы-пāлэ̄т сяр тыт ōлыс.
3 Ӣсус Сāккон ханисьтан хумит ос фарисейт китыгласанэ: ”Сабат-хōталыт рōви ман āти āгмыӈ хōтпат пӯсмалтаӈкве?”
4 Тāн нэ̄матыр ат лāвсыт. Тōнт Ӣсус ты хōтпа карссатаптастэ ос пусмалтастэ, тувыл юв кēтыстэ.
5 Тувыл ос тāнанылн лāвыс: ”Нāн халынт хотъютн пы̄ге вит амартан вōӈхан ке рагаты, манос хармисын тув рагаты ке, аквторыг нōх ман ат хартыягын-а? Вос тēпыл сабат-хōтал ōлнув”.
6 Тāн ювле нэ̄матыр лāвуӈкве ат вēрмысыт.


Ул янытлахтэ̄н



7 Ӣсус самылттастэ, тōва мӯйхōтпат пасан вāтат сяр ёмас мāт периēгыт. Ӣсус ань тамле ханисьтап потыртас:
8 ”Пӯрин ке вōвавен, пасан вāтат сяр ёмас мā ул пēриен. Вōвим хōтпат халыт э̄рыӈ наӈынныл намыӈнув хōтпа тах ёхты.
9 Тōнт наӈын ос таве вовум хōтпа ляпан тах юв ос лāви: ‘Ты хōтпан тав тыг вос ӯнты’. Наӈын э̄сырмаг тах ēмты ос пасан юи-ōвылн та ӯнттавен.
10 Пӯрин ке вōвавен тув ёхтынэ̄нт пасан юи-ōвылн ке ӯнтэгын, тōнт тах наӈын вōвум хōтпа ляпан юв ос наӈын лāви: ‘Юрткве, наӈ ляпаннув ӯнтэн’. Тōнт тах пасан вāтат ӯнлын мāхум э̄лы-пāлыт наӈ янгыг ōлэ̄гын.
11 Кāсыӈ янытлахтын ут ёлымтаве. Таквинāтэ ёлымтан ут ос янытлаве”.



12 Ӣсус таве вōвум фарисей ля̄льт ōс лāвыс: ”Хунь хōтал тэ̄нэ ман ос э̄типалаг муйлын пасан варуӈкве сёпитахтэ̄гын, тӯп юртанын, ягпыганын, рӯтанын ман ос колпōх сёлыӈ хōтпанын ул вōвēн. Наӈ номсэ̄гын тāн тах наӈын вōвияныл ос наӈ хольтын мӯйлын пасан вāрēгыт.
13 Мӯйлын пасан вāрмы̄глалы̄нт нуса, сакватахтум, нохасан ос сампыльтāл хōтпат вōвēн.
14 Ос тах наӈ сōтыӈыг ōлуӈкве патэ̄гын, тāн наӈын ойтхатуӈкве ат вēрмынэ̄ныл мāгыс. Наӈ тах Тōрумн ойтавен та сё̄ст, хунь вēськат хōтпат нōх-ялтэ̄гыт”.


Мӯйлын пасанн вōвнэ урыл ханисьтап



15 Ӣсус ёт пасан вāтат ӯнлум акв хōтпа тыи хулмēт Тавēн лāвыс: ”Тōрум йильпи нотт тэ̄нэ хōтпа сōтыӈы̄г ōлы”.



16 Топ ань Ӣсус ювле-лāвыс: ”Аквмат хōтпа яныг мӯйлын пасан вāрыс ос сав мāхум вōвсанэ.
17 Мӯйлын пора ёхтумēт тав мēтхумитэ мӯйлын мāхум вōвуӈкве кēтыстэ: ‘Йиēн, пасанув тāсыг ōлы’.
18 Топ ань тāн пуссын ат кāсасясыт тув минуӈкве, кāсыӈ хōтпа такви хулиглам вāрмале урыл лāвыглас. Акваныл лāвыс: ‘Ам мā ломт ёвтсум, ялэ̄гум, уральтылум, ул кантлэн ат йинэм мāгыс’.
19 Мōтананыл лāвыс: ‘Ам ат пāра хāрмис ёвтсум, āнумн э̄ри āӈкватāлуӈкве, тāн хумус рӯпитэ̄гыт. Та яныт ёмас вāрен, ул кантлэн’.
20 Хӯрмитаныл ōс лāвыс: ‘Ам усьты нэ̄ тотсум, таимāгыс йиӈкве ат вēрмēгум’.



21 Мēтхум хōтпа юв-ёхтыс ос кӯсяēн пуссын ты накыт лāвсанэ. Ань тувыл кӯсяй хумитэ кантмаявес ос мēтхумитэ̄н лāвыс: ‘Ӯсхулыт пуссын молях мӯвылтэ̄н, ос нуса, сакватахтум, сампыльтāл, лāгылтāл-каттāл хōтпат – пуссын тыг-вāнттэ̄н’.
22 Ювле-ёхтумēт мēтхумитэ лāвыс: ‘Кӯсяюм, наӈ лāвмын сирыл пуссын вāрыслум, топ ань пасан ватат иӈ ӯнтнэ мā ōлы’.
23 Тōнт ань кӯсяй лāвыс: ‘Лё̄ӈхыт ос лё̄хъясыт хосыт минэн, хōӈхат кāсалэ̄гын, лāвēн – пуссын тыг вос ювыт, ам колум мирыл вос тāгиньты.
24 Нāнан лāвēгум: сāртын вōвыглам утытныл воссыг нэ̄мхотъютаныл ам пӯримт ат тэ̄синты тах. Вōвим ут сāв, пēриим хōтпа мосься’”.


Ӣсус ханисьтахтын хумыг ōлуӈкве



25 Ӣсус ёт сāв мир йисыт. Ювле ё̄ӈхим Тав тāнанылн лāвыс:



26 ”Ам палттылум ёхтын хōтпа āсе, ся̄нэ, нэ̄тэ, ня̄враманэ, ягпыганэ, ягāгиянэ ос тāкви лылытэ Āнумныл янгысьнув ке э̄руптыянэ, тав ам ханисьтахтын хумы̄г ат вēрми ōлуӈкве.
27 Такви пēрнатэ тоттāл Ам юи-пāлумт йинэ ут Āнумныл ханисьтахтын хумы̄г ат вēрми ōлуӈкве.
28 Нāн халынт хотъютн карыс кол ӯнттуӈкве ке тахмаи, тав ōвлэ̄т улпыл номсы тах ос карыс колэ тын атхунь ат āрталытэ? Колэ ӯнттын мāгыс тав олнанэ товылхатэ̄гыт ман āти?
29 Ань карыс кол тытэ ӯнттын юи-пāлт колэ ат ке ӯнттытэ, тыи вāсинтам пуссын мāхум тах тавēтыл мувиньтаӈкве патэ̄гыт.
30 Тāн тах лавēгыт: ‘Ты хōтпа карыс кол ӯнттуӈкве ōвылтахтас, топ ань āстлаӈкве ат та вēрмыстэ’.



31 Хоты хōн мōт хōн нупыл хōнтлуӈкве тахмаи, сартын тав ёл ӯнты ос такви мāхманэ ёт ё̄ре āрталан урыл потрами. Лов сōтыра хōнтхум ёт хус сōтыра хōнтхум ёлымтахтэ̄гыт?
32 Ё̄ре ке ат товылхаты, тав мōт хōн иӈ э̄лн ōлмēт потыртахтын хōтпа ёмасмахтын вāрмаль мāгыс кēтытэ.



33 Нāн ōс мāныр оньсēгын, пуссын оссувлэ̄н. Тох ат ке вāрēгын, Āнумныл ханисьтахтын хумиӣг ōлуӈкве ат вēрмегы̄н!


Аттāл солвал



34 Солвал тав ёмас ут. Ос солвал ат ат ке ōньси, таве аквта хольт солвалыӈыг варуӈкве ат вēрмаве.
35 Тав мāн ос сё̄рн пинуӈкве ат хōйхаты. Мāхум солвал э̄л-вуськасыяныл. Палиӈ хōтпа вōс тах тыи хӯлытэ!”







Глава 15


Тōрумт ōлнэ ся̄гтальпи



1 Пōт атнэ ос карекыӈ сāв хōтпа Ӣсус хӯнтлуӈкве Тав палттылэ ёхталāлсыт.
2 Фарисейт ос Сāккон ханисьтан хумит хот-кантмувēсыт: ”Ты хōтпа карекыӈ утыт ляпан вы̄ганэ ос тāн ётаныл тэ̄г!”



3 Ань Ӣсус тāнанылн тамле ханисьтап потыртас:



4 ”Хōӈхан нāн халынт яныгсат пāлянэ̄ныл акв хот-тыпум пāлятэ юи-пāлт ат мины онтырсāт онтолōв пāлянэ мир ōлтāл мāт оссувлым ос таве хōнтнэтэ мус ат та кинсытэ?
5 Ос хунь таве хōнтытэ, тах ся̄гтым таве вāӈнагēн ӯнттытэ ос юв та тотытэ.
6 Колпох мāхманэ ос юртанэ палт мины ос лāви: ‘Ам ётум ся̄гтэ̄н: ам тыпылтāлум пāлям хōнтыслум’.
7 Ам нāнан лāвēгум: аквтох иӈ тōрумт янгыгсьнув ся̄гтуӈкве патэ̄гыт Тōрум нупыл ё̄ӈхын карекыӈ хōтпа мāгыс, ман онтырсāт онтолов вēськат Тōрум нупыл ат ё̄ӈхум хōтпаныл.



8 Хōтты нэ̄ лов ся̄лыг олнныл акватэ тыпылтытэ ке, тав нāе пēламтым колэ атхунь ат хосгитэ ос олнкēре хонтнэ̄тэ мус атхунь ат кинсытэ?
9 Олнкēре хōнтме юи-палыт тав юртнэнэ ос колпох мāхманэ вōвиянэ ос лāви: ‘Ам ётум ся̄гтэ̄н, ам тыпылтāлум олнкēрум хōнтыслум’.
10 Ам нāнан лāвēгум: тōрумт Тōрум Ангеланэ аквтох ся̄гтэ̄гыт Тōрум нупыл ё̄ӈхын акв карекыӈ хōтпан”.


Āсь ос кит пы̄гаге урыл потырохса



11 Ань Ӣсус э̄лаль ōс лāвыс: ”Аквмат хōтпа кит пы̄г ōньсис.
12 Мāньнув утэ āсēн лāвыс: ‘Āся̄! Ōлтуланын āнумн хōйхатнэ сāвитэ āнумн маēлын’. Ань āсēн ōлтуланэ тэ̄натэ̄н киттыг уртсанэ.
13 Матахмат хōтал хультум юи-пāлт мāнь пы̄ге ōлтуланэ акван-атсанэ ос э̄лы мāн минас. Тот мори ōлыматэ такви ōлтуланэ холтсанэ карек вāрим.
14 Ань ōлтуланэ пуссын хунь холтсанэ, та мāт тэ̄п яныг я̄рм ēмтыс ос тав нуса тотуӈкве патыс.
15 Ань минас, та мāт ōлнэ акв хōтпа палт ōлмыгтас, таи таве тэ̄пкананэ̄н кēтыстэ пӯрсит ӯруӈкве.
16 Тав ань пӯрсит тэ̄нэ тэ̄пыл сōрге ся̄гтым тāгиньтаптынувтэ, топ нэ̄мхотъютн ат майвес.



17 Ос номылматмēт, лāвыс: ‘Āсюм тасавит мēтхумиянэ тэ̄пыл пōйтым ōлэ̄гыт, ам тай тэ̄тал ты порсэ̄гум.
18 Āсюм палт минэ̄гум ос тāвēн лāвēгум: Āся̄! Ам Тōрум ос наӈ э̄лы-пāлынт карек вāрсум.
19 Наӈ пыгы̄г ōлуӈкве воссыг ат хōйхатэ̄гум; āнум мēтхуманын палт юрсēлын’.
20 Ос тав āсе палт та минмыгтас.


 Иӈ э̄лын йинэ̄тэ̄т тав āсēн кāсалавес ос сāлитавес; āсе ляльт хāйталтас, пы̄ге сынумтастэ ос анигластэ.
21 Пы̄ге лāвыс: ‘Āся̄! Ам Тōрум ос наӈ э̄лы-пāлынт карек вāрсум. Наӈ пыгы̄г ōлуӈкве воссыг ат хōйхатэ̄гум’.
22 Туп āсе мēтхумиянэ̄н лāвыс: ‘Молях сяр ёмас маснутыл тотэлы̄н ос мастэлы̄н. Кāтэ̄ тулял мастэлы̄н, лāглагē лāгылмаснутыл мастэгы̄н.
23 Сяр вōиӈ мāньмис тыг вāнтэлы̄н ос алэлы̄н; тэ̄ӈкве ос мӯйлуӈкве патэ̄в.
24 Ань ам ты пы̄гум сорумн патыглас ань ос нōх-ялтыс, хōт-āти осялāлыс, ань хōнтхатас’. Ос мӯйлуӈкве та ōвылтахтасыт.



25 Яныг пы̄ге тай тэ̄пканыт ōлыс. Колэ ляпан ёхтумēт э̄ргын ос ся̄гталыпиӈ суй хӯнтамлас.
26 Акв мēтхум ля̄пан вōвыстэ ос китыгластэ: ‘Мāныр тыт вāраве?’
27 Мēтхум тавēн лāвыс: ‘Āпсин юв-ёхтыс ос тав пустāгыл ёхтуме мāгыс āсин вōиӈ мāньмис алас’.
28 Каӈке хот-кантмаявес ос юв-сялтуӈкве ат таӈхыс. Āсе кон-квāлыс ос таве юв-вōвыстэ.
29 Тав āсēн ювле-лāвыс: ‘Ам сāв тāл наӈ мāгсылын рӯпитэ̄гум, наӈын аквписыг хӯнтласум; юртанум ёт мӯйлын мāгыс наӈ āнумн пāля пы̄грись ат та майласын.
30 Пы̄гын, мори ōлнэ нэ̄т ёт ōлтуланэ̄ холтмэ̄т, юв-ёхтыс, наӈ тав мāгсылэ вōиӈ мāньмис аласын’.
31 Āсе тавēн лāвыс: ‘Пы̄гкве! Наӈ аквписыг ам ётум ōлсын; ам ōлтуланум – пуссын наӈ ōлтуланын.
32 Ты ягпы̄гын сорумн патыглас ос нōх-ялтыс, хōт-āти осялāлыс ос хōнтхатас; таимāгыс э̄рыс ся̄гтуӈкве ос мӯйлуӈкве’”.







Глава 16


Мāк сёл урыл



1 Ань Ӣсус ханисьтан хумиянэ нупыл лāвыс: ”Акв сёлыӈ хум ōлтуланэ мāгыс пуӈктотнэ мēтхум ōньсис. Тав хӯлтвес, ань ōлтуланэ ты пуӈктотнэ мēтхумын мори холтавет.
2 Ань кӯсяй ōлтуланэ пуӈктотнэ мēтхум вōвыстэ ос лāвыс: ‘Наӈ ōвылтытн ам мāныр сыр тамле ля̄ххалыт хӯлэ̄гум? Пуӈктотнэ вāрмалянын ōвылтыт ловиньтахтэн, ам ōлтуланум тармыл пуӈктотуӈкве наӈ воссыг ат вēрмēгын’.
3 Ань пуӈктотнэ мēтхум такви рот лāвыс: ‘Кӯсяюм ам рӯпатам хот армалтаӈкве таӈхитэ. Āнумн а-мāныр вāруӈкве? Мā хилуӈкве ам ё̄р ат ōньсēгум, ня̄нь вōвуӈкве āнумн э̄сырма.
4 Ам вāглум, мāныр āнумн э̄ри вāруӈкве, хунь ам пōхан-паттавем, ам мāхумн ляпан вос вивем’.
5 Кусяēн āрумтаӈ хōтпат тав акв юи-пāлт пуссын вōвсанэ ос ōвыл утанылн лāвыс: ‘Наӈ кӯсяюмн манъяныт āрумта ōньсēгын?’
6 ‘Вōй яныгсāт мēра сāвит’. Пуӈктотнэ мēтхум лāвыс: ‘Ловиньтахтын нэ̄пакын вуēлын ос ёл-ӯнтэн ос моляхнув хансэн – атпан мēра сāвит’.
7 Тувыл мāтананылн лāвыс: ‘Наӈ ос маняъяныт āрумта ōньсēгын?’ Таитэ ювле-лāвыс: ‘Ня̄ньпум яныгсāт мēра’. Ань пуӈктотнэ мēтхум лāвыс: ‘Ловиньтахтын нэ̄пакын вуēлын ос хансэн – нёлсāт мēра сāвит’.



8 Ётылнув пуӈктотнэ урккыӈ мēтхум кусяēн э̄сгувес, тав осьмарыӈыг вāрме мāгыс. Ты мир утыт тāнти халанылт осьмарыӈыг капыртэ̄гыт. Пос хōтпатныл тāн номтыӈыт.
9 Ос ам нāнанн лāвēгум: ты ōлнэ совыӈ мā тармыл олн холтэ̄н юртхумиянын мāгыс. Хунь сюнянынныл воньсялн патэгы̄н, тōнт юртхумияны̄нн тах Тōрум нотыӈ колн ляпан вивēн.
10 Ань хотты хōтпан мосьсяӈ тэ̄лат агтуӈкве ке рōви, тавēн иӈ яныг вāрмалиӈ тэ̄лат рōви агтуӈкве. Мосьсяӈ тэ̄лат ке лāплахтэ̄гы̄н, тōнт иӈ яныг тэ̄лат ос уркēгы̄н тах.
11 Совыӈ мā сюнянэ нāнан ат ке ровēгыт агтылтāӈкве, тōнт сōлиӈ сюнит нāнан ат агтылтавет тах.
12 Мōт хōтпа ōлтуланэ нāнан агтылтаӈкве ат ке рōвēгыт, тōнт иӈ нāнти ōлтуланын нāнан ат мивет тах.
13 Нэ̄мхотты акв мēтхум кит кӯсяигн аквторыг лусытаӈкве ат вēрми. Тав акв кӯсяе э̄руптытэ тах, мōтанэ ос лāвыл нэ̄глуӈкве патытэ. Манос акв кӯсяēн тав вēськатыг, мōтанэ̄н тōпалыг лусытаӈкве паты. Тōрумн ос сюнин аквторыг лусытаӈкве нāн ат вēрмегы̄н!”


Тōрум сāккон сяр тāк



14 Ōлн э̄руптан фарисейт Тав потре хӯнтлуманылт Тавēтыл мувиньтасыт.



15 Ӣсус тāнанылн лāвыс: ”Нāн мāхум э̄лы-пāлыт вēськат хōтпаг сӯсхатуӈкве воратэ̄гын. Топ ань Тōрум нāн сыманы̄н вāганэ. Э̄лумхōласын тыныӈы̄г ōлнэ ут Тōрумн сака лю̄ль.
16 Иоан э̄лы-пāлыт Сāккон ос Тōрум лāтыӈ тотнэ хумит ōлсыт. Тав юи-пāлэ̄т Тōрум йильпи нот янытлаӈкве патвес. Кāсыӈ ут мāныр вēрмēгыт, тув воратэ̄гыт.
17 Топ ань сāртын мā ос тōрум патырēг, Сāкконныл акв ломт холы ке.
18 Кāсыӈ хум нэ̄тэ ёт киттыг мины ос мōт нэ̄ тоты ке, тав яныг карек вāри. Ос киттыг минам нэ̄ тотнэ хум ōс яныг карек вāри.


Сёлыӈ хум ос Лāсар



19 Акв сёлыӈ хум ōлыс. Тав сяр тыныӈ ос нё̄тнэ маснутыл масхатым ōлыс ос кāсыӈ хōтал такви сёлэ̄тыл-сюнēтыл пӯмсялахтыс.
20 Тав пӯсас āвитэ пōхат алпитэ нюлмиӈ Лāсар нампа нуса хōтпа акваг хуяс.
21 Тав таӈхыс пōйтнэг тэ̄ӈкве, сёлыӈ хум пасанныл ёл-рагатам пӯлытыл. Ос āмпыт ляпан ёхталасыт ос тав нюлмиянэ нёлантасāныл.



22 Хунь ань нуса хōтпа āтимы̄г ēмтыс, тав Ангелытн Аврāм ляпан тотвес. Сёлыӈ хум ань ōс сорумн патыс, тав ёла-сё̄питавес.
23 Ёлы-тōрумт, хōт ань сёлыӈ хум саватавес, тāв нōӈхаль āӈкватас ос э̄лын Аврāм кāсаластэ. Тав Лāсар сыныгтым пувыстэ.
24 Тав тōнт рōӈхувлас: ‘Аврāм āсюв, āнум сāлитэ̄лын, Ласāр тыг-кēтэ̄лын, тав тулёвыл оигпан-ōвлэ витыл тытылтым ам нēлмум вос пōльтытэ, ам ты нāй кӣвырт сāвалэ̄гум!’
25 Топ ань Аврāм лāвыс: ‘Пы̄гкве, номылматэ̄н, наӈ ōлмынт пуссын ёмас ут туп вāсинтасын, Лāсар туп лю̄ль ут ōньсиглас. Тыт ань тав сыме пōйтылтытэ, наӈ ос савалэ̄гын.
26 Тувыл ос мāн халувт паттатāл яныг хитяӈ ōлы. Нэ̄мхотъют нāн палтын унсуӈкве ат вēрми ос мāн палттылув унсуӈкве ос нэ̄мхотъют ат вēрми’.
27 Ань сёлыӈ хум лāвыс: ‘Хуньте наӈын пōйкилум, āся̄, Лāсар ам āсюм колын кēтэ̄лын.
28 Ам ат ягпыг ōньсēгум, тāнаныл вос хӯлтыянэ, тāн ōс тыг савалан мāгыс ул вос ликмēгыт’.
29 Топ Аврāм лāвыс: ‘Тāн Моисей Сāкконэ ос Тōрум лāтыӈ тотнэ хумит нэ̄паканыл ōньсēгыт. Тāнаныл вос хӯнтлыяныл’.
30 Ань сёлыӈ хум лāвыс: ‘Āти, Аврāм āськве, тāн палтаныл ёлы-тōрумныл хотты ут ёхты ке, тāн Тōрум нупыл ё̄ӈхēгыт тах’.
31 Ань Аврāм лāвыс: ‘Тāн Моисей ос Тōрум лāтыӈ тотнэ хумит ат ке хӯнтлыяныл, сорумныл нōх-ялтум утытн тāн агтуӈкве хунь патэ̄гыт’”.







Глава 17


Винавотныл ё̄ӈхум хōтпат нупыл кантэ тāратэ̄н



1 Ань Ӣсус ханисьтан хумиянэ нупыл лāвыс: ”Э̄лумхōлас карекн патнэтэ мāгыс матыр аквсирыл ēмты. Топ ань та хōтпан сāватпи ēмты, хōӈха паттат тох ōлыглāлы.
2 Тāвēн ёмаснув ōлнув, колас сакватан ахвтаскāт сыплувēн нэ̄гым, таве ся̄рысьн лыве тах. Тав хотты сёмтāл хōтпа ке карек вāруӈкве хуйтытэ.



3 Тох ань ӯрхатым ōлэ̄н. Ягпыгын ке карек вāри, ля̄льт лāвēлын, винавотныл ке ё̄ӈхи ос лāви: ‘Ам наӈ э̄лы-пāлынт кант вāрсум’ – кантэ тāратэ̄лын.
4 Акв хōтал сыс сāт сё̄с наӈ э̄лы-пāлынт кант вāри ос сāт сё̄с лāви: Ам наӈ э̄лы-пāлынт кант вāрсум – кантэ тāратэ̄лын”.


Нāн агтылы̄н манъяныт ё̄р ōньси?



5 Апостолыт Кӯсяйн лāвсыт: ”Мāнавн сāвнув агтыл маен!”



6 Кӯсяй лāвыс: ”Нāн агтылын куртница колассам янытыг ōлнув ке, тōнт нāн ты я̄рмак йивн лāвнувы̄н: ‘Тāранын мāныл хот-маныгтэ̄н ос ся̄расьн ӯнттэ̄н’. Тав нāнан хӯнтлыянэ тах.


Ёмас мēтхумы̄г ōлэ̄н



7 Хōӈха нāн халынт мā сакватан ос паля ӯрнэ мēтхум ōньси. Тэ̄пканныл ёхтынэ̄тэ юи-пāлт наӈ ман тавēн лāвēгын: ‘Молях юв-сялтэн ос пасан вāтан ӯнтэн?’
8 Наӈ сартын ул лāвēгын: ‘Анумн тэ̄нут сё̄питэн, тувыл маснутанын пēнтэ̄н ос ам тэ̄нем – айнэм сыс āнумн лусытэн, ётыл ос наӈти тэӈкве-аюӈкве вēрмēгын?’
9 Наӈ лāвмын сирыл вāрнэтэ мāгыс мēтхумин пӯмасипал лāвыглы̄лын?
10 Нāн ōс аквтох, лāвим тэ̄лат пуссын вāрнэ̄н юи-пāлт усь лāвēн: ‘Мāн нэ̄матырсыр пӯмасипа лāтыӈн ат хōйхатнэ мēтхумит, мāн туп лāвим тэ̄лат вāрсанув’”.


Пӯмасипаӈы̄г ōлуӈкве



11 Иерусалимн миныматэ Ӣсус Сāмария ос Галилēя мāпасэ̄н холыт яласас.
12 Ань акв пāвылн ёхтумēт тавēн ля̄льт проказал пувим лов хōтпа ёхты̄сыт. Э̄лнув лю̄лиманыл тāн тāкысь
13 лāвсыт: ”Ӣсус, Ханисьтан хум, мāнав сāлитэ̄лын!”
14 Тāнаныл кāсаламēт, Тав лāвыс: ”Йиēн ос пӯп-ōйкатн суссылтахтэ̄н”. Йинэ̄ныл сыс тāн нюлмиянылныл хот-сыстамтахтасыт.
15 Акв хōтпа пусмуме кāсаламēт, Ӣсус палт ювле-ё̄ӈхыс ос тāкысь лāвим Тōрум э̄сгыстэ.
16 Ӣсус лāглаге тытн ёл-патым тав пӯмасипаӈ лāтыӈ Тавēн лāвыс. Ты хōтпа Самария мāныл ōлыс.
17 Ӣсус таве китыгластэ: ”Аман лов хōтпа ат сыстамтахтасыт нюлмиянылныл? Мōт онтолов хōтпат хōт ōлэ̄гыт?”
18 Тōрумн пӯмасипа лāтыӈ лāвуӈкве ман нэ̄мхотъютаныл ат йис-а, ты мōт мир хōтпа коны-пāл.
19 Ос ты хōтпан Тав лāвыс: ”Нōх-лю̄лен ос минэ̄н. Наӈ наӈти агтылы̄н вēстувēсын”.


Тōрум йильпи нот нāн халанынт ōлы



20 Аквнакыт, хунь фарисейт Ӣсус китыгласаныл, Торум йильпи нот ӯнтнэтэ хунь ёхты, Ӣсус ювле-лāвыс: ”Тōрум йильпи нот юв, топ самыл сунсым тав ат ёхты.
21 Нэ̄мхотъют тах ат вēрми лāвуӈкве: ‘Тōрум йильпи нот тыт манос тот ōлы’ – топ ты акв урыл ваēн – Тōрум йильпи нот нāн кӣврынт ōлы”.



22 Ос ань Ӣсус ханисьтан хумиянэ̄н лāвыс: ”Тамле хōталыт ёхтэ̄гыт тах, хунь ань Э̄лумхōлас Пы̄г ёхтынэтэ̄ порат нāн акв тамле хōтал тахмаēгы̄н сунсуӈкве, топ тах ат сунсэ̄гы̄н.
23 Мāхум тах нāнан патэ̄гыт лāвуӈкве: ‘Тав тыт ōлы’, ‘Тав тот ōл’. Воссыг тув ул минэ̄н ос тāн юи-пāланылт ул хāйтыгтэ̄н.


Ӣсус китынты̄г ёхтынэ̄тэ нак



24 Хумус ань сяхыл ня̄л сāлая̄лы акв тōрум ēр пāлныл мōт тōрум ēр пāл мус, аквтох Э̄лумхōлас Пы̄г ёхтуме порат тах посты̄глāлы.
25 Топ ты э̄лы-пāлыт тав ты мир мāхумн сысы ня̄влаве ос Тавēн янгыгсь савалаӈкве э̄ри.



26 Э̄лумхōлас Пы̄г ёхтынэ̄тэ порат тах аквтахольт ēмты хумус ань Ной ōлум порат ōлыглас.
27 Мир пуссын тэ̄сыт-айсыт, акван-миныглāлсыт та хōтал мус, хунь ань мā янытэ̄т витн амаравес ос Ной яныг кāраплин тāлыс ос тāн пуссын порславēсыт.
28 Лот ōлум порат хумус ōлыс, аквтох ēмты тах: мир пуссын тэ̄сыт-айсыт, ёвтхатасыт, тыналахтасыт, матыр-āти ӯнттысыт, кол унтысыт.
29 Топ ань Лот Содомныл кон-квāлме хōтал тōрумныл нāиӈ-оӈхыӈ ракв раквалтахтыс ос тāн пуссын порславēсыт.



30 Ōс тах аквтахольт ēмты, хунь ань Э̄лумхōлас Пы̄г ёхты.
31 Та хōталыт тах хотты хōтпа кол алатэ̄т ке ēмты, пормасанэ атнэ мāгыс ёл ул вос вāглы. Тэ̄пканыт ōлнэ хōтпат коланы̄лн ювле ул вос ё̄ӈхēгыт.
32 Лот нэ̄тэ урыл номылматэ̄н.
33 Лылытэ ӯргалан хōтпа, лылытэ тыпылтытэ, лылытэ тыпылтан хōтпа, лылытэ нōх-ялтытэ.
34 Нāнан лāвēгум, та э̄т колнакыт кит хōтпа ке хуēг, акватэ виве тах, мōтанэ хультуптаве.
35 Кит нэ аквъёт ня̄ньпум сакватыматэ̄г, акватэ виве тах, мōтанэ хультуптаве.
36 Кит хум тэ̄пканыт ōлэ̄г, акватэ виве тах, мōтанэ хультуптаве”.
37 Ханисьтан хумиянэ Ӣсус китыгласаныл: ”Кӯсяй: хōт тыи ēмты?” Тав ювле-лāвыс: ”Хōла хуйнэ мāн хулахыт акваг атхатэ̄гыт”.







Глава 18


Хумтāл э̄ква ос вēськаты̄г ōлтāл сутытан хōтпа



1 Тувыл ань Ӣсус ханисьтан хумиянэ̄н тāн акваг пойиксянэныл ос ё̄раныл ат тыпылтан ōвылтыт ханисьтап потыртас.
2 Тав лāвыс: ”Акв ӯсыт мир сутытан хōтпа ōлыс: тав Тōрумныл ат пилыс, мāхум ат э̄руптāлыглас.
3 Ань та ӯсыт хумтāл э̄ква ōлыс. Тав сав сё̄с ты хум палт ёхталāлыс ос лāвыглас: ‘Āнум каснэ юртумныл воянтэ̄лын!’
4 Тав э̄ква воянтаӈкве хоса ат войхатас. Топ юи-ōвылт таквинāтэ̄н лāвыс: ‘Ам Тōрумныл ат тēпыл пилэ̄гум, мāхум ат э̄руптыянум,
5 топ ань ты э̄ква āнум торас вāри. Таве ам нё̄тылум воянтаӈкве, воссыг ул вос юв ос торас ул вос вāри’”.



6 Тōнт Кӯсяй лāвыс: ”Хӯлылын-а, ты веськаты̄г ōлтāл сутытан хōтпа мāныр лāвыс!
7 Тōрум Такви пēриям ӯтанэ ман ат воянтыя̄нэ. Тāн э̄тэ-хōтал Тав нупылэ пōйиксēгыт. Нё̄тмиле ман хоса ля̄сямтытэ?
8 Ам нāнан лāвēгум: Тав Такви пēриям утанэ мосерты̄н нётыянэ тах. Топ ань Э̄лумхōлас Пы̄г ёхтынэ̄тэ порат мā тармыл агтыл хōнтытэ ман āти?”


Фарисей ос пōт атнэ хум урыл ханисьтап



9 Тāнтинаныл вēськатыг ōсьнэ утытн ос хōтпат лавыл нэ̄гылттан утытн Ӣсус ōс акв ханисьтап потыртас:



10 ”Кит хōтпа ялпыӈ колн пōйиксяӈкве минасы̄г. Акватэ фарисēйӣг ōлыс, мōтанэ пōт атнэ хумыг ōлыс.
11 Ань фарисей лю̄лис ос тох ты пойиксяс: ‘Тōрум, наӈын пӯмасипа лāвēгум ам мōт утыт хурипāг ат ōлнэм мāгыс: тӯлмахыт, кант вāрнэ утыт, нэ̄гы̄г-хумы̄г халн сялтнэ утыт ман ос пōт атнэ ты хум хурипаг ам ат ōлыкем.
12 Ам акв сāтыт кит сёс поститахтэ̄гум ос сэ̄лум олнанумныл ловит охсатэ Тōрумн мы̄глум’.
13 Пōт атнэ хум э̄лнув лю̄лис, таквинāтэ карекыӈы̄г ōсьнэ̄тэ мāгыс. Самагēт нōӈхаль ат āӈкватāлым, сымыӈпōрхе рāтым Тōрум нупыл пōйиксяс: ‘Тōрум, āнум, карекыӈ ут, сāлитэ̄лын!’



14 Ам нāнан лāвēгум: ты хōтпа Тōрум э̄лы-пāлыт вēськаты̄г ōлым юв-ёхтыс, фарисей вēськаты̄г ат ёхтыс. Ань таквинāтэ янытлан кāсыӈ хōтпа ёлымтаве тах, таквинāтэ ёлымтан хōтпа янытлаве тах”.


Ӣсус ос ня̄врамыт



15 Хōтпат Ӣсус палт ня̄враманыл тотыглāлсаныл, Тав ань тāн палттыланыл мось вос хōйсāлы. Ханисьтахтын хумиянэ тыи кāсаламанылт мāхум нупыл лю̄камтасыт.
16 Топ ань Ӣсус ня̄врамыт ляпан вōвсанэ, ос ханисьтахтын хумиянэ̄н лāвыс: ”Мāнь ня̄врамаквет Ам палттылум тāртэ̄н, ул торастэ̄н, Тōрум йильпи нот тамлэ ня̄врамыт мāгыс ōлы.
17 Сōль лāвēгум: мāнь ня̄врам хольт Тōрум йильпи нот хотъют ляпан ат вы̄гтэ, тав тув ат сялты”.


Ӣсус ос сёлыӈ хум



18 Акв пуӈкхум Ӣсус китыгластэ: ”Ёмас ханисьтан хум, āнумн мāныр э̄ри варуӈкве, акваг э̄лаль ōлнэм мāгыс?”
19 Ӣсус тавēн лāвыс: ”Наӈ Āнум манрыг ёмасыг лāвӣлын? Тōрум коны-пāл ёмас ут воссыг āтим.
20 Тōрум сāккон вāглын: ‘нэ̄гы̄г-хумы̄г халн ул сялтэн, ул алэн, ул тӯлмантэн, ул урккен, сяня̄гын-āся̄гын янытлэ̄гын’”.
21 Ань пуӈкхотнэ хум лāвыс: ”Ам мāнь тāгыл тох ōлсум”.
22 Ӣсус тыи хунтамламēт лāвыс: ”Акв утн наӈ ань ат тōвлавен: маныр ōньсēгын, пуссын тыналэ̄н ос нуса хотпатн уртэ̄н, тōнт тах тōрумт наӈын сёл ēмты. Тувыл ёхтэн ос Ам юи-пāлумт мӣнэн”.
23 Та хōтпа тыи хулыматэ порат номтэ хот-сакыс, тав ань сака сёлыӈ ōлыс.



24 Номтэ хот-сакум кāсаламēт Ӣсус тавēн лāвыс: ”Сёлыӈ утытн такем та тāрвит Тōрум йильпи нотн сялтуӈкве.
25 Топ ань верблюдн ю̄нтуп асн сялтуӈкве кӯпнитнуве, сёлыӈ хумн Тōрум йильпи нотн сялтнэтэ̄ныл”.



26 Тыи хӯлум мāхум китыглахтысыт: ”Хōӈха вēрми вēстхатуӈкве?”
27 Ӣсус ювле-лāвыс: ”Э̄лумхōласн мāныр ат вēрмаве, Тōрумн вēрмаве”.



28 Тōнт Пēтр лāвыс: ”Сунсэн, мāн, мāныр ōсьсӯв, пуссын хӯльсанӯв ос Наӈ юи-палынт мынмыгтасӯв”.
29 Тōнт Ӣсус тāнанылн лāвыс: ”Сōль лāвēгум: Тōрум йильпи нот мāгыс тамле хōтпа āтим, хōӈха такви колэ, нэ̄тэ, ягпыге, ся̄няге-āсяге, манос ня̄враманэ хультуптас ос, хōӈха ань ты ōлнэ йисыт сака сāвнув ат вы̄г,
30 ос э̄лаль ōлнэ нотт акваг э̄лаль ат ōлы”.


Ӣсус сормēныл нōх-ялты



31 Китхуйплов ханисьтахтын хумиянэ пōхан вōвим, Ӣсус тāнанылн лāвыс: ”Хӯнтлэ̄н! Мāн Иерусалимн минэ̄в ос Тōрум лāтыӈ тотнэ хумитн Э̄лумхōлас Пы̄г урыл мāныр хансым ōлы пуссын ēмты тах.
32 Тав Тōрум ат вāнэ мāхум кāтын миве тах. Тавēтыл мувиньтаӈкве патэ̄гыт, ля̄выльтаве ос полхыл сальгаве.
33 Хомсял ратуӈкве патаве ос алаве тах. Ос хӯрмит хōталыт Тав нōх-ялты”.
34 Ханисьтахтын хумиянэ нэ̄матыр ат торгамтасыт, Ӣсус лāвум лāтӈыт номтаныл тāнанылныл тӯйтым ōлсыт.


Ӣсус сампыльтāл хōтпа пусмалтытэ



35 Ӣсус Иерихонн ляпаманылт, лё̄х вāтат сампыльтāл хōтпа кāтэ тактым кāсаластэ.
36 Тав тāратэ мāхум ё̄мнэ̄ныл хӯлмēт, тав китыглахтас – мāныр тыт вāрыглаве.
37 Тāн лāвсыт, Назаретныл ōлнэ Ӣсус ты тāра мины.
38 Ань тав рōӈхувлас: ”Ӣсус, Давид Пы̄ге, āнум сāлитэ̄лын!”
39 Сампыльтāл хōтпа э̄лы-пāлт миннэ мāхумн астāл ōлуӈкве лаввес кос, тав тай усьпылнэ̄г тāкысь рōӈхыс: ”Давид Пы̄ге, āнум сāлитэ̄лын!”
40 Ӣсус ёл-лю̄лис ос сампыльтāл хōтпа Тав ляпатэ̄н вāнттуӈкве лāвыс. Тав ляпан ёхтумēт, Ӣсусн китыглавес:
41 ”Наӈын мāныр э̄ри, мāныр наӈ таӈхēгын?” Ань тав ля̄галас: ”Кӯсяй! Самагум ōс вос кāсаланувы̄г!”
42 Ань Ӣсус тавēн лāвыс: ”Кāсалэн! Агтылын наӈын та вēстыстэ!”
43 Аквтысёс ты хōтпа самаге кāсалаӈкве патсы̄г. Ань тав Ӣсус юи-пāлт та минмыгтас, Тōрум э̄сгим. Ос ань ты нак вāсиньтам хōтпат Тōрум э̄сгысаныл.







Глава 19


Закхей



1 Ӣсус Иерихон ӯсн ёхтыс ос та тāра минас.
2 Тот Закхей нампа сёлыӈ ōйка ōлыс. Тав пōт атнэ хумит тармыл янгы̄г ōлыс.
3 Тав Ӣсус кāсалаӈкве таӈхыстэ, Тав хотъют. Закхей тāлкваг ōлме паттат сāв мир халныл Таве ат вēрмыстэ кāсалаӈкве.
4 Э̄лаль хāйтым тав инжир нампа йӣвн нōх-хāӈхыс – Ӣсус кāсалан мāгыс. Тав ань та лё̄х хосыт минуӈкве кусыглахтас.
5 Та мāн ёхтумēт Ӣсус нōӈхаль āӈкватас. Закхей кāсаламēт лāвыс: ”Закхей молях ёл-вāглыгпен, Āнумн наӈ колынт ты хōтал хультуӈкве э̄ри”.



6 Тав молямтахтым ёл-вāглыгпас ос Ӣсус такви колэ̄н ся̄гтым вовыстэ.
7 Мāхум пуссын тыи вāсаныл ос хот-кантмувесыт, тох ты лāвыглāсыт: ”Тав карекыӈ ут палт минас”.
8 Топ Закхей нōх-лю̄лис ос Кӯсяйн лāвыс: ”Кӯсяй! Ōлтуланумныл акв пāлэ нуса хōтпатн мыганум, ос ань хотты хōтпа олн мāгыс лāплыглāлыслум ке, тōнт нила сёс сāвнувēг ойтхатэ̄гум!”
9 Ӣсус тавēн лāвыс: ”Ты хōтал ты колн вēстыл ёхтыс – тав ōс Аврāм пы̄г.
10 Э̄лумхōлас Пы̄г хот-тыпылтахтум утыт кинсуӈкве ос вēстуӈкве ёхтыс”.


Лов сōрниӈ олн урыл ханисьтап



11 Хунь тāн тыи хӯнтласыт, Ӣсус ос акв ханисьтап потыртас. Тав Иерусалимн акваг ляпамаӈкве патыс, ос тāн номсыглāлсыт – ань тах Тōрум йильпи нот ты ёхты.



12 Ӣсус лāвыс: ”Намыӈ-суиӈ рӯтныл ōлнэ хōтпа хōныг ӯнтнэтэ мāгыс э̄лы мāн минуӈкве сё̄питахтас. Тувыл ювле ёхтуӈкве кусыглахтас.
13 Тав лов мēтхумиянэ вōвсанэ ос тāнаныл лов сōрниӈ олнкēрыл*а мисанэ ос лāвыс: ‘Ты олныт ам ёхтынэм мус пāрыс мāгыс ōньсēн’.
14 Топ ань та мā мāхумн тав лавыл нэ̄глувес. Тāн тав юи-пāлэт ляххал тотнэ хōтпат кēтсаныл. Тāн ань та мāт вос лāвсыт: ‘Мāн ат таӈхēв, ты хōтпа хōныг паттуӈкве!’



15 Ювле ёхтумēт тав хōныг ēмтыс. Олныл мим мēтхумиянэ вовуӈкве лāвсанэ, тав вāӈкве таӈхыс – тāн ман савит олн нё̄тсыт майлам олнанэ тармыл.
16 Ōвыл утаныл ёхтыс ос лāвыс: ‘Кӯсяй, наӈ майлам сōрниӈ олнын ос лов олн тармыл нё̄тыс’.
17 Ос ань тав мēтхумитэ̄н лāвыс: ‘Ёмас, наӈ ёмас мēтхум. Наӈ мāнь тэ̄лат вēськаты̄г ōлсын. Наӈын лов ӯсыл пуӈктотуӈкве мыглум’.
18 Тувыл китыт утаныл ёхтыс ос лāвыс: ‘Наӈ майлам сōрниӈ олнын ōс ат сōрниӈ олн тармыл нётыс’. Ань хōн ты мēтхумын лāвыс:
19 ‘Наӈ ос ат ӯс тармыл пуӈктотуӈкве патэ̄гын’.



20 Та юи-пāлт хӯрмит мēтхумияныл ёхтыс ос лāвыс: ‘Кӯсяй, тыттыя наӈ сōрниӈ олнкēрын, ам таве тōр кӣвырн мāнигтаслум.
21 Ам наӈынныл пилсум, наӈ ань сака кантыӈ хум: мāныр ат пиныглāлсын – таи вы̄глын, мāныр мāн ат ӯнттыслын – таи нōх-хилэ̄гын’.
22 Ань хōн мēтхумитэ̄н лāвыс: ‘Лю̄ль мēтхум, ам наӈын наӈти лāтӈанынт сутытаӈкве патылум. Наӈ вāслын, ам кантыӈ, мāныр ат пиныглāлсум – таи вы̄гум, мāныр мāн ат ӯнттыслум – таи нōх-вы̄глум.
23 Наӈ ам олнанум манрыг банкн сāвмалтаӈкве ат майлысанын. Тōнт ам ювле ёхтумумт та олныт нё̄тмиланыл ёт винуванум’.



24 Ань ляпат лю̄льнэ утытн лāвыс: ‘Сōрниӈ олнкēр тавēныл хот-вуелы̄н, лов олнкēр рупитам хōтпан маелы̄н’.
25 Топ ань тāн хōнн лāвсыт: ‘Кӯсяй, тав лов сōрниӈ олнкер тох ōньси’.
26 ‘Нāнан ам лāвēгум: хōӈха ōньси, таин миве тах. Хōӈха ат ōньси, тавēныл мāныр ōньси – таитэ тах виве.
27 Ам нупылум лāваныл нэ̄глын утыт ам хōныг ōлнэм мāгыс номтаныл ат патнэ утыт тыг тотэ̄н ос ам э̄лы-пāлумт алэ̄н’”.


Ӣсус Иерусалимн ёхты



28 Ань тох потыртаме юи-пāлт Ӣсус э̄лаль Иерусалимн минас.
29 Виффагия ос Вифания торыг Вōййӣв ур ляпан ёхтумēт, Ӣсус кит ханисьтахтын хумияге кēтсаге, тох лāвыс:
30 ”Нāӈкнэ пāвылн тув минэ̄н. Хунь тув ёхтэгы̄н, āӈквалын ёл-нэ̄гым осёл-пы̄грись хōнтэгы̄н. Тав сы̄се тāрмыл нэ̄мхотъют иӈ ат яласас. Таве хот-пēстэлы̄н ос тыг вāнттэлы̄н.
31 Хотъютн ке китыглавēн: ‘Осёл-пы̄грись манры̄г хот-пēстылы̄н?’, лāвēн: ‘Тав Кӯсяйн э̄ри’”.



32 Кēтым утыг минасыг ос хумус лāввесы̄г, таи та кāсаласы̄г.
33 Осёл-пы̄грись хот-пēстумēн порат кӯсяягēн тэ̄н китыглавēсы̄г: ”Нэ̄н осёл-пы̄грись манрыг хот-пēстылы̄н?”
34 Тэ̄н ювле лāвсы̄г: ”Тав Кӯсяйн э̄ри”.
35 Тэ̄н осёл-пы̄грись Ӣсус палт вāнттыстэ̄н, осёл сысе тармыл маснутанэ̄н пинсанэ̄н ос тав тармылэ Ӣсус тāлтыстэ̄н.
36 Лё̄х хосыт миныматэ, мāхум Тав э̄лы-пāлэ̄т маснутаныл пиныгласаныл.



37 Тав ляпаманэ̄тэ кāсаламанылт Вōййӣв ур тытыт ханисьтахтын хумиянэ пуссын ōлыглаттāл накыт вāсиньтаманыл мāгыс Тōрум тāкысь ос ся̄гтым э̄сгысаныл, тох
38 ты лāвыгласыт:

 ”Кӯсяй нам хосыт йинэ Хōн э̄сгаве!

 Нуми тōрумт*б урак ос пос!”



39 Мāхум халыт ōлум тōва фарисейт Ӣсус нупыл лāвсыт: ”Ханисьтан хум, ханисьтахтын хумиянын ёл-пōилттэн!”
40 Ань Ӣсус ювле-лāвыс: ”Ам нāнан лāвēгум, тāн хот ке пōйтэ̄гыт, āхвтасыт рōӈхалтахтэ̄гыт!”


Ӣсус Иерусалим мāгыс лю̄ньсе



41 Ляпан ёхтумēт ос ӯс кāсалаламēт тав мāгсылэ лю̄ньсялтахтыс
42 ос лāвыс: ”Наӈ ты хōтал вос вāслын, уракн манарыл тотавен. Топ ань наӈ самагынныл таи самсāйт ōлы.
43 Тамле хōталыт ёхтэ̄гыт, хунь ань наӈын лāвлыл нэ̄глын утытн мӯвлахи такмалтан мāл вāравен ос янытынт лап-лӯвылтавен.
44 Наӈ та пора ат ханьсислын, хунь Тōрум наӈын вēстыл ёхтыс. Таимāгыс тāн наӈын мāн пāнттыг вāрияныл, мāхманын алысьлыяныл. Āхвтас тармыл āхвтас ат хультуптэ̄гыт”.


Ӣсус ялпыӈ кол сыстамтытэ



45 Ӣсус ялпыӈ колн сялтыс ос тот тыналахтын утыт сысы нēвлуӈкве патсанэ, тāнанылн тох лāвыс:
46 ”Хансым ōлы: ‘Ам колум пойиксян колыг ēмты’. Топ ань нāн таве тӯлмах утыт тӯйтхатнэ мāг вāрыслы̄н”.



47 Кāсыӈ хōтал Тав ялпыӈ колт мāхум ханисьтасанэ. Сяр яныг пӯпыт, Сāккон ханисьтан хумит ос яныг хōтпат таве алнэ нак киссыт.
48 Топ ань тāн ат вāсыт, мāныр вāруӈкве, мāхум пуссын тав лāвум кāсыӈ лāтӈе хӯнтлысаныл.





*а 13  19:13  сōрниӈ олнкēр – ты 100 динарий

*б 38  19:38  нуми тōрум – ты русь лāтӈыл небо





Глава 20


Ӣсус пӯпыт китыглахтынэ̄ныл ля̄льт ювле лāви



1 Аквсёс хунь ань Ӣсус мāхум ханисьтасанэ ос тāнаныл Ёмас Ля̄ххалыт потыртас, сяр яныг пӯпыт Сāккон ханисьтан хумит ёт ос яныг хōтпат ёт Тав палттылэ ёхтысыт,
2 ос лāвсыт: ”Мāнавн лāвен, хōӈха ё̄рыл Наӈ тох вāрēгын, ос хōӈхан Наӈ ты ё̄рыл майвēсын?”
3 Тав ювле-лāвыс: ”Ам нāнан ōс китыглыянум:
4 Лāвēн, Иоан витн тӯлнэ вāрмаль нуми тōрумныл ос ōлыс ман ос мāхумытныл?”
5 Тāн ты урыл тāнти халанылт āрталаӈкве патсаныл: ”Лāвева-ке: ‘Нуми тōрумныл’ – Тав та лāви: ‘Тавēн нāн хунь ке манры̄г ат агтсы̄н?’
6 Лавēва-ке: ‘Мāхумытныл’, тōнт мир пуссын мāнав āхвтасыл пахвтыяныл. Тāн ань тāкысь агтэ̄гыт Иоан Тōрум лāтыӈ тотнэ хумыг ōлыс”.
7 Таимāгыс тāн лāвсыт: ”Мāн ат вāглув”.
8 Тōнт Ӣсус тāнанылн лāвыс: ”Ам ос нāнан ат лāвēгум, хōӈха ё̄рыл ам тыи вāрилум”.


Виноград тэ̄лтын хōтпат виноград кāртат



9 Ос ань Тав мирн тамле ханисьтап потыртаӈкве патыс: ”Акв хōтпа виноград тэ̄лтыс. Виноград тэ̄лтын хōтпатын картатэ мēт мāгыс мистэ ос э̄лы мāн хосан минас.



10 Виноград атнэ пора ёхтумēт тав мēтхумитэ виноград янмалтан хōтпат палт кēтыстэ, тāн ань тавēн виноград лōмтыл вос миве. Топ ань тāн мēтхуме рāтсаныл ос тāтыл кāтыл ювле кēтсаныл.
11 Тōнт тав мōт мēтхумитэ кēтыстэ, топ тāн ос ты мēтхуме рāтсаныл, ля̄выльтасаныл ос аквтох тāтыл кāтыл ювле кēтсаныл.
12 Тōнт тав хӯрмит мēтхумитэ кēтысты. Ты хум тāн кēлпыг сакватасаныл ос кон-вуськасасаныл.



13 Тōнт ань виноград карта кӯсяй хум лāвыс: ‘Āнумн мāныр вāруӈкве? Ам сымыӈыгсь э̄руптан пы̄гтем кēтылум. Э̄рыӈ тāн тавēныл э̄сырман патэ̄гыт’.
14 Топ ань таве кāсаламанылт виноград янмалтан утыт тāнти халанылт потыртахтасыт: ‘Тавēн āсе виноград кāрта хульты. Таве алылӯв, виноград кāрта мāнавн хульты’.
15 Виноград кāрта коны-пāлн таве тотсаныл, ос тāн пы̄г та аласаныл. Ты вāрум наканыл юи-пāлт виноград кāрта кӯсяй тāнаныл хумле вāриянэ?
16 Тав ёхты, виноград янмалтан утыт алыянэ, ос виноград кāртатэ мōтанытн мыгтэ”.


 Тыи хӯлыманылт тāн лāвсыт: ”Тамле нак нэ̄мхуньт ул вос ēмты”.
17 Топ ань Ӣсус, тāн нупыланыл āӈкватым, лāвыс: ”Ты хансым ут хунь ке мāныр хӯлты: ‘Кол ӯнттын утытн лаим āхвтас, кол сāм пуӈк āхвтасы̄г ēмтыс?’
18 Ты āхвтас тармыл патнэ касыӈ ут сакватахты, хōӈха тармыл та āхвтас рагаты, таи тāвриӣг ēмты”.



19 Сāккон ханисьтан хумит ос сяр яныг пӯпыт торгамтасаныл, ты ханисьтап тāн уранылт ōлыс. Таимāгыс тāн аквтысёс Ӣсус пувумтаӈкве тахсаныл, топ ань мирныл пилсыт.


Хōнын пōт ойтуӈкве вēськаты̄г ōлы ман āти?



20 Тāн Ӣсус хӯнтāлалым юил суссаныл. Тāн лāвхатсыт Ӣсус Рим губернатор кāтн миӈкве. Таимāгыс тāн Ӣсус палт вēськатыг рēтлахтын хōтпат кēтсыт ос Ты хōтпатын э̄рыс Ӣсус лāтӈэт пувуӈкве.
21 Ань тāн Ӣсус китыгласаныл: ”Ханисьтан хум, мāн вāглув, Наӈ вēськатыг лāвēгын ос ханисьтэ̄гын. Наӈ э̄лмхōласыт вӣльт ля̄льт ат сунсэ̄гын, Тōрум лё̄ӈх сирыл макы̄г мир ханисьтыя̄нын.
22 Мāнавн хōнын пōт ойтуӈкве вēськаты̄г ōлы ман āти?”
23 Тав ань, тāн осьмарланэ̄ныл вāим, ювле-лāвыс:
24 ”Āнумн динарий олнкер сусылтэ̄лын. Тот хōӈха хуритэ ос наме хансым ōлэ̄г?” Тāн лāвсыт: ”Хōн тав наме-хуритэ”.
25 Ос Тав ювле-лāвыс: ”Хōн ут хōнын маелы̄н, Тōрум ут – Тōрумн”.
26 Тох тāн Ӣсус лāтӈēт пувуӈкве мир ōлым ат вēрмысаныл. Тав лāвум лāтӈанэ̄тыл осятахтым сӯйтал патсыт.


Сорумныл нōх-ялтнэ нак урыл



27 Саддукēйт*а сорумныл нōх-ялтнэ̄н ат агтэ̄гыт. Тōва саддукēит Ӣсус палт ёхтысыт. Тāн Ӣсус китыгласаныл:
28 ”Ханисьтан хум, Моисей мāнавн хансыс: ‘Хотты хум ня̄врамтāл ке холы, тōнт ягпыгēн тав нэ̄тэ э̄ри тотуӈкве, тэ̄натэ̄н ня̄врам ōньсюӈкве э̄ри холам утэ̄н рӯт сāвмалтан мāгыс’.
29 Акв сēмьят сāт ягпыг ōлсыт. Ōвыл утаныл нэ̄ тотыс, ня̄врамтāл холас.
30 Тувыл китыт ягпыганыл ты нэ̄ тотыс.
31 Хӯрмит ягпыганыл ты нэ̄ нэ̄г висинтастэ̄н. Сāт ягпыг пуссын ты нэ̄ висиньтаманыл юи-пāлт ня̄врамтāл холасыт, ня̄врам ат хультуптасыт.
32 Юи-ōвылт нэ̄ ос холас.
33 Тāн нōх-ялтынэ̄ныл порат, тав хотъютанылн нэ̄гы̄г ēмты? Тав ты сāт ягпыгн нэ̄гы̄г ōлыс”.



34 Тōнт Ӣсус тāнанылн лāвыс: ”Ань ōлнэ ōрумт мā тармыл пуссын нэ̄ тотэ̄гыт, хум вāрēгыт.
35 Э̄лаль ōлнэ нотыт сорумныл хōйхатнэныл мāгыс нōх-ялтнэ хōтпат нэ̄ тотуӈкве ос хум вāруӈкве ат патэ̄гыт.
36 Тāн Ангелыт хольт сорумтāлы̄г ēмтэ̄гыт. Тōрум тāнаныл сорумныл нōх-ялтуптысанэ, тāн ань Тōрум ня̄врамыг ēмтэ̄гыт.
37 Сорумныл нōх-ялтнэ нак урыл Моисей пēлялахтын нирся̄хыл урыл потыртамент мāкыг лāвыглас. Тōнт тав Кӯсяй Аврāм Тōрумы̄г, Исāк Тōрумы̄г, Яков Тōрумы̄г лāвылтастэ.
38 Тав сорумн патум утыт Тōрум āти, Тав лылыӈ утыт мāгыс Тōрмыг ōлы. Тōрум мāгыс пуссын лылы̄ӈит”.



39 Сāккон ханисьтан тōва хумит ювле лāвсыт: ”Ханисьтан хум, Наӈ ёмасякв лāвсын!”
40 Воссыг нэ̄мхотъютаныл Таве нэ̄матыр урыл китыглаӈкве ат кусыглахтасыт.


Кристос – Давид Пы̄ге?



41 Ань Ӣсус тāнанылн лāвыс: ”Мāхум манры̄г лāвēгыт: ‘Кристос – Давид Пы̄ге’?
42 Давид Псалм нэ̄пакēт ман ат лāвыглас:



 ‘Кӯсяй ам Кӯсяюм лāвыс:

 Ёмаспал кāтум торыг ӯнтэн.


43 Наӈын лавыл нэ̄гылтан утыт Наӈ лāглагын тытын паттыянум’.





44 Тох Давид Таве ‘Кӯсяиг’ та намая̄лыстэ. Кристос Давид Пы̄гыг хумыс вēрми ōлуӈкве?”


Сāккон ханисьтан хумитныл ӯргалахтэ̄н!



45 Пуссын мāхумн хунтлыматэ порат Ӣсус ханисьтахтын хумиянэ нупыл лāвыс:
46 ”Сāккон ханисьтан хумитныл ӯрхатым ōлэ̄н. Тāн хоса маснут ōньсим яласэ̄гыт. Мāхум атхатнэ мāт пася лāтыӈ мӯстлэ̄гыт, синагогатт ос мӯйлын пасан вāтат ӯнлын ёмас мā армалтаӈкве тāсыг ōлэ̄гыт.
47 Тāн хумтāл э̄кват коланыл армалтыяныл. Китвильтупы̄г ōлнэ̄ныл мāгыс тāн хоса пойиксēгыт. Тōрум тāнаныл тāкысьнув сутытытэ тах”.





*а 27 20:27 саддукēйт – религия ос политика партияныл э̄лумхōлас





Глава 21


Нуса э̄ква йир



1 Ӣсус мӯвлахи āӈкваталыс ос олн атнэ хусапн олн пиннэ сёлыӈ хōтпат кāсалас.
2 Кит мāнь олнкер*а пиннэ хумтāл нуса э̄ква ōс кāсаластэ.
3 ”Сōль лāвēгум, – Тав лāвыс, – ты хумтāл нуса э̄ква мōтанытныл сяр сāв пиныс.
4 Пуссын тантинāнылныл арыгтам олнаныл Тōрумн мӯйлупса пинсыт. Ты нуса э̄ква ōлтулэ пуссын та пиныстэ”.


Э̄лаль ōлнэ ялпыӈ кол сакватын нак



5 Тōва ханисьтахтын хумиянэ потыртасыт: ”Ты ялпыӈ кол сяр хорамыӈ āхтасыл унттым ōлы. Тōрумн тотым сав мӯйлупса тот ōлы”. Ӣсус тай лāвыс:
6 ”Тамле хōталыт ēмтэ̄гыт, ань вāсиньтам колытныл āхвтас тармыл āхвтасэ ат хульты. Тāн пуссын хот-сакватавет тах”.
7 ”Ханисьтан хумиюв”, – Тāн китыглахтасыт, – ”ты нак хунь ēмты? Ты нак ēмтнэ э̄лы-пāлыт мāнырсыр пōс хулиглы?”
8 Тав ювле-лāвыс: ”Ӯрхатым ōлэ̄н, нāн ул вос лāплувēсын. Ам намумт лāвхатым сāв утыт ёхтэ̄гыт ос лāвēгыт тах: ‘Ам – Кристос’, манос: ‘Пора та ёхтыс’. Топ ань тāн юи-пāланылт ул минэ̄н.
9 Хōнтлын ос мир āлхатнэ нак хӯнтамланэ̄н порат ул рохтуптахтэ̄н. Ты вāрмалитн ōвлэ̄т э̄ри ēмтуӈкве. Ты юи-ōвыл хōтал āти”.



10 Тувыл Ӣсус тāнанылн лāвыс: ”Мир мир ля̄льт лю̄ли тах, хōн хōн ля̄льт хōнтлы тах.
11 Мā янгыгсь торгалтаӈкв патаве, сāвсыр пилысьмат ос ханнэ агмыт хулиглэгыт, тōва мāтт ос тэ̄п ярум ēмты. Пилысьмаӈ накыт ēмтэгыт ос тōрумт яныг пōсыт хулиглэ̄гыт.



12 Ты нак э̄лы-палыт нāн пувāвēн ос ня̄влалаӈкве патавēн: Ам намум мāгсылум нāн синагогатт сутытаӈкве патавēн, турман колытн вуськасавēн, хōныт ос пуӈктотнэ утыт э̄лы-пāлн ам намум мāгыс тотавēн.
13 Тōнт тах Ам ōвылтытум нāн лāвуӈкве вēрмēгын.
14 Таимāгыс сāртын ул номсахтэ̄н, нāнтинāнын ӯргалан мāгыс сыманы̄н ул вос ся̄ргēгыт.
15 Ам нāнан мутрал ёт лāтӈытыл мыганум. Нāнан лāвыл нэ̄гылтан утытныл нэ̄мхōтпа нāн нупылн иӈ ювле ат вēрмēгыт лāвуӈкве, лāтӈанын ат вēрмияныл ёлымтаӈкве.



16 Топ ань нāн ся̄няны̄н-āсяны̄н, ягпыганы̄н ос рӯтаны̄н, юртаны̄н пуӈктотнэ утыт кāтанылн мивēн тах. Тōва утаны̄н тах алавет.
17 Нāн пуссын мирн Ам намум мāгыс лāвыл нэ̄глуӈкве патавēн.
18 Топ ань āт лōмт нāн пуӈканы̄нныл ат рагаты.
19 Тāкысь вēритым нāн вēстхатэ̄гын.


Яныг саватпи пора



20 Иерусалим хōнтыл мувылтыматэ кāсаламын порат, вāелы̄н, тав мосертын тах ты рāгматы.
21 Тōнт тах Юдеят ōлнэ мāхум нёрытн вос оēгыт, Иерусалимт ōлнэ мāхум ӯсныл сысы вос минэ̄гыт ос пāвылт ōлнэ мāхум ӯсн ул вос минэ̄гыт.
22 Ты хōталыт нур винэ вāрмалит ēмтэ̄гыт, хунь ань Тōрум нэ̄пакыт хансым утыт пуссын тōвлуптавет.
23 Āгмыл ōлнэ нэ̄тын ос ня̄врам сяквтын нэ̄тын та порат яныг саватпи ēмты, тōнт тах ты мā янытыл яныг я̄рм ēмты. Ос Тōрум яныг кантэ ты мāхум тармыл вāглы тах.
24 Сырайн тах сāгравет ос пувавет ос пуссын мāхум сāвсыр мāн тотавет: Иерусалим Тōрум ат вāнэ мāхмытн тах порславе тāнти холнаныл мус.



25 Хōтал, э̄тпос ос совыт тармыл пōсыт хулиглэ̄гыт. Ся̄рсь хумпыт янгыгсь амхатэ̄гыт, суиӈысь поварēгыт. Мā тармыл мāхум тай пилысьман ёхтавет, сыманыл минэ̄гыт.
26 Тōрумт ё̄раныл торгалтахтэ̄гыт. Мā тармыл ёхтын пилысьма ӯриманыл, мāхум вāгтāл патэ̄гыт.
27 Тōнт тах тāн тул тармыл йинэ Э̄лумхōлас Пы̄г яныг ё̄ре ос посе ёт кāсалыяныл.
28 Ты нак ēмтнэ̄тэ порат ул пилэ̄н, тāкыг ōлэ̄н ос пуӈканын нōӈхаль āлмēн, мосертын нāн лыпась патэгы̄н тах”.


Инжир йӣв урыл ханисьтап



29 Ос ань Тав ханисьтап порыртас: ”Инжир йӣвыт нупыл, мōт йӣвыт нупыл āӈкваталэ̄н:
30 тāн луптаныл нэ̄глананэ̄ныл порат нāн нāнки вāглын тув молях та ёхты.
31 Ань аквтох хунь Ам лāвум наканум ēмтнэ̄ныл кāсалыяны̄н, нāн нāнти вāглы̄н, Тōрум йильпи нот ёхтын наке ляпат ōлы.
32 Аньйис ōлнэ мир холнэ̄ныл э̄лы-пāлыт ты накыт пуссын ēмтэ̄гыт, – сōль Ам нāнан лāвēгум.
33 Мā ос тōрум сōймēг, Ам лāтӈанум нэ̄мхуньт ат сōймēгыт”.


Тāсы̄г ōлэ̄н



34 ”Ӯрхатым ōлэ̄н, арген ул минэ̄н, айнэн паттат, кāсыӈ хōтал сорит вāрнэ паттат номтаны̄н ул тыпылтэ̄н, лэ̄сын патнэ хольт та хōталн илттыг ул вос ёхтавēн,
35 ань мā я̄нытыл ōлнэ мир пуссын тах ты хōталн ёхтавет.
36 Акваг ӯрхатым ōлэ̄н ос пōйиксēн. Ёхтын накытн вēритан мāгыс, нāн нāнти ё̄ранын сирыл ōлэ̄н, Э̄лумхōлас Пы̄г э̄лы-пāлыт лю̄люӈкве вос вēрмысы̄н”.



37 Кāсыӈ хōтал Ӣсус ялпыӈ колт мāхум ханисьтас, э̄типāлаг ос Вōййӣв ур нампа урн э̄т хӯлнэ мāгыс тув миныглāлыс.
38 Āлпыл постыглан порат мāхум Таве хӯнтлуӈкве ялпыӈ колн атхатыглāлсыт.





*а 2  21:2  акв тамле олнкер – ты сяр мāнь олнкер





Глава 22


Иуда Ӣсус тыналытэ



1 Сумтāл ня̄нь тэ̄нэ ялпыӈ хōтал, мōт наме Яныг ялпыӈ хōтал*а ляпат ōлыс.
2 Сяр яныг пӯпыт ос Сāккон ханисьтан хумит Ӣсус алнэ нак киссыт, тāн ань мирныл пилсыт таимāгыс.



3 Искариотыг намталым Иуда нампа хум, Ӣсус тав китхуйплов ханисьтан акв хумитэ кӣвырн сатана сялтыс.
4 Иуда сяр яныг пӯпыт ос ялпыӈ кол ӯрнэ пуӈкхумит палт минас – Ӣсус тāн кāтанылн хумус миӈкве потыртахтуӈкве.
5 Тāн хот-ся̄гтсыт ос Иуда олныл миӈкве лāвхатсыт.
6 Иуда кāсасяс ос хōйхатнэ кӯм кинсуӈкве патыс, мāхум вāтāл Ӣсус тāн кāтанылн миӈкве.


Яныг ялпыӈ хōтал тэ̄нэ кāстыл сё̄птытахтыл



7 Сумтāл ня̄нь тэ̄нэ хōтал ёхтыс. Та хōтал Яныг ялпыӈ хōтал мāгыс паля пы̄грись йирыг э̄рыс тотуӈкве.
8 Ӣсус Пēтыр ос Иоан кēтсаге ос лāвыс: ”Минэ̄н ос мāн мāгсылув Яныг ялпыӈ хōтал тэ̄нэ пасан сё̄питэ̄н”.
9 Тэ̄н Ӣсус китыгластэ̄н: ”Хōт мēн пасан сё̄питымēн – Наӈ лāвēн?”
10 Ань Тав тэ̄натэ̄н лāвыс: ”Ӯсын ёхтынэ̄н порат вит сӯлипӯт āлумтан хōтпа нāн ля̄льт хōнтэ̄гы̄н. Тав юи-пāлэ̄т тав сялнэ̄тэ колын минэ̄н.
11 Ос кол кӯсяйн лāвēн: ‘Ханисьтан хум наӈын китыглытэ: Ам ханисьтан хумиянум ёт Яныг ялпыӈ хōтал тэ̄нэ тэ̄п хоты колнакыт тэ̄ӈкве патэ̄гум?’
12 Ань та хōтпа нāн мāгсылын сāртын сё̄питым нумын ōлнэ яныг колнак сусылты̄тэ. Тот иӈ сё̄питэ̄н Яныг ялпыӈ хōтал тэ̄нэ пасан”.
13 Пēтыр ос Иоан минасыг, ӯсын ёхтумēнт пуссын тох āртмыс, хумыс Ӣсусн лаввēсы̄г. Тэ̄н Яныг ялпыӈ хōтал тэ̄нэ пасан сё̄питасы̄г.


Яныг ялпыӈ хōтал тэ̄п



14 Ёхтум сё̄сыт Ӣсус апостоланэ ёт пасан вāтан ӯнтсыт,
15 Ӣсус тāнанылн лāвыс: ”Савалан вāрмалюм э̄лы-пāлт Яныг ялпыӈ хōтал тэ̄нэ ты тэ̄п Ам нāн ётын уртуӈкве такем кос таӈхыслум!
16 Нāнан лāвēгум: Ты тэ̄п воссыг ат та тэ̄синтылум мāк Яныг ялпыӈ хōтал тэ̄п ēмтнэ мус Тōрум йильпи нотт!”
17 Тōрумн пумасипа лāвим Тав āны вистэ ос лāвыс: ”Āны вуелы̄н, халы̄нт уртэ̄н.
18 Нāнан лāвēгум: Тōрум йильпи нот ёхтынэ̄тэ мус ам ань виноградныл вāрим айнут ат та аиглэ̄гум”.



19 Тувыл ня̄нь вистэ, Тōрумн пӯмасипа лāвим, лōмтыг сакватастэ ос тāнананыл мисанэ, ос лāвыс: ”Ты нāн мāгсылы̄н минэ Ам алпим. Ам номылматыглāлнэм мāгыс ня̄нь таелы̄н”.
20 Тэ̄маныл юи-пāлт Ӣсус ос āны вистэ ос лāвыс: ”Ты āны – нāн мāгсылын сōснэ кēлпум ос йильпи потыртахтын нак.
21 Топ сунсэ̄н, нāн халынтныл акван тах Āнум тыналытэ тах. Тав кāтэ Ам кāтум ёт ань пāсан тармыл пиным ōлы.
22 Э̄лумхōлас Пы̄г Тōрумн лāвим Такви накетыл мины. Топ ань Таве тыналан утын яныг саватпи!”
23 Тōнт ань ханисьтахтын хумиянэ халанылт китыглахтуӈкве патсыт: ”Хотъютаныл тох вēрми вāруӈкве?”


Хотъютаныл сяр яныг



24 Ханисьтахтын хумиянэ халанылт ворасьлаӈкве патсыт, хотъютаныл яныгнувēг ловиньтаве.



25 Топ ань Ӣсус тāнанылн лāвыс: ”Хōныт тāнти мираныл тармыл кӯсяйлахтэ̄гыт, кӯсяйлахтын утыт тāнтинананыл ‘ёмас вāрнэ утыг’ намаяӈкве лāвияныл.
26 Нāн халынт тох ул вос ōлы: сяр яныг ōлнэ утын сяр мāниг вос ēмты. Пуӈктотнэ утын мēтхум хурипаг вос ēмты.
27 Хотъют яныгнувēг ōлы? Пасан ватат ӯнлын ут, манос мēтхумы̄г ōлнут? Нāн номсегы̄н, пасан вāтат унлын ут – тав, топ ань āм нāн халынт мēтхум хурипаг ōлэ̄гум.



28 Ам савалан вāрмалюм порат нāн Ам ётум ōлсын.
29 Āсюм Āнумн маим хōн ё̄р таимāгыс Ам нāнан мы̄глум:
30 Ам йильпи нотумт нāн пасан вāтат тэ̄ӈкв ос аюӈкв вос вēрмылы̄н. Израильт китхуйплов рут мир тармыл кӯсяйлахтуӈкве ос хōн-пасантт ӯнлуӈкве нāн патэ̄гын”.


Пēтыр такви лāтӈанэ̄ныл ōс хот-вораты



31 ”Симон, Симон, сатана нāнан āрталаӈкве вōвхатас: колас самыт мāн я̄нас ӯнттын хольт, нāн аквта сирыл вос я̄нас паттувēсын.
32 Ам наӈ мāгсылын пōйиксегум, наӈ агтылын ул вос холас. Ам палтылум ёхтынэн юи-пāлт ягпыганын агтыланыл тāкмалтэ̄н”.



33 Пēтыр Тавēн лāвыс: ”Кӯсяй! Ам наӈ ётын турман колн, сормын минуӈкве тāсыг ōлэ̄гум”.
34 Топ ань Тав лāвыс: ”Ам наӈын, Пēтыр, лāвēгум, тыхōтал сиськурек рōӈхувланэ̄тэ э̄лы-палы̄т наӈ тах хурум сёс Āнум вāнэн хот-воратэ̄гын”.
35 Ӣсус тāнанылн лāвыс: ”Ам нāнан олнтāл, хōлы хурыгтāл, лāгыл маснутāл кетыгламумт, нāн матыр нуса тотыглалсы̄н-а?” Тāн лāвсыт: ”Āти, ат тотыглāлсув”.
36 ”Ань тай”, – Тав тāнанылн лāвыс, – ”хотъют олн ōньси ос хōлы хӯрыг ōньси, ёт вос выганэ. Хотъютын олн ат ōньси, маснутанэ вос тыналы ос сырай вос ёвты.
37 Ань нāнан лāвēгум: Ам ōвылтытум Тōрум нэ̄пакт хансыма: ‘Тав лю̄ль вāрнэ утыт халн ловиньтавес’ – таи тах та ēмты. Сōль, Ам ōвылтытум мāныр хансым ōлы, таи ēмты”.
38 ”Кӯсяй”, – тāн ля̄галасыт, – ”āӈкватāлэ̄н, тыт кит сырай ōлы”. Ань Тав тāнанылн лāвыс: ”Товылхаты тах”.


Ӣсус ханисьтан хумиянэ пōйиксяӈкве лāвия̄нэ



39 Ӣсус ӯсныл квāлмēт ханьсювламе сирыл ханисьтахтын хумиянэ ёт Вōййӣв урн минас.
40 Тув ёхтуманылт, тāнанылн лāвыс: ”Пойиксēн, савалан вāрмалин ул майхатэ̄н”.
41 Такви э̄лнув, āхвтас лаим палытн минас, сāнсаге тармыл лю̄лис ос пōиксим лāвыс:
42 ”Āся̄, наӈ таӈхēгын ке, ты саватпиӈ āны Āнумныл э̄л-лаквтэ̄лын. Наӈ кāсасянын сирыл вос ēмты, Ам тахнэм сирыл ул вос ēмты”.
43 Ань Тав палттылэ тōрумныл Таве ёрыл миӈкве Ангел хулиглас.
44 Янгыгсь савалым Ӣсус усьпыл тāкысьнув пōйиксяс. Кēлп самыт хольт Тав рēгвитанэ мāн патыгласыт.
45 Пōйиксяме юи-пāлт Тав нōх-лю̄лис ос ханисьтахтын хумиянэ палт йис. Тав кāсаластэ, тāн саватпи тотыманыл, ёл-оилматымат.
46 ”Манрыг нāн хуегы̄н, – Тав тāнанылн лāвыс. – Квāлэн ос пойиксēн, савалан вāрмалин ул майхатэ̄н”.


Ӣсус пуваве



47 Ӣсус потыртаме порат мāхум аня нэ̄глапасыт. Тāн э̄лы-пāланылт китхуйплов хумныл акваныл, Иуда нампа хум, тав ōлыс. Тав Ӣсус палт, Таве аниглаӈкве, ляпан йис.
48 Ӣсус тавēн лāвыс: ”Иуда, наӈ, аниглахтым, Э̄лумхōлас Пы̄г тыналы̄лын?”
49 Ӣсус ёт ōлум ханисьтахтын хумиянэ тыи кāсаламанылт лāвсыт: ”Кӯсяюв, сыраянув, э̄рыӈ, осн выганӯв?”
50 Ань акваныл сяр яныг пӯп мēтхум сāграпастэ ос ёмас пал пале хот-манумтастэ.
51 Топ Ӣсус лāвыс: ”Товлы, ёл-пōйтэ̄н!” Ос ань Тав мēтхум паль палт карсматыглахтыс, пале та пусмалтастэ.
52 Тōнт ань Таве пувуӈкве ēмтум сяр яныг пӯпытн, яныг хōтпатн ос ялпыӈ кол ӯрнэ пуӈкхумитн Ӣсус лāвыс: ”Нāн Āнум пувуӈкве манрыг сырайиӈ ос йивсупиӈ тāгыл ёхтысы̄н, Ам мат сылка хунь?
53 Ам нāн ётын кāсыӈ хōтал ялпыӈ колт ōлыгласум, тōнт Āнум виӈкве манрыг ат кусыглахтысы̄н? Ань нāн сё̄сын ёхтыс – турман тав ё̄ре та ёхтыс”.


Пēтыр хот-вораты



54 Тāн Ӣсус алсиӈ кāтыл висаныл ос та тотсаныл. Тав сяр яныг пӯп колн тотвес. Пēтыр юв-хультым тāн юи-паланылт ё̄мантас.
55 Яныг пӯп-ōйка кол кāрта котильт āрась пēламтасыт, пуссын акван-ӯнтсыт, ань Пēтыр ōс тāн халанылн ӯнтыс.
56 Акв мēтнэ, най посыл таве кāсаламēт, тав нупыле ёмсякв сунсыглахтым ля̄галас: ”Тыи ос Тав ётэ ōлыс”.
57 Топ ань тав хот-воратым лāвыс: ”Нэ̄, ам Таве ат вāглум!”
58 Мось ётылнув хоттымат хум таве кāсаламет, лāвыс: ”Наӈ ōс тāн акв хумиянылныл ōлэ̄гын”. Ань Пēтыр лāвыс: ”Āти, ам тāн ётаныл ат ōлсум”.



59 Сё̄стем хультум юи-пāлт ос хоттымат хōтпа усьпыл тāкысьнув лāвыс: ”Ты хōтпа сяр мāк Тав ёте ōлыс, тав Галилеяныл ōлнут”.
60 Топ ань Пēтыр ōс лāвыс: ”Тэ̄хам, ам ат вāглум, мāныр урыл наӈ лāвēгын!” Ань аквта ōрумт, хунь тав иӈ потыртас, сиськурек та рōӈхалтахтас.
61 Кӯсяй ювле-ё̄ӈхыс ос Пēтыр нупыл āӈкватас. Ань Пēтыр Кӯсяй лāтӈанэ номылматасанэ: ”Тыхōтал, сиськурек рōӈхувлан э̄лы-пāлыт, наӈ тах хӯрум сёс Āнумныл хот-воратэ̄гын”.
62 Тōнт ань Пēтыр кон-квāлыс ос саватпиӣг лю̄ньсялтахтас.


Ӣсус хōнт хумит э̄лы-пāлыт лю̄люптаве



63 Ӣсус пувум мāхум сāвсыр āмп лāтӈыл лявыльтым Ӣсус рāтсаныл.
64 Тāн Тав самаге лап-нэ̄гсаласаныл, Тав тāнаныл ул вос ханьсиянэ ос Таве китыгласаныл: ”Наӈ Тōрум лāтыӈ тотнэ хум ке, ханьсēлын, хōӈхан ю̄ныгтавēсын”.
65 Ос сāв мōт хōйхаттал лю̄ль лāтӈыт тав нупылэ лāвсыт.



66 Хōтал нэ̄глын порат яныг хōтпат, сяр яныг пӯпыт, Сāккон ханисьтан хумит пуссын атхатасыт, ос Таве синедрионын*б тотсаныл,
67 ос лāвсыт: ”Наӈ Кристосыг ке ōлэ̄гын, мāнавн ты урыл лāвен”. ”Ам нāнан лāвēгум ке, нāн Āнумн ат агтэ̄гы̄н”, – Ӣсус ювле лāвыс, –
68 ”ос нāнан ке китыглыя̄нум, нāн Āнумн ювле ат лāвегы̄н.
69 Аньты пāсыл Э̄лумхōлас Пы̄г яныг Тōрум ӯнлын мāт ёмаспалэ̄т ӯнлуӈкве паты”.
70 Пуссын китыглахтасыт: ”Я, наӈ Тōрум Пы̄гē?” Тав ювле-лāвыс: ”Нāн нāнти тох лāвегы̄н”.
71 Тōнт ань тāн лāвсыт: ”Мāнырсыр вāсинтан ос мāнырсыр лāтыӈ иӈ э̄ри? Мāн тай ань мāнти та Тав лāвум лāтӈанэ хӯлыгласанув”.





*а 1 22:1 яныг ялпыӈ хōтал – ты русь лāтӈыл пасха

*б 66 22:66 синедрион – яныг совет, тот мā кӯсяйы̄г ōлыс





Глава 23


Ӣсус Пилат э̄лы-пāлт



1 Тōнт ань пуссын нōх-люлюмтасыт ос Ӣсус Пилат палт тотсаныл.
2 Тот ань тāн Тав нупылэ нуралахтуӈкве патсыт, лāвсыт: ”Мāн вāслув, хумус ты хōтпа мāхум номтаныл сакатыянэ: тав хōнын пōт ойтуӈкве ат тāртыянэ ос таквинāтэ Кристосы̄г, Хōны̄г намаитэ”.
3 Тōнт ань Пилат Таве китыгластэ: ”Наӈ-ā еврей Хōнаныл?”


 Тав ювле-лāвыс: ”Наӈ тох лāвēгын”.
4 Тōнт Пилат пӯпытн ос атхатам мāхумн лāвыс: ”Ам Ты Хōтпа нуралан мāгыс нэ̄матыр пись ат хōнтсум”.
5 Топ ань мāхум тай тāкысь рōхсыт: ”Тав Такви ханисьтапанэ̄тыл мāхум кантмалтыя̄нэ, Юдея мā янытыл яласас. Галилеят ōвылтахтас ань ос тыг ты ёхтыс”.


Ӣсус Пилатн Ирод палт кēтаве



6 Тыи хӯлмет, Пилат китыглахтас, Галилеяныл ты Хōтпа ōлы̄?
7 Ӣсус Ирод кӯсяйлахтын мāныл ōлнэ̄тэ урыл Пилатн хӯлвес, Таве Ирод палт кēтыстэ. Та порат ань Ирод Иерусалимт ōлыс.



8 Ирод Ӣсус кāсаламēт сака ся̄гтыс. Тав хосат тāгыл Ӣсус хōнтыглаӈкве таӈхыстэ. Тав Ӣсус урыл сāв хӯлыглāлыс, ос Ӣсус вāрум матырсыр ōлыглаттāл нак кāсалаӈкве таӈхыстэ.
9 Ирод сāвсыр утыт ōвылтыт Ӣсус китыгластэ, топ ань Тав нэ̄матыр ювле ат лāвыс.
10 Ос тот ань сяр яныг пӯпыт, Сāккон ханисьтан хумит нуралахтын лāтӈыл рōӈхым лю̄льсыт.
11 Ирод тай хōнтхумиянэ ёт Тавēтыл мувиньтасыт. Ос ань тыныӈ маснутыл мастым Таве аквтув Пилат палт ювле-кēтсаныл.
12 Та хōтал э̄лы-пāлт халыӈы̄г ōлум Ирод ос Пилат ёмасмахтасы̄г.


Ӣсус пēрна тармыл сутытаве



13 Тōнт ань Пилат сяр яныг пӯпыт, пуӈктотнэ хумит ос мир акван-вōвсанэ
14 ос тāнанылн лāвыс: ”Нāн ты хōтпа ам палтылум тотыслы̄н. Нāн таве мир хōн ля̄льт лю̄ль номтыл агтылтанэ̄тэ мāгыс нуралылы̄н. Ам ос нāн ōлыман тыи тāра-паттыслум ос таве нуралан мāгыс нэ̄матырсыр нак ат хōнтсум.
15 Ирод ос нэ̄матыр нур ат хонтыс, таимāгыс таве ювле-кēтыстэ. Нāнти сунсэ̄н, Таве алнэ мāгыс тав нэ̄матыр нур ат вāрыс.
16 Таимāгыс ам Таве хōмсял рāтуӈкв лāвилум ос тāратылум”.




18 Топ ань пуссын акв хольт рōӈхалтахтасыт: ”Ты хум алэ̄лын! Мāнавн Варāвва тāртэ̄лн!”
19 Варāвва хōнт ӯст вāрыгламе, ос э̄лумхōлас алме мāгыс турман колн ӯнтыглāлвес.
20 Ос ань Пилат тāнаныл йильпииг китыгласанэ. Тав Ӣсус тāратаӈкве таӈхыстэ.
21 Топ ань мāхум э̄лаль рōхсыт: ”Таве пēрнан рāтэ̄лын! Пēрнан рāтэ̄лын!”
22 Пилат хӯрмит сёс тāнаныл китыгласаныл: ”Мāныр лю̄ль ты хōтпа вāрыс? Таве алнэ нур ам нэ̄матыр ат хōнтсум. Таимāгыс хомсял рāтыматэ юи-пāлт ам таве тараты̄лум”.
23 Топ ань тāн сӯпасаныл пāлыг-рагатым усьпыл тāкысь рōхсыт, Ӣсус пēрнан вос рāтаве. Тāн таяныт рохсуяныл ёлымтасыт.
24 Ань Пилат тāн вōвнэ сиранылт та вāрыс.
25 Тав хōнт вāрыгламе мāгыс ос э̄лумхōлас алме мāгыс турман колт ӯнлум Варāвва тāратастэ. Тāн вōвнэ̄ныл сирыл Ӣсус ос тāнанылн та мистэ.


Ӣсус пēрна тармыл рāтаве



26 Хōнтхумит Таве тотмыгтаманылт, тэ̄пканныл ӯсн йинэ Киринеяныл ōлнэ Симон нампа хум кāсаласаныл. Тāн Симон сысэ̄н пēрна хӯнтмысаныл ос Ӣсус юи-пāлт тотуӈкве лāвсаныл.
27 Ӣсус юи-пāлт сака сāв мāхум минасыт, тāн халаныт соваӈ лю̄ньсил лю̄ньсим э̄кват ё̄мантасыт.
28 Ювле-ё̄ӈхыгпамēт Ӣсус тāнанылн лāвыс: ”Иерусалим āгиянэ! Ам мāгсылум ул лю̄ньсетēн. Нāнтинāнын ос ня̄враманы̄н мāгыс лю̄ньсьтēн!
29 Пора ёхты, тōнт мāхум тах лāвēгыт: ‘Ня̄врамтāл ос ōсьхаттал ōлнэ ос сяквыл ня̄врам нэ̄мхуньт ат тыттыглāлум нэ̄т сōтыӈы̄г ōлэ̄гыт!’
30 Тōнт ань мāхум нё̄рытн лāвēгыт: ‘Мāн тармылув рāгматэ̄н!’ Урамытн лāвēгыт: ‘Мāнав лап-лэ̄пелы̄н’.
31 Яныгман йӣвн мāхум тох ке вāрēгыт, тōсам йӣв ёте ос мāныр ēмты тах?”
32 Ӣсус ёт алуӈкве лю̄ль вāрум кит хōтпāг тотвēсы̄г.
33 Пуӈк лув нампа мāн ёхтуманылт Ӣсус тот пēрна тармыл рāтвес. Тав пōхатэ̄т лю̄ль вāрум уты̄г: акватэ ёмаспāлэ̄т, мōтанэ вōртыпāлэ̄т рāтвесы̄г.
34 Ӣсус тай лāвыс: ”Āся̄, кареканыл тāратэ̄н, тāн ат вāганыл, мāныр вāрēгыт”. Тав маснутанэ уртнэ мāгыс тāн халанылт олнкер пāхвты̄сыт.



35 Мāхум лю̄ляхōлсыт ос суссыт. Тāн пуӈктотнэ хумияныл Тав нупылэ нēрхатсыт, лāвсыт: ”Тав мōт хōтпат вēстыглāлсанэ; Таквинāтэ вос весты̄тэ, сōль ке Тōрумн пēриям Кристосы̄г ōлы!”
36 Хōнтхумит ос ляпан йисыт ос Ӣсусыл мувиньтасыт, Таве уксусыл сараласаныл.
37 ”Наӈ еврей Хōныг ке ōлэ̄гын, Наӈтинāнын вēстэ̄лын!” – тāн лāвсыт.
38 Ӣсус пуӈке нуми-пāлт хансым ōлыс: ”Еврей Хōн”.



39 Тав ётэ пēрнан рāтым лю̄ль утыгныл акватэ Тав нупылэ нēрхатас: ”Наӈ ати Кристос?” – тав лāвыглас, – ”Наӈтинāнын вēстэ̄лын, ос аквторыг мēнамēн вēстэ̄лын!”
40 Ань мōтанэ таве ёл-пойилттастэ, лāвыс: ”Тōрумныл пилым ōлэ̄н! Наӈ ос пēрнан рāтвēсын!
41 Мен наӈ ётын вēськаты̄г сутытавемēн лю̄ль сāв вāрыгласмēн. Ты э̄лумхōлас нэ̄матыр лю̄ль ат вāрыс”.
42 Ōс лāвыс: ”Ӣсус, Наӈти йильпи нотн ёхтыглāлмēнт, āнум нōмылматэ̄лн”.
43 Ӣсус ювле-лāвыс: ”Сōль наӈын лāвēгум: тыхōтал Ам ётум рāйт ōлуӈкв патэ̄гын”.


Ӣсус сорме



44 Хōталъят тем ōлме порат мā янытэ̄т турманлāлыс. Турманы̄г хӯрум сё̄с мус ōлыс.
45 Хōтал лап-тӯлвес, ялпыӈ кол тōрсай китыг манумтавес.
46 Ӣсус тāкысь рōӈхувлас: ”Āся̄, Наӈ кāтагы̄н Амти Лылым та мы̄глум”. Ос ань ты лāтӈанэ ёт лылытэ та ойгпас.



47 Ты нак кāсаламēт хōнт пуӈктотнэ хум Тōрум э̄сгим лāвыс: ”Сōль та, ты э̄лумхōлас вēськаты̄г ōлыс”.
48 Атхатыглам утыт пуссын ты нак кāсаламаныл юи-пāлт, тыстым, мāгланыл рāтым, юв та ёхтсыт.
49 Ӣсус вāм хōтпат, Галилеяныл Тав юи-пāлэ̄т йим нэ̄т, э̄лннув лю̄ляхōлсыт ос та суссыт.


Ӣсус ёл-сё̄питаве




50-51 Тот Ӯсюп нампа Юдея мā Аримапа ӯсныл ōлнэ хум ōлыс. Тав синедрион сымыӈ ос вēськат хōтпаг ōлыс, Тōрум йильпи нот ёхтынэ̄тэ ӯрим ōлыс. Синедрион хумыт Ӣсус алуӈкв сёпитахтаманыл порат, Ӯсюп тāн ётаныл номте ат патыс.
52 Ты хōтпа Пилат палт минас ос Ӣсус алпитэ тавēн миӈкве вōвыстэ.
53 Пēрнаныл ёл-виме юи-пāлт, тав Ӣсус Алпитэ тōр кӣвырн мāнигтастэ ос кēрасыт сāгрим курсипн сё̄питастэ. Та курсипн нэ̄мхотпа иӈ ат сё̄питалвес.
54 Сāт атыт хōталэ ōлыс, сабат-хōтал ōвылтахтас.



55 Галилеяныл Ӣсус ёт ёхтум нэ̄т Ӯсюп юи-пāлт минасыт. Тāн Ӣсус алпитэ сопамн пиным хумус ōлыс вāсаныл.
56 Юв-ёхтуманылт тāн атыӈ вōит, атыӈ сартнутыт сё̄питасыт. Тōрум сāкконыт хансым сирыл тāн сабат-хōталыт юн ӯсьлахтасыт.







Глава 24


Ӣсус нōх-ялты



1 Сāт ōвыл хōталыт āлпыл сāртын сё̄питам атыӈ вояныл тотым нэ̄т сопам палт ёхтысыт.
2 Тāн кāсаласаныл: курсип āви āхвтасэ похан-лаквтыма.
3 Кӣвырн сялтманылт Ӣсус, Кӯсяй Алпитэ ат хōнтсаныл.
4 Сыманыл миным лю̄лиманыл илттыг тāн э̄лы-пāланылт нас султгын маснутыӈ кит хум хулыгласы̄г.
5 Сяма рохтум нэ̄т пуӈканыл ёл-хӯтылтасаныл, хумит тāн нупыланыл лāвсыт: ”Сорумн патум утыт халт лылыӈ хōтпа манры̄г кинсылы̄н?
6 Тав тыт āтим. Тав нōх-ялтыс! Номилын-а, Тав Галилеят ōлме порат нāнан лāвыглāлыс:
7 ‘Тох ēмты тах: Э̄лумхōлас Пы̄г карекыӈ утыт катн миве, пēрнан рāтаве, хӯрмит хōталэ̄т нōх-ялты’”.
8 Ань Тав лāтӈанэ та номылматасаныл.



9 Сопамныл ёхтуманылт тāн аквхуйплов ханисьтахтын хумитн ос мōт мāхумн тыи пуссын потыртасаныл.
10 Тыи Мария Магдалина, Иоанна ос Яков ся̄нэ Мария тāн ōлсыт. Тāн мōт э̄кват ёт ты нак ōвылтыт апостолытн потырталыгласыт.
11 Тāн ты нэ̄тн ат агтыгласыт, тāн потыртам ля̄ххаланыл нэ̄матрыг ат осьсаныл.
12 Ань Пēтыр курсип палт хайтыс, ёла-хӯтмēт, тав тōр туп кāсаластэ. Ты ēмталам накытн хот-осятахтым, тав сысы та минас.


Эммаус лё̄х хосыт



13 Аквта хōтал Ӣсус кит ханисьтам хумияге Эммаус нампа пāвылн минасы̄г. Иерусалимныл та пāвыл мус ловмахкем километра ōлыс.
14 Тэ̄н халэ̄нт ань ты пуссын ōлыглам накыт ōвылтыт потрамасы̄г.
15 Ты ōвылтыт потыртамēнт ос номсыгламēнт тэ̄н пāлттылэ̄н Ӣсус такви ёхтыс ос тэ̄н ётэ̄н ё̄мантас.
16 Саманэ̄н аквтоп сампылтāлыг ōлым тэ̄н Таве ат ханьсистэ̄н.



17 Ӣсус тэ̄натэ̄н китыгласаге: ”Мāныр ōвылтыт нэ̄н потыртэ̄гын?” Тэ̄н тыстым ёл-лю̄льсы̄г.
18 Клеопа нампа акватэ Ӣсусн лāвыс: ”Улпыл наӈ тӯп акв мōт мир хōтпа Иерусалимт, наӈ ман ат вāглын ты хультум хōталытт мāныр накыт ēмталасыт”.



19 Ӣсус тэ̄натэ̄н китыгласаге: ”Нэ̄н маныр ōвылтыт лāвēгын?” Тэ̄н ювле лāвсы̄г: ”Назаретныл ōлнэ Ӣсус ōвылтыт потыртымēн. Та Э̄лумхōлас Тōрум э̄лы-пāлт, мир э̄лы-пāлт ё̄р лāтӈыт ос вāрмалит ōсьсанэ. Тав Тōрум лāтыӈ тотнэ хумыг ōлыс.
20 Топ ань мāн яныг пӯпанувн ос пуӈктотнэ хумиянув Таве сутытаӈкве ос алуӈкве мисаныл. Тав пēрна тармыл рāтвес.
21 Мāн номсысув Тав Израиль нōх-паттытэ. Тувыл ань ты накыт ēмтсыт. Ос та пāсыл хурум хōтал хультыс,
22 ты хōтал ань мāн тōва э̄кванувн хот-осьсятахтувēсӯв: тāн постыглан торыг, āлпыл курсип палт минасыт,
23 ос Тав алпитэ тот ат хōнтсаныл. Тāн юв-ёхтысыт ос мāнавн лāвсыт, э̄рттам ань Ангелыт тот хулигласыт ос тāнанылн лāвсыт – Тав лылыӈ.
24 Мāн халувныл тōванув курсип палт минасыт ос кāсаласаныл, пуссын нэ̄т лāвыглам сирыл ōлыс, топ ань Таве ат вāсиньтасаныл”.



25 ”Нэ̄н оссамыг”, – Ӣсус тэ̄натэ̄н лāвыс, – ”Тōрум лāтыӈ тотнэ хумит лāвыглалум пуссын лāтӈытн нэ̄нан мāныр тāрвит агтуӈкве!
26 Хансым май ты ōлы, Кристосн ōвлэ̄т янгыг э̄рыс савалаӈкве, тувыл усь тōрум посн мины”.
27 Моисей нэ̄пакныл э̄лаль Тōрум лāтыӈ тотнэ хумит пуссын Нэ̄паканыл хӯлтыглым тэ̄натэ̄н Тав ōвылтытэ мāныр тот хансым ōлы, пуссын хӯлтыгласанэ.



28 Тāн миннэ пāвланылн ляпамасыт, Тав рēт вāрыс, э̄рттам э̄лаль мины.
29 Тэ̄н ань ё̄рыл Таве вōвыстэн: ”Мēн ётмēн хультэн, хōтал ты унты, э̄типāлāг ēмтыс”. Тав юв-сялтыс, тэ̄н ётэн хультыс.
30 Тэ̄н ётэ̄н пасан вāтат ӯнлах ōлманылт, Тав ня̄нь вистэ ос Тōрумн пӯмасипа лāвыс, ня̄нь сāгылсастэ ос тэ̄натэ̄н мистэ.
31 Тōнт ань тэ̄н саманэ̄н пӯсхатсы̄г ос Таве ханьсистэ̄н, топ ань Тав нāӈктāлыг та ēмтыс.
32 Тэ̄н халэ̄нт лāвыгласы̄г: ”Мēн ман ат пӯмсялахтысмēн-а, Тав мēнамēн миннэ̄в порат Тōрум нэ̄пакыт хӯлтыгламе торыг?”



33 Молямтахтым тэ̄н квалапасы̄г ос аквтув Иерусалимн минасы̄г. Тот аквхуйплов ханисьтахтын хум мōт хōтпат ёт аквъёт ōлсыт.
34 Тāн ёхтум уты̄гн лāвсыт: ”Кристос мāк нōх-ялтум! Тав Симонын нэ̄глыс”.
35 Тōнт ань ты ханисьтахтын хумиӣг лё̄ӈхыт тэ̄н ётэ̄н ōлум урыл потыртасы̄г, Ӣсус нянь сāгылсамēт хасьмēн урыл потыртасы̄г.


Ӣсус ханисьтахтын хумиянэ палт нэ̄глы



36 Ань тох потыртыманылт Ӣсус тāн халанылт лю̄лис ос лāвыс: ”Нāнан урак”.
37 Тāн тай яныг пилысьман ёхтувēсыт ос рохтым номсысыт тāн исхор кāсаласыт.
38 Топ ань Тав тāнанылн лāвыс: ”Нāн манры̄г э̄ссамтэгы̄н? Нāн сыманынт манры̄г тамле ат агтнэ вāрьмалит нэ̄глэ̄гыт?
39 Ам кāтагум, лāглагум нупыл āӈкватāлэ̄н: Ты Ам. Ам палтылум карсматыглахтэ̄н ос āӈкватāлэ̄н: Ам – Лылыӈ алпиӈ, исхор тай лув ат ōньси, нё̄выль ат ōньси”.
40 Тох лāвме юи-пāлт Тав кāтаге-лāглаге тāнанылн сусылтасанэ.
41 Ханисьтахтын хумиянэ сунсым ат агтсыт, тув мус та ся̄гтсыт ос осятахтысыт. Ӣсус тай лāвыс: ”Матырсыр тэ̄нут нāн тыт ōньсегы̄н-а?”
42 Тāн Таве пайтым хӯл лōмтыл мисаныл.
43 Ос Тав хӯл вистэ ос тāн ōлыманыл тэ̄стэ.
44 Ос тāнанылн лāвыс: ”Нāн халынт ōлмум порат Ам нāнан ты лāвыглалсум: Моисей сāкконт, Тōрум лāтыӈ тотнэ хумит нэ̄паканылт ос Псалм нэ̄пакытт Ам ōвылтытум хансым кāсыӈ нак ēмты тах”.
45 Тувыл Ӣсус ханисьтахтын хумиянэ̄н Тōрум нэ̄пакытт хансым накыт торгамтаӈкве нё̄тсанэ.
46 ”Хансым ōлы”, – Тав лāвыс, – ”Кристос савалы тах, ос хурмит хōталэ̄т нōх-ялты тах.

47-48 Нāн ты накыт вāсиньтам хумит. Мирн э̄ри хӯлтуӈкве: мā янытыл ōлнэ мир, ōвлэ̄т Иерусалимт, Тōрум ля̄льт вос ё̄ӈхēгыт, кареканыл тōнт тах тāратавет Кристос наме мāгыс.
49 Ам нāнан Āсюм лāвхатам утыл кēтыянум, нумыл ё̄рыл ёхтынэ̄н мус нāн ты ӯсыт хультэ̄н”.



50 Ӣсус тāнаныл Иерусалимныл Вифания ус мус āла ты тотсанэ. Катаге нōх-тактым Тав тāн мāгсыланыл Тōрумныл э̄рупса вōвыс.
51 Та порат тāнанылныл э̄лымаӈкве патыс ос тōрумн нōх та вуйвес.
52 Тāн Тавēн пуӈк пиным ос яныг ся̄гтальпиӈ номтыл Иерусалимн ювле та минасыт.
53 Тувыл ань Тōрум э̄сгым аквāг ялпыӈ колт та ōлсыт. Аминь.

А


Авраам – Еврей мāхум сяр яныг ōпарисяныл, Фарра-ōйка пы̄г. Тав колтāгле Сим рӯтныл юв. Авраам Калдея Ур мāт самын патыс. Тав Кристос самын патнэ̄тэ китахкем сōтыра тāл э̄лы-пāлт самын патыс. (Матвей 1:1; Марк 12:26; Лука 1:55; Иоан 8:33)



Ангел – Тōрумныл ля̄ххал тотнэ утанэ. Тōрум хōтпан ос мир нё̄тнэ мāгыс ангелыт кēты. (Матвей 1:20; Марк 1:13; Лука 1:11; Иоан 1:51)



Апостол – Грек лāтӈыл ты кēтым хум, ля̄ххал тотнэ мāгыс. Ты лāтыӈ тōнт лāвыглаве, хунь китхуйплов (12) апостол урыл потыртаве. Кӯсяй Ӣсус тāнаныл Тавēн нё̄тнэ мāгыс ос Тав лāтӈэ э̄лаль тотнэ мāгыс пēриясанэ. (Матвей 10:2; Марк 3:13; Лука 6:12)


наверх


В


Вēстхатуӈкве (спастись) – Вēстхатын вāрмаль Ӣсус Кристосн тотвес. Ты вāрмаль э̄лумхōлас лылытэ ос алпитэ пāлт мины. Вēстхатын вāрмаль э̄лумхōлас Тōрум сутныл ос Тōрум кантныл ӯргалытэ. (Матвей 10:22; Марк 13:13; Лука 13:23; Иоан 3:17)



Вифания – Ты мāнь пāвыл Елеон ур вāтат ӯнлы. Иерусалим ӯсныл хӯрмахкем километр палытыт, Иерихон ӯсн миннэ лё̄ӈх торыг, мōртым мā ōс хōтал нэ̄глын ēрт ӯнлы. (Матвей 21:17; Марк 11:1; Лука 19:29; Иоан 1:28)



Вōййӣв ур (Масличная гора) – Тав Иерусалим ӯсныл хōтал ӯнтнэ ēр торыг ӯнлы. (Матвей 21:1; Марк 14:26; Лука 19:29)


наверх


Г


Галилея – Ты Израиль мā сяр яныг акв пāлэ, тав лӯй сāмт ōлы. Израиль мā хӯрум пāл (провинция) ōньси – ты: Юдея, Самария ос Галилея. Ӣсус Кристос, ōлнэ нотэ сāвыӈ пāлэ Галилея мāт ōлыс. (Матвей 2:22; Лука 1:26; Иоан 2:1)



Голгофа – Иерусалим пōхат, ӯс коны-пал мā, хōт ань Ӣсус Кристос яныг йӣв пēрнан кēрсолил тув-рāтвес, тысыр саватым та порславес. (Марк 15:22; Иоан 19:17)


наверх


Д


Динарий – Ӣсус ōлум порат ōлнэ Рим ся̄глолн олнкер. Акв динарий – акв хōтпан акв хōтал рӯпитан мāгыс ойтнэ олн. (Матвей 18:24; Марк 6:37; 12:15; Лука 7:41)


наверх


Е


 Еврейт – Еврей мāхум Израиль мāхмыг ōс лāвавет. Тāн Моисей сāккон сирыл ōлсыт. Ӣсус ос Тав китхуйплов ханисьтам хумиянэ – еврейт ты. (Матвей 4:23)


наверх


Ё


Ёмас Ля̄ххал (Евангелие) – Ты грек лāтыӈ, тох толмасьлаве: ёмас, ся̄гтальпиӈ ос кāс ля̄ххал. Пуссын мāхум мāгыс, Ӣсус Кристос ӯлтта ёхтум вēстхатнэ вāрмаль. Ёмас Ля̄ххалы̄г ты намаяве. (Марк 1:14)


наверх


И


Илия – Израиль мāт Тōрум лāтыӈ тотнэ акв хум. Онтоловит нотыт Кристос самын патнэ э̄лы-пāлыт ōлыс. (Марк 15:35; Лука 1:17; Иоан 1:21)



Иоан Витн тӯлнэ хум (Иоанн Креститель) – Тōрум лāтыӈ тотнэ хум. Тавēн Ӣсус Кристос (Мессиас) ёхтынэ̄тэ мāгыс лё̄ӈх сё̄питаӈкве э̄рыс. Тав мāхум кареканыл пуссын осн паттыглāлсанэ, кареканыл ёрувланэ мāгыс витн тӯлнэ урыл лāвыглалыс. (Матвей 3:1; Марк 1:4; Лука 1:5)



Исая – Тōрум лāтыӈ тотнэ хум, Амос-ōйка пы̄ге. Тав Иерусалим ӯст ōлыс. Исая 739 тāл, Кристос самын патнэ э̄лы-пāлт, Тōрумын Тōрум лāтыӈ тотнэ хумы̄г пēриявес. (Матвей 3:3; Марк 1:2; Лука 3:4; Иоан 12:41)


наверх


К


Капернаум – Ты ӯс Галилея мāт, Геннизарет ся̄рысь вāтат, хōтал ӯнтнэ ēрт ӯнлы. Ӣсус вāрум вāрмалянэ халт та сым ӯсы̄г ōлыс. (Матвей 4:13; Лука 4:23)



Карек (грех) – Тōрум ля̄льт воритотнэ вāрмаль ос Тав сāкконэ нупыл лю̄ль вāрнэ нак. (Матвей 1:21; Марк 1:4; Лука 1:77; Иоан 1:29)



Кристос (Христос) – ‘Мессиас’ лāтыӈ сунсэн. (Матвей 1:1; Марк 1:1; 8:29; Лука 2:11; Иоан 1:20)



Кущи – Еврей мāхум ялпыӈ хōтал. Ты ялпыӈ хōталанылт тāн мир ōлтāл мāт, колпалыл ōлманылт номылматыглалыяныл (Иоан 7:0)



Кӯсяй (Господь) – Тōрум хōн хольт, кӯсяй ос ōйка хольт янытланэ наме. Еврей лāтӈыл ты – ‘Адонай’, грек лāтӈыл – ‘Кириос’. (Матвей 1:22; Марк 1:3; Лука 1:6)


наверх


М


Магдала – Ты ӯс Геннизарет ся̄рысь вāтат ӯнлы. (Матвей 15:39; Лука 8:2)



Мессиас – Еврей лāтӈыл ‘Машиах’, ты тох толмасьлаве: ‘Сартым ут’. Ты лāтыӈ ōс грек лāтыӈ ‘Кристос’ аквхольт торгамтаӈкве э̄рēг. Израиль мāт хōныт, пӯп-ōйкат ос Тōрум лāтыӈ тотнэ хумит Тōрум луситан мāгыс сартыглавēсыт. (Марк 8:29; Лука 2:11; Иоан 1:41)



Моисей – Тōрум лāтыӈ тотнэ яныг хум, Израиль мāхум мāгыс пуӈкхум. Кристос самын патнэ э̄лы-пāлт, 1600-1500 тāл порат тав ōлыс. Тав Израиль мāхум Египет мāныл тāрвит ōлупсаныл пасапаӈкве нё̄тыс. Моисей ӯлтта Тōрум такви мāхманэ̄н сāккон мис. (Матвей 8:4; Лука 2:22; Иоан 9:28)


наверх


Н


Назарет – Ты ӯс Галилея мāт ӯнлы. Тот Ӣсус ся̄не Мария ос Ӯсюп ōлсы̄г. Ӣсус Назарет ӯст вāт тāлэ (30) мус ōлыс. (Матвей 2:23; Марк 10:3; Лука 1:26)


наверх


О


Осанна – Ты тох толмасьлаве: ‘нё̄тэн’ ос ‘вестэн’, ‘сōт маен’ – ты янытлан, пōйксян лāтӈыт Ӣсус Иерусалим ӯсн ся̄лтмēт еврей мāхум тох лāвыгласыт. Тāн Ӣсус нупыл, Мессиас нупыл суссыт. (Марк 11:9; Иоан 12:13)


наверх


П


Пасха – Мōтсирыл ‘тāра миннэ вāрмаль’ манос ‘сāлитан вāрмаль’. Ты ялпыӈ хōтал наме, Израиль мāхум Египет мāныл лыпась патманыл мāгыс ты хōтал Тōрумн янытлаӈкве лāввēсыт. Ты хōтал туяг янытлаве. Ӣсус Кристосн агтнэ мāхум мāгыс Пасха кареканыл вестхатын хōталыг ōлы. (Матвей 26:2; Марк 14:12; Лука 22:1; Иоан 2:13)



Пēрна (крест) – Тэ̄нкисыр ōлнэ пāлытыл, кит йӣвсупыг хāлэ̄нт акван-вāрим ōлэ̄г. Э̄лумхōлас саватым алнэ̄тэ мāгыс кēрсолил йӣв пēрнан римляны̄н рāтыглāлвес. (Матвей 10:38; Марк 15:27; Лука 9:23; Иоан 19:17)



Пилат – Манос Понтий Пилат. Тав атыт хумы̄г Рим прокураторныл Юдея ос Самария мāт Кристос самын патнэ юи-пāлт вāт нупыл ат тāлныл ос налиман нупыл хōт тāл мус (25-36) ōлыс. (Матвей 27:2; Марк 15:2; Лука 3:1; Иоан 18:29)



Проказа – Пилысьмаӈ, алпин хāххатнэ āгм. Сэ̄мыл ос я̄ӈк проказа ōлыглāлэ̄г. (Матвей 8:2; Марк 1:40; Лука 4:27)



Пӯп-ōйка (священник) – Ты хōтпа, хотъют ялпыӈ колт луситан вāрмаль вāри. (Матвей 2:4; Марк 1:44; Лука 1:5; Иоан 7:45)


наверх


Р


Рим – 1) Мā янытыл ōлнэ йис хōн-мā (империя). Яныг ся̄рысь (Средизимный ся̄рысь) вāтат ōлнэ мāт пуссын Рим мāн хансым ōлсыт. Ӣсус самын патнэ э̄лы-пāлыт, сāтлов нупыл хӯрум тāл порат (63) Иерусалим Помпеян вуиматэ юи-пāлт Палестина мā ōс Рим мāн хансым ōлыс.



 2) Рим – пēс йис ōлнэ Рим хōн-мā пуӈк ӯс (столица). Ты хōтал Рим. Италия мāт пуӈк ӯсы̄г ōлы. (Матвей 22:14; Лука 20:20)


наверх


С


Сабат-хōтал (суббота) – Урак пора, еврей календарь сирыл сāт сāтыт хōталэ. Ты ӯсьлахтын хōтал, ты хōталт рӯпитаӈкве ат рōви. (Матвей 12:1; Марк 1:21; Лука 4:16; Иоан 5:9)



Сатана – Еврей лāтӈыл сатана, мōтсирыл воритотнэ ут. Тав Тōрум ля̄льт воритотнэ ут. Тав Тōрум агтум мāхум лю̄камтыянэ ос Ёмас ля̄ххал потыртаӈкве торастахты. Мā янытыл ōлнэ мир ля̄льт нур-тотнэ ут, тав кулитныл сяр яныг кулӣг ōлы. (Матвей 4:10; Марк 1:13; Лука 10:17)



Синагога – Ты колт еврейт Ялпыӈ Нэ̄пакыт ловиньтан ос пōйксян мāгыс атхатыглāлсыт. Синагогат еврей мāхум ōлнэ мāт – Палестинат ос Палестина мā коны-палт ӯнттым ōлсыт. (Матвей 4:23; Марк 1:21; Лука 4:15; Иоан 12:42)



Синедрион – Иерусалим ӯст сяр яныг суты̄г ōлыс. Ты сут яныг ё̄р кӯсяй ōньсис ос политика сирыл кӯсяйлахтас. Ты сутыт сāтлов хōтпа ōлыс, ты: мāхумн янытлан хумит, сāккон ханисьтан хумит ос пӯп-ōйкат. (Матвей 5:22; Марк 14:55; Лука 22:66)


наверх


Т


Тōрум лāтыӈ тотнэ хум (пророк) – Ты вēськаты̄г ōлнэ хумит, тāн Тōрумн Израильт ōлнэ мāхумныл пēриявēсыт. Тāн Тōрум номтанэ Тōрум лāтӈэ сирыл мāхумн лāвыгласаныл. (Матвей 1:22; Марк 1:2; Лука 1:69-70; Иоан 1:21)



Тōрум нэ̄пак (Писание) – Ты Библия. Библия Пēс Заветыл ос Йильпи Заветыл хансым ōлы. Пēс Завет Кристос самын патнэ э̄лы-пāлт, ос Йильпи Завет Кристос самын патнэ юи-пāлт хансым ōлсы̄г. (Матвей 4:10; Лука 4:8; Иоан 2:17)



Тōрум сāккон (заповеди) – Израиль мāхум мāгыс, Синай урыт тармыл Тōрумн мим сāккон. Ты сāккон Израиль мāхумын Моисей тара кēтым ōлыс. (Матвей 15:3; Марк 12:28; Лука 1:6; Иоан 13:34)


наверх


У


Ӯй-хул ӯрнэ хум (пастух) – Йис Палестина мāт сака сāв ӯй-хул ӯрнэ хум рӯпитасыт. Тавēн ӯй анятэ тэ̄пыӈ мāт (ся̄рыкыт) ӯруӈкве ос вōр-ӯйтныл ӯргалаӈкве э̄рсыт. Тувыл сōюмныл манос вит āмартан вōӈха похат хураныл витыл айтуӈкве э̄рсыт. Э̄типāлаг ювле-пōсуӈкве ос ловиньтаӈкве э̄рсыт. Ёмас Ля̄ххалт Ӣсус таквинāтэ мāхум ӯрнэ хумы̄г лāвылтытэ, мāхманэ ōс пāляг лāвылтасанэ. (Матвей 9:36; Марк 6:34; Лука 2:15)


наверх


Ф


Фарисейт – Еврей халт сяр яныг ос ё̄р ōсьнэ партия. Тāн еврей сāккон сирыл ōлсыт. (Матвей 5:20; Марк 2:16; Лука 5:17; Иоан 1:24)


наверх


Х


Ханисьтап, ханисьтан потыр (притча) – Историяныл манос ōлнэ-хӯлнэ ōлупсаныл вуим потыр. Ты потрыт хосыт Ӣсус мāхум ханисьтас. (Матвей 13:3; Марк 4:2; Лука 5:36)



Ханисьтахтын хум (ученик) – Хунь хоттымат ханисьтан вāрмаль хотъют э̄лаль тоты. Ӣсус юи-пāлт сāв ханисьтахтын хумит йисинтасыт, тāн халныл Тав китхуйплов (12) хум апостолы̄г пēриясанэ. (Матвей 5:1; Марк 1:29; Лука 8:9; Иоан 1:35)


наверх


Э


Э̄лумхōлас Пы̄г (Сын Человеческий) – Ӣсус тōва пора таквинāтэ тох лāвыгластэ. (Матвей 8:20; Марк 2:28; Лука 5:24)


наверх


Я


Ялпыӈ (святой) – Ты Тōрум лāвылтан лāтыӈ. Ты: яныг, карыс, нумын ōлнум, сыстам, вēськат. (Матвей 1:18; Лука 1:49)



Ялпыӈ кол (храм) – Ты Тōрумн луситан кол Иерусалим ӯст, Израиль мāт ōлыс. Сāвсыр ялпыӈ хōтал порат мāхум Тōрумн ялпыӈ луситан вāрмаль мāгыс тот атхатыглалсыт. (Матвей 4:5; Марк 15:38; Лука 1:8; Иоан 2:15)



Ялпыӈ Лылы (Дух Святой) – Тōрум лылы. (Матвей 1:18; Лука 1:15)


наверх




МĀНЬСИ-РУСЬ ЛĀТӇЫТ

А


агтуӈкве – верить


акваг э̄лаль ōлнэ ōлупса – вечная жизнь

наверх


В



вēртпиӈ – терпеливый



вēстуӈкве – спасти


вēстхатуӈкве – спастись, спасаться


вēстыл – спасение



вēськат – праведный


витн тӯлуӈкве – крестить

наверх


Ё


Ёмас ля̄ххал – Евангелие

наверх


И


Иоан Витн тӯлнэ хум – Иоанн Креститель

наверх


Й


йир – жертва

наверх


К


карек – грех


колассам ӯнттын хōтпа – сеятель


Кристос – Христос


Кӯсяй – Господь

наверх


Л


луситаӈкве – служить



лю̄ль – плохой


наверх


Н


нōх-хартнэ лōпс – жребий



нōх-ялтуӈкве – воскреснуть


нуми тōрум, тōрум – небо


ня̄ньсум – закваска

наверх


О


ōлуӈкве – жить


ōлыглаттāл нак – чудо

наверх


П


пēрна – крест


пилысьма – страх


пост – пост


поститахтуӈкве – поститься


пōйкил – молитва


пӯп-ōйка – священник


пӯп-ōйкат кӯсяй – первосвященник

наверх


С


сāккон – закон


Сāккон ханисьтан хум – учитель Закона, книжник


сāлитаӈкве – жалеть


сāлитапыӈ – жалостливый


сорумн патуӈкве – умереть


наверх


Т


Тōрум, Тōрум Āсь – Бог, Бог Отец



Тōрум йильпи нот – царство Божие


Тōрум лāтыӈ – Слово Божие



Тōрум лāтыӈ тотнэ хум – пророк


Тōрум сāккон – заповеди

наверх


У


ӯлтахум – свидетель


наверх


Х


ханисьтан хум – учитель


ханисьтап – притча, учение


ханисьтахтын хум – ученик



хот-оюӈкве – убежать


хот-порслаӈкве – уничтожить


хот-ся̄гтуӈкве – обрадоваться


хум ня̄врам утэ яктапан нак – обрезание


наверх


Э


Э̄лумхōлас Пы̄г – Сын Человеческий

наверх


Я


ялпыӈ – святой


ялпыӈ кол – храм


Ялпыӈ Лылы – Дух Святой



янытлаӈкве – почитать, уважать


наверх


